
LIMIAR

No ano 1996, co gallo do seu 80 aniversario, un grupo de per-
soas amigas e discípulas de Xaime Isla Couto homenaxeárono cun 
libro non venal onde se escolmaban lembranzas, análises e cróni-
cas da súa vida de doazón a Galicia. Esta Homenaxe a Xaime Isla 
Couto (Galaxia, 1996) constituíu durante case vinte anos o único 
testemuño de estudo colectivo da súa vida, obra e pensamento. 
Un feixiño de anos despois, no abrente do novo século, o libro 
Crónica viva do pensamento galego (IGESCO, 2000) do profesor 
Marcelino Agís dedicou unha sección ao perfil intelectual de Xai-
me Isla reivindicando a súa inserción na historia do pensamento 
galego no marco da tradición galeguista. Malpocadamente, o 25 
de abril de 2012 Galicia e o galeguismo histórico quedaban orfos 
co seu pasamento e co silencio que a morte deita sobre a voz e 
memoria dos vivos. 

Para vencer o esquecemento, en 2015 reactivouse a inves-
tigación e divulgación sobre a súa figura por iniciativa da Fun-
dación Isla Couto a través da conmemoración do centenario do 
seu nacemento. Coa xenerosa colaboración da Secretaría Xeral de 
Cultura da Xunta de Galicia, Concello de Vigo, Concello de Poio 
e Editorial Galaxia publicouse a fotobiografía Xaime Isla Couto: 
raíz e utopía de Galicia (Galaxia, 2015) e divulgouse una expo-
sición conmemorativa en Vigo, Santiago de Compostela e Raxó 

(Poio). Paralelamente, Grial. Revista Galega de Cultura dedicou 
monograficamente o seu número 207 a Xaime Isla Couto con ar-
tigos de Xosé Luís Franco Grande, Xosé Manuel Beiras, Antón 
Costas Comesaña, Xavier Martínez Cobas, Francisco X. Domín-
guez, Marcelino Agís Villaverde e Alba Iglesias, e Xosé Luís Pas-
toriza Rozas. Como peche desta xeira de conmemoracións, os días 
20 e 21 de outubro de 2016 a Fundación Isla Couto e a Sociedade 
Interuniversitaria de Filosofía organizaron un simposio na Fa-
cultade de Filosofía da Universidade de Santiago de Compostela 
baixo o título Xaime Isla. Raíz e utopía de Galicia. No vestíbulo 
da facultade inaugurouse tamén a exposición conmemorativa, que 
estivo aberta ao público durante tres semanas. Esta actividade 
académica, da que se nutre o presente libro, contou coa partici-
pación de vinte relatores e relatoras que analizaron o seu contexto 
histórico, o seu galeguismo político e cultural e as raíces do seu 
pensamento humanista e económico, así como o seu traballo a 
prol da galeguización da Igrexa e a transmisión xeracional do ga-
leguismo entre a mocidade. Finalmente, un traballo de fin de grao 
de Alba Iglesias sobre o seu pensamento presentado no ano 2016 
na Facultade de Filosofía da Universidade de Santiago de Com-
postela puxo o ramo do Ano Isla Couto.

Paseniñamente, este conxunto de actividades conmemorati-
vas permitiron coñecer máis polo miúdo a personalidade intelec-
tual de Xaime Isla e suscitaron un renovado interese pola súa 
achega ao pensamento e acción galeguista no eido da política, 
economía, cultura e cristianismo. En paralelo, desde 2015 a Se-
cretaría Xeral de Cultura da Xunta de Galicia está a financiar 
os traballos de ordenamento e catalogación do arquivo persoal 
custodiado pola Fundación Isla Couto e integrado polos fondos 
dos irmáns Xaime e Ramiro Isla Couto. Os achados documentais 
derivados destes traballos arquivísticos permitiron divulgar deva-
gar a achega dos irmáns Isla Couto ao galeguismo do século XX 

e facilitaron documentación para as investigacións e publicacións 
de Aurora Marco, Pepe Barro, Marcelino Agís, e Miguel Anxo 
Seixas, entre outros. De vez, o Arquivo da Fundación Isla Couto 
ten fornecido a investigación de Xosé Luís Pastoriza materializa-
da na tese de doutoramento Galeguismo, humanismo e desenvolve-
mento: o pensamento militante de Xaime Isla Couto, dirixida por 
Marcelino Agís e defendida o 13 de xaneiro de 2022 na Faculta-
de de Filosofía da Universidade de Santiago de Compostela. Ao 
tempo, a Fundación Isla Couto cedeu obxectos e documentos ás 
exposicións 100. Galicia cen. Obxectos para contar unha cultura 
(2016-2017), Castelao maxistral (2018-2019), Galicia, de Nós a 
nós (2020) e Galicia deseñada (2022-2023). 

Esta angueira da Fundación Isla Couto na divulgación activa 
do patrimonio documental de Galicia e da súa memoria históri-
ca motivou a sinatura neste ano dun convenio de colaboración 
coa Consellería de Cultura, Educación e Universidade por medio 
da Secretaría Xeral de Política Lingüística da Xunta de Galicia. 
Unha cooperación xenerosa que permite a edición deste volume 
colectivo e apoia a recuperación do rexo compromiso dos irmáns 
Xaime e Ramiro Isla Couto coa identidade política, cultural e eco-
nómica de Galicia.

Este libro en man común responde a un chamado feito desde 
a Fundación Isla Couto. Un toque rebuldeiro de punteiro para a 
lembranza ao que responderon con xenerosidade os autores e au-
toras das achegas recolleitas neste libro e que comparten a arela 
de seguir sementando a memoria do protagonismo, moitas veces 
bretemoso, de Xaime Isla Couto no proxecto inacabado que repre-
sentou o galeguismo no século XX, o século máis vizoso e tamén 
máis tráxico no labor de construción colectiva da dignidade e per-
sonalidade nacional de Galicia. Con este libro cumprimos co noso 
deber de xusta memoria sendo fieis ao seu mandato íntimo de “re-
pensar, proxectar e facer Galicia”, obriga de lealdade para cada 

xeración de galegos e galegas que viven co soño dunha Galicia 
nova nunha humanidade mellor.



UNHA VIDA DE DOAZÓN A GALICIA

XOSÉ L. PASTORIZA ROZAS

Académico, economista, avogado, profesor, soñador dunha 
Galicia nova nunha humanidade mellor, sementador de bibliote-
cas e conversas, emprendedor político e cultural infatigable, cris-
tián de raíz e utopía… O galeguismo do século XX non se pode 
comprender sen o compromiso vital e a imaxinación creativa de 
Xaime Isla Couto, o gran proxectista da Xeración Galaxia.

UNHA VIDA GALEGUISTA

Nado en Santiago de Compostela o 23 de outubro de 1915 
e bautizado como Jaime Lorenzo Isla Couto, trasladouse a vivir 
a Vigo en 1923, residencia que alternou coa aldea mariñeira de 
Raxó (Poio) até o seu falecemento o 25 de abril de 2012 na cidade 
olívica. No ano 1947 casou con Cristina Nóvoa Pedreira (Vigo, 
1922-2014). 

Alumno do colexio dos salesianos de Ronda de Vigo e da 
primeira promoción do Instituto de Vigo —onde proclamou anti-
cipadamente a República o 14 de abril de 1931— iniciouse no 
galeguismo político e cultural pola man do seu irmán Ramiro, pio-
neiro do nacionalismo na emigración galega na Arxentina. Tras o 
seu regreso á terra a finais de 1931, Ramiro presentoulle en Ponte-

vedra e Ourense os principais persoeiros do galeguismo: Castelao, 
Otero Pedrayo, Vicente Risco, Alexandre Bóveda e Ánxel Casal. 
Durante a súa mocidade liderou o galeguismo xuvenil e estudantil 
na Galicia da II República. Organizou en Vigo por encomenda de 
Álvaro de las Casas a Liña III do agrupamento xuvenil Ultreya, co 
cal participou na súa xeira de estudo á Misión Biolóxica de Pon-
tevedra na Semana Santa de 1932. Durante esta estadía no centro 
de experimentación e investigación dirixido por Cruz Galláste-
gui Unamuno descubriu a súa vocación polo estudo económico 
da realidade galega. Xuntamente, o contacto cos homes de Labor 
Gallega como Antonio Iglesias Vilarelle e Xosé Filgueira Valver-
de permitiulle recuperar a práctica relixiosa, apostando pola in-
culturación da Igrexa católica na lingua e cultura de Galicia.

Nas diversas iniciativas políticas nacionalistas destacou polo 
seu carácter emprendedor e o seu talento natural para a organi-
zación e o liderado, participando na fundación da Mocedade 
Galeguista de Vigo (1932), impulsando a creación da Federación 
de Mocedades Galeguistas (1934) e promovendo a constitución da 
Unión Galega de Estudantes (1936) e outras iniciativas asociati-
vas estudantís no Instituto de Vigo e na Escola Normal de Maxis-
terio de Pontevedra.

Entre 1933 e 1936 estudou Maxisterio en Pontevedra, sen-
do sancionado tras a Guerra Civil pola súa afiliación galeguista. 
De forma simultánea acompañou estudos cos de Dereito, que re-
mata no 1940 tras participar na guerra como oficial de artillería 
do exército sublevado. No verán de 1945 foi nomeado secretario 
técnico do Partido Galeguista reconstituído na clandestinidade. 
Canda a Ramón Piñeiro e Francisco Fernández del Riego ideou 
a fundación da Editorial Galaxia (1950) dentro da estratexia de 
resistencia político-cultural do galeguismo á ditadura franquista. 
O 25 de xullo de 1969 foi detido pola policía franquista á saída 
da misa de Rosalía en San Domingos de Bonaval, sendo axuizado 

e condenado polo Tribunal de Orde Pública e, posteriormente, 
absolto polo Tribunal Supremo. Durante a Transición presidiu o 
Partido Popular Galego (PPG) integrado no Equipo Demócrata 
Cristián do Estado español.

Profesionalmente combinou a docencia universitaria co 
exercicio da avogacía. Foi catedrático de Dereito e Economía da 
Empresa na Escola de Enxeñeiros Técnicos Industriais de Vigo, 
traballando como asesor xurídico da Caixa de Aforros de Vigo, do 
grupo Zeltia, Corporación Noroeste e outras empresas e gremios 
económicos, como o conserveiro e madeireiro. 

A paixón pola lectura, a conversa, o teatro, a música e o de-
buxo —especialmente o retrato e a caricatura— marcaron as súas 
afeccións persoais. No 1987, xunto coa súa dona e os seus irmáns 
Celso e Manuel Isla, creou a Fundación Isla Couto en memoria do 
seu irmán Ramiro co obxectivo de “repensar Galicia, proxectar 
Galicia, facer Galicia” como unha sociedade e cultura abertas ao 
mundo desde a nosa identidade diferenciada como pobo.

A DEVOTA PAIXÓN POR GALICIA

Membro de número da Real Academia Galega (1999) e dou-
tor honoris causa pola Universidade de Vigo (1999). Militante do 
Partido Galeguista durante a II República. Secretario xeral da 
Mocedade Galeguista de Vigo (1933), secretario de organización 
da Federación de Mocedades Galeguistas (1934-1935) e funda-
dor da Unión Galega de Estudantes (1936). Organizou os agrupa-
mentos xuvenís Ultreya en Vigo (1932) e colaborou co Seminario 
de Estudos Galegos como alumno-bolseiro nas xeiras de inves-
tigación de 1935 no Deza e de xullo de 1936 en Fisterra. Presi-
dente do Partido Popular Galego (1977) e candidato ao Congreso 
dos Deputados nas eleccións xerais de xuño de 1977. Foi un dos 

socios promotores e fundadores da Editorial Galaxia da que foi 
conselleiro delegado (1950-1996) e presidente do seu consello de 
administración (1996-2012). Fundador e director da pioneira Re-
vista de Economía de Galicia (1958-1968), dirixiu tamén a Revista 
Galega de Estudios Agrarios (1979-1987). 

Padroeiro e secretario da Fundación Penzol (1963), mem-
bro fundador da Fundación Otero Pedrayo (1979) e do Padroado 
Rosalía de Castro (1947), apoiou a refundación do Seminario de 
Estudos Galegos (1979) e a creación do Museo do Pobo Galego 
(1976).

Fundador e presidente de SEPT (1965), editorial responsable 
da introdución da liturxia católica en galego e da tradución da Bi-
blia ao galego, e padroeiro da Fundación Luis de Trelles. Presiden-
te da Comunidade de Vida Cristiá Nosa Señora da Guía-Santiago 
Apóstolo de Vigo e da Comisión Diocesana de Xustiza e Paz de 
Tui-Vigo.

Presidente da Asociación de Investigación Metalúrxica do 
Noroeste (AIMEN), da Fundación Wenceslao Fernández Flórez e 
do Instituto Galego de Estudos Comunitarios (IGESCO).

RECOÑECEMENTOS E DISTINCIÓNS

Memorial Xoán XXIII (1986); Medalla Castelao (1987); Pre-
mio Trasalba (1992); Insignia de Ouro da Universidade de Santia-
go de Compostela (2001); Trofeo Galeguidade no Mundo (2001), 
Premio Laxeiro (2006); Premio Galiza Mártir (2010); economista 
de honra do Ilustre Colexio de Economistas de Pontevedra (1993); 
socio de honra da Asociación de Amigos da Cultura de Ponte-
vedra (1974), do Colexio de Enxeñeiros Técnicos Industriais de 
Vigo (2000) e da Sociedade Cultural e Deportiva de Raxó (1994); 
conselleiro honorífico da Asociación Álvaro de las Casas (2003).

No ano 1992 celebrouse no Concello de Poio a primeira edi-
ción do concurso literario Xaime Isla Couto de poesía e relato cur-
to co gallo da Semana das Letras Galegas, e en agosto de 2010 foi 
inaugurouse na aldea mariñeira de Raxó (Poio) o Centro Cultural 
Xaime Isla Couto, onde se instalou en 2017 de forma permanente 
a exposición Xaime Isla Couto: raíz e utopía de Galicia.





UNHA CONVERSA CON XAIME ISLA COUTO

MARÍA LUÍSA BREY, ODN

NOTA DO EDITOR1

No ano 1998 María Luísa Brey, xornalista e relixiosa da Com-
pañía de María, publicou en SEPT O intelectual galego e Deus, 
libro no que recollía as súas conversas con Augusto Assía, Xosé Luís 
Barreiro, Carlos Casares, Xosé Chao Rego, Manuel Fraga, Xoa-
quín García de Dios, Domingo García-Sabell, Marina Mayoral, 
Luz Pozo Garza, Xoán Rof Carballo, Uxío Romero, Andrés Torres 
Queiruga e Pilar Wirtz Molezún. Daquela puido resultar sorpren-
dente a ausencia de Xaime Isla nese amplo catálogo de persoeiros. 
Pero a dilixente María Luísa abofé que conversara con el. Fixérao 
á altura de 1993 e enviáralle un borrador da entrevista. Mais igno-
ramos os motivos polos cales a conversa ficou inédita e non se incor-
porou ao volume publicado, ficando esquecida entre as moreas de 
papeis que ateigaban o despacho de Xaime na rúa da Laxe en Vigo.

Como resultado dos traballos de organización do arquivo 
persoal de Xaime Isla, custodiado pola Fundación Isla Couto, 
atopouse o borrador da transcrición da conversa en castelán que 
a entrevistadora lle remitira. Sen desbastar, a entrevista ofrece o 
retrato máis preciso de Xaime desde as entrañas da fe e da mili-
tancia cristiá galeguista. Nela reflíctese unha Igrexa vivenciada e 

1. Tradución, edición e notas ao coidado de Xosé L. Pastoriza Rozas.

galeguizada polo amor xeneroso e entregado dunha comunidade 
exemplar. Homes e mulleres que amaron a Deus e á súa Igrexa en 
galego nuns tempos pasados e presentes de cativo recoñecemento e 
preguiceira visibilización da nosa lingua e cultura na vida da Igre-
xa galega. Ao tempo, na intimidade do diálogo Xaime Isla reali-
zou a máis ampla evocación existente das súas raíces e veciñanzas 
intelectuais, configurándose unha esquemática autobiografía inte-
lectual que deita luz sobre as súas fidelidades humanistas e a súa 
identificación coa tradición intelectual cristiá francesa.

Co fin de divulgar este documento de gran valor biográfico e 
histórico, traducimos a entrevista para o galego, revisamos o tex-
to, realizamos algunhas correccións necesarias en datas e nomes e 
integramos unha serie de notas para facilitarlles aos lectores unha 
mellor comprensión da mesma. 

Ao tempo, esta publicación póstuma quere render homenaxe a 
María Luísa Brey e á súa vida de compromiso pola renovación da 
Igrexa.

NOTA BIOGRÁFICA 

María Luísa Brey naceu na parroquia de Santo Estevo de Oca, 
no concello da Estrada, en marzo de 1928, onde impartiron clase os 
seus pais, os mestres Pedro Brey Guerra e Purificación Álvarez Rico. 
Relixiosa da Compañía de María, tres dos seus irmáns tamén consa-
graron a súa vida ao servizo da Igrexa: un irmán como crego dioce-
sano e dúas irmás como relixiosas de San Xosé de Cluny e das Irmás 
dos Anciáns Desamparados. Xornalista políglota cunha profunda 
vocación intelectual, residiu no Brasil, Roma e Inglaterra. Nos anos 
1965 e 1966 recibiu unha bolsa da Fundación March para inves-
tigar en Londres e Oxford sobre as achegas do cardeal Newman ao 
xornalismo inglés do século XIX. Ao seu regreso, foi superiora da 

Compañía de María en Santiago de Compostela, residindo poste-
riormente na Coruña. O 1 de xullo de 2009 finaba en Compostela. 
Especialista en temas relixiosos e boa coñecedora da vida eclesiás-
tica española foi autora de numerosos artigos en xornais e revistas, 
como Encrucillada e Padres y Maestros. Colaboradora asidua da 
revista Vida Nueva con diversas entrevistas e artigos, foi responsa-
ble de seccións estables, como “Comentario de la Palabra”. Mestra 
na arte da entrevista, publicou libros de conversas con persoeiros 
senlleiros da vida intelectual, política e relixiosa galega e españo-
la, como se recolle en Conversaciones con el cardenal Tarancón 
(Mensajero, 1994), O intelectual galego e Deus (SEPT, 1998) e La 
Iglesia del siglo XX. Nombres, hechos, libros (Mensajero, 2000).

UNHA CONVERSA CON XAIME ISLA COUTO

Don Xaime Isla Couto —catedrático de economía, escritor e po-
lítico— é un galeguista de primeira hora. Nos recontos e memorias 
non sempre aparece entre os grandes, pero é un deles. Posconciliar 
antes do Concilio, segundo Ramón Piñeiro, loitou decididamente 
canda ao padre Seixas por introducir o galego na liturxia. Ten 
o talante positivo, pacificador, pero resistiuse nobremente —can-
do isto era atípico— á conivencia Igrexa-Estado. Quixo liberdade 
evanxelizadora para a Igrexa sen ataduras de ningunha caste. Con 
mestría, o intelectual Xaime Isla soubo vivir a súa fe, de fonda 
raizame teolóxica, en perfecta e leda simbiose co mundo da cultura. 

Carlos Casares, co gallo da homenaxe que se lle tributou en 
Trasalba a don Xaime —Premio Trasalba 1992— dixo algo que o 
retrata certamente: “A súa extraordinaria intelixencia está mesmo 
por riba da súa enorme bondade”. García-Sabell díxome que era 
“unha conciencia de enorme pureza”. Xaime Isla é, efectivamente, 
un home bo. Se houbese que procurar dez homes xustos en Galicia, 

coma no célebre regateo entre Abraham e o seu Deus, de certo que 
estaría entre os primeiros da lista para honra da nosa Terra2. Por iso 
creo que a súa fe está tamén á altura da súa bondade e intelixencia.

A característica de don Xaime, ademais, é o entusiasmo, o 
lume que pon en todo. E ese entusiasmo —do grego “en theos”: 
paixón, deus interior— reflíctese en todo. A súa verba, moi rica, é 
un turbillón de vivencias, de intuicións. Resulta difícil, e ao tempo 
estimulante, seguilo no seu discurso, na súa escalada razoadora.

A FAMILIA, VIVEIRO DA FE

Don Xaime cóntame a fermosa historia dunha familia cristiá, 
entrañablemente unida e sacrificada até o heroísmo. Insiste na con-
sistencia da súa fe e na importancia das raíces.

Nacín en Santiago de Compostela nunha familia humilde con 
orixe campesiña3. Meu pai naceu ao pé do pazo de Oca e a miña 
nai en Arnois, nas Terras da Ulla. Saíron da aldea para procurar 
traballo en Santiago de Compostela onde meu pai foi garda civil, 
por iso nacín na casa cuartel que estaba na praciña de San Mi-
guel dos Agros, fronte a San Martiño Pinario4. Teño un cadriño do 
pintor Villafínez que a reproduce. Fun acólito na igrexa de San 
Miguel dos Agros. Cando meu pai se licenciou fomos vivir preto, 
na rúa dos Loureiros, 125.

2. Xén., 18, 16-33.
3. Xaime Isla naceu en Santiago de Compostela o 23 de outubro de 1915, sendo 

bautizado co nome de Jaime Lorenzo Isla Couto.
4. Os pais de Xaime eran naturais da Estrada: Fidel Isla Araújo (Santo Estevo 

de Oca, A Estrada, 1869-Vigo, 1964) e Manuela Couto Pazos (San Xiao de 
Arnois, A Estrada, 1868-Vigo, 1971).

5. O pai de Xaime, Fidel, ingresou na Garda Civil en agosto de 1898, pasando 
á reserva en 1920. Prestou servizo nos postos de Cambados, Vilagarcía de 
Arousa e Santiago de Compostela.

Meu pai era un home cunha enorme vitalidade. Disque fora o 
mellor bailador de muiñeira do Val da Ulla. Mesmo hai un retrato 
estupendo de Laxeiro onde aparece bailando. Un home extraor-
dinario, pero non tiña cultura ningunha. Xa de casados miña nai 
aprendeulle a ler e escribir. Morreron os dous moi maiores, meu 
pai con noventa e cinco anos e miña nai con cento e tres. Non 
tiñan nada: tan só unha gran relixiosidade que nos transmitiron.

Podo dicir que a miña fe está moi viva. Xa desde pequeno 
fun moi relixioso. Asumir tan cedo a fe dunha maneira consciente 
resultou para min unha gran vantaxe. Primeiramente con esa ensi-
nanza tradicional do país, co influxo da nai que lle aprende ao neno 
a rezar e tamén co exemplo, porque ía á igrexa, ás procesións e aos 
cultos, sempre da man do meu pai6. Estiven en Santiago até os sete 
anos, cando marchamos para Vigo, onde estudei nos salesianos7. 

Lembro un enfado ben grande que tiven de pequeno. Un do-
mingo de Ramos escolleron os doce apóstolos para lle lavar os 
pés, entre os que estaba eu. E devecía por ser Santiago por aquilo 
do meu nome, Xaime. Pero non me escolleron. Foi unha gran con-
trariedade íntima que non me puxesen o nome de Santiago pero 
nunca llo contei a ninguén8.

6. Fidel Isla Araújo foi terciario franciscano e membro da Adoración Noctur-
na, na que ingresa na Quenda 2ª Corazón de María no ano 1928 até o seu 
falecemento en 1964. En 1971 recolleu o testemuño na Quenda 4ª María 
Auxiliadora o seu fillo Manuel Isla Couto deica a súa morte en 1990, sendo 
relevado por Xaime na mesma quenda, co mesmo distintivo e empregando o 
manual do seu irmán.

7. O 10 de outubro de 1923, a piques de cumprir oito anos, a familia trasladouse 
a vivir a Vigo. A estadía de dous anos (1925-1927) no colexio dos salesianos 
da Ronda deixou unha fonda pegada no seu espírito, espertando nel unha 
vocación polo ensino e un forte e aberto sentido do social.

8. Na adolescencia, Xaime mudou o nome a Sant-Yago na súa correspondencia 
co editor galeguista Ánxel Casal que se conserva no Arquivo da Fundación 
Isla Couto. Tamén empregou como pseudónimo o nome de Santiago Fernán-
dez para publicar artigos n’A Nosa Terra durante a II República e no “Suple-
mento del Sábado” do xornal compostelán La Noche en 1949.

Teño un recordo moi rico e moi intenso daqueles primeiros 
anos. Na casa viviamos todos cunha grande alegría e un enor-
me sentido do humor. Todos coma unha piña axudando aos meus 
pais9. Dous dos meus irmáns estudaban polas tardes na Escola de 
Artes e Oficios de Vigo e outros ían traballar nun comercio. Lem-
bro que o meu irmán Celso chegaba á casa e lle entregaba á miña 
nai as propinas que recibía por levar paquetes.

E todos estaban pendentes de min, traballando para que es-
tudase. É unha lembranza impagable. A miña familia foi un exem-
plo de esquecemento propio e de entrega aos demais que se notou 
logo nas súas vidas. O meu irmán Celso, que era moi intuitivo e 
traballou de axente comercial, cedeu o seu negocio de representa-
cións aos empregados. E estes quéreno moito.

GALEGUISTA DESDE A INFANCIA

Concretamente, a que se dedicou.
Fun catedrático de Dereito e Economía da Empresa na Esco-

la de Enxeñería Técnica Industrial de Vigo e avogado10. Non tiña 

9. Xaime Isla naceu no seo dunha familia numerosa, sendo o máis novo de nove 
irmáns: Ramiro (1896), Ana (1900), Fidel (1902), Blanca Sara (1905), Flora 
(1908), Manuel (1910), Celso (1911), Manuela (1913) e Xaime (1915). Outro 
seu irmán morreu ao pouco de nacer.

10. Xaime Isla foi nomeado profesor numerario por oposición libre de Dereito e 
Economía de empresa da Escola Universitaria de Peritos Industriais de Vigo 
en novembro de 1946. Entre 1933 e 1936 realizou estudos de Maxisterio 
polo Plan Profesional na Escola Normal de Pontevedra, sendo expedientado e 
sancionado pola súa afiliación galeguista. Realizou de forma simultánea estes 
estudos cos de Dereito na Universidade de Santiago de Compostela. Rematou 
Dereito en dous cursos intensivos entre 1939 e 1940. A súa vocación inicial 
era a Filosofía e tras rematar Maxisterio quería trasladarse a Madrid para 
continuar estudos na Facultade de Filosofía e Letras dirixida por Manuel 
García Morente.

pensado exercer a avogacía na miña vida, pero non me quedou 
outra. En Vigo traballei moito de avogado de gremios industriais, 
como o madeireiro e conserveiro11.

Pero teño que volver á familia para concretar isto. O meu 
irmán maior, Ramiro, era un estudante excelente pero, ao ver 
como se sacrificaban os meus pais para darnos estudos, emigrou 
con quince anos á Arxentina cun tío noso que estaba ben situa-
do. A primeira carta que lle escribín foi estando nos salesianos. 
E comezamos unha correspondencia que durou de 1927 a 1931. 
Esta correspondencia foi para min un tesouro e a mellor fonte de 
información que tiven. Unha especie de universidade a distancia, 
pero unha universidade magnífica porque estaba tecida de intere-
se e afecto. A carreira que Ramiro non puido facer, proxectouna 
sobre min. E mandábame libros e revistas xunto cunhas cartas 
moi longas12.

En galego, claro…
Si, porque Ramiro era galeguista. Xa o era cando vivía en 

Santiago, pero en América contactou cos galeguistas e xa podes 
imaxinar. Máis tarde, cando regresou tomou contacto coa Xeración 
Nós e coas Irmandades da Fala. E en 1923 regresou á Arxentina 
coa encomenda de Vicente Risco para establecer unha delega-
ción da Irmandade Nazonalista Galega, fundando e dirixindo a 

11. Tras rematar Dereito entrou en contacto con Adolfo Gregorio Espino, avoga-
do e alcalde da cidade entre 1923 e 1927. Xaime herdou o seu despacho e a 
súa asesoría xurídica da Caixa de Aforros de Vigo. Posteriormente incorporou 
a asesoría xurídica de Zeltia, Cementos Cosmos e de gremios no eido da 
madeira e a conserva.

12. Ramiro enviáballe a Xaime as revistas arxentinas Billiken e Caras y Caretas. 
De adolescente enviáballe A Nosa Terra, Céltiga, A Fouce, Terra e revistas 
da Universidade de Buenos Aires e da Universidade de La Plata, así como a 
Gaceta Literaria de Madrid. E tamén lle aboaba a subscrición ás obras publi-
cadas pola Editorial Nós. 

revista Terra, versión irmá e emigrada de Nós13. Foi o pioneiro do 
galeguismo político en América. Na revista Céltiga era responsa-
ble da sección “Idearium galeguista”14. Máis tarde fundou outra 
revista moi nacionalista e radical, A Fouce15. Isto foi na súa mo-
cidade. Despois xa se fixo máis atemperado. Na Arxentina estivo 
promovendo e axudando en todas cantas iniciativas servisen para 
concienciar a emigración16. 

Tiña unha gran preocupación por Galicia que individualizou 
e concretou en min a través desas cartas. Andaría polos doce anos 
cando lle escribín a miña primeira carta en castelán. Respondeu-
me en galego e animábame a que o empregase na nosa correspon-
dencia porque el me corrixiría. Nesas cartas falábame de arte, de 
poesía, de Galicia, de Valle-Inclán, de Cervantes17. Ramiro facía 
gravados e eu, que tamén debuxaba, mandáballe os meus debu-
xos. E enviábame revistas de todo tipo. Lembro que ao rematar 

13. A ING constituíuse formalmente en Buenos Aires o 4 de agosto de 1923 con 
dezaseis membros, entre os que estaban Eduardo Blanco Amor, Francisco 
Lamas Barreiro, e tres curmáns maternos de Ramiro e Xaime: Xenaro, Rami-
ro e Manuel Fernández Couto. A publicación de Terra realizouse entre xuño 
e outubro de 1923, chegando a un total de cinco números.

14. A revista Céltiga. Revista Gallega de Arte, Crítica, Literatura y Actualida-
des publicouse entre setembro de 1924 e xullo de 1932. Ramiro Isla, canda 
Blanco Amor, editou a súa sección “Idearium galeguista” entre setembro de 
1925 e agosto de 1926. 

15. O xornal A Fouce publicou catro números nunha primeira etapa no ano 1925. 
Posteriormente, entre febreiro de 1930 e xullo de 1936 foi editada ininte-
rrompidamente pola Sociedade Nazonalista Pondal. Neste xornal, Ramiro 
colaborou con artigos arredistas e gravados en linóleo.

16. Colaborou coas iniciativas de apoio ao Seminario de Estudos Galegos, de 
creación da Institución Protectora do Libro Galego ou da Sociedade Protec-
tora da Escola Galega.

17. Lográronse conservar vinte e catro das cartas que o seu irmán lle envía entre 
1927 e 1930. En agosto de 1936 unha irmá prendeu lume a toda a documen-
tación política e persoal comprometedora que se atopaba no piso de Ramiro 
na rúa de García Barbón en Vigo, tras dun previo frustrado rexistro policial no 
domicilio paterno na rúa México no vigués barrio de Casablanca.

o bacharelato elemental, mandoume unha selección de libros da 
Colección Labor que se editaban en Barcelona. Tamén o Espasa, 
unha xeografía universal que viña de publicarse, un dicionario e 
outros moitos libros. Tamén me mandou un proxecto de biblioteca 
galega para que a puidese organizar. Grazas a isto fun adquirindo 
unha formación literaria realmente extraordinaria.

En Vigo tamén me movía. Co meu profesor de Literatura, Je-
rónimo Toledano, que era xenro de Valle-Inclán, traballaba inten-
samente, profundando no galeguismo e en todo o que era afín18. 
Con algúns compañeiros do instituto fundara unha Asociación Es-
colar de Iniciación Cultural desde a que enviamos un telegrama 
de adhesión á derradeira asemblea das Irmandades da Fala. Máis 
tarde, coas preocupacións políticas que foron xurdindo, forma-
mos, no ano 1931, unha Agrupación Escolar ao Servizo da Repú-
blica. E o 14 de abril, catro ou cinco horas antes que en Madrid, 
proclamamos a República no Instituto de Vigo. Proclameina cun-
ha bandeira republicana que tiñamos preparada. 

ADOLESCENCIA ANTIRRELIXIOSA

A pesar de todo, era cristián practicante.
Nesa época non tanto. Nos salesianos tiña un grande amigo 

un pouco atolado19. Houbo unha lea no colexio, cunha discusión 
forte, e expulsárono. No Instituto de Vigo, onde ingresamos os dous 
en 1927, converteuse nun anticlerical furibundo. Discutiamos e 

18. O coruñés Jerónimo Toledano Cañamaque, catedrático de Literatura, foi di-
rector e secretario do Instituto de Vigo. Casou con María de la Concepción 
(Concha) Valle-Inclán. Tras o golpe de Estado de 1936 foi depurado. Finou 
o 31 de outubro de 1955 en Madrid cando era profesor de Lexicografía na 
Escola Oficial de Xornalismo e catedrático de Literatura no Instituto de Al-
bacete.

19. José Fernández Vila, integrante da Mocedade Galeguista de Vigo.

pedíalle que non desprestixiase a República, pois coa súa acti-
tude predispuñamos contra ela a unha serie de xentes cristiás. 
Lembro que veu de visita ao instituto o bispo de Tui e acordamos 
recibilo friamente, sen himnos nin homenaxes20. Con todo, previn-
do que non ía resultar así, preparamos unha asubiada. Foi un acto 
de puro gamberrismo. Organizouse un consello de disciplina e ex-
pulsaron do instituto o meu amigo. A min, en cambio, defendéron-
me os profesores máis novos para non me estragar o expediente.

Como volveu á práctica relixiosa?
Volvín, en primeiro lugar, polo substrato básico da formación 

familiar, pero tamén influíu moito o grupo Labor Gallega de Pon-
tevedra, que editaba a revista Logos, un boletín católico mensual 
en galego que se publicou entre 1931 e 193621. Tamén influíu 
neste cambio a miña estadía na Misión Biolóxica de Pontevedra 
cos Ultreya na Semana Santa de 1932. Asistimos aos oficios no 
mosteiro de Poio precedidos por unha explicación da misa gre-
goriana por Iglesias Vilarelle, un dos fundadores de Logos, e Fil-
gueira Valverde. Tampouco perdera o contacto cos salesianos, que 
persistiu toda a miña vida. Fun presidente da Asociación de Anti-
gos Alumnos e axúdoos sempre que podo22. A mocidade, con todo 
o problema da droga, precisa coma nunca dun novo Don Bosco 
adaptado a este novo contexto.

Despois da Guerra Civil tomei contacto co grupo das Con-
versacións Católicas Internacionais de Donostia e tamén algo 

20. Antonio García y García, bispo de Tui entre 1930 e 1938, visitou o Instituto 
en marzo de 1931.

21. Labor Gallega foi dinamizada e impulsada por un grupo de católicos ga-
leguistas, entre os que estaban Francisco Javier Sánchez Cantón, Antonio 
Iglesias Vilarelle e Xosé F. Filgueira Valverde.

22. Foi presidente da Asociación de Antigos Alumnos dos Salesianos en Vigo 
entre 1944 e 1945, vicepresidente da Xunta Rexional en 1967 e conselleiro 
nacional dos Antigos Alumnos Salesianos.

coa Asociación Católica de Propagandistas23. Hoxe en día sigo 
a traballar na comunidade cristiá Nosa Señora da Guía-Santia-
go Apóstolo, fundada polo padre Seixas, unha comunidade cunha 
proxección moi ampla.

Os primeiros días do Movemento en xullo de 1936 tivemos 
en Pontevedra unha microigrexa das catacumbas. Reuniámonos 
no baixo da casa de Iglesias Vilarelle os sábados. Levabamos tra-
ducida ao galego unha homilía do padre Pérez de Urbel, e xun-
tabámonos para rezar unhas oracións en galego mentres Iglesias 
Vilarelle tocaba o harmonio.

Non o podían facer nunha igrexa?
Non, porque entón era o comezo do Movemento e todo re-

sultaba moi perigoso24. Daquela estaba mobilizado en artillaría e 
logo marchamos á fronte25. Ao volver, continuamos traballando en 
Pontevedra e formamos parte da organización Deus Fratesque Ga-
llaeciae, da que conservo o carné e o regulamento26. Nesa época en 

23. As Conversacións Católicas Internacionais de Donostia celebráronse entre 
1947 e 1959, coordinadas e animadas polo científico e intelectual católico 
Carlos Santamaría Ansa coa colaboración do escritor e europeísta José Mi-
guel de Azaola. Azaola foi o enlace cos galeguistas de Galaxia para a promo-
ción do europeísmo en Galicia nos anos 50, especialmente a través da figura 
de Ramón Lugrís.

24. No intre do golpe de Estado atopábase de xeira en Fisterra co Seminario de 
Estudos Galegos. Ao regreso a Vigo, acochouse na escola da súa irmá Blan-
ca no Casal (O Porriño). A finais de decembro de 1936, canda o seu irmán 
Ramiro, tentou fuxir a Portugal, pero o seu irmán foi detido en Verín, onde 
contactaran co desterrado Valentín Paz-Andrade.

25. Causou alta no Rexemento Lixeiro de Artillaría nº 15 de Pontevedra en febreiro 
de 1937 e participou na batalla de Teruel e na batalla de Aragón. Licenciouse 
co grao de brigada de complemento, aínda que fora promovido ao remate da 
Guerra Civil a alférez de complemento, ascenso que nunca se formalizou.

26. O grupo Deus Fratresque Gallaeciae creouse en Pontevedra nos anos 20 e 
en 1935 publicaron os seus estatutos, elaborados por Xosé Luís Fontenla 
Méndez. Con este grupo colaboraron Xosé Filgueira Valverde, Paulino Pedret 
Casado, Xesús Carro e mozos católicos galeguistas.

Pontevedra, con Filgueira Valverde moi activo, coñecín a revista 
Esprit, do movemento personalista de Emmanuel Mounier.

 
Pero o influxo familiar, ao seu xuízo, foi básico.
Enorme e decisivo. Pasoulle tamén ao meu irmán maior Ra-

miro, que estivo máis tempo ausente da vida da fe. Pero ao final, 
volveu tamén. O que máis o axudou a integrarse plenamente na 
Igrexa foron as misas galegas do padre Seixas. Como xa non esta-
ba Seixas en Vigo, Ramiro pediume antes da súa morte que busca-
se algún dos cregos amigos para falar con el e confesarse.

Daquela, eu traballaba moito na aldea —na espléndida co-
munidade parroquial de San Gregorio de Raxó, en Poio— e viña 
velo a Vigo con frecuencia. Ramiro regresara de América xa maior 
e enfermo. Vivía no piso oitavo do noso mesmo edificio en Vigo. 
Contáballe todo o que faciamos na comunidade parroquial, na 
catequese, cos adultos, e un día pediume: “Podías ti facer por 
min algo do que fas por eses rapaces?”. Entón tróuxenlle o padre 
Xesús Gago, párroco do Sagrado Corazón, e logo un xesuíta, o pa-
dre Vicente Lousa27. Ambos os dous viñeron canda Ramiro, sobre 
todo Lousa, que dixo misa por el na casa e tamén no seu cuarto 
do hospital. Ao final da súa vida, o meu irmán estaba tocado cer-
tamente.

27. Xesús Gago foi párroco da parroquia viguesa do Sagrado Corazón e vigai-
ro xeral da diocese de Tui-Vigo. Vicente Lousa Rodríguez foi dos primeiros 
cregos en dicir misa en galego na súa localidade natal. Como superior da 
residencia dos xesuítas de Santiago, o 25 de xullo de 1969 pronunciou a 
homilía da misa de Rosalía tras da cal Xaime Isla, o doutor ourensán Carlos 
Guitián Rodríguez e o membro do coro vigués Ondas do Mar de Vigo, Fidel 
Villar, foron detidos polo canto do “Venceremos nós” e o suposto berro de 
gritos subversivos como “Viva Galicia ceibe” ou “Liberdades para Galicia”. 
Este episodio e as consecuencias xudiciais para Xaime aparecen descritas 
polo miúdo na achega de Marcelino Agís a este volume.

FUNDACIÓN ISLA COUTO

Con motivo da morte do meu irmán Ramiro creamos a 
Fundación Isla Couto para colaborar coa Fundación Penzol e 
fundamos o Instituto Galego de Estudos Comunitarios (IGES-
CO), que ten como obxectivo fomentar no país conciencia de 
comunidade a todos os niveis, desde a célula básica até a máis 
universal28. 

A Fundación, primeiramente, ía ser un legado para a Fun-
dación Penzol, sen personalidade independente. Pero os meus 
irmáns querían que a obra perdurase por separado, porque a Fun-
dación Isla Couto ten como un dos seus obxectivos a incultura-
ción dos valores cristiáns en Galicia e propugnar un intercambio 
necesario entre todos os humanismos. A min tamén me parecía 
que levar estas cuestións á Penzol non estaba ben xa que non todo 
o mundo podía estar de acordo. Este piso onde estamos vai ser o 
domicilio desta terceira finalidade29.

O primeiro obxectivo da Fundación Isla Couto consiste en 
crear unha biblioteca de Ciencias Humanas para a Fundación 
Penzol que sirva de instrumento metodolóxico e de formación xe-
ral para os que traballan sobre a realidade económica de Gali-
cia. A Fundación Penzol conta cunha das mellores bibliotecas de 
Galicia, pero de fondo galego. Logo, todos os que vaian traballar 
sobre a problemática social, histórica e cultural de Galicia terán 
alí unha biblioteca de alcance interdisciplinar: antropoloxía, lin-
güística, historia, socioloxía. Estamos a instalala nos antigos locais 

28. A acta fundacional asinouse en Vigo o 31 de decembro de 1987 por parte 
de Manuel Isla Couto, Celso Isla Couto, Xaime Isla Couto e Cristina Nóvoa 
Pedreira. 

29. A Biblioteca de Humanidades da Fundación Isla Couto conta cunha sección 
de ciencias relixiosas e espiritualidade integrada por preto de tres mil volu-
mes. Esta sección está instalada e aberta ao público polas mañás en Vigo, na 
rúa Vázquez Varela 54, 3º andar.

da Fundación Penzol, que agora se trasladou á Casa Galega da 
Cultura, en Vigo30.

LITURXIA EN GALEGO

Vostede foi un dos pioneiros da misa en galego.
Xa desde os anos 40, cando traballaba co grupo de Ponte-

vedra, no que estaba, entre outros, Fontenla Méndez, pensamos 
facer un ordinario da misa en galego31. Conservo un exemplar que 
a miña muller pasou á man o mesmo ano que casamos32. Trátase 
da tradución ao galego desde o latín que fixemos do ordinario da 
misa. Estreámolo co gallo da morte dun galeguista notable que 
morreu por esas datas. Cando chegou o Concilio Vaticano II e a 
aprobación das linguas vernáculas para a liturxia, pensamos que 
era o momento de que a Igrexa asumise o galego. E presentamos 
esta tradución do Misal á aprobación do cardeal Quiroga Palacios. 
A primeira misa pública en galego díxose no ano 1965 na misa 

30. A sección de ciencias sociais da Biblioteca de Humanidades da Funda-
ción Isla Couto sufriu as consecuencias da expansión inmobiliaria da antiga 
Caixanova. No ano 2000 desaloxouse do antigo local da Fundación Penzol en 
Policarpo Sanz, 24, para a obra de rehabilitación do edificio destinado a sede 
da obra social de Caixanova, hoxe en día, sede en Vigo de Afundación. A sec-
ción de ciencias sociais, con máis de tres mil volumes catalogados, vai estar 
dispoñible na Universidade de Vigo na Facultade de Ciencias Económicas e 
Empresariais do Campus das Lagoas/Marcosende.

31. Xosé Luís Fontenla Méndez (Pontevedra, 1915 - 1999) estudou Maxisterio 
e participou canda Xaime nos Ultreya, na fundación da Federación de Mo-
cedades Galeguistas e no Seminario de Estudos Galegos. Tomou parte na 
fundación da Editorial Galaxia (1950) e SEPT (1966). Entre 1949 e 1950 
traduciu ao galego o evanxeo dominical publicado no “Suplemento de los 
Sábados” do xornal La Noche.

32. Cristina Nóvoa Pedreira e Xaime casaron o 29 de xuño de 1947. Non se ato-
pou devandito exemplar no Arquivo da Fundación Isla Couto. Non obstante, 
consérvase un ordinario da misa traducido ao galego e manuscrito polo propio 
Xaime titulado “Misa do Apóstolo Sant-Iago na lembranza de Rosalía” data-
do en Raxó (Poio) o 25 de xullo de 1949.

de Rosalía en Santiago de Compostela, sendo oficiada polo padre 
Seixas. Esta misa estaba organizada desde o ano 1932 polo grupo 
en Santiago de Deus Fratesque Gallaeciae e acudiamos sempre 
todos os galeguistas.

Daquela, os do grupo do padre Seixas en Vigo pedímoslle aos 
xesuítas que o liberasen doutras ocupacións para que se puidese 
dedicar á liturxia en galego. Connosco colaborou Domingo Fer-
nández del Riego, un farmacéutico irmán de Paco del Riego que 
viviu en Vigo e que fora da Xuventude Católica e das Mocedades 
Galeguistas de Santiago. E canda a Seixas e Del Riego estaba 
tamén Ramón Piñeiro. Se naquel momento non nos movemos, se 
cadra non teriamos aínda en Galicia liturxia en galego33.

O noso grupo de Pontevedra era reducido, sen apenas proxec-
ción exterior. Pero cando comeza o Concilio xa tiñamos traballa-
do con empeño por Galicia e pola defensa da súa lingua. Como 
cristián preocupábame moito o gran divorcio que existía entre a 
Igrexa e as realidades propias galegas por mor da mentalidade 
das xentes da Igrexa en Galicia. Aconsellábanos paciencia pois, 
ao seu xuízo, perigaba a unidade da patria. Ante esta realidade, 
en 1965 tratamos de organizar a editorial SEPT para sensibilizar 
a gran masa cristiá sobre a problemática e as reivindicacións con-
cretas da nosa terra en todos os eidos: cultural, social, relixioso, 
económico e político. Polo que se refire á liturxia en lingua ver-
nácula, SEPT e o seu contorno tiveron e teñen un papel moi im-
portante. Daquela fixemos uns manifestos e uns escritos. E mais 
fomos a Oviedo para entrevistarnos co cardeal Tarancón, que era 
presidente da Comisión de Liturxia da Conferencia Episcopal, e 
tratar a adaptación conciliar da liturxia ao galego34.

33. Sobre o compromiso de Xaime coa liturxia en galego e a inculturación cristiá, 
véxase a achega de Francisco X. Domínguez a este volume.

34. A entrevista co cardeal Tarancón tivo lugar o 27 de setembro de 1968. A ela 
asistiron Domingo Fernández del Riego, Xaime Isla Couto, Xosé Morente To-
rres, Manuel Santos Santorum, Manuel Vidán Torreira e o padre Xaime Seixas.

Que lle pareceu Tarancón
Fenomenal. Foi a visita da que saímos máis contentos, mes-

mo entusiasmados. Logo fomos a Madrid para levarlle ao secreta-
rio da Comisión de Liturxia o proxecto do misal en galego.

NON Á DEMOCRACIA CRISTIÁ

É partidario de que a democracia teña apelidos?
Non. Nin sequera cando empezamos caín no anzol. Busquei 

unha fórmula que seguía o pensamento de Manuel Giménez Fer-
nández, catedrático de Dereito Canónico en Sevilla e ministro de 
Agricultura no goberno de Gil Robles durante a República35. Era 
un home notable e moi apreciado pola oposición a Franco. Perten-
cía á ala máis renovadora e progresista e propugnaba unha refor-
ma social profunda. Foi precursor do que Joaquín Ruiz-Giménez 
fixo posteriormente con Izquierda Democrática.

Foi simpatizante deste partido?
Fun moi amigo de Ruiz-Giménez, que era e é unha gran per-

soa, pero politicamente paréceme unha desgraza. Así llo dixen a 
el, porque ademais poñerlle Izquierda…36

35. Manuel Giménez Fernández (Sevilla, 1896 - 1968) creou durante o franquis-
mo a Unión Demócrata Cristiana, un pequeno partido que se opuxo á ditadura 
cunha orientación social-cristiá. 

36. Durante a transición democrática, as relacións de Xaime e Ruiz-Giménez 
intensificáronse. O Partido Popular Galego (PPG), presidido por Xaime, in-
tegrouse no Equipo Demócrata Cristián do Estado Español ao que pertencía 
Izquierda Democrática. O PPG naceu en 1976 da fusión da Unión Democráti-
ca de Galicia (UDG), liderada por Xaime, e a Esquerda Democrática Galega, 
liderada por Fernando García Agudín, grupo político vinculado á Izquierda 
Democrática de Ruiz-Giménez. Legalizado en 1977, o PPG presentouse ás 
eleccións constituíntes de xuño en alianza co Partido Galego Social Demócra-
ta dos seus amigos Zulueta de Haz, Quico Domínguez e Domingo Fernández 

Sempre combatín a confusión da Igrexa co poder e coa po-
lítica neste país. Por iso abandonei Acción Católica despois de 
traballar intensamente nos tempos difíciles e de participar en ex-
periencias tan fecundas coma o xermolo do que foi máis tarde a 
HOAC [Hermandad Obrera de Acción Católica]37. Rovirosa era 
un grande home!38 E por estas mesmas razóns rexeitei tamén a in-
vitación insistente que se me fixo para entrar na Asociación Cató-
lica Nacional de Propagandistas. Unha das razóns que aducín foi 
que estaría con eles plenamente dentro da Igrexa tal e como co-
laboraba até entón: acudindo a exercicios espirituais ou asistindo 
a algunha actividade de estudo de calquera tipo. Pero o que non 
quería nin podía asumir era que a Igrexa aparecese identificada, 
en canto cristianismo, cunha concepción política como a do fran-
quismo. Nunca aturei a confabulación entre franquismo, política 
e Igrexa. Creo que loitei en solitario por un futuro posconciliar 
antes do Concilio.

A democracia cristiá xurdiu á defensiva para protexer a 
Igrexa do acoso do que era vítima, quizais polas súas culpas 
reais pasadas. De feito, non apareceu co apelido de cristiá, se-
nón como o Partido Popular que fundara don Luigi Sturzo39. Ese 
vén sendo o espírito que cómpre herdar xa noutro contexto e 
libre da contaminación política. Iso si, seremos moito mellores 
políticos canto máis profundamente cristiáns sexamos. Non con-
vén esquecelo. 

del Riego. Tras o fracaso electoral o PPG disolveuse en 1979. Unha historia 
que narra Carlos Baliñas na súa achega a este volume. 

37. Durante a Guerra Civil, colaborou coa Juventud de Acción Católica de Pon-
tevedra, artellada arredor do xornal Spes. Tras a guerra, en Vigo integrouse na 
Acción Católica e os seus movementos especializados.

38. Guillermo Rovirosa (Vilanova i la Geltrú, 1897 - Madrid, 1964) fundou a 
Hermandad Obrera de Acción Católica (HOAC) en 1946. 

39. Luigi Sturzo (1871-1959), crego e político italiano, fundou en 1919 o Partido 
Popular Italiano. Polo seu enfrontamento co fascismo e Mussolini estivo exi-
liado en Londres, París e Nova York entre 1924 e 1946.

Por iso, non era nin son partidario da democracia con ape-
lidos. Precisamente para que esta conserve o seu maior valor e, 
deste xeito, tamén poder exercer unha influencia máis libre de 
condicionamentos e unha oferta máis ampla sen exclusións nin 
capillismos. Ademais, habería que falar dunha nova esquerda que 
enriqueza e contrapoña dialecticamente ao concepto marxista de 
home unha concepción ética que teña por referencia última a raíz 
cristiá e humanista do noso mundo ao xeito da revolución perso-
nalista e comunitaria de Emmanuel Mounier.

O MARXISMO, TERCEIRA SECULARIZACIÓN DO CRISTIANISMO

Como catedrático de Economía, cre que a economía, tal e 
como afirma Marx, está na base de toda clase de produción artísti-
ca, filosófica, relixiosa ou política?

Marx foi un grande idealista. Mais a súa filosofía defínese como 
materialista porque coida a materia como a única verdade. Pero el 
mesmo afirma que o home ten que poñer esa materia ao servizo da 
condición humana. Velaquí a identificación entre o Marx materia-
lista e o espiritualista. De todos os xeitos, vivía no mundo cunha 
idea beata da ciencia, pois estamos nun contexto onde a utopía 
científica descartaba todo o demais. A ciencia ía descubrilo todo 
de xeito que as supersticións, incluída a relixión, desaparecerían. 
Xa que logo, a ciencia ía levarnos á verdade total. 

Marx asimilou este contexto e creou unha filosofía reducio-
nista. Agora ben, o seu impulso consistía en transformar a situa-
ción social, económica e política, e poñer o material ao servizo do 
home. Hai no marxismo, logo, un idealismo e un impulso positivo 
para a transformación da condición humana. Por este motivo afir-
maba que non se trataba de contemplar e interpretar o mundo 
senón que o realmente importante era cambialo.

Ademais Marx quería realizar unha análise da realidade 
para descubrir os factores subsecuentes. Por iso, ao meu xuízo, 
foi un dos pensadores que axudan a descubrir a necesidade de 
buscar o substrato da realidade. Habitualmente, acostuma dar-
se un movemento de análise puramente superficial que consiste 
en xulgar as consecuencias polas causas inmediatas. En cambio, 
Marx afirma que a explicación do que acontece non se atopa na 
superficie, senón que existe algo subxacente que o explica todo. 
A partir de Marx xorde ese impulso que fixo nacer un movemento 
de reivindicación e xustiza social a semellanza do que acontecera 
na Revolución Francesa. Con Marx coido que ten lugar a terceira 
secularización do cristianismo.

Explíqueme esta idea.
Non podemos esquecer que as grandes ideoloxías que move-

ron e moven a historia contemporánea, o liberalismo e o socialis-
mo, son na súa entraña unha secularización do cristianismo. Pero 
ambas as dúas operaron como reducións da idea cristiá. A primei-
ra absolutizando a liberdade individual que deriva no anarquis-
mo como extremismo utópico. E a segunda absolutizando o todo 
social e producindo, no seu extremo, o totalitarismo comunista.

A primeira secularización do cristianismo ten lugar coa Re-
volución Francesa e o seu lema “liberdade, igualdade e frater-
nidade”, un lema con fondura cristiá. Esta idea fórase xerando 
moito antes co Renacemento, cos humanismos ou Lutero. Un pro-
ceso que culmina nunha explosión de liberdade que dará orixe á 
Revolución Francesa. Pero o fondo, repito, é cristián. Lutero, por 
exemplo, quere recuperar o esencial do Evanxeo fronte á disolu-
ción de Roma e a venda das indulxencias. Xa que logo, actuou 
como un reformador positivo. O malo, tanto de Lutero daquela, 
como de Leonardo Boff, hoxe en día, é separarse da Igrexa, aín-
da que a natureza das súas separacións sexa distinta. Creo que 

a unidade verdadeira consiste naquela que acolle, favorece e 
estimula a variedade na diversidade. De todos os xeitos, Lutero 
comezou a facer algo totalmente necesario, unha reforma que con-
tinuamos os católicos co Vaticano II.

Non é habitual atopar segrares tan aperturistas como vostede, 
con tanta visión de futuro.

Ramón Piñeiro adoitaba dicir de min que era posconciliar 
antes do Concilio. Creo efectivamente que así é. Loitei moito du-
rante toda a vida por moitas cousas que se conseguiron despois 
no Vaticano II.

Como dixen, colaborei algo coa Asociación Católica de Pro-
pagandistas, pero cando se formulou o meu ingreso formal, non o 
quixen facer porque lles dixen que eles tiñan involucrada na súa 
organización toda unha concepción política temporal cunha forma 
determinada que se correspondía co sistema franquista. Respec-
tábaos pero identificaba esta postura como un perigo para a Igre-
xa. Xa o sinalara no seu tempo Jacques Maritain cando afirmaba 
que a Igrexa española estaba a facer algo que no futuro ía ser moi 
negativo para ela.

Que valores cristiáns dos que defendeu a Revolución Francesa 
seguen hoxe en día en vixencia?

A Revolución Francesa loitou pola liberdade e a igualdade, 
pero non conseguiu a fraternidade. Non obstante, este valor segue 
vivo e operante. Para min o valor central da Revolución Francesa 
sería a fraternidade, a través da cal o Evanxeo de Cristo aparece 
entrañado nela. Pero a Revolución Francesa tamén implicou gran-
des aberracións. Tróuxonos o individualismo e o capitalismo sal-
vaxe neoliberal no que habitan uns fallos tremendos con grandes 
desigualdades na sociedade. Non obstante, non se alcanzou o va-
lor da fraternidade, o especificamente cristián, porque representa 

a revolución do servizo e do amor, unha revolución que culmina, 
compensa e suple todas as demais revolucións.

A revolución socialista e outras equivalentes tiveron como 
logros a consecución da liberdade e da igualdade pero segue 
pendente a revolución da fraternidade. Unha das razóns desta 
eiva débese a que as filosofías que inspiran estas revolucións 
eliminan a transcendencia cando esta debería de operar como 
o seu fundamento último. Pero os seus logros en termos de li-
berdade e democracia son valores irrevogables e que se incor-
poraron á historia da humanidade. Pode haber algún retroceso, 
pero xa constitúen unha base que está asumida dunha maneira 
fundamental polo consenso máis profundo, amplo e permanente 
de toda a sociedade humana.

Que retos temos pendentes arestora?
Organizar un tipo de sociedade en que o eido económico en 

que se desenvolven a liberdade de iniciativa, a emulación e a 
competencia estea á súa vez sometido e condicionado por unha 
constitución na que prevalezan os valores ético-culturais e os 
factores propiamente políticos. O obxectivo é conseguirmos unha 
especie de equilibrio social. Así como Montesquieu inventou a 
teoría do equilibrio entre os poderes lexislativo, executivo e xu-
dicial, tamén a nivel macrosocial os sistemas ético-cultural, eco-
nómico e político teñen que estar equilibrados. Porque existen 
abusos excesivos, e menos mal que contamos cun sistema demo-
crático. Pero este sistema hai que facelo auténtico. Trátase dunha 
democracia demasiado formal que consiste en que gobernen as 
maiorías. Pero nunha democracia que non se propoña fundamen-
talmente a garantía da existencia das minorías acontece un certo 
fracaso da revolución da igualdade, que foi a socialista. A mani-
festación histórica desta revolución realízase a través do socialis-
mo real.



38 MARÍA LUÍSA BREY

Tense dito que xa están feitas todas as revolucións: política, 
económica e cultural, levadas a cabo, respectivamente, pola Re-
volución Francesa, a Rusa e a de maio do 68. Falta ao seu xuízo, 
a revolución do amor e da fraternidade. Aínda que penso que o 
cristianismo, máis que unha revolución, é unha sementeira lenta 
e silenciosa.

Efectivamente, a revolución cristiá vaise facendo en silencio. 
O silencio, realmente, é o que encerra toda a fecundidade da pa-
labra. Porque a palabra é limitada, como limitado é o home. Logo, 
nós temos que estar vixiantes para que esta fecundidade do silen-
cio, unha fecundidade inédita, plena, rica, espléndida, ilimitada 
se manteña sempre viva e floreza na palabra, que nós debemos de 
ir transformando, enriquecendo e facendo eficaz, sen manipulala 
nin utilizala.

O APOIO DE FRAGA

Fraga causoume moitos desgustos no terreo do galeguismo, 
pero agora está a cambiar40. Lembro que un día lle dixen que eu 
era galeguista desde que tiña uso de razón. E que era galeguista 
para que fose posible que algún día os homes como el falasen 
como estaban a falar dunha forma consecuente co galeguismo. En 
vésperas de tomar posesión da presidencia chamounos a Paco del 
Riego, a Ramón Piñeiro e a min. Xuntámonos con el dúas ou tres 
veces41.

40. Por exemplo, o 12 de xaneiro de 1968, unha resolución da Dirección Xeral 
de Prensa do Ministerio de Información e Turismo dirixido por Manuel Fraga 
Iribarne sancionou a Xaime como director da Revista de Economía de Galicia 
cunha multa de 25.000 pesetas por un editorial sobre o conflito marisqueiro 
nas rías galegas (“Conflictos: El problema marisquero”. Revista de Economía 
de Galicia 55-56, 1967, pp. 1-4).

41. Manuel Fraga foi presidente da Xunta de Galicia entre 1990 e 2005.

Por que vos chamou?
Chamounos para asesorarse e ver o que se podía levar a cabo. 

Por exemplo, en vida de Ramón Piñeiro chamounos a Piñeiro e 
a min para saber como ían as cousas no galeguismo e que se po-
día facer por Galicia no eido da cultura. Cando morreu Ramón, 
volveunos chamar42. Faleille entón da posibilidade de crear unha 
cátedra universitaria de pensamento galego cun padroado no 
que figurasen as tres universidades. Mandou que lle enviásemos 
ideas. Agora creouse unha especie de instituto de pensamento ga-
lego para organizar actividades, publicacións etc., arredor do que 
foron as preocupacións fundamentais de Piñeiro43.

O gran problema en Galicia localízase en conseguir que as 
cousas se vaian consolidando. Desde o noso grupo de Galaxia, 
con Piñeiro á fronte, traballaramos para que, en vez de recrear 
o Partido Galeguista, se profundase o galeguismo no seu aspec-
to cultural. Para todos nós, a renuncia ao Partido Galeguista re-
presentou unha renuncia tremenda porque representaba algo moi 
interiorizado, moi querido e real en cada un de nós. Non obstan-
te, pensando en Galicia e nas necesidades do momento e vendo 
que tiñamos por diante un longo prazo decidimos traballar neste 
campo cultural. Pensabamos que cando houbese en Galicia unha 
normalidade política e as forzas políticas e sociais de Galicia es-
tivesen galeguizadas, as cousas serían distintas.

Esta foi a idea de Piñeiro. E situámolo liberado en Santiago 
para que se dedicase totalmente ao traballo de mentalización das 
novas xeracións. E grazas a el, moitos mozos e mozas foron coñe-
cendo o noso proxecto arredor da súa famosa mesa braseiro. O que 
pasou despois é que moitos deste mozos nos que investiramos o 

42. Ramón Piñeiro faleceu o 27 de agosto de 1990 en Santiago de Compostela. 
43. Sobre esta proposta dos galeguistas de Galaxia creouse en 1993 o Centro de 

Investigacións Lingüísticas e Literarias Ramón Piñeiro, que en 1997 muda a 
súa denominación para Centro Ramón Piñeiro para a Investigación en Huma-
nidades, con sede en Santiago de Compostela.

mellor das nosas vidas foron estudar a Madrid e apartáronse de nós. 
E aínda estamos niso, con idas e voltas de moitas xentes. O curioso 
vén sendo que agora as xeracións dos fillos dos profesores, como 
Xosé Manuel Beiras e Méndez Ferrín, non os seguen a eles. Hai 
días en Trasalba encontreime cun grupo de vinte rapaces, algúns de 
Santiago, que non coñeceron a Piñeiro fisicamente, senón a través 
de referencias e escritos. E mostráronse máis identificados co noso 
tipo de pensamento que co da xeración dos seus pais. Eu mesmo, 
que non teño fillos, querería transmitirlles todo este legado aos mo-
zos que andan comigo.

PIÑEIRO VIVIU AS BENAVENTURANZAS

Hai pouco veume visitar ao despacho un cura e estivemos a 
falar unha tarde enteira. Eu pretendía convencelo para que dese 
uns cursos en Vigo e o que fixen, finalmente, foi convencelo de 
galeguismo. Preguntoume se Piñeiro era crente. Díxenlle que non 
se preocupase por iso, porque se un día Piñeiro soubese que eu 
perdera a fe por calquera circunstancia, levaría un dos peores 
desgustos da súa vida. Piñeiro era un home cabal e crítico —no 
mellor senso da palabra—, cun franciscanismo na súa vida que 
non llo coñezo a ninguén, nin sequera a persoas relixiosas. Por 
outra parte, era un home profundamente respectuoso coa fe. A 
Torres Queiruga fíxolle un prólogo sobre a revelación realmen-
te importante44. Era un home santo, totalmente. Non teño dúbida 
ningunha. Un home que viviu as benaventuranzas. Ramón recór-
dame a gran mística francesa Simone Weil que, a pesar de vivir 
a fondo a mensaxe cristiá, nunca se quixo vincular coa Igrexa. 
Sentíase crente pero non quixo bautizarse. E isto por culpa de 

44. Trátase do prólogo do libro A revelación de Deus na realización do home 
(Galaxia, 1985).

moitos cristiáns que o son tan só de nome e que andan por aí des-
honrando o seu bautismo.

Deus non actúa como un contable, nin moito menos, porque 
o ceo consiste xustamente en adherirse a Cristo e crer en Deus. 
Por iso, quen faga cos homes o que fixo Cristo, ese está con el. 
Vese claro no Evanxeo cando di: “Vinde, benditos do meu Pai, 
porque tiven fame e déstesme de comer, tiven sede e déstesme de 
beber”45. E Ramón Piñeiro fixo todo isto.

Dunha vez foran a Santiago dúas mozas para lle facer unha 
entrevista. Ían influenciadas negativamente, pero quedaron tan 
entregadas a el que lle escribiron ao pouco tempo preguntándolle 
se podían ser as súas netas. Coñecinas no enterro de Piñeiro. O 
que pasa é que a política envelenou aquí moita xente e fixo moito 
mal.

Está convencido, logo, de que o galaxismo foi eficaz?
Foi tan eficaz que lle vou poñer un exemplo. Jean Monnet, un 

dos construtores de Europa, di nas súas memorias que se el tivese 
que empezar de volta co proceso do Mercado Común, empezaría 
pola cultura, non pola economía46. Hai que ter en conta que o 
concepto básico e fundamental da nación constitúeno a lingua e 
a cultura. Así o afirman moitos especialistas na materia. Esa foi a 
gran visión de Piñeiro.

A Piñeiro non cheguei a coñecelo de verdade até despois de 
1939. Nesas datas xuntámonos un grupo de mozos entusiastas na 
miña pensión de Santiago e dixemos: “Somos a derradeira xera-
ción do galeguismo e temos que transmitírllelo aos outros mozos”. 
Lembro o entusiasmo de Marino Dónega, actual secretario da 
Real Academia Galega. Tiñamos un caudal enorme de entusiasmo 
grazas ás xentes excepcionais que foran os nosos mestres: Risco, 

45. Mt, 25, 34-35.
46. As memorias de Jean Monnet foron publicadas en 1976 na editorial Fayard.

Otero Pedrayo. Con eles convivimos moitas xornadas como no Se-
minario de Estudos Galegos percorrendo Galicia e mentalizándo-
nos. Era tan extraordinario e tan enorme o legado que recibiramos 
que superamos todo posible fracaso. Piñeiro foi un dos que máis 
traballou, enfrontándose aos comunistas, que ían por outra estra-
texia. Eles querían que fose dos seus, pero non o conseguiron.

Lembro unha frase de Jaspers que aparece no seu libro Am-
biente espiritual de nuestro tiempo, libro que lin durante a Guerra 
Civil47. Esta frase lembráballa sempre a algúns amigos: “témonos 
que realizar no fracaso”. Coa guerra fracasara o noso empeño ga-
leguista, pero aínda así fixemos o imposible por levalo adiante. 
Porque se un ten reservas interiores firmes, se as ideas que nos 
orientan e as reservas espirituais que un leva dentro son realmen-
te auténticas, pódense vencer todos os atrancos48.

DÉBEDA COS CATÓLICOS FRANCESES

Como intelectual católico galego e español, sen dúbida séntese 
debedor do intelectual francés de entreguerras.

Claro que si. Os escritores católicos franceses influíron moito 
no grupo de intelectuais católicos de Donostia pero tamén en Ca-
taluña, onde tivo unha gran vitalidade o movemento Pax Christi49. 
Pero especialmente influíu o movemento personalista de Mounier.

47. Publicado en castelán pola Editorial Labor en 1933.
48. Xaime Isla analizou e valorou a estratexia de Galaxia no seu traballo “Ramón 

e Galaxia”, publicado no volume colectivo Homenaxe a Ramón Piñeiro (Fun-
dación Caixa Galicia, 1991).

49. O movemento pacifista católico internacional Pax Christi naceu en 1945 da 
man da mestra Dortel-Claudot e do bispo francés Théas co fin de promover a paz 
mundial e a reconciliación en Europa, especialmente entre franceses e alemáns. 
En Cataluña está presente desde 1954 sendo coñecida pola organización no ve-
rán de 1976 da Marcha da Liberdade en prol das liberdades democráticas, a am-
nistía e a autonomía para Cataluña e que foi reprimida con dureza pola policía.

Persoalmente son debedor de escritores e poetas como Paul 
Claudel, Georges Bernanos, François Mauriac, Jacques Maritain 
e Charles Péguy, un home extraordinario. Admiro tamén especial-
mente as obras de Marcel Légaut, moi crítico coas institucións 
porque anuncia unhas liñas fundamentais de profunda renovación 
da Igrexa. Outros dos que seguín a súa obra son Marc Oraison e 
o cardeal belga Cardijn, fundador da HOAC. E moitísimos máis 
que están arredor do movemento dos curas obreiros, como Van der 
Meersch e Gertrude von Le Fort, autora d’A muller eterna. E non 
podo esquecer a discípula predilecta de Husserl, Edith Stein, e a 
Marcel De Corte e Simone Weil.

Vexo que se entusiasma.
Disque a miña característica vital esencial é o entusiasmo. Creo 

que é verdade. Vén sendo a manifestación dunha alegría vital ex-
traordinaria que levo dentro. Nace das miñas vivencias de Deus e 
de todo o que o acompaña, ligado a unha preocupación intelectual 
constante e vivísima. Máis que nada son un ideador e sinto verdadei-
ra satisfacción en ir establecendo unha serie de xogos e contrastes.

Le teoloxía?
Moita. Nestes intres xa dixen que estou entusiasmado con 

Légaut, que non é teólogo pero que ten uns libros moi profundos. 
Xa me gustara moito no seu tempo Pérez de Urbel, que tampouco 
era teólogo. Gústanme tantos! Concordo con todo o movemento 
teolóxico de tipo progresista, como Torres Queiruga, Ruiz de la 
Peña, Juan de Dios Martín Velasco, González-Carvajal. E gústame 
moito a colección Verbo Divino, onde publica Queiruga. En cam-
bio, González Ruiz xa me gusta menos. O que non che me gustan 
son os progresismos excesivamente temporalistas.

Tamén aprecio moito a Hans Küng, Edward Schillebeeckx, 
Hans Urs von Balthasar, Yves Congar e Henri de Lubac. Son debedor 

de tantos teólogos! Unha vez lembro dicirlle a Torres Queiruga: “Ti 
quéixaste de non ter os lectores que debeses de ter. Pero eu, en 
cambio, como lector teño a pena de non atopar persoas ás que co-
municar a emoción que me producen os teus libros e outros libros”.

A vostede concedéronlle os de El Ciervo un dos memoriais 
Xoán XXIII.

Foi unha cousa sorprendente. A min non me coñecían de 
nada e eu tampouco a eles. E decidiron darlle o premio a un gale-
go. Viñeron a Santiago de Compostela e condecoráronme nun acto 
moi solemne en San Domingos de Bonaval. O acto foi presidido 
por Xerardo Fernández Albor, daquela presidente da Xunta de 
Galicia, e mais polo reitor da Universidade, Carlos Pajares. Foi un 
premio que me agradou por referirse ao Concilio e a Xoán XXIII, 
e mais ao renacemento e adaptación da Igrexa ao mundo, cambio 
polo que tanto loitei na medida das miñas forzas50.

O intelectual galego ten a súa fe actualizada, personalizada?
O intelectual galego, polo xeral, non conecta coa Igrexa con-

temporánea, agás algunhas excepcións. Unha mágoa porque non 
serven á Igrexa como deberían. Sérvena bastante co seu nome, 
coa súa fe e co seu labor intelectual, pero non están actualizados. 
Foron un pouco vítimas da Igrexa que había no seu tempo coa que 
non podían contactar. Bastante foi que en moitos casos mantive-
sen moi viva a relixiosidade infantil até a súa morte.

50. O Memorial Joan XXIII foi outorgado polo Institut Víctor Seix de Polemo-
logia a Xaime Isla pola “súa extensa e profunda acción de defensa dos de-
reitos humanos, especialmente vinculada á sociedade galega, creador cunha 
mentalidade cristiá renovadora e de diversas iniciativas culturais, políticas, 
económicas e editoriais”, sendo entregado en San Domingos de Bonaval o 26 
de setembro de 1986.

TARANCÓN, GRAN CRISTIÁN E GRAN POLÍTICO

Veño de ler un artigo nunha revista relixiosa onde se culpa a 
Tarancón de non favorecer no seu tempo a creación dun partido de-
mócrata cristián, e de impedir así que España conte cunha presenza 
católica militante.

Tarancón é un personaxe esencialmente cristián e esencial-
mente político, o cal resulta impagable. É o pastoralista máis 
completo que houbo en España, dunha sabedoría moi simple e 
moi clara. Lembro que xa estando en Madrid tratou de crear unha 
revista cristiá. Asistín ás xuntanzas previas e agradecinlle moito 
que contase comigo51.

Polo que se refire a non favorecer un partido demócrata cris-
tián, creo que estivo totalmente acertado, polas razóns que xa ex-
puxen. Non se debe de mesturar a relixión coa política, por moitas 
razóns plausibles que se atopen para iso.

 
Robert Schuman, De Gasperi, Adenauer, Monnet, grandes po-

líticos cristiáns. Que lle din os seus nomes?
Parécenme estupendos. Coido precioso e extraordinario que 

os creadores da unidade europea sexan ou fosen cristiáns. Nesa 
nómina incluiría a Paul-Henri Spaak. Pero o que importa é que 
sexan bos cristiáns para que, entón, xurdan as grandes intuicións 
políticas cristiás.

Non esquezamos que a sociedade civil hoxe en día está se-
cularizada e que o Estado ten que respectar a liberdade de con-
ciencia. Xustamente por iso a Igrexa atópase libre de ataduras 
con respecto do poder como primeira condición fundamental para 
evanxelizar e para liberar sen medo ningún. E isto facilita que 

51. En 1981 Xaime Isla incorporouse ao padroado da Fundación Kolbe, promo-
vida polo cardeal Tarancón, que tiña como obxectivo a edición dun semanario 
cristián de actualidade. 

poidamos integrarnos na sociedade e loitar pola humanización 
plena do home coa garantía de Cristo, e que nos abramos total-
mente, como se abriu o cristianismo primitivo, a unha sociedade 
pagá e chea de ídolos. Este primeiro cristianismo foi quen de libe-
rar o home humanizándoo. E sen esquecermos nunca que o único 
dogma de Cristo foi o amor. Todo o demais, máis ou menos, son 
escolásticas.

VOU A DEUS POR TODOS OS CAMIÑOS

Deus, don Xaime.
Deus é inefable, o totalmente Outro, o único Absoluto con-

creto que existe e ao que logramos percibir. Pero non entende-
riamos nunca este Deus se non existise esa dimensión filial de si 
mesmo que é o Fillo, que nos fai presente o seu Pai.

Por que camiños se lle fai Deus máis sensible e máis próximo?
Vou a Deus por todos os camiños. Todos os camiños, sabendo 

andalos, levan a El. Nuns cursos de cristiandade dicía: “Hai algo 
no home que non sabemos separar ben, e está aí. É elemental”. 
Estabamos a tratar o tema da conciencia. Hai unha infraconciencia 
que descubriu Freud e fixo ciencia sobre ela. Descubriu que somos 
un instinto básico de conservación, de poder e dominio. Ese é o 
mundo que nos move. Aquí tamén está o Marx que fala dos condi-
cionamentos económicos do home, cun primeiro instinto básico de 
conservación. Pero a conciencia fainos dominar todo iso dalgunha 
maneira. A conciencia entendida como o propiamente humano. 
Unha conciencia razoable que é a intelixencia e o intelecto. Pero 
o intelecto precisa da superconciencia, do espírito que unido polo 
corazón nos conecta con Deus, coa transcendencia. Se non trans-
cendemos a vida, se non a situamos con referencia á transcenden-

cia, pasa o que pasa na nosa sociedade actual: que a razón está 
ao servizo do instintivo. Por iso domina o capitalismo que, co seu 
afán de acumular e de posuír, pon todo o demais ao servizo deste 
instinto de conservación. Pero isto acontece cando a razón perde o 
seu engarce co mundo do espírito. Para contactar con Deus hai que 
manter ese enlace sempre vivo. Cantas cousas magníficas se poden 
facer cando domina o espírito sobre o instintivo!

Non parece nada unamuniano. Semella un home de fe sólida 
e sen dúbidas.

A miña fe é tranquila, gozosa e non remato nunca de apren-
der. Asisto a unha Escola de Teoloxía no Seminario en Vigo. Co-
laboro co secretariado de catequese, teño a Comunidade de Vida 
Cristiá, o grupo dos Saefes. Pedín a xubilación anticipada para 
poder ler tantas cousas52. Para min comezou unha nova vida. O 
que pasa é que teño sempre entre mans unha chea de asuntos.

OS SAEFES

Que son os Saefes?
Manteño un grupo chamado os Saefes, por relación aos ha-

bitantes primitivos de Galicia. Está formado por mozos simpati-
zantes de Esquerda Galega, do BNG e mesmo do Opus Dei. Vén 
sendo un grupo variado no modo de pensar. Hai pouco celebramos 
unha cea e foi unha cousa moi simpática e reconfortante para min 
a estas alturas da vida, porque ademais conectan co meu pensa-
mento e co de Piñeiro53.

52. Xaime Isla xubilouse da asesoría xurídica da Caixa de Aforros de Vigo en 
1981 e como profesor universitario en 1986.

53. Na súa última etapa de creatividade vital, Xaime rodeouse dun amplo gru-
po de mozos e mozas colaboradores. Desde 1986, nas xuntanzas, faladoiros, 
charlas e conferencias que se realizaban normalmente na vella Biblioteca 

A min pásame o mesmo que falaba do meu irmán Celso e do 
agradecemento das persoas. Un grupo de alumnos que están a fa-
cer o doutoramento en Santiago agasalláronme espontaneamente 
cun cadriño coa seguinte dedicatoria: “A Xaime e Cristina, dos 
seus rapaces”. E nós non temos fillos!

E por último, don Xaime, como reza?
Conservo o rosario que usaba miña nai. Sei que por aquelas 

doas pasaron milleiros de veces os seus dedos trementes, pedindo 
por todos os seus fillos. Iso é algo marabilloso. Rezo o rosario to-
dos os días coas súas tres partes. Fágoo desde unha vez que estivo 
mala a miña muller e fixen esa promesa. Penso que cando a xente 
está xa moi enferma, cando só conecta vexetativamente co mundo 
e coa vida, ese rosario, ao que moitas veces segue agarrada a per-
soa, enlázaa dalgún xeito con nós. Creo que cando xa non se ten 
conciencia, polo esgotamento da vellez, o contacto con ese rosario 
sostennos intimamente.

E logo hai outro tipo de oración, a da Igrexa. Esa conéctanos 
co mundo enteiro. Co Oriente a través dos salmos, unha belísima 
oración universal que fai fraternidade e que nos irmanda a todos. 

de Ciencias Humanas da Fundación Penzol, na rúa Policarpo Sanz en Vigo, 
participaron Alberte Meixide Gaioso, Xosé Carlos Morell González, Iolanda 
Galanes Santos, Mercedes González, os irmáns Miguel Anxo e Víctor Bastos 
Boubeta, Alfonso Represas, Xurxo Sierra e Xavier Martínez Cobas. A partir 
de 1992, nos históricos baixos do hotel Compostela en Santiago, uníronse 
novos membros a esta plural, heteroxénea e diversa mocidade con conciencia 
de país que facía faladoiro todos os mércores, entre eles Marcelino Agís Villa-
verde, Carme Villarino Pardo, as irmás Concha e Susana Blanco, Raimundo 
Viejo Viñas, Xosé Luís Ramil López, Andrés Tarrío Barreiro e Miguel Seoa-
ne. O grupo bautizouse Saefes —coma os vellos habitantes da Gallaecia que 
Xoán Bernárdez Vilar retrata na súa novela ¡Ouveade, naves de Tarsish!—, 
e estas novas xeracións gozaron da man de Xaime dunha etapa de formación 
compartida no espírito do Seminario de Estudos Galegos e das Mocedades 
Galeguistas.

Finalmente, nun terceiro nivel, temos a oración de tipo creativo. 
Na véspera dun dos nosos aniversarios de voda compuxen inti-
mamente unha oración na que hai anacos de Hölderlin, Rilke, 
Pedro Salinas. Esta oración de tipo persoal permite realmente uns 
goces íntimos e espirituais gratísimos. Son oracións que xorden 
con ocasión de acontecementos inmediatos: unha morte, un ani-
versario, unha data sinalada. Entón chocan entre si todas cantas 
enerxías recibiu un, como a influencia dos poetas, de escritores, 
de teólogos, da oración, e aflora algo novo. Para min é un tipo de 
oración belísima. 

Un libro que o marcase?
Un deles é de Raïssa Maritain, Les Grandes Amitiés54. E outro 

de Simone Weil, La Pesanteur et la grâce. Ese libro consérvoo ben 
encadernado coma un tesouro55.

54. “As grandes amizades”, libro escrito en 1949 por Raïssa Oumansoff, esposa 
de Jacques Maritain.

55. “A gravidade e a graza”, publicado en francés en 1947.

XAIME ISLA COUTO E A HISTORIA  
(BREVE E INTENSA) DOS ULTREYA

UXÍO-BREOGÁN DIÉGUEZ CEQUIEL

A finais da década dos anos 90 coñecín a Xaime Isla Couto. O 
meu interese pola historia de Galiza e, particularmente, pola historia 
do nacionalismo galego fixo que procurase o seu contacto cando eu 
viña de chegar a Galiza. As conversas que mantivemos sobre a súa 
experiencia no tempo republicano foron moi substanciosas, ao igual 
que as que mantiven no cambio de século con Francisco Fernández 
del Riego, Rufo Pérez, Avelino Pousa Antelo e Isaac Díaz Pardo. 

As conversas que mantiven con eles, e sobre todo con Xaime 
Isla, fóronme de central axuda para reconstruír a biografía de Ál-
varo de las Casas e a historia dos Ultreya, realidades que fixaron 
o meu interese a partir dunha grata coincidencia vital1. E é que 

1. O meu pai —galego de nacemento e de compromiso, do que resulta o meu 
nome— pediría en 1992 traslado a Galiza como docente de ensino secunda-
rio, asentándonos en Noia pola súa proximidade con Compostela. No curso 
1993-94 escoitei, por vez primeira, falar da obra de teatro Pancho de Rába-
de (interpretada durante anos a partir do tardofranquismo polo grupo teatral 
Candea, fundado en Noia polo escritor e docente Xosé Agrelo Hermo). Aquilo 
implicou escoitar, por vez primeira, o nome do autor da devandita obra, Álva-
ro de las Casas / Álvaro das Casas; así como o nome do ‘grupo de mozos ga-
leguistas’ que el fundara no tempo republicano naquela mesma vila: Ultreya. 
Púxenme de inmediato a investigar sobre o devandito agrupamento nacido en 
Noia e arredor do seu fundador. As casualidades seguirían acompañando a 
pescuda, dado que Álvaro de las Casas antes de se asentar en Noia estudaría 
en Valladolid, localidade desde a que eu chegara a Galiza —vivín na mesma 

Xaime Isla Couto, ao igual que Francisco Fernández del Riego, 
fora un dos primeiros integrantes de Ultreya. Ambos foron cen-
trais para que puidese dar lugar, anos despois, a un libro no que 
abordei aquela figura e a historia (breve e intensa) daquel agrupa-
mento de mozos galeguistas2, agrupamento sen o que non pode-
riamos entender o nacemento tan exitoso e veloz das mocidades 
do Partido Galeguista durante a II República.

O NACEMENTO DE ULTREYA

O 10 de febreiro de 1932 sería a data na que Álvaro de las 
Casas fundou en Noia, oficialmente, a organización xuvenil gale-
guista Ultreya. Tomaba esta formación o seu nome do título dun 
canto dos peregrinos holandeses que peregrinaban a Compostela 
a se atopar coa tumba do apóstolo Santiago, ideándoa o docente 
ourensán De las Casas:

libre de toda suxerencia; si acaso pensando no éisito que un 

tempo alcanzaron no noso país os eisproradores —xa totalmente 

desaparecidos— e na posibilidade de ispirar unha organización 

que, recollendo o esprito xuvenil daquelas tropas, se mantivese ao 

marxen de patrioteirías pueriles e de malsanas parodias castrenses3.

catro cursos—, asentándose posteriormente o devandito autor en Madrid, a 
miña cidade natal.

2. Obra editada no ano 2003 na Editorial Galaxia, por suxestión do propio Xaime 
Isla, baixo o título Álvaro de las Casas. Biografía e documentos. Previamente 
a esta obra unicamente se contaba cunha memoria de licenciatura inédita de 
sumo interese, obra de Emilio Ulloa, defendida no ano 1977. Por outra banda, 
a biografía de Álvaro de las Casas apenas se abordara, aínda que ocupara 
un lugar preferente no Libro dos amigos de Ramón Otero Pedrayo (1953) e 
estivera presente na excelente obra de Xavier Castro O galeguismo na encru-
cillada republicana (1985).

3. Casas 1932, p. 7.

Nacía a organización na liña doutras entidades xuvenís que na 
mesma época agromaban por Europa adiante, mais, segundo o fun-
dador de Ultreya, non foron estas o modelo sobre o que se deseñou 
a organización galega, de tal xeito que “outras organizacións seme-
llantes (como Shokol no eistranxeiro e Palestra na Iberia) conocinas 
despois de estar en marcha, en prena realización, a miña ideia”4. 

O proxecto bota a andar despois de se discutir a súa idonei-
dade no faladoiro da imprenta Nós de Ánxel Casal, da que partici-
paba asiduamente De las Casas. E faríao de partida co alumnado 
que Álvaro de las Casas tiña no Instituto de Noia, espallándose 
por Galiza adiante ao pouco (Vilagarcía de Arousa, Pontevedra, 
Ourense, Lugo, Redondela, Padrón…) coa colaboración doutro 
profesorado galeguista5. Os principios ideolóxicos de Ultreya re-
sumíanse no decálogo do que se dotaba a organización6.

I Porque amo a Galiza con toda a miña ialma, adicareille os meus 

millores esforzos pra tornala eternamente felís.

II Porque a vida está encheita de mágoas, miña mocedade será 

unha leda canzón que ha erguer o esprito de todos os coitados.

III Porque estou afincado ao chan nativo e endexamais hei crebar 

as ligazóns coa miña xente, manterei sempre aceso o fago [fogo] 

do meu lar.

IV Porque penso no que fun, no que son e no que teño de ser, res-

petarei aos vellos e pequenos e defendereinos de todo aldraxe e 

sofrimento.

V Porque quero a eficacia da miña laboura, axudarei os nobres 

desexos dos meus compañeiros como quixera que me axudasen a 

min na arela dos meus limpos ensoños.

4. Ídem.
5. Entrevista a Francisco Fernández del Riego, Fundación Penzol, Vigo, 9-X-

2001. Arquivo do autor.
6. A transcrición destes principios é fiel ao orixinal.

VI Porque teño de sere home útil á miña Terra, cumprirei todas as 

miñas obrigas pra ire facendo a miña histórea de cidadán eisem-

prar.

VII Porque quero limpar a miña axuda de erros, educarei meu es-

prito no estudo e no traballo.

VIII Porque teño de sere rexo na axuda aos meus irmáns, fortale-

cerei meu corpo na craridade das augas e no ar das montanas.

IX Porque soño nun porvir de verdadeira fraternidade, farei por que 

rente de min se xunten todos os rapaces galegos pra que o día de 

mañán non nos afosten prexuízos de caste. 

X Porque quero unha Galiza enteiramente galega en convivio con 

todas as razas, en fala con todas as culturas, abrirei meu peito a 

todos os homes de boa voluntade e reita intenzón.

A partir deste decálogo desenvólvese esta organización, ten-
tando aglutinar o maior número de mozos, axuntados “nun con-
vivio da máisima galeguidade pra labourar, na posibilidades das 
súas forzas, polo engrandecimento da Terra”7, na liña de axudar 
“a eses grandes homes que labouran sin acougos pola redenzón da 
Galiza, adiantando o intre cobizado no que o noso país volte aos 
días groriosos doutrora”8, en alusión á militancia galeguista que 
viñan de crear o Partido Galeguista ou que nutrían o Seminario de 
Estudos Galegos.

Con todo, e por moito que se tentase fuxir de “malsanas pa-
rodias castrenses”, segundo se afirmaría, o certo é que Ultreya 
tiña unha estrutura interna con claras reminiscencias militares, 

7. Tal e como rezaba o documento anónimo enviado desde Noia a distintos xor-
nais da época, baixo o título “Da Galiza moza”. A autoría do escrito parece 
corresponderlle ao propio Álvaro de las Casas, que naquel inicio da II Repú-
blica comezaba a asinar como “Álvaro das Casas” (malia que antes do tempo 
republicano e despois do mesmo asinaría as súas obras como “Álvaro de las 
Casas”).

8. Manifesto de Ultreya, “A todos os mozos galegos”.

na liña, entre outras organizacións, dos Boy Scouts ingleses ou, 
incluso, da Congregación Mariana de Exploradores española. 
Neste senso cómpre lembrar que Ultreya se organizaba en duceas 
dirixidas por un guieiro. Cada doce ducias de ultreyas formaban 
unha liña dirixida por un maor. No nivel superior do organigrama 
estaba o Consello, formado por Xosé Filgueira Valverde, Xurxo 
Lourenzo, Raimundo Aguiar, Xoán Rodríguez Tenreiro, como vo-
gais; Francisco Fernández del Riego, como secretario xeral; e o 
rexente, responsabilidade máxima que, naturalmente, ostentaría 
Álvaro de las Casas9. 

Os ultreyas ían uniformados cun xersei e camisola nos que 
lucía, cosido, o símbolo da organización: un tríscele vermello. 
Este símbolo, tras unha modificación moi patente (as curvaturas 
do clásico tríscele galego transformáranse en ángulos rectos) lem-
braba o emblema que tiña o nacional-socialismo alemán como 
signo distintivo (símbolo solar, en orixe) e polo que sería critica-
do o ourensán. Álvaro de las Casas, defendéndose desas críticas, 
fundamentalmente realizadas desde o Partido Galeguista, argu-
mentaría e asinala:

Un triskele bermello que vai sempre sobre noso peito i en cada 

unha das nosas bandeiras; un triskele que non ten cheiro, como 

algún quixo supor, da svástica hitleriana: é a eispresión do home 

correndo tal coal aparez nas nosas insculturas da prehistoria […]. 

Quer dicer dinamismo, marcha, avance, procura do noso ideal de 

máis alá. Un triskele que por outra parez recoller os tres temas fun-

damentais de noso orgulo de cidadáns galegos: fogar, raza e língoa10.

Os ultreyas ao longo da súa historia iríanse dotando de letras 
que cantaban nas súas actividades ao ar libre, onde destacan as 

9. Fernández del Riego 1983, p. 126.
10. Casas 1933, p. 14. 

xeiras, esas excursións nas que percorrían algunha zona do país, 
coñecendo a súa xeografía, folclore, institucións, etcétera. En-
tre estas letras destacaba “Keltia”, himno de Ultreya atribuído 
a Xosé Filgueira Valverde e Claudio Losada, no que se podía ler:

Ei Armórica, Cornubia e Cambria
Scotia, Erín, Galiza e a Isla de Man.

Son sete as nacións celtas
fillas do Pai Breogán.

Miña Patria Galicia
ti es, e ti serás,
cos teus verdes agros
o máis quente fogar.

Son os sete ciños brazos
os fillos dos Dedaniáns.

Para ti, miña Patria,
nos beizos un cantar,
nos peitos a ledicia
da nosa mocedá.

XAIME ISLA COUTO EN ULTREYA.

A I XEIRA - MISIÓN BIOLÓXICA DE GALIZA

Só un mes despois de se fundar Ultreya a organización tiña 
arredor de si, segundo o seu fundador, oitocentos rapaces de en-
tre doce e dezaoito anos, localizados, maioritariamente, en Noia, 
Vigo, Pontevedra, Vilagarcía de Arousa, Ourense e Santiago. Parece 

que a organización chegou en tan pouco tempo a ese número tan 
elevado de membros (de tomarmos como certa a devandita cifra) 
da man das actividades que realizaba Ultreya, onde destacaría a 
I Xeira, que tivo gran sona en toda Galiza a través da prensa do 
momento. Esta xeira ou excursión consistiu nunha visita dunha 
semana á granxa de Salcedo (Pontevedra) da Misión Biolóxica de 
Galiza, e foi pensada para que, en palabras de Álvaro de las Ca-
sas, “poidesen convivir perto de min rapaces de difrentes vilas e 
cidades aos que tería de eispricar amplamente o meu pensamen-
to… [sería] unha xuntanza na que se ía a xogar o noso porvir”11.

Participarían desta I Xeira, entre o 19 e o 27 de marzo de 
1932, os ultreyas Xaime Isla Couto, Alexandre Agra Cadarso, Mi-
guel Roig Lestón, Remixio González Gándara, Rufo Pérez Gonzá-
lez12, Carlos R. Padín, Xohán Astorga Anta e Manuel Rei Lado. 
Ficaban axuntadas, por vez primeira nun acto e diante da curta 
(malia que intensa) historia daquela organización xuvenil, catro 
“liñas” de Ultreya, a saber: Noia, Vilagarcía, Vigo e Ourense. 
Bibiano Osorio-Tafall, Xosé Filgueira Valverde, Antonio Iglesias 
Vilarelle e Claudio Losada colaborarían xunto a De las Casas para 
levar a bo porto esta experiencia. 

A devandita semana desenvolveuse nun ambiente de cama-
radería na procura do máximo proveito intelectual e físico dos 
mozos. Cada día un deles exercería de ‘xefe’ (a modo de guía). En 
palabras do noiés Alexandre Agra Cadarso:

11. Casas 1932, p. 14
12. Infelizmente falecido en novembro de 2011, un ano despois de Francisco 

Fernández del Riego e cinco meses antes que Xaime Isla Couto. Nas conver-
sas que mantiven con el sobre os Ultreya (así como sobre a clandestinidade 
galeguista durante a ditadura franquista) deu conta dunha magnífica lem-
branza do seu paso por Ultreya. Sinalou as figuras de Xaime Isla e Francisco 
Fernández del Riego entre os seus membros máis destacados, así como das 
Mocedades Galeguistas.

Antes das oito xa estamos todos no xardín e poñémonos a facer 

ximnasia, flecsiós, saltos, carreiras… D. Álvaro dinos que o termó-

metro marca sete graos. Todos gozamos moito nesta ximnasia que 

é cousa moi saludable. Desayunamos, na cociña, un gran tazón de 

chocolate. Vén a buscarnos o señor Filgueira e ás dez saímos pra 

Pontevedra13. 

Xaime Isla Couto, que sería xefe de expedición o 26 de mar-
zo, penúltimo día da xeira, aproveitaría para se ver cos seus ir-
máns Fidel e Ramiro14, gozando da estancia na granxa de Salcedo 
da Misión Biolóxica de Galiza así como do percorrido cultural e 
histórico por Poio e Pontevedra, onde manterían diversas conver-
sas, facendo parada no local de Labor Gallega e no café Derby. 
Isla Couto semella que ficaba atraído xa naquela altura pola mís-
tica relixiosa, indicando do seu paso polo mosteiro de Poio o que 
segue:

Oxe [sic] visitamos o mosteiro de Poio e ouvimos os oficios que 

cantan os frades mercedarios. Imos en auto. Chegamos moi cedo. 

Os oficios non comenzan hastra as oito […]. Sinto unha sensazón 

tristeira e lonxana. O vello latín que salmodian estes padres está 

embelecido por músicas celestiaes. ¡Oh vellos mosteiros de frades 

que gardades o recanto máis belo distes cantos relixiosos!

Entre nós hai algúns que non se caracterizan moito pola súa 

devozón, mais con todo, a emozón é tan grande, que imos todos a 

adorar a cruz coa fe dos vellos tempos15.

Todo parece indicar que a semana na granxa de Salcedo saíu 
segundo tiñan previsto os organizadores, de tal xeito que a idea 

13. Casas 1932, p. 14.
14. Quen o agasallaría, de alén mar, coa súa primeira cámara fotográfica.
15. Casas 1932, p. 22.

coa que ficaron foi a de volver repetir a experiencia. Afirmarían 
desde Ultreya, neste sentido, “temos de xuntarnos moitas veces 
—decímonos unhos a outros—, lígannos lazos sagros que non po-
derán crebarse nunca”16.

No contexto político no que se desenvolve a devandita I Xei-
ra, Ultreya sería vista pola militancia galeguista como a potencial 
organización da súa mocidade, tentando integrar o maior número 
de mozos na organización, desenvolvendo unha actividade dirixi-
da a “conscienciar aos rapaces galegos do que era Galicia, da 
identidade galega. Para iso publicou algúns folletos; folletos de 
exaltación de figuras populares, de poetas, de temas folckóricos, 
etc. […] que se difundían gratuitamente polas feiras e por todas 
partes”17. Mais segundo ía medrando numericamente Ultreya, os 
tirapuxas entre Álvaro de las Casas e a dirección do PG serían 
maiores18.

II XEIRA - CRUCEIRO POLAS RÍAS BAIXAS

Entre o 1 e o 14 de xullo de 1932 Ultreya desenvolverá a que, 
posibelmente, foi a actividade máis sonada das que desenvolveu 
ao longo da súa vida aquela organización xuvenil: un cruceiro de 
dúas semanas polas Rías Baixas. Enlazaba a proxección e dese-
ño desta singradura pola costa galega cos desexos manifestados 

16. Ibídem, p. 13.
17. Entrevista a Francisco Fernández del Riego, Vigo, 9-X-2001. Arquivo do 

autor.
18. Desde o nacemento do Partido Galeguista en decembro de 1931, Álvaro 

de las Casas faría parte do Comité Executivo, dando lugar a unha escisión 
sen éxito. Este organismo aprobaría proporlle ao ourensán, por iniciativa de 
Alexandre Bóveda, que Ultreya fosen as mocidades do partido, proposta á 
que se negou De las Casas, causando baixa do propio Partido Galeguista. Vid. 
Diéguez Cequiel 2003, Beramendi 2007.

diante do peche da I Xeira. De novo, volvían os mozos proce-
dentes de distintos puntos da xeografía galega ficar unidos nunha 
actividade.

Segundo se sinalaba no xornal Faro de Vigo, ás 20 horas 
do primeiro de xullo de 1932 “embarcaban los Ultreya, siendo 
despedidos cariñosamente por el armador del buque y todas las 
autoridades”19. O primeiro de xullo de 1932 dezaoito ultreias pro-
cedentes de Vigo, Noia, Pontevedra, Lugo, Vilagarcía de Arou-
sa, Compostela e Ourense embarcan no pailebote Joaquín Pérez, 
propiedade do armador muradán Antonio Pérez Rodríguez. Os 
membros do Consello responsabilizados da singradura eran Isi-
dro Parga Pondal, director dos laboratorios de Xeoquímica da 
Universidade compostelá, Ramón Martínez López, catedrático do 
Instituto de Lugo, e Álvaro de las Casas. Ao longo das dúas sema-
nas que durou esta nova experiencia, os mozos foron coñecendo 
aspectos e características propias da costa galega e afondando na 
historia do país, mentres que colaboraban na realización de estu-
dos xeoquímicos, xeográficos e folclóricos da contorna que perco-
rrían. Fermín Bouza-Brey comporía para estes mozos unha poesía 
titulada “Fanfarria”, en lembranza da singradura:

A balandra dos Ultreyas
leva os corazóns por vela;
navega cara ó futuro
¡toda Galicia vai nela!

Toda Galicia vai nela,
prenda do meu paladar.
¡Os mares, polo infinito,
que leviáns son de pasar!

19. Faro de Vigo, 2-VII-1932.

Que leviáns son de pasar,
prenda do meu corazón;
os astros forman trisqueles
en cada constelación.

En cada constelación
óise cantar unha estrela:
“Alá vai a frol das naos,
¡toda Galicia con ela!” 

Non resulta difícil maxinar a expectación que levantaban es-
tes mozos nas vilas que vían atracar nos seus portos o Joaquín 
Pérez. Organizaríanse actos en Vilagarcía, Bueu, Noia, Cambados, 
Vigo, entre outros, co gallo da súa chegada. Podíase ler no xornal 
El Pueblo Gallego, diante da chegada ao porto de Vigo, no remate 
da singradura:

Durante la mañana del día de ayer fueron muchos los vigueses 

que pasaron a bordo del balandro de los intrépidos y simpáticos Ul-

treyas, demostrándoles una vez más la vivísima y fraternal acogida 

con que se les recibió en nuestra ciudad20. 

O máis dinámico daqueles ultreyas vigueses sería Xaime Isla 
Couto, quen días antes do inicio da xeira deixara todo organizado 
no porto da súa cidade para a chegada do Joaquín Pérez, e que 
incluíu un xantar de confraternidade e unha visita ás rotativas de 
El Pueblo Gallego. tal e como nos chegaría a indicar.

Un mes despois de se desenvolver o cruceiro polas Rías Baixas, 
Ultreya seguiría a desenvolver un traballo que iría na liña de in-
tegrar na organización xuvenil máis mocidade galega sensíbel á 
cuestión nacional, malia algún problema de non pouca importancia 

20. El Pueblo Gallego, 15-VII-1932.

(en relación á fixación e gusto de Álvaro de las Casas polos rapa-
ces novos). Segundo datos da propia organización, Ultreya con-
taba a finais de 1932 con máis dun milleiro de mozos21. O plano 
de actividades seguía a ser aquel co que se puxera en marcha a 
I Xeira. Tal e como rezaba unha folla voandeira, a organización 
dedicábase a desenvolver

eiscursiós, deportes e ximnasia pra endurecer noso corpo; 

queremos ser sanos, fortes, rexos, pra redimirnos de doenzas e ali-

fafes; pra que o día de mañán os nosos fillos medren ergueitos como 

os nosos piñeiros, duros como os nosos carballos, fermosos e variles 

como os nosos antergos, aqueles que se morrían de vellos sin saber 

de boticas22.

Após a II Xeira de Ultreya, Álvaro de las Casas viaxaría a 
Barcelona, onde pasaría boa parte do mes de setembro de 1932. 
Alá, entre outros asuntos, ficaría estudando a organización xu-
venil Palestra, dirixida polo nacionalista catalán Batista i Roca. 
E é que, se ben o propio De las Casas negaba que esta organiza-
ción catalá fose, como os Sókols23, a organización sobre a que se 
deseñou e construíu Ultreya en canto modelo ideolóxico e orga-
nizativo, non é menos certo que a devandita organización nacio-
nalista catalá, á luz da documentación que teño manexado, foi un 
importante referente para a súa homóloga galega. Mais Ultreya 
ficaba lonxe de Palestra, organización que tiña no local social, 
como indicaría nunha conferencia en Compostela o propio Álvaro 
de las Casas, unha “boa bibrioteca, confrencias, laboratorios fo-
tográficos, equipos de aviación, de remo, de fútbol, de alpinismo, 

21. Cifra que semella lonxe da realidade, aínda que contase con presenza en 
case unha ducia de localidades.

22. Folla de Ultreya. Fondo Xaime Isla Couto. Arquivo Fundación Isla Couto.
23. De orixe checa, e con gran presenza en Polonia, Rusia ou Serbia.

de yate, etc.”24 Unha organización da que De las Casas quería 
trasladar todo o que puidese para Ultreya, fortalecendo a relación 
entre ambas as dúas.

III XEIRA - EXCURSIÓN POLO BARBANZA (1933)

Desde finais de 1932 o Partido Galeguista estaba decidi-
do a contar á escala do país cunha organización xuvenil. Serían 
as Mocedades Galeguistas, cuxa primeira agrupación en nacer 
como tal sería a de Ourense25. Ao pouco, Vigo e Compostela su-
maríanse a esta iniciativa e Xaime Isla Couto sería un dos pri-
meiros ultreyas en secundala. A falta de tempo para atender as 
dúas organizacións e a politización da mocidade no momento 
histórico do que falamos, faría que a maior parte dos membros 
de Ultreya apostasen en exclusiva polas Mocedades Galeguistas, 
sendo Ultreya a porta de entrada no galeguismo para a maior 
parte dos primeiros e principais cadros das novas mocidades do 
Partido Galeguista.

Así pois, na primavera de 1933 Ultreya desenvolvería a súa 
última xeira. O 25 de abril daquela ano iniciarían os ultreyas de 
Noia Xohán Freire Antelo, Francisco Castro Lorenzo, Xohán Nie-
to Túñez e Xosé Fernández García unha excursión xunto ao seu 
profesor (e director daquelas) do Instituto de Noia. Destacarían as 
ausencias de Xaime Isla Couto, Rufo Pérez e Francisco Fernán-
dez del Riego. 

A memoria daquela experiencia xa non presentaría un am-
biente tan espectacular coma a da primeira e segunda xeira. No 
seu diario da viaxe, o noiés Xohán Nieto Túñez afirmaría:

24. Casas 1933, p. 11.
25. Rojo 1987.

Catro ultreyas do Istituto saímos na compaña de D. Álvaro 

o día 25 ás catro da serán nunha camioneta que levaba xente da 

feira pra Rianxo. Baixamos en Moimenta perto das cinco. Descan-

samos un pouco e perparámonos pra facer a ascensión á montana. 

Tempo incerto. O termómetro sinala 15 graos e o altímetro 220 

metros.

DERRADEIRAS ACTIVIDADES 

Tras esta actividade Ultreya desenvolvería outras iniciativas 
de carácter formativo, destacando en maio de 1933, co gallo do 
centenario do nacemento de Manuel Murguía, unha homenaxe 
ao polígrafo galego. Para isto Ultreya propúxolle ao Concello de 
Santiago de Compostela que unha das súas rúas levase o nome do 
historiador, iniciativa que contou cunha grande acollida, segundo 
El Pueblo Gallego26.

Dous meses despois, á altura do 20 de xullo de 1933, Ultreya 
organiza no Círculo Mercantil de Compostela o seu primeiro —e 
único— Salón de Belas Artes. Entre outros artistas novos, citába-
nse na mostra Xosé Sesto, Castro Aríns, Isaac Díaz Pardo, Mario 
Granell e Meleiro. Malia non estar presente Xaime Isla Couto nes-
ta etapa final de Ultreya, si que estará o seu inseparábel Francisco 
Fernández del Riego, a cargo de quen correu a apertura do refe-
rido acto. Será Del Riego quen pronuncie unhas palabras de ben-
vida, intituladas “Divulgacións sobre o arte galego”, demostrando 
“unha vegada máis o xoven nazonalista […] as súas dotes de bon 
orador e mozo estudoso”27.

26. El Pueblo Gallego, 16-V-1933.
27. A Fouce 63, 15-VIII-1933. Fernández del Riego vivía naquela altura en 

Compostela, estudando na Universidade compostelá e sendo membro aínda 
de Ultreya, así como das Mocedades Galeguistas e da Federación Universita-
ria Escolar (FUE), das que sería dirixente.

Días despois, co gallo do Día da Patria, a organización xu-
venil renderíalle unha homenaxe a Rosalía de Castro, acordando 
no seu Consello (na sesión celebrada após a devandita homenaxe) 
desenvolver, dunha banda, un acto en honor ao mariscal Pero 
Pardo de Cela na fortaleza da Frouxeira, no Valadouro, e, doutra, 
organizar un curso de cultura galega aproveitando o verán28. 
E así foi; tendo como punto de partida as prácticas de escritura e 
lectura que desenvolvía Ultreya en distintas vilas do país, o 1 de 
agosto de 1933 a organización xuvenil abriría no colexio Labor de 
Vigo, en colaboración co Seminario de Estudos Galegos29, a súa I 
Xeira docente. Esta nova actividade, segundo o proxecto inicial, 
constaría da exposición de 120 aulas divididas en tres períodos 
de dez días: o primeiro período trataría de Historia e Xeografía, 
o segundo de Lingua e Literatura e o terceiro de Arqueoloxía e 
Arte galegas, sendo Vicente Risco, Ramón Martínez López, Xosé 
F. Filgueira Valverde, Xesús Carro García, Sebastián González 
García-Paz e Ramón Otero Pedrayo os profesores encargados das 
aulas.

Malia estas actividades, coas que volvía despuntar, a organi-
zación xuvenil Ultreya iría esmorecendo. Cara a agosto de 1933, 
unha carta do xove Xaime Isla Couto ao seu irmán Francisco Fer-
nández del Riego, aínda secretario xeral de Ultreya, esclarece 
a situación pola que pasaba a organización xuvenil galeguista. 
O sempre activo Isla Couto, metido de cheo na organización das 
Mocedades Galeguistas, tentaría que Ultreya aínda mantivese 
presenza en Vigo, optimizando os recursos xerados por esta 

28. Entrevista a Francisco Fernández del Riego, Vigo, 9-X-2001. Arquivo do 
autor.

29. O Seminario de Estudos Galegos aceptaría o compromiso de desenvolver 
xunto a Ultreya esta “xeira docente” na sesión da súa directiva de 4 de marzo 
de 1933 (Mato, 2001, p. 108). Celebrouse no colexio Labor porque nel impar-
tían docencia tres mestres galeguistas: Xosé Manuel Cabada Vázquez, Xesús 
Ferro Couselo e Sergio Saborido Cid.

organización en favor, seguramente, da formación do novos cadros 
para o galeguismo xuvenil:

A Eisposición de Belas Artes Ultreya non podería traguerse 

a Vigo? Sería unha boa cousa pois a máis de sere unha sinal das 

aitividades de Ultreya —eiquí durmidas— co gallo da Eisposición 

orgaizábase defiñitivamente o Grupo de Vigo (anque eu creo que o 

mellor camiño de traballo témolo agora nas Mocedades Galeguistas 

e na Federazón Escolar Galega)30.

CODA

Tras a tentativa frustrada de Xaime Isla Couto en favor da 
reactivación de Ultreya en Vigo, a organización ficaría tocada de 
morte coa constitución da Federación de Mocedades Galeguistas, 
por volta de xaneiro de 1934, dado que os cadros dirixentes da 
federación viñan sendo até o momento os pilotos, xunto a Álvaro 
de las Casas, da organización xuvenil que nacera en Noia apenas 
dous anos atrás. Aínda sendo formalmente membros de Ultreya, 
boa parte dos cadros desta formación xuvenil pasarían a facer 
parte (como sucedera coas Mocedades Galeguistas) do creado, 
naquela altura, Consello Nacional da Federación de Mocedades 
Galeguistas, como Xaime Isla Couto, Xoán Luís Ramos Colemán 
e Francisco Fernández del Riego, secretarios, respectivamente, 
de organización, de propaganda e xeral, da Federación31. Isto im-
posibilitou, de vez, que Ultreya puidese conciliar a súa existencia 
co nacemento das Mocedades Galeguistas e da Federación de Mo-
cedades Galeguistas, malia o seu gran brío inicial.

30. Carta de Xaime Isla a Francisco Fernández del Riego, 1933. Biblioteca 
Francisco Fernández del Riego-Fundación Penzol.

31. A Nosa Terra, 30-VI-1934.

Sexa como for, Ultreya tentou seguir ocupando o espazo que 
encheu no seu inicio, procurando unha reorganización que así o 
garantise. Nesta reorganización non estaría Xaime Isla Couto, a 
diferenza de Fernández del Riego. Ultreya procedería a renovar o 
seu Consello á altura do 26 de xaneiro de 1935, tentando reactivar 
a súa actividade. Os integrantes do máximo órgano desta orga-
nización xuvenil serían Francisco Fernández del Riego, Vicente 
Risco, Basilio Fernández Barbazán, Francisco Barreiro Salaño, 
Xosé F. Filgueira Valverde, Ánxel Casal, Camilo Díaz Baliño, 
Xosé Martínez López e Álvaro de las Casas32. En febreiro dese 
mesmo ano, logo de conmemorar o centenario do nacemento de 
Eduardo Pondal, Ultreya desenvolvería unha serie de conferen-
cias no Salón do Recreo Artístico de Compostela coa presenza de 
Xohán López Durá, F. Fernández del Riego, Ramón Otero Pedra-
yo, Sebastián González García-Paz e o propio Álvaro de las Casas, 
falando respectivamente de “O moderno conceito das nacionali-
dades”, “A literatura galega desde 1900”, a “Poética de Pondal”, 
“A Universidade de Santiago” e “O ensino da Historia na forma-
ción da conciencia nacional”. Após este ciclo de palestras, Ultre-
ya deixaría de ter actividade coñecida, obtendo a Federación de 
Mocedades Galeguistas o protagonismo absoluto do galeguismo 
político xuvenil33.

32. Agás Álvaro de las Casas, o resto eran militantes do Partido Galeguista.
33. Aínda que na primavera de 1935 Ultreya desenvolvería unha camiñada pola 

costa sur da provincia de Pontevedra, semellante á III Xeira polo Barbanza. 
Ora ben, Álvaro de las Casas nesta altura estaría centrado, sobre todo, na 
edición de Alento. Boletín de Estudos Polítecos, publicación lanzada no verán 
de 1934 e desaparecida apenas un ano despois.

XAIME ISLA NAS MOCEDADES GALEGUISTAS: 
PENSAMENTO E ACCIÓN ORGANIZATIVA

XOSÉ L. PASTORIZA ROZAS

Durante a II República, Xaime Isla desempeñouse como un 
dos valores organizativos máis sobresaíntes do galeguismo nos 
Agrupamentos Xuvenís Ultreya promovidos por Álvaro de las Ca-
sas, nos grupos das Mocedades Galeguistas (MG) de Vigo e Ponte-
vedra e na Federación de Mocedades Galeguistas (FMG)1. A súa 
xenealoxía nacionalista xuvenil presenta unha serie de ascendentes 
fundamentais: o seu irmán Ramiro, líder do nacionalismo arredista 
alén mar2, o galeguismo republicano vigués artellado inicialmente 
arredor do Grupo Autonomista Galego3, e o profesorado vinculado 
á Institución Libre de Ensinanza que impartiu maxisterio no Ins-
tituto de Vigo4. O Xaime mozo participou activamente no proceso 
de incorporación da mocidade á política no marco da “política de 
masas” que agromou con forza na II República5.

Entre 1931 e 1936 explorou con fogaxe e paixón xuvenil 

1. Para unha visión máis panorámica do galeguismo xuvenil de Xaime Isla Cou-
to, vid. Pastoriza 2015.

2. Para a biografía de Ramiro Isla, vid. Pastoriza 2017.
3. Para a dinámica sociopolítica de Vigo durante a II República, vid. Fernández 

González 2005.
4. Deste claustro de profesores, Xaime destacou a Julián Alonso, profesor de 

Agricultura, a Jerónimo Toledano, profesor de Literatura, ou a Alejandro 
Díez, profesor de Filosofía. Sobre o perfil ideolóxico do profesorado do Insti-
tuto de Vigo e a súa depuración polo Réxime franquista, vid. Martínez 2009. 

5. Beramendi 2007, p. 883.

a súa identidade ideolóxica no marco dun rexo e irrenunciable 
galeguismo. A comezos da República manifestou simpatía polo 
Partido Republicano Radical Socialista de Marcelino Domingo e 
amosou a súa admiración polas conquistas sociais e culturais da 
Revolución Rusa, facéndose cotizante do Socorro Vermello Inter-
nacional e participando na creación en Vigo da Asociación de 
Amigos da URSS. Mais a principios de 1936 manifestou privada-
mente unha deriva cara aos posicionamentos do Tradicionalismo 
católico anticomunista, imaxinario conservador que conviviu coa 
súa defensa pública do arredismo como estratexia prioritaria do 
nacionalismo galego xuvenil. Estas derivas ideolóxicas foron ma-
nifestacións dun seu carácter impertinente, extremista e exaltado, 
pois nesta etapa vital da mocidade xa se identifican moitos dos 
riscos que caracterizaron o pensamento e acción organizativa do 
Xaime adulto: o entusiasmo, a inesgotable preocupación intelec-
tual, a imaxinación creadora, o carácter ideador, organizador e 
proxectista, o gusto polo debate e a confrontación de ideas, e o 
emprendemento asociativo no marco dunha confianza, optimismo 
e compromiso constante coa auto-organización colectiva6.

Nesta achega debullaremos o compromiso de Xaime Isla coa 
acción colectiva galeguista xuvenil, e como as prácticas organiza-
tivas que promoveu desde os seus diferentes cargos e responsabi-
lidades orgánicas respondían a unha visión das estratexias que o 
galeguismo debía de desenvolver para acadar a hexemonía social, 
política e cultural. De feito, malia os desencantos e fracasos, re-
cuncou en confiar no asociacionismo e a auto-organización como 
medio para canalizar a vontade colectiva de construír unha “Gali-
za nova nunha Humanidade mellor”7, nun intre en que toda a vida 

6. O Xaime Isla de 78 anos recoñece estes riscos de personalidade na entrevista 
con María Luísa Brey que se publica neste volume.

7. “Notas d’un Ultreya. Os estudantes galegos”. A Fouce. Periódico galego. 15-
III-1933.

intelectual do país se atopaba enleada no compromiso cívico e no 
hiperactivismo político. 

Pero outro aspecto resulta fundamental para comprender a 
súa teimosa fidelidade ao galeguismo durante toda a súa vida: 
a lealdade orgánica e a rexa disciplina aprendida nas MG. Por 
este motivo, na análise da súa militancia galeguista salientamos 
un aspecto pouco estudado dentro do galeguismo de posguerra: a 
continuidade do estilo organizativo das MG na Xeración Galaxia. 
Tras da hibernación forzosa do galeguismo organizado en Galicia 
durante a Guerra Civil e a posguerra ata 1943, a reactivación fun-
cional do Partido Galeguista (PG) na clandestinidade foi asumida 
por mozos provenientes das MG que ocuparan cargos orgánicos 
nas mesmas e na FMG, singularmente, Francisco F. del Riego, 
Xaime Isla e Ramón Piñeiro. Malia que a maioría do galeguismo 
do interior renunciou á acción directa, á violencia e á loita armada 
e adaptou as tácticas de resistencia ao contexto represivo fran-
quista e á clandestinidade política, a Editorial Galaxia conservou 
o estilo xerárquico e centralizado de organización combativa de 
vangarda expresada previamente nos reiterados chamados á uni-
dade de acción e disciplina férrea da FMG. Neste senso, as mu-
tacións estratéxicas e tácticas afectaron á dimensión combativa, 
centrando a loita do galeguismo durante a ditadura na dimensión 
político-cultural, mentres que se mantivo a conciencia e acción de 
vangarda: vangardismo cultural en conexión coas principais co-
rrentes intelectuais europeas; e vangardismo ideolóxico por canto 
mantiveron o legado e tradición galeguista nun contexto político 
autoritario represivo e ideoloxicamente regresivo.

De feito, poderíase afirmar que o conflito de interpretacións 
respecto do labor político-cultural de Ramón Piñeiro, estratego 
da Xeración Galaxia —analizado por Justo Beramendi neste vo-
lume—, debeuse en gran medida ao seu estilo de liderado e per-
sonalidade con xeitos autoritarios que procuraba impor a “lei de 

ferro da oligarquía” galaxiá integrada por Piñeiro, Isla Couto e Del 
Riego, tal e como salientou un discípulo tan pouco sospeitoso como 
Xosé L. Franco Grande8. Por razóns obvias, este estilo batería nos 
anos 60 cunha resistencia frontal polas novas camadas xuvenís ins-
piradas nas organizacións políticas de vangarda marxista-leninista 
baseadas na férrea disciplina, unidade de acción e culto ao líder 
ou líderes, e que concibiron o conflito con Piñeiro e seareiros como 
unha confrontación entre dúas liñas políticas dentro do fendido 
galeguismo/nacionalismo. Agora ben, Galaxia e a Unión do Povo 
Galego (UPG) mantiveron quizais máis elementos en común no seu 
estilo organizativo e de liderado do que nunca chegaron a recoñecer 
expresamente. Xa que logo, as camadas veteranas das MG da II 
República e as camadas xuvenís de Brais Pinto, Consello da Mo-
cedade e Unión do Povo Galego educáronse, na nosa opinión, nun 
mesmo estilo de organización e liderado político.

A DESCUBERTA DA VOCACIÓN POLÍTICA GALEGUISTA:  

ULTREYAS E MOCEDADES GALEGUISTAS

Tras da renuncia do ditador Miguel Primo de Rivera en feb-
reiro de 1930, Xaime Isla mergullouse no ambiente republicano 
e galeguista de Vigo. Mais a súa militancia orgánica galeguista 
aconteceu tras a fundación do PG na VII Asemblea do Naciona-
lismo Galego celebrada en Pontevedra entre o 5 e 6 de decembro 
de 1931. O seu irmán Ramiro, regresado nesas datas da Arxentina 
e asistente á asemblea, integrouse no Consello Nacional do PG 
como conselleiro delegado en representación dos emigrantes. 

8. Franco Grande 2004. A achega do profesor Beramendi neste volume salienta, 
outramente, a cuestión da personalidade e estilo de liderado para comprender 
as razóns do profundo conflito entre as diferentes familias do nacionalismo 
galego durante a ditadura para alén dos antagonismos ideolóxicos.

En 1932 Xaime iniciou a súa “pura e rica vivencia na irman-
dade galeguista” participando activamente nos Agrupamentos 
Xuvenís Ultreya e, contra final de ano, promovendo a constitución 
da sección xuvenil do PG en Vigo9. Na escola de galeguidade e 
galeguismo que representaron os Ultreyas, Xaime afondou no seu 
compromiso co “conocimento, engrandecemento e grorificación 
da Galiza”10. Xunto co liderado da liña III de Vigo, resultou trans-
cendental na súa identidade e vocación persoal e profesional a 
súa asistencia á I Xeira dos Ultreyas na granxa de Salcedo da Mi-
sión Biolóxica de Pontevedra durante a Semana Santa de 193211. 
Nesta xeira, Xaime entrou en contacto co problema económico 
de Galicia pola man de Cruz Gallástegui Unamuno. Pero nesta 
estadía, influído por Xosé F. Filgueira Valverde e Antonio Iglesias 
Vilarelle, tamén recuperou a práctica relixiosa despois dun perío-
do de lene anticlericalismo e absentismo da fe12.

Aínda que o PG comezou a organizarse funcionalmente en 
Vigo na primavera de 1932, a súa constitución orgánica demorou 
até o 7 de decembro cando se escolleu a súa primeira directiva 
presidida polo arquitecto Manuel Gómez Román e secretariada 
polo avogado e xornalista Xerardo Álvarez Gallego. Ramiro Isla 
foi nomeado vogal da sección de política e propaganda e a Xai-
me Isla encomendárono para organizar a sección xuvenil canda a 
outros mozos13. No período comprendido entre as primaveras de 
1932 e 1933 Xaime compartiu compromisos organizativos entre a 
III Liña de Ultreya de Vigo e as nacentes MG14. Paseniñamente, 

9. Freixanes 1976, p. 168.
10. Manifesto dos Ultreyas. Xullo de 1932. Fondo Xaime Isla Couto. Arquivo da 

Fundación Isla Couto (FXIC-AFIC).
11. “Notas d-un Ultreya”, A Fouce. Periódico galego. 15-VIII-1932. Vid. tamén 

Isla Couto, 1980.
12. Casas e outros 1932.
13. El Pueblo Gallego, 9-XII-1932. 
14. Sobre as MG, vid. Castro 1985, Rojo 1987, Beramendi 2007.

aconteceu un desprazamento de inquedanzas, fidelidades e dedi-
cación desde os Ultreyas cara ás MG mais cunha homoloxía orga-
nizativa por canto os mozos desenvolvían nas MG a mesma caste 
de actividades “ultreias” de organización e propaganda, difusión 
cultural e teatro, educación patriótica, educación física, excursio-
nismo e montañismo. Neste senso, podemos certificar a práctica 
defunción operativa dos Ultreyas no verán de 193315. 

En Vigo esta transferencia activista formalizouse en setembro 
de 1933 coa constitución da MG que agrupaba sesenta afiliados, 
con Xaime elixido como secretario xeral16. A célula xuvenil ga-
leguista de Vigo caracterizouse polo seu dinamismo, emprende-
mento e iniciativa, especialmente pola “inequívoca vocación de 
liderazgo” de Xaime Isla, un dos ideólogos e pulmón organizativo 
das Mocedades e da futura FMG17. Precisamente, a Xaime débe-
selle o pulo inicial da constitución da FMG. Nun artigo publicado 
n’A Nosa Terra o 2 de outubro de 1933 baixo o título “Notas pra 
un programa da Unión de MG”, proclamou a necesidade desta 
organización federativa, coidando esta Unión como unha mani-
festación da loita nos últimos anos das mocidades na vangarda 
galeguista e como un esforzo por integrar teoría e práctica, idea 
e acción na “loita revolucionaria da mocedade galega pol-a liber-

15. En 1935 tentouse unha reorganización dos agrupamento Ultreyas mais con 
resultados fracos. Tras dun ciclo de conferencias en Compostela e unha ca-
miñada polo sur de Pontevedra, os Agrupamentos deixaron de ter actividade 
coñecida.

16. Tras dunha xuntanza previa no verán (El Pueblo Gallego, 23-VII-1933), na 
súa primeira reunión formal en setembro constituíuse a súa xunta directiva 
integrada por Casto López Otero, presidente, Mario Fernández, vicepresi-
dente, Xaime Isla, secretario xeral, Xavier Pérez, vicesecretario xeral, Xosé 
Benito Vázquez, tesoureiro-contador e como vogais Mario González, Enrique 
de Sas, Enrique Varela e Xavier Gómez.

17. Rojo 1987, pp. 44-45. Este liderado, dinamismo e protagonismo tamén é 
destacado polo camarada e amigo Francisco Fernández del Riego (1990, 
p. 79).

dade da súa patria”18. Ademais, definía as MG como unha orga-
nización aberta e popular, de masas de xuventude, que debía ser 
independente do Partido Galeguista mais cunha relación orgánica 
co mesmo. Por último, declaraba a necesidade dunha estratexia 
de infiltración co obxectivo de participar en todas as actividades 
da mocidade en Galicia co fin de controlalas e poñelas ao servizo 
da causa da liberación nacional.

O PG acolleu con entusiasmo a idea proposta por Xaime Isla, 
creando unha sección n’A Nosa Terra baixo o epígrafe F.M.G.19. 
Ao chamamento de Xaime responderon as MG de Allariz, Ouren-
se, Celanova, Pontevedra e outros mozos a título individual. Ante 
o éxito do chamado, convocouse unha primeira Asemblea Nacio-
nal en Ourense contra o Nadal e creouse un comité organizador 
para artellar os debates e deseñar o proxecto do programa desta 
primixenia Unión das Mocedades Galeguistas. A MG de Ponte-
vedra asumiu o traballo organizador, mentres que a MG de Vigo 
preparou relatorios sobre o programa xeral, educación cultural e 
patriótica (Escola Nacional Galega, Teatro Nacionalista Galego, 
Escola de Oratoria etc.), educación física e deportiva, organiza-
ción, prensa, espallamento (biblioteca nacional circulante para o 
pobo etc.). Aproveitando os contactos de Francisco Fernández del 
Riego, Xaime Isla estableceu comunicación coas organizacións 
nacionalistas xuvenís vascas e catalás para solicitar os seus es-
tatutos e establecer vías de colaboración. Como posteriormente 
afirmou A Nosa Terra, “a mocedade galeguista de Vigo marca o 
rumbo a seguir”20.

18. “Notas pra un programa da Unión de Mocedades Galeguistas”, A Nosa Terra, 
2-X-1933.

19. “F.M.G.”, A Nosa Terra, 16-X-1933.
20. “Orgaización. Espallamento”, A Nosa Terra, 6-XI-1933.

O TALENTO ORGANIZADOR E PROXECTISTA:  

A FEDERACIÓN DE MOCEDADES GALEGUISTAS 

Entre o 12 e o 13 de xaneiro de 1934 Xaime Isla participou en 
Ourense na creación da FMG, nunha xuntanza paralela á III Asem-
blea do PG21. O grupo de Vigo, liderado por Xaime, protagonizou 
a xuntanza na que se discutiron os relatorios, estatutos e programa 
de acción elaborados polos mozos vigueses, aínda que unicamente 
se aprobaron os seus estatutos22. A FMG foi recoñecida pola asem-
blea do PG como agrupación autónoma dentro da súa Declaración 
de Principios e aprobou os seus estatutos. O talento organizador e 
proxectista de Xaime motivou que fose escollido secretario de orga-
nización da primeira secretaria executiva da Federación, presidida 
por Francisco Fernández del Riego, secretario xeral da mesma23. 

Tras desta primeira asemblea da FMG, Xaime Isla traballou 
arreo na posta en marcha da mesma e na dinamización do grupo 
de Vigo e a resolución dos seus problemas internos. Xuntamente 
co regulamento de réxime interno do Consello Nacional da Fede-
ración, elaborou un regulamento para os grupos das MG que su-
xire se dividan en dúas seccións: educación cultural e patriótica 
e mais educación física e deportiva. Ao tempo, tamén organizou 
a estrutura do programa de acción da FMG: definición e táctica; 
actividades (organización, propaganda, relacións); departamentos 

21. A Nosa Terra, 28-I-1934.
22. “Estatutos da Federación de Mocedades Galeguistas aprobados na I Asamb-

reia”, A Nosa Terra, 10-II-1934.
23. Esta primeira Secretaría Executiva estivo integrada por Francisco Fernán-

dez del Riego, secretario xeral; Xaime Isla Couto, secretario de organización; 
Xosé L. Fontenla Méndez, secretario técnico; Xohán Lois Ramos Colemán, 
secretario de propaganda, e como delegado do Partido Galeguista na Fede-
ración Aquilino Iglesias Alvariño. De vez, foron elixidos os sete membros do 
Consello Nacional: Ramón Piñeiro por Lugo, Xosé Velo por Ourense, Xosé 
Fernández Vila por Vigo, Francisco Ogando Vázquez por Santiago e Xosé M. 
Álvarez Blázquez por Pontevedra.

(educación cultural e patriótica, educación física e deportiva); co-
llas (en troques de células). E mesmo no envés dos folios dunha 
carta dirixida a Xohán Lois Ramos Colemán, debuxou a estrutura 
dos grupos e delegacións da FMG así como un borrancho das sec-
cións e posibles títulos do boletín quincenal da Federación, que 
estaba previsto ser publicado a partir de febreiro24.

Na primeira xuntanza do Consello Nacional, celebrada en 
Compostela o 18 de marzo de 1934, discutiuse sobre a organi-
zación dos grupos das MG e sobre a táctica de acción e política 
da FMG25. Segundo os dirixentes da FMG, o galeguismo xuvenil 
organizado de vangarda debía caracterizarse pola “pureza nacio-
nalista”, o “espírito combativo”, a “estreita e férrea discipriña”, 
a militancia en exclusiva que esixe a “concentración e consagra-
ción do esforzo de todol-os afiliados unicamente á nosa Causa”, 
a actuación violenta reactiva en alianza con outras organizacións 
xuvenís fronte aos ataques doutras forzas políticas, e a infiltración 
da militancia noutros ámbitos asociativos para o proselitismo acti-
vo e o “influxo nazonalista”. Esta concepción dunha organización 
xerárquica, centralizada, excluínte, combativa e de acción directa 
provocou conflitos no seo dos grupos das Mocedades de Vigo e 
Pontevedra, onde Xaime como secretario de organización chegou 
a disolver o grupo de Vigo e rifou en Pontevedra con Xosé Luís 
Fontenla, secretario técnico, que ameaza con dimitir ao coidar 
incompatible o seu compromiso como mozo católico cos deberes 
impostos pola pertenza á FMG26. A outra fonte de conflito nos grupos 

24. Carta de Xaime Isla Couto a Xohán Lois Ramos Colemán, Pontevedra, 30-I-
1934. Biblioteca Francisco Fernández del Riego – Fundación Penzol (BFFR-
FP).

25. Os acordos desta primeira xuntanza publicáronse n’A Nosa Terra, 24-III-1934.
26. Nunha carta a Francisco F. del Riego, Xaime revela que como secretario de or-

ganización ordenou a disolución do grupo de Vigo “en consecuencia efectiva dos 
principios e discipliña férrea que han rexir a F”. Carta de Xaime Isla a Francis-
co F. del Riego, 13-IV-1934. BFFR-FP. Noutra carta recolle o conflito con Xosé 

da FMG proviña da orde de non establecer pactos, alianzas ou 
relacións con outros grupos que se desviasen da posición de puro 
nacionalismo. Este estilo organizativo unitario e disciplinado foi 
defendido activamente por Xaime Isla que arelaba un movemento 
nacionalista xuvenil composto por:

fanáticos arredados todos de orgaización algunha allea a nós 

de calquera siñificanza actuando íntima i esteriormente d-ise xeitos 

en todal-as actividades tanto espiritoales como materiales co que se 

concentrarían todol-os esforzos n-unha soia e única aición eficaz e 

pechada ao mesmo tempo27. 

Para solucionar o conflito aberto, Isla suxeriu unha estrutura 
semellante á das organizacións masónicas ou iniciáticas, crean-
do dous grupos dentro da FMG. Un primeiro grupo integrado por 
fanáticos ao xeito de “iniciados” que actuasen como grupos de 
acción dispostos a un compromiso absoluto a prol da Causa, e un 
segundo grupo de “aprendices ou non iniciados” que serían os 
encargados de facer política de célula galeguista dentro de todas 
as actividades e organizacións alleas á FMG, mais sometidos á 
disciplina máis rexa.

A finais do mes de agosto de 1934, e ante o inicio do novo 
curso escolar, Del Riego e Xaime conspiraron e combinaron as 
súas plumas para realizar un exhortación ás mocidades galeguis-
tas desde as páxinas d’A Nosa Terra28. No seu artigo, Del Riego 
afirma a necesidade de contar en Galicia con “milicias de avan-
garda prá defensa das propias liberdades” a imaxe das existentes 
en Cataluña e Euskadi e co obxectivo de coordinar as súas accións 

L. Fontenla e os mozos católicos galeguistas de Pontevedra que son partidarios 
de traballar desde dentro das organizacións existentes para a súa galeguización. 
Carta de Xaime Isla a Francisco F. del Riego, III-1934. BFFR-FP.

27. Carta de Xaime Isla a Xohán L. Ramos Colemán, ca. 1935. BFFR-FP.
28. A Nosa Terra, 25-VIII-1934.

coas das milicias xuvenís que xurdan en Galicia integradas por 
“mozos revolucionarios a prol da tradición nacional das súas Pa-
trias”. Complementariamente, Xaime no seu artigo titulado “Falar 
e facer” critica a pasividade das mocidades galeguistas e chama a 
loitar intensa e afervoadamente pola liberación da Patria. Nunha 
aposta pola acción patriótica, afirma que “falouse de abondo xa. 
Estamos ateigados de literatura; mais achámonos enxoitos de ac-
ción”. Ademais, fronte ao imperialismo, os mozos galegos deben 
sacrificar mesmo as súas vidas pola Causa,

con ledicia. Loitando e sofrindo; nos campos, nas rúas, no cár-

cere ou na morte mesma. Sempre ledos. Por cada un de nós que 

caia serán cen os que se erguerán mañán. O berro do sagreficado 

trocarase n-un coro de victoria29.

Este chamamento conxunto non caeu no baleiro. Destacados 
persoeiros galeguistas xuvenís non tardan en adherirse, como Cel-
so Emilio Ferreiro que, dende Celanova, postula a necesidade de 
levar a cabo unha política violenta e belixerante para a que habe-
ría que facer unha escolleita de “patriotas fortes e decididos” en 
cada grupo das MG, para que cando fora mester “saísen a rúa a 
impoñerse pola violencia”30. Ademais, diversos grupos deron con-
ta de como se iniciaran xeiras de grande actividade respondendo 
ao chamamento do secretario de organización. De súpeto o lema, 
“falar e facer” converteuse no estímulo dos grupos da FMG xa que 
“sobran verbas e fallan feitos”31.

Como manifestación desta aposta pola acción directa dos mo-
zos galeguistas, Xaime Isla deulle conta a Del Riego dos sucesos 
acontecidos o 26 de agosto de 1934 en relación á protesta da MG 

29. “Falar e facer”. A Nosa Terra, 25-VIII-1934.
30. “¡Presentes! Pra X. Isla Couto”, A Nosa Terra, 8-IX-1934.
31. A Nosa Terra, 22-IX-1934.

de Vigo contra da homenaxe do deputado radical Emiliano Igle-
sias organizada polo Partido Republicano Radical32. Catro mozos 
—Antonio Costas Fernández, Enrique Varela Baqueiros, Xosé 
Bieito Pazos e Xaime Isla— botáronse ás rúas e paseos de Vigo 
a espallar follas clandestinas contra do deputado homenaxeado. 
Antonio foi detido pola policía ao igual que Enrique, que tivo que 
deixar de fuxir ao pegar un tiro os gardas de asalto. Por contra, 
Xaime e Bieito burlaron os axentes. Os mozos detidos pasaron 
vinte catro horas na cadea e impúxoselles unha multa pagada por 
subscrición entre os membros da FMG. 

En coherencia con esta liña estratéxica de impulso da rebel-
día e actividade axitadora das mocidades galeguistas, a FMG pro-
fundou na súa orientación arredista, resolvendo provisionalmente 
a súa previa indefinición política. Nun editorial titulado “Editorial 
e consiña” publicado na sección “Guieiro” d’A Nosa Terra convi-
douse aos mozos e grupos a encher Galicia de letreiros de todas as 
formas e tamaños coa consigna “Viva Galiza Ceibe” para defender 
a liberdade de Galicia33. Porén, todas as iniciativas organizativas 
e políticas ficaron arrombadas na primeira quincena de outubro 
de 1934 por mor da folga xeral revolucionaria e a proclamación do 
Estado Catalán e que deu lugar á declaración do estado de guerra 
polo Goberno. Como consecuencia desta insurrección iniciouse 
a represión gobernamental contra o PG: Castelao foi desterrado 
a Badaxoz, Alexandre Bóveda trasladado a Cádiz, o correo era 
revisado pola policía e non chegaba aos seus destinatarios, A Nosa 
Terra sufriu censura e o local do partido en Vigo foi clausurado.

Durante este período de forzoso silenciamento e paráli-
se organizativa, o Consello Nacional da FMG seguiu preparando 

32. Emiliano Iglesias foi un dos fundadores do Partido Radical xunto con Ale-
jandro Lerroux e dirixía o partido en Pontevedra, que se caracterizaba pola 
súa política antiautonomista e conservadora.

33. A Nosa Terra, 22-IX-1934.

clandestinamente e con discreción o retorno da actividade pública, 
a consolidación organizativa e a reflexión ideolóxica coa esixen-
cia dunha forte disciplina “resultado d’un entusiasmo e dunha fé 
conscentes” e con base no fortalecemento da autoridade dos seus 
cadros xerárquicos e a estruturación operativa en células; de infil-
tración en organizacións non políticas para controlalas caladamen-
te; e da actividade combativa e de confrontación coas organización 
fascistas ou filofascistas ás que cumpría superar en actividades 
e entusiasmo34. Nestes intres, dentro da secretaría executiva da 
FMG xurdiu o debate aberto por Xohán Luís Ramos Colemán arre-
dor de cal debía ser a súa principal tarefa: formación patriótica ou 
loita revolucionaria. A opinión de Xaime Isla era que a FMG, como 
única organización nacional da mocidade, debía abranguer ambos 
os dous labores: formación patriótica para facer patria, nación, 
conciencia; e mais a política revolucionaria para crear un Estado. 
Esta dobre tarefa resultaba coherente coa súa concepción da FMG 
como “avanzada moza do nazonalismo galego integrada no PG”35.

A suspensión do estado de guerra motivou en febreiro de 
1935 a reactivación plena da acción pública da FMG e as células 
de mocidades galeguistas36. De forma simultánea o Consello Na-
cional quixo encirrar o debate sobre a orientación ideolóxica da 

34. Circular de Xohán Luís Ramos Colemán, sen data (fins de 1934 - principios 
de 1935). BFFR-FP.

35. A Nosa Terra, 9-II-1935. Trátase dunha nota sen título asinada por Isla, como 
“segredario de organización”.

36. No primeiro número tras a suspensión da publicación d’A Nosa Terra, o 9 
de febreiro de 1935, a secretaría executiva publicou unha serie de consignas 
para os grupos da FMG que incluían iniciar de contado un activo e intenso 
labor de propaganda cultural e política. Entre febreiro e marzo a secretaría 
executiva da FMG iniciou os traballos para organizar a súa II Asemblea. Xai-
me Isla colaborou activamente co grupo de Vigo “dando as normas e conse-
llos máis oportunos a os membros da Segredaría executiva” do mesmo. Con 
este fin celebrouse un Consello Nacional en Santiago de Compostela o 30 de 
marzo. A Nosa Terra, 23-II-1935.

FMG, de tal xeito que promoveron a realización dunha enquisa 
dirixida a todos os que tiñan interese polo “rexurdimento integral 
da nación” a partir da pregunta: “Qué camiño ha de coller o nazo-
nalismo galego na súa actuación pra conqueril-a súa misión con 
mais seguridade?”37. En números sucesivos contestaron Vicente 
Risco e os mozos galeguistas Prudencio Taboada Tabanera, X. 
Rodríguez Seoane e Victoriano Buxán Rivas. Os dous primeiros 
mozos defenderon unha FMG que fixese declaración de catolici-
dade, mentres que Buxán defendeu unha organización neutra en 
relación á catolicidade e na que se respectase o seu marxismo.

A etapa de secretario de organización da FMG chegaba á súa 
fin, e Xaime Isla publicou unha carta aberta en Guieiro, na que 
baixo o título de “Índice” realizaba unha revisión do primeiro ano 
de existencia da organización. Na súa opinión, neste ano a orga-
nización fixera o que tiña de facer; e desbotaba as críticas de in-
decisión ou de literatura e “ensoño”, como sinalara Celso Emilio 
Ferreiro, para esta etapa inicial. Para o secretario de organización, 
en troques, tratouse dun período de preparación e “afincamento”. 
O traballo consistira en fornecer a liberdade interna, a través da 
concienciación nacional polo camiño da formación patriótica, e 
mais a liberdade externa, polo camiño da política revolucionaria 
ou activa. Ao cabo, Xaime valoraba positivamente que a FMG non 
irrompese de xeito impetuoso na vida de Galicia nada máis nacer, 
senón que dera os seus primeiros pasos con mesurado andar, apal-
pando as tebras. Por último, afirmaba que na Federación a idea 
nacional acadara unha unidade, afirmación abondo entusiasta xa 
que os resultados do “inquérito” publicados en Guieiro puñan de 
manifesto as contradicións nas diferentes liñas doutrinais que ían 
xurdindo e que atopaban un acubillo formal na FMG38.

37. A Nosa Terra, 9-III-1935.
38. “Índice”, A Nosa Terra, 13-IV-1935.

O DEBATE SOBRE OS ESTATUTOS DA FMG: ARREDISMO 

POSIBILISTA E UNIDADE E CENTRALISMO ORGANIZATIVO 

PARA A NACIONALIZACIÓN DE GALICIA

Entre o 20 e 21 de abril de 1935 celebrouse en Santiago de 
Compostela a II Asemblea da FMG na que se renovou a súa se-
cretaría executiva, que pasou a estar ocupada maioritariamente 
por mozos galeguistas da provincia de Ourense: Xosé Velo Mos-
quera, secretario xeral, Celso Emilio Ferreiro, secretario de or-
ganización, Xosé Nogueiras Rumbao, secretario de propaganda, 
e Vicente Bóveda, secretario técnico. Esta asemblea abordou os 
problemas da estrutura organizativa da FMG que imitaba a do PG 
nos estatutos aprobados na primeira asemblea. Ante esta cues-
tión da estrutura existían dúas propostas antagónicas. A primeira 
defendía a autonomía dos grupos locais e comarcais, cun enlace 
consultivo coa secretaría da FMG. Esta estrutura en rede e de 
funcionamento atomizado unicamente permitía a centralización 
do mando en circunstancias excepcionais cando fose necesario a 
acción coordinada e conxunta de todos os grupos. Xa que logo, os 
grupos locais conservarían a súa capacidade executiva.

A segunda postura, liderada por Xaime Isla, apareceu reflec-
tida no artigo “Problemas da F.M.G.”39. Na súa proposta postulaba 
a concentración do mando en moi poucos dirixentes, un requisi-
to imprescindible para acadar unha actuación única, coherente 
e monolítica de toda a organización. Ao tempo, defendía a nece-
sidade de acadar a maior cohesión nacional posible de tal xeito 
que as MG debían afastarse do contacto coas outras ideoloxías de 
esquerda e de dereita. Esta unidade e cohesión nacional implica-
ba renunciar ás divisións “intragalegas” por razón de ideoloxía. 
A materialización desta orientacións na organización interna das 

39. “Problemas da F.M.G. Cando orgaizemos as nosa forzas seremos triplemente 
pra causa de Galiza”, Guieiro, 1-XII-1935.

MG reclamaba unha estrutura e un estilo propio con base na cen-
tralización da actuación: 

Todo en Galiza debe ser unificado, Galiza é unha unidade, e 

o máis arduo problema do nazonalismo é agudizar a concencia da 

sua unidade. A nosa orgaización ter de responder a esa unidade40. 

O obxectivo desta proposta era superar o estado de asemblea 
constituínte no que se atopaba a FMG por mor do inacabado deba-
te e discusión propio da democracia e que impedía unha resposta 
áxil, inmediata e activa ante a situación política. Xa que logo, para 
que a FMG actuase como unha organización de acción cumpría 
profundar na dirección única e centralista con base nunha rexa 
disciplina que guiase os militantes nunha dirección única e uni-
taria. Consonte ao proxecto de organización de Xaime Isla, a FMG 
debía organizarse en células, mais coa feitura dunha organización 
total e de arriba a abaixo. A urxencia por resolver este problema 
radicaba en que supostamente se estaba a perder o entusiasmo 
dos grupos da FMG por mor da situación de desorientación na que 
se atopaban. Xa que logo, para esta segunda postura a solución 
radicaba “en decisión aos de arriba e obediencia aos demais”.

Por outra banda, o longo debate sobre o modelo organizativo 
da segunda asemblea impediu que se definise un programa de 
acción, carencia existente desde a asemblea constituínte e que a 
anterior secretaría executiva non resolvera. Tras a primeira xun-
tanza do novo Consello Nacional publicaron n’A Nosa Terra unha 
circular na que solicitaban un voto de confianza aos grupos para 
abordar un plan de acción baseado no sentimento e na coraxe, 
fronte á literatura e á erudición. Este programa centrábase na loita 
directa contra todo o que fose antigalego e españolizante, reco-
rrendo mesmo á violencia cando fose preciso. Como manifestación 

40. Ídem.



87XAIME ISLA NAS MOCEDADES GALEGUISTAS

desta nova actitude, a nova secretaría executiva publicou n’A 
Nosa Terra o 20 abril de 1935 unha circular co seguinte desexo: 
“esperamos de todol-os Grupos: Patriotismo Afervoado, Rebeldía 
e Acometividade. ¡Viva Galiza ceibe!”41. E nese mesmo número, 
Xaime Isla —co pseudónimo de Santiago Fernández— publicaba 
“Inquérito. Defensa, xustificación i-eloxio do separatismo”, o seu 
“epifonema arredista” no que afirmaba con entusiasmo católico:

Eu si: eu son separatista; nidiamente, seguramente. Como pos-

tura activa radicalmente consecuente cunha defiñición ideolóxica; 

o nacionalismo. Como xeito espresivo dunha afección entoñada no 

profundo inconsciente do meu ser, que non é meu xa porque per-

tence ao tradicional, no acervo colectivo: o patriotismo. De eiquí a 

nosa misión crara, taxativa, descontra teorizacións, retóricas e so-

ber tudo frente a posicións cómodas que nos entreguen de xionllos 

ao nemigo: o arredismo; sinxelamente, fortemente […]. E logo vén o 

universal: unhos teñen unha concepción católica, que percisamen-

te terán de facer encarnar na nosa alma nacional; outros teñen unha 

dialectiva materialista que quererán apricar na nosa Terra de acor-

do coas outras Terras do mundo. Pero primeiro temos que refaguer a 

Patria frente de tódolos nemigos; diamonos as nosas máns profanas 

pra acometer isa obra de salvación nacional e desenrolemos o seu 

Esprito na súa Catolicidade cristián, o seu Corpo no seu determiñis-

mo cósmico, como Deus mande, como deixe o mundo42.

Pasado o verán de 1935 no que Xaime Isla participou na Xei-
ra do Deza do Seminario de Estudos Galegos, reactivouse o labor 
da FMG e a nova secretaría executiva convocou unha concentra-
ción-mitin en Celanova para o mes de outubro coa arela de ser 

41. A Nosa Terra, 20-IV-1935.
42. “Inquérito. Defensa, xustificación i-eloxio do separatismo”, A Nosa Terra, 

20-IV-1935.



88 XOSÉ L. PASTORIZA ROZAS

“un auténtico mitin de xuventudes: afirmación, fé e discipriña”43. 
Entre os días 13 e 14 de outubro de 1935 Xaime Isla interveu 
no Teatro Curros Enríquez na Concentración Comarcal da Fede-
ración en Celanova en representación do grupo de Vigo. Na súa 
intervención afirmou: “Eu en nome da F.M.G. e especialmente do 
grupo de Vigo teño que decir que somos nidia e absolutamente 
separatistas e ningún momento debemos d’ocultar ises nosos sen-
timentos”. Segundo a crónica de Guieiro, Isla Couto:

Glosa a verba separatismo, apricada por certa xente aos gale-

guistas, decindo que os verdadeiros separatistas son os de Madrí, 

ao lexislar encol á nosa Terra sin coñecer pra nada o noso probrema 

económico-político-cultural. En derradeiro termo invita a tódolos 

galegos pra que loiten contra a Hespaña unitaria e imperialista, 

única forma pra que teñan realidade nosos ideaes44. 

Entre os meses de novembro e decembro de 1935, Xaime 
publicou tres artigos n’A Nosa Terra nos que presentaba unha 
proposta para o plano de acción da FMG. No seu primeiro artigo 
establecía tres tipos de células nas que se tiñan que subdividir os 
grupos: de localidade, de entidade, de acción45. Cada unha destas 
células debía elixir un xefe, que debía estar en relación directa 
coa secretaría executivo do grupo. En primeiro lugar, as células de 
localidade podían ser de distrito, barriada ou rúa. A súa activida-
de debía consistir en facer propaganda nacionalista e coidar dos 
intereses da localidade, denunciando os problemas e elaborando 
solucións. En segundo lugar, as células de entidade podían ser por 
sectores profesionais, ou ben de tipo cultural, recreativas, depor-
tivas etc. O labor a desenvolver consistiría en infiltrarse e facerse 

43. A Nosa Terra, 21-IX-1935.
44. Guieiro, 1, 1-XI-1935.
45. “No plano de acción da F.M.G. Células”, A Nosa Terra, 2-XI-1935.

co control destas entidades para orientar as súas actividades nun 
senso nacionalista, procurar a galeguización destes sectores ou 
entidades e defender, tamén, os dereitos dos mozos na profesión, 
realizar estudos e proxectos sobre o seu melloramento etc. Xa que 
logo, tratábase de fomentar a infiltración galeguista no tecido or-
ganizativo co fin controlalo e xerar influenza. En terceiro lugar, 
as células de acción servirían para vincular todas as demais. Po-
derían formar parte delas os xefes das outras células do grupo, e 
preferentemente os mozos que non estivesen encadrados en nin-
gunha outra célula. Estas células deberían controlar e velar pola 
ortodoxia nacionalista do grupo e seleccionar os novos afiliados; 
terían ademais a finalidade suplementaria de servir de motor para 
todas as actividades do grupo, encargándose do espallamento da 
propaganda clandestina.

No segundo artigo, Xaime definiu unha estrutura xeral da 
FMG a partir das divisións propiamente galegas de parroquia, 
vila, cidade, terra ou bisbarra, a comarca grande e a nación46. Por 
último, no seu terceiro artigo, Xaime publicou unha ampliación 
dos estatutos da FMG tal e como se reflectiu no ordenamento dos 
grupos e na que establecía a disciplina dos seus afiliados47. Nun-
ha segunda nota dentro deste artigo Xaime sinalaba as obrigas e 
actividades dos militantes para a súa formación patriótica, e que 
incluían:

Estudar a Historia, Literatura, Economía e problemas galegos 

en xeral. Cultivar o sentimento galeguista.

Practicar o excursionismo, a hixiene, a ximnasia ou algún 

outro deporte. Facer unha biblioteca galega para o seu uso; subs-

46. “No plano de aición da Mocedade. A estructura xeral”, A Nosa Terra, 15-
XI-1935.

47. “No plano da acción da Mocedade. Os irmáns e a irmandade”, A Nosa Terra, 
20-XII-1935.



90 XOSÉ L. PASTORIZA ROZAS

cribirse aos periódicos e revistas patrióticas; protexer o Seminario 

de Estudos Galegos e outras institucións e obras de exaltación na-

cional; falar e escribir arreo en galego; cantar as cántigas galegas 

e bailar os bailes galegos; levar a bandeira galega onde queira que 

fose, poñéndoa ademais nun lugar preferente da habitación.

Mercar produtos galegos e facer propaganda deles; axudar á 

formación nacionalista dos amigos; ensinar lingua, literatura, his-

toria de Galicia etc.; prestar libros galeguistas e espallar folletos e 

follas de propaganda; traballar para que tódalas bibliotecas adqui-

ran libros galegos, e se formen bibliotecas nas aldeas, sociedades 

etc.; empregar persoal galego etc.

Crear un clima de irmandade entre os mozos da Federación.

Neste artigo, ademais realizou unha fonda apelación á ir-
mandade como “clima afectivo moral e afeitivo do nazonalismo 
galego” de xeito que para un mozo patriota os outros patriotas son 
“irmáns e sinxelamente como irmáns serán tratados uns e outros”. 
Xa que logo, debía existir confianza e compenetración entre os 
mozos que derivase nunha integración e vencello simbólico en 
todas as actividades da mocidade patriota de xeito que nacese 
unha amizade e acontecese a hospitalidade entre todos os mozos 
e grupos da FMG.

Estes tres artigos representaron a principal exposición da po-
sible organización da FMG e da súa táctica e plano de acción na 
súa breve existencia48. Para Xaime Isla, a FMG debía constituírse 

48. Estes tres artigos foron reutilizados por Xaime e publicados anonimamente 
outra volta en Guieiro dentro da sección “Problemas da F.M.G.” e que foi 
redactada de xeito exclusivo polo propio Xaime, agás o seu primeiro artigo. 
Non obstante este primeiro artigo recolleu e apoiou a súa postura en canto á 
organización e estilo de dirección da Federación. “Problemas da F.M.G. Dar 
un ordeamento i-un plan a propaganda”, Guieiro, 15-XII-1935; “Problemas 
da F.M.G. Vigor interno e valorización universal pol-as relacións internacio-
nás”, Guieiro, 1-I-1936; “Problemas da F.M.G. Plano de aición-orgaización 

nunha organización de masas sometida a unha rexa disciplina que 
nacese do xunguir política, disciplina e acción nun mando e di-
rección únicas. En síntese, as súas propostas procuraban reforzar 
a “obra nacionalizadora” que impulsaban o PG e as xuventudes 
das MG, unha obra de redención que trataba de fornecer a todo 
mozo galego, mesmo aos “traidores”, dos “elementos salvadores 
na Patria”49.

Aínda que Xaime lideraba o debate público sobre a definición 
do plan de acción e a estrutura organizativa da Federación, aínda 
ficaba sen definir a doutrina que a orientase politicamente. Un si-
lencio e indefinición no marco dun xeneralizado accidentalismo 
político e ideolóxico que a corrente ONDA (Orde Nacionalista de 
Avanzada), promovida por Xaime dentro da FMG, tentou resolver 
mediante o envío en abril de 1936 dun cuestionario a diferentes 
“guieiros” para solicitar o seu consello na definición da doutrina 
que cumpría á Federación. O cuestionario incluía dúas seccións en 
relación ao pensamento e á acción da FMG50. 

O 15 de abril de 1936 Guieiro publicou un novo proxecto de 
estatutos da FMG presentado por Xaime Isla como proposta de re-
latorio a ser debatido na III Asemblea das Mocedades51. Como en 
proxectos anteriores, os estatutos estaban ao servizo do obxectivo 
da FMG definido no seu artigo I de “unificar e dirixir dun xeito 
integral e único todol-os esforzos da Mocedade Galega na obra de 
Exaltación nacional e patriótica de Galicia, baixo as consiñas clá-
sicas do Nacionalismo galego”. O máis novidoso da proposta con-
sistía na nova denominación dos grupos locais, que pasarían a ser 

de grupos e delegaciós”, Guieiro, 15-I-1936; “Problemas da F.M.G. Plano de 
aición i orgaización. Estructura xeral”, Guieiro, 1-III-1936; “Problemas da 
F.M.G. Células”, Guieiro, 15-III-1936; “Problemas da F.M.G.”, Guieiro, 1-V-
1936; “Problemas da F.M.N.”, Guieiro, 1-VII-1936.

49. Guieiro, 1-III-1936.
50. Unha copia deste “inquérito” consérvase na BFFR-FP.
51. “Proiecto de Estatuto da F.M.G.”, Guieiro, 15-IV-1936.

“Irmandades locales”, e a procura da centralización da estrutura 
organizativa, que seguía a manter o seu carácter democrático pero 
cunha limitación do número de dirixentes executivos da organiza-
ción. Consonte a este deseño organizativo, a autoridade suprema 
da FMG radicaría na Xunta Nacional integrada por cinco persoas: 
un “Segredario Xeral” e catro “Rectores”. Esta Xunta Nacional 
concentraría o máximo poder de decisión fronte ao vixente Con-
sello Nacional, organismo directivo máis amplo, que pasa a ser soa-
mente consultivo con vinte un membros e que ademais só se reuniría 
cando o convocase a Xunta Nacional. A nivel de zona e localidade 
contaríase con cadansúa Xunta integrada de vez por cinco per-
soas, un “segredario xeral” e catro “rectores”. Este mesmo afán 
centralizador identifícase na proposta de creación dunha “Oficiña 
Nacional”, que estando baixo a xefatura dun membro da Xunta 
Nacional, tiña como misión centralizar todas as tarefas da Fede-
ración. Ao tempo, a nivel de zona ou rexión e tamén de localidade 
a organización contaría cunha oficina semellante cun único xefe á 
fronte que tiña que ser membro da xunta de zona ou local52.

Esta proposta de estatutos competiu coa realizada polo grupo 
de Ourense na III Asemblea da Federación celebrada entre o 2 
e 3 de maio de 1936. Esta asemblea abordou todas as cuestións 
organizativas e doutrinais pendentes, incluíndo o cambio de nome 
da organización, de tal xeito que foi concibida como unha asem-
blea constituínte53. O longo debate e discusión sobre os estatutos 

52. Vid. Castro 1985b.
53. Como acontecera nas dúas anteriores asembleas, a amplitude da orde do día e 

o alcance dos temas a abordar facía correr o risco de non avanzar o suficiente 
na resolución das problemáticas a debater. Por este motivo, no abrente da 
asemblea e na discusión da orde do día, Xaime Isla propuxo que fosen nomea-
das dúas “poñenzas”. A primeira informaría dos seguintes puntos da orde do 
día: “a) Troque de nome da orgaización, b) Reforma da eistructura interna da 
organización, e c) Postura doitriñal concreta”, mentres que a segunda ocupa-
ríase das outras propostas que fixesen os grupos. Xaime Isla formou parte des-
ta primeira “poñenza” canda a Xesús Ferro Couselo, Cesáreo Muñiz e Ramón 

motivou que Xaime retirase a súa proposta, ficando aprobados con 
lixeiras modificacións os presentados polo grupo de Ourense. Os 
estatutos aprobados non difiren substancialmente da proposta de 
Xaime excepto nos seguintes aspectos: en primeiro lugar, pode-
rían afiliarse os mozos que non nacesen en Galicia e non só os 
mozos galegos; en segundo lugar, a Xunta Nacional e o Consello 
Nacional fusionaríanse nun único órgano, o Consello Executivo 
Nacional; en terceiro lugar, a Oficina Nacional ficaba reducida a 
un organismo informativo; en cuarto lugar, as bases terían dereito 
a discutir os acordos antes de ser aprobados polos órganos directi-
vos da Federación; en quinto lugar, prohibíase a dobre militancia, 
canto menos nas entidades de ideoloxía contraposta á Federación. 
Xa que logo, os estatutos aprobados limitaban a xerarquización, 
centralización e restrición da democracia e debate interno que 
caracterizaba á proposta de Xaime Isla.

Nesta asemblea ademais leu unha carta en nome de ONDA 
dando conta da súa nacenza e do espírito que o informa e que xa 
anticipara nalgúns dos seus artigos en Guieiro, como o publicado 
o 1 de maio de 1936:

O noso Movimento é Marcha i é Acción. Marcha de Galicia 

cara a Ideia Nacional: Historia. Acción patriótica, nacionalizadora 

sobre Galicia, para encuadrala xustamente n-aquela Marcha: Políti-

ca. E ista Acción percisa de esferas amprias de apricación, de inter-

ferencias da nosa Obra na masa: isas serán as orgaizaicións auxilia-

res. En todol-os sectores da vida galega e alí percisamente onde non 

poidéramos incorporar decidida e totalmente a masa do Movimento, 

teremos de construir o aparello de orgaismos ausiliares pra cercar as 

os brancos da nosa punteiría os campos de forza da nosa Acción54.

Piñeiro. A segunda poñenza estivo integrada por Marino Dónega Rozas, Enri-
que González García-Paz, Hilario Gómez Pedreira e Darío Álvarez Blázquez.

54. “Problemas da F.M.G.”, Guieiro 1-V-1936. 

Ante todo, Xaime concibía as MG como un movemento que 
actúa a través dunha progresión concéntrica dos circos na súa 
acción de galeguización, influxo e control co fin de consolidarse 
como un movemento de masas na obra de nacionalización de Gali-
cia55. Pero esta nacionalización tamén requiría un labor de defini-
ción da doutrina política das mocidades nacionalista. Eis o senso 
dos “inquéritos” de ONDA enviados o mes anterior. As respostas 
abrangueron tres posicionamentos: a postura de esquerdas den-
tro do nacionalismo de Plácido R. Castro, a tradicionalista dentro 
da ortodoxia nacionalista de Filgueira Valverde, e o nacionalismo 
integral, totalitario e inimigo do marxismo de Álvaro Cunqueiro e 
Raimundo Aguiar. 

Con este marco de referencia iniciouse un longo debate ver-
bo da postura doutrinal da FMG, onde xorden tres posturas di-
ferenciadas: tradicionalista, separatista e integradora/totalitaria. 
A “poñenza” nomeada desbotou a postura tradicionalista defen-
dida por Prudencio Taboada Tabanera do grupo de Pontevedra e 
deixou as outras dúas posturas para seren discutidas no domingo 
por mor se prolongar o debate deica altas horas da noite. Tras a 
aprobación dos estatutos, discutiuse a postura doutrinal concre-
ta56. No debate contrapúxose a proposta separatista e arredista de 
Remixio G. Gándara e Xosé Velo fronte á postura defendida por 
Xaime Isla dun nacionalismo integrador e totalitario que se opu-

55. En Guieiro, o editorial “Arredor da III Asembreia” do 15-I-1936 afirmaba 
que “non é a formación dun estado, senón a reconstrucción dunha nazón, o 
verdeiro sentido do galeguismo”, de aí que a “posición patriótica” da FMG 
obriga a laborar para conseguir conquistar á mocedade galega xa que “sen a 
masa, todo movimento fracasa”.

56. Con anterioridade ficou aprobada unha “poñenza” encargada de recoller o 
sentir da Asemblea e que debería redactar nun prazo de sesenta días un 
programa doutrinal e táctico da FMN e que estaba integrada por Xaime Isla, 
Xosé Nogueiras Rumbao, Celso Emilio Ferreiro, Ramón Piñeiro, Césareo 
Muñiz e Marino Dónega Rozas. O golpe de Estado do 18 de xullo impediu 
completar esta encomenda.

xese ao marxismo e ao fascismo mais que ao tempo tivese unha 
orientación pragmática de xeito que, arelando o arredismo como 
fin último, a táctica política procurase unha postura intermedia 
máis posibilista. Na votación esta postura integradora e totalita-
ria foi aprobada por 439 votos contra 331 de xeito que se acordou 
non empregar a verba separatismo nos postulados da Federación. 
Por último, debateuse o cambio de nome da organización. Neste 
debate, Xaime Isla participou activamente defendendo que se 
denominase: Primeira Unión de Mocedades pol-a Patria - Orde 
Nacionalista de Avanzada (ONDA). O grupo da Coruña opúxose 
e propuxo Federación de Mocedades Nacionalistas. A votación 
gañouna a segunda proposta por 436 votos contra 13757, e a FMG 
pasou a denominarse Federación de Mocedades Nacionalistas 
(FMN).

Despois desta derradeira asemblea da FMN, os mozos ga-
leguistas colaboraron arreo co PG na campaña do referendo do 
Estatuto de Autonomía que se celebrou o 28 de xuño de 193658. 
Tras coñecerse os resultados oficiais do exitoso referendo, o 2 de 
xullo partía desde Compostela unha nova xeira do Seminario de 
Estudos Galegos a Fisterra59. Xaime Isla viaxou como agregado 
á sección de xeografía baixo as ordes de Otero Pedrayo60. A súa 
participación nas xeiras do Seminario tiña como obxectivo prepa-
rar unha “Enquesa para o estudio económico i social da Parroquia 
galega” e mais un “Manual de Institucións” para o seu emprego 

57. “A III Asambreia da F.M.G.” A Nosa Terra, 8-V-1936. 
58. En relación ao apoio á campaña a prol do Estatuto de Autonomía, a FMN 

aprobou apoialo deixando aos grupos locais liberdade para obrar mais sempre 
co consentimento do Consello Nacional.

59. A Nosa Terra, 10-VII-1936.
60. “O Seminario de Estudos Galegos en Fisterra”, El Pueblo Gallego, 9-VII-

1936; “Co Seminario de Estudos Galegos en Fisterre”, El Pueblo Gallego, 
10-VII-1936; “Co Seminario de Estudos Galegos en Fisterre”, El Pueblo Ga-
llego, 15-VII-1936.

polos universitarios galegos tal e como lle encomendara Xosé Fil-
gueira Valverde. Pero o machadazo brutal da Guerra Civil cam-
biou a vida e o destino dos galeguistas vellos e mozos.

CONCLUSIÓN

A militancia no galeguismo constituíu unha das “permanen-
cias” na traxectoria biográfica de Xaime Isla. Socializado episto-
larmente desde Arxentina no nacionalismo galego polo seu irmán 
maior Ramiro Isla, desde os quince anos percorreu un itinerario 
de compromiso militante ao que non renunciou ao longo da súa 
vida, agás entre 1937 e 1939. O seu talento nato como proxectista, 
ideador e promotor atoparon unha vía de realización no galeguis-
mo xuvenil durante a II República. Esta experiencia de socializa-
ción e activismo político forneceuno cunha ideoloxía e identidade 
políticas e dotouno dunha rede de amizades e camaradería inter 
e intraxeracional.

A súa participación no galeguismo xuvenil da II República 
e o seu posicionamento ideolóxico caracterizouse pola súa exalta-
ción e radicalismo matizado polo posibilismo pragmático derivado 
das alianzas electorais do PG. En 1992 avaliou o seu posiciona-
mento ideolóxico nas MG sinalando esta tensión entre “purismo” 
e “posibilismo”:

Nós admirabamos o galeguismo de Otero Pedrayo e Risco e 

identificabámonos coa súa teorización da Terra. As diferenzas es-

taban en que o noso galeguismo era talvez máis purista, menos po-

sibilista61.

61. Villalaín 1992, p. 70.

Este confuso e convulso nacionalismo, discursivamente revo-
lucionario, radical e intransixente, era compartido polos militan-
tes das MG que centraban o foco das súas análises na contradición 
entre o nacionalismo galego e Galicia fronte ao estado centralista 
e imperialista español e as forzas da dereita reaccionaria españo-
listas, e que coidaban como a “antipatria” e o inimigo a derrotar, 
mesmo pola violencia. A prosa de combate de Xaime Isla, o seu 
vocabulario revolucionario e martirolóxico, as súas apelacións ás 
MG como vangardas do movemento nacionalista traducíanse no 
mesianismo e pureza nacionalista dos seus poemas publicados 
n’A Nosa Terra baixo o pseudónimo de Jacob62. 

A pesar dos seus intensos traballos organizativos e ideati-
vos canda ao resto de membros do Consello Nacional da FMG, a 
organización nunca logrou superar o estado embrionario do seu 
programa, non se dotou dunha táctica precisa e xestionou a fío a 
confusión ideolóxica derivada dunha vocación transversal, plu-
ral e heteroxénea suprapartidista e unha visión accidentalista das 
formas políticas, subordinadas á consecución do autogoberno ga-
lego, ben a través da independencia, ben a través do federalismo 
ou un menos ambicioso autonomismo. 

Este revoltallo doutrinal das MG tamén se reflectiu na figura 
de Xaime Isla, que ten sido identificado co núcleo conservador 
integrista e tradicionalista das MG malia o seu rexo arredismo, 
declarado en público nos mitins e tamén por escrito baixo o pseu-
dónimo de Santiago Fernández. En Xaime Isla, en 1936 convivían 
o tradicionalismo católico, inimigo do marxismo, co arredismo, 
pero o seu carácter de “chico listo” e intelectual doutrinario non 
atrancou a súa visión dunha FMG deseñada como unha organi-

62. “Elexía valente para o Mariscal Pardo de Cela”. A Nosa Terra, XII-1935; 
“Alborada da revolta”, A Nosa Terra, 1-V-1936; “Retrato fidel do nacionalis-
ta”, A Nosa Terra, 1-V-1936; “Poema da Revolución nacional”, A Nosa Terra, 
29-V-1936.

zación de masas xerárquica, centralizada, excluínte, combativa e 
de acción directa cunha férrea disciplina e unha obediencia sen 
físgoas63. 

A progresiva radicalización e tensión política da II República 
e a lexitimación da violencia como instrumento de loita política, 
así como as declaracións dos mozos galeguistas, poden levar a 
preguntarse se a estrutura organizativa de células deseñada por 
Xaime Isla tiña a intención de actuar como embrión dunha “loita 
antisistema tendencialmente revolucionaria e violenta” no marco 
dunha estrutura da FMG ao servizo da “loita revolucionaria de 
liberación nacional dende postulados ideolóxicos moi afastados 
dos comunistas”64. Na nosa opinión, as declaracións revolucio-
narias e a prol da violencia das mocidades galeguistas tiveron un 
carácter retórico para alén das espalladas accións de protesta nas 
que participaron os membros da FMG e que non pasaron de alte-
racións da orde pública. Con todo, estas accións non responderon 
a unha estratexia consciente e deliberada de violencia política. 
A súa vontade de “dirixir dun xeito integral e único todos os es-
forzos da Mocedade Galega, na obra de eisaltación nacional e 
patriótica de Galiza” non deixou de ser obra duns rapaces bos, 
bravos e exaltados, pero non violentos até que, tras do golpe de 
Estado do 18 de xullo, a Guerra Civil mobilizou os superviventes 
da violencia, a represión e o cárcere como soldados de Franco, da 
República ou como guerrilleiros65. 

E tres deses soldados de Franco —Francisco Fernández del 
Riego, Xaime Isla Couto e Ramón Piñeiro— significáronse como 

63. As páxinas d’A Nosa Terra acusaron os mozos das MG de seren un batallón 
de intelectuais ou “chicos listos” (21-IX-1935 e 12-X-1935)

64. Beramendi 2007, p. 889. Con todo, esta organización de células foi retomada 
durante a clandestinidade na posguerra, como se estableceu nas “Normas 
de orgaización pra os grupos” do PG. Aprobadas polo comité executivo “nun 
lugar da terra. Xullo de 1946”. Vid. Castro 2020, pp. 338-340.

65. Vid. Leira Castiñeira 2020, Diéguez Cequiel 2015, pp. 51 e ss.

guieiros da rede de resistencia galeguista no interior durante o 
franquismo, cunha hexemonía sen competencia entre 1950 e 
1963. Unha unidade e centralidade de dirección estratéxica que 
tivo como virtude que unha identidade política marxinal na II Re-
pública mudase na cultura política hexemónica da Galicia autó-
noma e democrática. 

OS DILEMAS DO GALEGUISMO BAIXO A DITADURA

JUSTO BERAMENDI

Non vou ocuparme aquí da traxectoria do conxunto do nacio-
nalismo galego entre 1939 e 1975 senón só daquela parte que po-
demos considerar herdeira directa do Partido Galeguista da época 
da Segunda República. Como veremos, o grupo dirixente desta 
tendencia, seguindo as teorizacións de Ramón Piñeiro, optou en 
determinado momento pola etiqueta de galeguismo como diferen-
te e mesmo contraposta á de nacionalismo galego. En consecuen-
cia, unicamente aludirei aos partidos nacionalistas que nacen na 
Galicia deses anos cando sexa imprescindible para entender as 
ideas ou as actitudes de quen é obxecto central deste pequeno 
traballo1. Por outra parte, para unha adecuada comprensión e 
valoración do devir dese galeguismo cómpre termos en conta os 
condicionantes que inciden sobre el, cada un con diferente forza 
segundo a etapa que consideremos, e que na miña opinión son os 
seguintes:

a) A propia ditadura, que é o condicionante maior de princi-
pio a fin, aínda que vaia cambiando a natureza e intensi-
dade da súa acción represiva.

b) A evolución da sociedade e con ela a do conxunto de forzas 

1. Sobre a evolución do conxunto do nacionalismo galego entre 1940 e 1975, vid. 
Fernández Baz 2003; Beramendi 2007a, pp. 1075-1134; e Diéguez Cequiel 
2015.

da oposición, así como as interaccións entre estas forzas.
c) A situación política internacional.
d) As características ideolóxicas e sociais do propio galeguis-

mo no punto de partida e as súas transformacións.
e) As relacións entre o nacionalismo do interior e o do exilio 

nas primeiras etapas.
f) E, por último, a personalidade dos líderes, tanto máis im-

portante canto máis feble sexa un movemento.

UN TRÁXICO PUNTO DE PARTIDA: 1936-1939

Como ben sabemos, o exterminio sistemático do nacionalis-
mo, das esquerdas e de todos os demócratas dende o verán de 
1936 marcan en Galicia, como sucesivamente en toda España, o 
negro futuro do país. Os encarceramentos, as execucións, os as-
asinatos extraxudiciais, as multas e as depuracións masivas dos 
corpos de funcionarios, así como a liquidación progresiva das 
guerrillas antifranquistas (os maquis) continuaron na Galicia aso-
ballada durante toda a guerra e na primeira década da posguerra. 

Os galeguistas que o 18 de xullo de 1936 estaban fóra de 
Galicia e aqueles que conseguiron pasar nos primeiros momen-
tos á zona non ocupada polos rebeldes incorporáronse decidida-
mente á defensa da legalidade republicana, ben participando na 
creación das Milicias Gallegas, controladas polo PCE e dirixidas 
polo galego Enrique Liste(r), ben colaborando en diferentes acti-
vidades de propaganda e axuda a prol da República ou esforzán-
dose por manter o contacto cos seus perseguidos compañeiros de 
Galicia ou coas organizacións da emigración americana. Salien-
tou nisto a actuación dun Castelao que, ademais de loitar polo 
recoñecemento parlamentario do Estatuto (cousa que non conse-
guiría ata 1939, na última reunión que as Cortes celebraron en 

Montserrat, camiño do exilio), colaborou nas publicacións galegas 
antifascistas, como Nueva Galicia, debuxou álbums de denuncia 
da barbarie dos sublevados (Atila en Galicia, Galicia mártir) e 
de canto á heroicidade dos resistentes (Milicianos), e fixo de em-
baixador extraordinario que recadaba axudas para a República na 
Unión Soviética, Cuba e os Estados Unidos. A fin da guerra sor-
prendeuno neste último país. Logo dunha breve estadía en Nova 
York, marchará a Buenos Aires. 

E, como Castelao, tras a consumación do gran desastre en 
marzo de 1939, todos os nacionalistas superviventes terán que 
procurarse unha nova vida, no persoal e no político, uns no exilio, 
outros na clandestinidade. 

A RESISTENCIA NO INTERIOR E A RECOMPOSICIÓN  

NO EXILIO: 1940-1949

En 1939, Ramón Piñeiro, exdirixente das Mocedades Gale-
guistas de Lugo, é licenciado do exército franquista, no que tivera 
que enrolarse, coma outros, para salvar a vida. Axiña retoma o 
contacto con Marino Dónega e Xaime Isla Couto. Este propón re-
construír de inmediato o Partido Galeguista, daquela totalmente 
desarticulado. Piñeiro prefire esperar. Con todo, un reducido nú-
mero de militantes non tarda moito en intentalo. Segundo Fernán-
dez del Riego2, a reconstitución do galeguismo na clandestinidade 
iniciouse en 1940 en Vigo, onde os reunidos encargaron a Ramón 
Piñeiro a misión de reconstruír a organización como “liberado” 
e este foi entrevistándose con algúns compañeiros en diferentes 
cidades para que procurasen montar grupos minimamente orga-
nizados. Finalmente o Partido Galeguista foi reconstituído preto 
de Vigo, nunha casa de Coruxo, en xullo de 1943. En novembro 

2. Fernández del Riego 1990, pp. 139-146.

Piñeiro foi nomeado secretario político.
Cos seus magros efectivos, o Partido Galeguista retomou a 

actividade política que, de non optar pola vía armada dos maquis 
(aínda que algúns galeguistas si se incorporaron ás guerrillas a 
título persoal), necesariamente había de reducirse daquela a es-
tablecer relacións cos restos das demais forzas clandestinas para 
conectar co exilio e manter a punto plataformas unitarias por se a 
situación cambiaba tras o final da Guerra Mundial. Os obxectivos 
centrais das organizacións coligadas eran o restablecemento da 
democracia republicana e a instauración da autonomía plebisci-
tada polo electorado galego o 28 de xuño de 1936. E así, en 1943 
formouse en Compostela a Xunta Galega de Alianza Democrática, 
formada por CNT, PSOE, UGT, a Federación Agraria e o Partido 
Galeguista, que estivo representado por Piñeiro. Parte dos repu-
blicanos, Peña Novo entre eles, delegou a súa representación no 
Partido Galeguista. Alí acordouse a futura instauración do Esta-
tuto de Autonomía, establecer relacións con vascos e cataláns, e 
integrarse, mediante a representación do Partido Galeguista, no 
Comité Nacional da Alianza Democrática. Non obstante, as du-
rísimas condicións en que se desenvolvía esta actividade clan-
destina limitaba a súa efectividade ao obxectivo non menor de 
impedir a morte definitiva desas organizacións. Pero en 1945 a 
esperanza de que a vitoria aliada trouxese consigo a fin da dita-
dura militar levou a impulsar unha ampla entente antifranquista, 
a Unión Republicana Galega. Esta alianza propuxo que Galicia 
estivese representada por Castelao no novo goberno republicano 
no exilio, presidido por Giral, e en marzo de 1946 enviou a Pi-
ñeiro a París para defender esa candidatura contra a manobra do 
chamado Bloque Nazonal Galego, que se formara no exterior e 
que pretendía colocar a Portela Valladares nese posto. Consegui-
do ese obxectivo, Piñeiro regresou a Madrid, onde foi detido o 9 de 
abril pola policía política xunto cos irmáns Saco e o vasco Koldo 

Mitxelena. Permanecería na cadea até marzo de 1949. Con este 
golpe represivo empezou o devalo da feble resistencia política do 
nacionalismo en Galicia.

No exilio, a chegada de Castelao e outros dirixentes republi-
canos a Buenos Aires avivou a actividade política da colonia gale-
ga. Como ben sabemos, os galeguistas da rexión do Plata estaban 
divididos dende os anos 20 entre unha tendencia arredista e outra 
federalista, esta máis en sintonía coa que fora liña dominante en 
Galicia. Ademais, os nacionalistas competían cos republicanos 
pola dirección política da Federación de Sociedades Gallegas. 
A chegada dos exiliados aparentemente conseguiu a unidade, 
primeiro no Grupo Galeguista, despois na súa sucesora dende 
1941, a Irmandade Galega, que reiniciou en 1942 a publicación 
d’A Nosa Terra. Pero en realidade as discrepancias internas per-
sistían, dobradas agora pola rivalidade máis ou menos soterrada 
entre os dirixentes locais do galeguismo porteño e os que se suma-
ban ao exilio. No caso de Castelao era inevitable que asumise o 
liderado pola súa executoria previa e pola infatigable acción que 
desenvolveu en todos os planos neses anos, e que só a enfermida-
de e a morte en 1950 puideron parar. Grazas en boa medida a el, o 
nacionalismo galego estivo moi presente esa década no escenario 
político republicano do exilio. 

Mencionemos en primeiro lugar a súa obra Sempre en Galiza 
(primeira edición, 1944; segunda edición, ampliada e póstuma, 
1961). Auténtico testamento político do nacionalismo de antegue-
rra, será a ponte que o una doutrinalmente co seu herdeiro, nado 
nos anos 60. Tamén en 1944, a iniciativa de Castelao e da Ir-
mandade Galega, formouse en Buenos Aires o Consello de Galiza, 
concibido como sucedáneo dun auténtico goberno galego no exilio 
que, por agrupar a todas as forzas galegas antifranquistas, fose un 
instrumento político capaz de apremar con eficacia a prol desa III 
República federal que se pretendía instaurar tras a caída de Fran-

co, unha caída que se coidaba corolario obrigado da derrota do 
fascismo en Europa. Con todo, a crecente frialdade autonomista 
do republicanismo galego e español, unida á rediviva hostilidade 
antinacionalista do PSOE, fixeron que o Consello resultante fose 
pouco representativo e, en consecuencia, feble. En efecto, nun 
principio só se integraron nese órgano os tres deputados vivos do 
Partido Galeguista (Castelao, Suárez Picallo e Alonso Ríos) e dous 
de Izquierda Republicana (Elpidio Villaverde e Alfredo Somoza). 
Como era de esperar, a presidencia recaeu en Castelao. Posterior-
mente sumáronse o tamén republicano Emilio González López e 
o socialista Edmundo Lorenzo. Pero nin así o Consello de Galiza 
puido ter nunca a forza dos auténticos gobernos catalán e vasco 
no exilio. A pesar disto, sobrevivirá a Castelao, cando menos no-
minalmente, e aínda en 1956 usarase o seu nome para a organiza-
ción do I Congreso da Emigración Galega.

No que atinxe ás forzas políticas non galegas, as aspiracións 
galeguistas só eran defendidas con claridade polo nacionalismo 
vasco e simplemente toleradas polo catalán. O lehendakari Agui-
rre quería resucitar Galeuzca para usala como arma a prol do 
recoñecemento do dereito de autodeterminación de Euskadi, Ca-
taluña e Galicia polas Cortes no exilio. De feito, mesmo editouse 
en Buenos Aires unha revista homónima (Galeuzca, 1945-1946). 
Pero a debilidade da posición do nacionalismo galego no conxun-
to do exilio púxose de manifesto tanto nos numerosos atrancos que 
tivo que salvar o Estatuto para ser admitido a trámite nas Cortes 
celebradas en México en 1945 coma no papel, case de convidado 
de pedra, que houbo de aturar Castelao durante o ano e pico que 
foi ministro do Goberno Giral en París.

Outros simulacros reorganizadores como o Bloque Nacional 
Repubricán Galego e o seu inoperante brazo armado, o Frente 
Libertador Galego, fundados en Francia a finais de 1944, ou a 
Alianza Nacional Galega de México, tiveron consecuencias aínda 

menores para o devir inmediato do galeguismo. Por outra parte, en 
1947 xurdiron claras discrepancias tácticas entre o Consello de 
Galiza, que agudizaba agora as súas diferenzas co resto do exilio 
republicano logo da frustrante experiencia parisiense de Caste-
lao, e o nacionalismo do interior para quen a única vía posible 
de supervivencia estaba nas plataformas unitarias da oposición 
clandestina3. Ademais, a partir de 1947-1948, a constatación de 
que os aliados, nomeadamente os Estados Unidos, ían deixar en 
paz o réxime de Franco pensando en que podía ser un peón útil 
na confrontación global co comunismo, provocou o principio do 
lento esmorecemento do nacionalismo galego no exilio. A morte 
de Castelao en 1950 contribuíu a aceleralo. A principios dos anos 
50 estaba claro que a sorte futura do nacionalismo galego volvía 
xogarse na propia Galicia.

PRIMEIRO DILEMA: CONTINUAR COA LOITA CLANDESTINA  

OU REFUXIARSE NO ACTIVISMO CULTURAL? A FORMULACIÓN 

DO GALEGUISMO NON NACIONALISTA. 1950-1962

Pero a consolidación da ditadura tivo no interior un efecto 
aínda máis demoledor que na emigración. Desaparecida a es-
peranza dunha acción exterior decisiva, exterminados, neutra-
lizados ou fuxidos practicamente todos os militantes, sen unha 
sólida organización internacional na que poder apoiarse e cunha 
maquinaria represiva omnipresente e moi eficaz, realmente a 
viabilidade da maioría das forzas de oposición, Partido Galeguis-
ta incluído, era practicamente nula. Só unha ideoloxía e un mo-
delo organizativo coma o dos comunistas, que ademais contaban 

3  Sobre as discrepancias e tensións entre o nacionalismo galego no exilio e o 
galeguismo de Galicia, e non só nestes anos senón tamén nos posteriores, vid. 
Beramendi 2011, e Garrido Couceiro 2009.



110 JUSTO BERAMENDI

con apoios externos moi poderosos, podían afrontar con certas 
posibilidades o durísimo e longo camiño de resistencia que se 
vía no horizonte. É explicable pois a desaparición case total no 
interior das organizacións anarquistas, socialistas e republica-
nas de toda caste. E tamén do Partido Galeguista, que deixou 
de dar sinais de vida como tal en 1948-1949, o que anunciaba 
un radical cambio de estratexia no escaso nacionalismo galego 
supervivente en Galicia.

En marzo de 1949 Ramón Piñeiro saíu da cadea e instalouse 
en Santiago de Compostela, onde cedo trabou grande amizade co 
médico Domingo García-Sabell, que fora un mozo de ideoloxía re-
publicana e presidente da FUE, a organización dos universitarios 
demócratas composteláns en tempos da República. Pola vía desa 
amizade García-Sabell incorporouse á nova andaina galeguista 
e fixo posible, mediante a súa protección, que Piñeiro puidese 
dedicarse en exclusiva o resto da súa vida ás actividades políti-
co-culturais do grupo. García-Sabell mesmo cedeu a Piñeiro e á 
súa dona un piso na casa da súa propiedade na rúa Xelmírez 15, 
onde vivirán até a súa morte. 

Nos anos seguintes prodúcese unha viraxe radical, da que o 
fito inaugural é a fundación da Editorial Galaxia en Vigo, o 25 de 
xullo de 1950. A partir dese momento os remanentes do naciona-
lismo histórico en Galicia abandonarán calquera acción política 
organizada e dedicarán todas as súas enerxías ao labor cultural 
para transmitiren a lembranza e o discurso do galeguismo ás se-
guintes xeracións. Como ben sabemos, o Partido Galeguista non 
foi disolto formalmente, simplemente deixou de actuar como par-
tido. Pero daquela esta era unha cuestión secundaria, porque na 
práctica tanto daba unha cousa coma a outra. Aínda que se man-
tivese unha dirección e unha estrutura mínima, con algunhas re-
unións esporádicas dos seus órganos, politicamente sería igual de 
inoperante nese momento e se cadra só serviría para que a policía 

política detivese antes ou despois os seus membros anulándoos 
por completo. Xa que logo, a decisión de retomar a actividade 
pola vía legal da acción cultural e combinala cun adoutrinamento 
selectivo de mozos universitarios foi positiva para garantir cando 
menos unha ponte xeracional que unise o pasado nacionalista co 
seu hipotético futuro4. Como táctica a curto prazo foi intelixente e 
seguramente nese momento non se podía facer nada mellor. 

Sen dúbida, o ideólogo maior desa viraxe foi Ramón Piñeiro, 
quen, no canto de limitarse a xustificar unha suspensión tempo-
ral da acción política pola presión represora da ditadura á espera 
de circunstancias máis favorables que permitisen retomala, ela-
borou un discurso cualitativamente diferente ao nacionalista de 
orixe que convertía a necesidade táctica en virtude estratéxica5. 
E, en efecto, esa táctica defensiva acabou sendo asumida como 
unha estratexia a longo prazo mediante unha análise da realidade 
que convertía as consecuencias inmediatas e transitorias da gran 
derrota en realidade inmutable que esixía unha reformulación 
drástica das posibilidades e das bondades do nacionalismo ga-
lego en todo tempo. E cando nunha ideoloxía política cambian os 
obxectivos últimos, esa ideoloxía muda noutra diferente (ás veces 
conservando o vello nome). Tal cambio esixe sempre unha xustifi-
cación teórica, un novo discurso. Vexamos, moi sinteticamente, os 
seus riscos principais, nos que conviven continuidades e cambios 
respecto do nacionalismo democrático maioritario no Partido Ga-
leguista da República6.

Hai continuidade, con algunhas variacións menores, na con-
cepción herderiana da humanidade como conxunto de pobos ou 
organismos colectivos singulares que veñen definidos por carac-

4. Franco Grande 2004.
5. Piñeiro 1974, 1984, 1991, 2002.
6. Fago unha análise máis pormenorizada da evolución do pensamento de Piñei-

ro en Beramendi 2009. Véxase tamén Barros 2009, unha obra informativa-
mente exhaustiva.

teres extrapolíticos e extraeconómicos, que para el son basicamente 
tres: lingua, cultura e Volkgeist, como deixa moi claro en 19527. 
Principio xeral que aplica con total coherencia a Galicia, pobo 
singular sobre todo por mor da súa lingua, asemade xeratriz e 
manifestación dun carácter colectivo irrepetible. E procura des-
cribir polo miúdo este Volksgeist galaico na mellor tradición dos 
seus devanceiros nacionalistas e rexionalistas. Para empezar, a 
saudade (aquela “cobiza do lonxe” de Vicente Risco), á que lle 
dedica os seus mellores esforzos filosóficos8. Mais tamén o indi-
vidualismo, “feito natural” derivado da “estrutura da nosa vida 
social e económica” que, porén, non é “particularista” senón 
cooperativo, solidario; ou a reserva mental (desconfianza, retran-
ca), que non considera especificamente galega senón actitude 
defensiva propia de todos os pobos campesiños. Só hai un risco 
para o que non atopa ningunha connotación positiva: o espírito 
servil: “Esta psicoloxía resignada, submisa, vencida, é a nosa 
tremenda tara social”, produto de “séculos de dominación espi-
ritual, política, económica, cultural, xunto co atomismo social da 
nosa poboación”9. 

Esta última apreciación enlaza o seu concepto do pobo galego 
coa súa diagnose da situación dese pobo, isto é, coa súa nómina de 
problemas maiores a resolver. Aquí tamén o continuísmo respecto 
dos anos 30 prevalece sobre a ruptura, agás no plano político, do 
que falaremos despois. Piñeiro entende que hai dous grupos 
de problemas, os que afectan á galeguidade e os de índole socioe-
conómica, que ambos os grupos son interdependentes e que os 
primeiros son prioritarios sobre os segundos á hora de atopar so-

7. Piñeiro 1974, pp. 39-42.
8. Piñeiro 1951, 1952, 1953, 1984.
9.  “Individualismo, particularismo, cooperativismo” (1959) e “Algunhas notas 

sobre a realidade humana de Galicia” (1970), reproducidos en Piñeiro 1974, 
pp. 165-166 e 275-287.

lucións para todos10. Cales poden ser os remedios para todos estes 
males? Loxicamente, as solucións que propón están en sintonía 
cos principios inspiradores da diagnose. 

Se o principal para a existencia do pobo galego como tal é a 
súa identidade diferenciada, o primeiro remedio debe ser “espertar 
[Galicia] da súa pasividade social”, facer “unha revolución psico-
lóxica” que reavive a “conciencia colectiva dos galegos”, fomen-
tando a solidariedade. E para iso “non hai máis que un camiño: o 
da revalorización profunda da cultura galega”. Daquela “poderá 
emprender Galicia unha vigorosa acción colectiva encamiñada á 
súa propia prosperidade”11. Porque, como dirá seis anos despois, 
no decisivo 1962, nesa “conciencia fonda e rexa do propio ser é 
onde radica verdadeiramente o destino histórico do pobo galego. 
Sen iso valerían de ben pouco todas as estruturas institucionais 
que se lle puidesen ofrecer como solución aos seus problemas”12.

Un dos obxectivos maiores desa “revolución psicolóxica” fo-
mentadora do “espíritu comunitario”, dirá en 1970, é que a Ga-
licia rural e a Galicia urbana se sintan “solidarias dunha mesma 
realidade”, cousa que non se dá por culpa da “alienación cultural 
da cidade, verdadeira causa da súa actitude insolidaria e opre-
siva sobre o campo”. Outro obxectivo, relacionado co anterior, é 
acabar co “tremendo complexo colectivo de inferioridade que nos 
leva á resignación submisa, pasiva, ou á fuxida alienante”. Cóm-
pre recuperar a “dignidade colectiva” para que os galegos saiban 
“asumir as responsabilidades que como pobo lle incumben, tanto 
no seu desenvolvemento interno como na convivencia cos demais 
españois”13.

E logo veñen as melloras materiais. Para superar o atraso, á 

10. Piñeiro 1967, p. 87.
11.  “A emigración vista desde Galicia” (1956), reproducido en Piñeiro 1974, pp. 

105-106.
12.  “Autoconciencia” (1962), reproducido en Piñeiro 1974, p. 192.
13. Piñeiro 1974, pp. 286-287.

parte dunha industrialización á que se refire moi de pasada, a gran 
receita é tamén antiga: o cooperativismo (agrario), “a única política 
social autenticamente galega que cabe realizar”14. Por iso hai que 
“espertar con urxencia a vontade de cooperación económica” para 
superar os efectos negativos do minifundio sen destruílo, elevar o 
nivel de vida dos campesiños e dese modo minorar a emigración. 
De non conseguir isto último, a emigración producirá “o derruba-
mento da nosa sociedade campesiña”15. Nin mención dos proble-
mas das clases sociais urbanas, nin das súas posibles solucións. 
E isto, á altura de 1970, resulta aínda máis rechamante se temos 
en conta que o Partido Galeguista, no seu programa de 1931-32, xa 
se ocupara algo deste asunto rachando coa tradicional indiferenza 
do nacionalismo anterior para cos traballadores urbanos16.

Ata aquí os contidos principais do galeguismo de Piñeiro. 
En 1960 dá del unha definición excesivamente xenérica, se ca-
dra polas limitacións impostas pola censura17. Distingue entre un 
galeguismo “primario”, ou sentimento de amor á terra e de iden-
tificación co propio pobo, que é anterior “a toda diferenciación 
de carácter ideolóxico”, e o galeguismo “reflexivo e consciente” 
que non se limita a sentir Galicia senón que, coñecéndoa, procura 
ademais “afirmar e desenvolver a súa personalidade total, tanto 
no plano dos problemas e posibilidades de orde vital como no 
das posibilidades e arelas de orde espiritual”. E conclúe que, se 
o primeiro dá paso ao segundo, “Galicia poderá acadar o nivel 
histórico do noso tempo”.

Acabamos de ver os contidos máis concretos deste galeguis-
mo consciente e os seus moitos puntos de coincidencia co nacio-
nalismo de partida. Onde están logo as grandes diferenzas entre o 

14. Ibídem, p. 166. 
15. Ibídem, p. 287. 
16. Beramendi 2007a, pp. 620-625.
17. Piñeiro 1974, pp. 175-176.

primeiro e o segundo? Pois nada menos que en todo o que se refire 
á política con maiúsculas e, dentro dela, á consideración de Gali-
cia como nación. É certo que no publicado durante o franquismo 
non se podía falar de certas cousas nin moito menos preconizar 
unha política nacionalista galega18. Pero é igualmente certo que, 
a partir de 1973-1975, esas limitacións desapareceron e, en cam-
bio, a parte político-nacional do vello proxecto nacionalista se-
guiu ausente do discurso de Piñeiro, o que confirma a mutación á 
que nos referimos.

En ocasións, poucas, Piñeiro, en textos publicados xa na de-
mocracia, refírese a Galicia usando a verba nación: “Dunha ma-
neira sintética eu dicíalles [aos seus discípulos dos anos 50] que 
nós eramos galegos pola nación, españois pola historia e euro-
peos pola cultura”19. Con todo, xa o propio contexto trinitario en 
que insire ese chamar nación a Galicia implica unha alta dose 
de ambigüidade. E o que sabemos a estas alturas do pensamento 
de Piñeiro neses anos e nos posteriores autorízanos a sospeitar 
que nos contidos conceptuais que atribúe a ese termo non en-
tra o de suxeito lexítimo de soberanía, indispensable en calquera 
nacionalismo propiamente dito, galego ou non, pasado, presente 
ou futuro. Polo menos non afirmou isto nunca cando xa podía fa-
celo sen perigo. Así que cómpre concluírmos que para el nación, 
no caso de Galicia, equivalía o que xa vimos: a pobo con lingua, 
alma e cultura de seu. Xa que logo, estamos perante un concepto 
prepolítico ou, mellor, prenacionalista de nación. A atribución da 
soberanía, do dereito a decidir por si mesma, propio de calquera 
nacionalista, non aparece por ningures. 

Quere isto dicir que Piñeiro non deducía ningún dereito político 

18. Neste sentido é comprensible que en 1970 dixese: “nós carecemos de poder 
para levar a cabo unha acción de goberno que poña remedio a estes males” 
pero “podemos pedila, reclamala mesmo. En realidade nós non temos máis 
medios de acción que a palabra, e non sen limitacións” (Piñeiro 1974, p. 286).

19. Piñeiro 2002, p. 113.

colectivo para esa herderiana nación-cultura? Non exactamente. 
En numerosas ocasións define o seu galeguismo como demócra-
ta e federalista. Isto, unido ao anterior, só pode implicar unha 
cousa, que nunca explicita: Piñeiro avogaba por un autogoberno 
de Galicia que fose froito, non da vontade maioritaria dos gale-
gos de federarse con outros pobos, en exercicio do seu dereito 
de autodeterminación como nación, senón da vontade maioritaria 
do conxunto dos cidadáns de España, ou sexa dunha aceptada 
nación española, de constituírse en federación ou de establecer 
unha descentralización menor en forma de autonomías, como as 
da Segunda República ou as que virían a partir de 1978. O que 
para o Partido Galeguista fora un punto de partida, a autonomía, 
para Piñeiro acabou sendo o punto de chegada. Tal foi a súa viaxe 
dende o nacionalismo galego federalista a un rexionalismo espa-
ñol, organicista, democrático e federalizante. Velaquí o cerne da 
fonda ruptura ideolóxica co seu propio pasado.

Ese proxecto político substantivamente diferente requiría un 
nome tamén específico, e o nome elixido foi galeguismo, denotati-
vo vello para unha categoría política relativamente nova que non 
só era cualitativamente distinta da de nacionalismo galego, senón 
potencialmente oposta no plano político, pois postulábase como 
unha receita máis beneficiosa que o nacionalismo para o país, e 
polo tanto superior e en competencia con el. Con isto Piñeiro lan-
zou ao mercado político un proxecto de gran futuro.

Porén, a primeira formulación política desta viraxe ideo-
lóxica agochaba algo o distanciamento respecto do nacionalis-
mo e mesmo mantiña certa filiación con ideas do Vicente Risco 
de El problema político de Galicia20. E así Piñeiro afirmaba nos 
anos 50: “O verdadeiramente importante non era que en Galicia 
houbese un partido galeguista. Pola contra o que importaba era 
que, en lugar dun partido galeguista, tivésemos unha Galicia 

20. Risco 1930.

galeguista e que esa Galicia galeguista crease un socialismo ga-
lego, un comunismo galego, unha democracia cristiá galega, que 
sería o único xeito de combater o eterno perigo da colonización 
política”. 

Nun principio, este galeguismo apartidario tivo dous focos 
maiores. O primeiro foi Vigo, sede da editorial e lugar de residen-
cia de persoas como Francisco Fernández del Riego e Xaime Isla 
Couto. O segundo, e máis importante, foi Santiago de Compostela. 
E por dúas razóns complementarias. A primeira era a existencia 
da Universidade, que ofrecía co seu estudantado os mellores re-
ceptores posibles da nova mensaxe culturalista. A segunda era 
a presenza dos emisores intelectualmente adecuados. En efecto, 
ademais da acción do tándem Piñeiro - García-Sabell e dalgúns 
outros exmilitantes do Partido Galeguista, como Manuel Beiras, 
contra 1950 o reduto compostelán recibiu varios reforzos de peso 
neste eido. Ese mesmo ano Otero Pedrayo gañou a cátedra de 
Xeografía na Facultade de Filosofía e Letras. O seu maxisterio, 
ata que se xubilou en 1958, foi de grande importancia para atraer 
ao galeguismo algúns estudantes que anos despois protagonizarán 
o rexurdir nacionalista. Outros históricos que fixaron tamén a súa 
residencia en Santiago foron Aquilino Iglesia Alvariño e Antonio 
Fraguas, profesores de instituto, e Ricardo Carballo Calero, quen 
acabaría ocupando a nova cátedra de Lingua e Literatura Galega, 
creada en 1968 na Universidade. Pola súa parte, o xuíz e polígrafo 
Fermín Bouza-Brey, o sacerdote Xesús Carro e outros procuraron 
continuar no seo do Instituto Padre Sarmiento o labor e o espírito 
do extinto Seminario de Estudos Galegos, co que crearon tamén 
un corpo de discípulos que souberon recoller o legado dos seus 
maiores. De momento, o grupo fundador de Galaxia era o que 
marcaba a pauta deste galeguismo resistente. Eran eles os que 
captaban e adoutrinaban a maioría dos mozos que ían asumindo 
ese ideario, como Xosé Luís Franco Grande, Gustavo Docampo, 

Salvador García-Bodaño e Xosé Manuel Beiras. 
Esta deriva do galeguismo metropolitano non foi ben acollida 

polo nacionalismo que aínda alentaba no exilio. Xa antes da morte 
de Castelao, en 1950, houbera diferenzas de criterio respecto da 
táctica a seguir na acción interior e nas relacións coas demais 
forzas políticas antifranquistas, algo normal dada as perspectivas 
tan diferentes que tiñan uns e outros. Pero nos anos 50, morto 
xa Castelao, o motivo da discrepancia era moito máis grave, pois 
afectaba ao ser ou non ser do nacionalismo organizado en Galicia. 
Dende o exterior, as acusacións de entreguismo subiron de ton e 
as relacións practicamente ficaron rotas a partir da reunión ce-
lebrada en maio de 1957, na casa de Domingo García-Sabell, co 
enviado da emigración Perfecto López. O encargado de responder 
punto por punto ás acusacións e de dar forma á nova estratexia foi, 
naturalmente, Ramón Piñeiro co seu texto “Nova orientación do 
galeguismo”. O seu legatario, Carlos Casares, recollería despois in 
extenso o texto desa resposta nas memorias de Piñeiro, consciente 
da importancia deste asunto para a súa imaxe na posteridade21. Na 
miña opinión, no que atinxe á xustificación das actuacións con-
cretas dos anos anteriores, Piñeiro resulta convincente en case 
todo. Pero tamén é certo que as sospeitas do nacionalismo da emi-
gración de que houbese detrás a vontade de liquidar definitiva-
mente a acción política propiamente nacionalista demostraríanse 
acertadas. En todo caso, a reunión só serviu para saldar contas co 
nacionalismo exterior e ratificar a liña emprendida en Galicia sete 
anos antes. En 1962 terá lugar un novo enfrontamento co exilio 
que non engadirá nada ao primeiro, pois cada parte mantivo as 
súa posturas previas.

Pero a finais da década dos 50 algo empezou a cambiar en 
Galicia coa irrupción dunha nova xeración de mozos nacionalis-
tas. Uns eran estudantes universitarios adoutrinados por Piñeiro 

21. Piñeiro 2002, pp. 123-157.

en Santiago, pero que agora, malia os consellos do mestre, deixaron 
de conformarse coa simple acción cultural e ideolóxica. Outros 
adquiriron as súas primeiras ideas políticas fóra da órbita de Ga-
laxia, algúns en Madrid, onde o PCE parecía a única forza capaz 
de resistir realmente a ditadura. E o primeiro sinal chegou preci-
samente desta cidade coa constitución en 1958 do pequeno grupo 
Brais Pinto, no que predominaban posturas moi á esquerda das 
de Piñeiro e, sobre todo, a vontade común de crear un partido 
nacionalista.

SEGUNDO DILEMA: RESUCITAR O PARTIDO GALEGUISTA  

OU CONSOLIDAR A ESCISIÓN GALEGUISMO/NACIONALISMO? 

1963-1975

Sobre esta situación incidiu dun modo decisivo o gran tour-
nant da dinámica política en España, ese decisivo impulso re-
nacente da oposición antifranquista clandestina que se produciu 
no ronsel das folgas asturianas de 1962. Dese impulso xurdiron 
as Comisións Obreiras e, pouco despois, en 1963-1965, o mo-
vemento universitario en Madrid. As ideoloxías dominantes nos 
dous movementos eran todas de orixe marxista nas súas diversas 
variantes: comunismo ortodoxo de xenealoxía leninista-estalinista 
en transo de evolución ao eurocomunismo, comunismo maoísta 
nas diferentes modalidades que se daban á calor das loitas de 
liberación nacional do terceiro mundo (Alxeria, Vietnam, Cuba, 
Angola etc.) e, en menor medida, socialdemocracia. E a isto con-
tribuía non só o efecto emulativo desas revolucións sobre os ob-
reiros e a mocidade universitaria, tamén a extrema dureza das 
condicións en que tiña que desenvolverse a acción política clan-
destina, condicións para as que, como dixemos, era moito máis 
acaído o modelo comunista de partido que calquera outro. As pos-

turas democristiás e liberais, refuxiadas en cenáculos e nalgunhas 
revistas mellor ou peor toleradas polo réxime, eran moi minorita-
rias dentro da oposición realmente activa. Este mapa ideolóxico 
do antifranquismo hispánico reproducíase en Galicia sen máis 
diferenza que a debida a unha tradición nacionalista que non des-
aparecera totalmente. Polo tanto, non é casual que as primeiras 
organizacións do novo nacionalismo galego se fundasen en 1963-
1964. Nin que o grupo promotor da máis radical estivese formado 
maioritariamente por galegos que residían daquela en Madrid por 
motivos de estudo ou de traballo. 

É este condicionante extragalego, xunto coa decisión do gru-
po Galaxia de manter politicamente hibernado o galeguismo libe-
ral-democrático, o que explica a profunda mutación ideolóxica que 
experimentará o nacionalismo galego durante o tardofraquismo en 
relación co que foran as súas ideoloxías maioritarias na preguerra, 
mutación que implicou a erradicación da corrente tradicionalista, 
o feble agromar doutra democristiá, a atrofia da liberal-demócrata 
e o desprazamento do centro de gravidade do conxunto cara ao par 
socialdemocracia / marxismo-leninismo, con claro predominio do 
segundo.

No plano político, o segundo sinal anunciador da ruptura co 
galeguismo piñeirián foi a creación do efémero Consello da Moce-
dade en 1963, no que tivo especial protagonismo o retornado An-
tón Moreda, dirixente das Mocedades Galeguistas na Arxentina. 
Confluíron no Consello adeptos ao discurso de Piñeiro con novos 
nacionalistas marxistas que acordaran pouco antes en Madrid a 
creación da Unión do Povo Galego (UPG). As diferenzas fixeron 
inevitable a ruptura. O sector máis radical, expulsado dun Con-
sello que axiña pasou a mellor vida, ratificou o 25 de xullo de 
1964 en Santiago a fundación da UPG, feito que marca o renacer 
do nacionalismo galego e un drástico punto de inflexión na súa 

historia22.
Perante o rexurdir da oposición organizada, Ramón Piñeiro 

e os seus decidiron en 1963 promover en Galicia os embrións de 
dous partidos. Un sería socialdemócrata (no sentido non marxista 
que tiña este termo a partir do congreso celebrado pola socialde-
mocracia alemá no ano 1958 en Bad Godesberg) e o outro enca-
draríase na democracia cristiá, por entender mimeticamente que a 
futura democracia española tería un sistema de partidos similar ao 
daqueles países democráticos europeos onde o comunismo (autén-
tica bête noire de Piñeiro) non se contaba entre as forzas políticas 
fundamentais. Estes dous partidos non se definirían como nacio-
nalistas senón simplemente como galegos ou, no mellor dos casos, 
como galeguistas. O grupo democristián non se formou de momento 
pero si o socialdemócrata. E así naceu o Partido Socialista Galego 
(PSG) o 23 de agosto de 1963 na Coruña por reunión dun reducido 
número de superviventes da esquerda do Partido Galeguista (entre 
os que non estaba presente Piñeiro), como Francisco Fernández 
del Riego e Cesáreo Saco, e novos adeptos mozos, como José Luis 
Rodríguez Pardo e Manuel Caamaño23. O lema do novo partido, 
“federalismo, socialismo, democracia”, e a súa definición inicial 
non contiñan nada expresamente nacionalista. E, na práctica, case 
non tivo actividade no resto da década dos 60, á parte dun lento 
proselitismo en medios profesionais e universitarios, de establecer 
relacións con forzas afíns de fóra de Galicia e do labor que xa viña 
realizando a Editorial Galaxia, no que cabe salientar a publicación 
da Revista de Economía de Galicia (1958-1968). Tamén colabo-
rou na creación e funcionamento dalgunhas asociacións culturais 
para difundir o seu ideario dentro da legalidade, actividade esta na 

22. Sobre a ideoloxía e os primeiros pasos da UPG, vid. Rodríguez Sánchez 
1976, Rodríguez Sánchez e López Suevos 1978, Rubiralta 1998, e Fernández 
Baz 2003.

23  Formaban parte, ademais, do grupo fundador Salvador Rey, Xosé Manuel 
Beiras, Mario Orjales, Salvador García Bodaño, Luis Viñas e outros.

que coincidía cos militantes da UPG e da esquerda comunista. Así 
apareceron, entre outras, O Galo, en Santiago (1961); O Facho, na 
Coruña (1963); a Asociación Cultural de Vigo (1965), Amigos da 
Cultura, de Pontevedra (1967), e a Asociación Cultural Auriense, 
en Ourense (1967).

Pero a realidade demostrou en poucos anos que os partidos 
exclusivamente galegos e galeguistas, pero non nacionalistas, 
eran imposibles, pois ou nacían xa como nacionalistas (UPG) ou 
derivaban rapidamente do galeguismo ao nacionalismo, como 
aconteceu co propio PSG a partir de 1970-1971, cando Xosé Ma-
nuel Beiras pasou a ocupar a Secretaría Política. A evolución cara 
ao marxismo deste mozo, coidadosamente programado polos seus 
mentores Ramón Piñeiro e Domingo García-Sabell para ser o líder 
da futura Galicia democrática, e o seu ascendente sobre os seus 
compañeiros de xeración e de partido, non só acabou co letargo do 
PSG senón que o levou a unhas coordenadas políticas moi diferen-
tes das previstas. Na súa nova Declaración de Principios, presi-
dida polo lema “Galicia ceibe e socialista”, aparece xa un partido 
claramente nacionalista baseado nun marxismo democrático, que 
se declara anticapitalista e anticolonialista, considera que Galicia 
é unha colonia interior explotada polo Estado español, proclama 
o dereito de autodeterminación do pobo galego, avoga pola consti-
tución dunha Federación hispánica froito do exercicio xeral dese 
dereito, e afirma a súa vontade de construír unha organización 
internamente democrática e de masas. Case todo moi lonxe do 
galeguismo piñeirán.

Piñeiro tiña dúas opcións perante a evidencia de que as 
transformacións acontecidas na realidade galega e española nos 
anos 60 (incluída a irrupción dunha nova xeración que, por non 
vivir a guerra e a posguerra, non estaba politicamente anulada) 
volvían facer viable un nacionalismo organizado como tal. A pri-
meira era recoñecer que caducara a xustificación da inhibición 

política e que, polo tanto, cumpría volver ás orixes, ao nacionalismo, 
como fixeran décadas atrás a gran maioría dos irmandiños que 
participaran na fundación da ORGA en 1929, baixo a ditadura de 
Primo de Rivera, pero que retornaron ao nacionalismo organizado 
durante a Segunda República. Isto implicaba gardar nun caixón 
as súas teorizacións sobre o galeguismo e reactivar o Partido Ga-
leguista (PG) liberal-democrático e federalista da súa mocidade, 
que agora estaría liberado do lastre católico-tradicionalista e po-
dería incluír tamén no seu seo a tendencia democristiá. De facelo 
cumpriríase ademais a súa pasada arela dunha trindade de par-
tidos galegos soberanos: o centrista (PG), o socialista (PSG) e o 
comunista (UPG). Pero se cadra iso era pedirlle demasiado a un 
home xa na cincuentena, afeito á superioridade intelectual sobre 
o seu contorno e pouco dado a admitir erros. O caso é que tomou 
a segunda opción, a de proseguir o camiño iniciado coas adapta-
cións pertinentes. Posto que fallara a vía dos partidos só galegos 
para a expansión social do galeguismo, a única saída que quedaba 
era actuar sobre as organizacións galegas dos partidos estatais. 
Foi o terceiro e último acto da súa ruptura co nacionalismo. 

E por ese camiño seguiu nos últimos anos da ditadura, na 
transición e nos primeiros pasos da Galicia autónoma, sen apar-
tarse un milímetro da ruta trazada até a súa morte en 1990. E 
así, Piñeiro e os seus non só se negaron a reactivar o Partido Ga-
leguista e polo tanto a achegar á Transición en Galicia un actor 
político pleno de lexitimidade histórica e democrática, senón que 
tampouco apoiaron os intentos doutros no mesmo sentido. E foron 
varios: en marzo de 1974, a pequena Unión Social-Demócrata Ga-
lega, rebautizada meses despois Partido Galego Social Demócra-
ta, que contaba con algúns históricos, como Avelino Pousa Antelo; 
en decembro dese mesmo ano, a democristiá Unión Democrática 
de Galicia, encabezada por Xaime Isla Couto; en maio de 1976, 
o Partido Popular Galego, resultado da fusión desta última coa 

tamén democristiá Esquerda Democrática de Galicia de Fernando 
García Agudín; e en novembro de 1978, a recuperación das siglas 
do Partido Galeguista. Pola contra, centraron todos os seus es-
forzos en inxectar doses de galeguismo nas seccións galegas dos 
partidos españois (menos nos marxistas), dende Alianza Popular 
ao PSdG-PSOE pasando pola UCD, para o que mesmo chegaron 
a montar algunha agrupación non partidaria de ocasión, como 
Realidade Galega en marzo de 1980. E algo conseguiron tanto na 
etapa preautonómica con Antonio Rosón como nas primeiras le-
xislaturas autonómicas coa presidencia de Xerardo Fernández Al-
bor e os catro deputados galeguistas, co propio Piñeiro á cabeza, 
incrustados nas listas do PSdG-PSOE. Pero esa é outra historia, 
que queda fóra do marco temporal deste traballo24.

Aínda que non se debe facer historia contrafactual, é case 
imposible que non nos preguntemos que consecuencias tivo a in-
ventio do galeguismo non nacionalista e a non reactivación 
do Partido Galeguista, no momento oportuno, sobre a capacida-
de de incidencia política e de expansión social do conxunto do 
nacionalismo galego tanto durante o tardofraquismo como, sobre 
todo, na transición e no devir ulterior da Galicia autónoma. Era 
iso inviable ou inconveniente na Galicia dos anos 70, ao modo do 
PNV no País Vasco aínda que tivese menos forza? Algúns feitos e 
resultados electorais posteriores indican que a hipótese positiva 
non é segura pero tampouco improbable. De estar presente ese 
partido dende o principio e cunha forza igual ou algo superior 
á que tivo nos anos 30, chegaría o Partido Popular a construír a 
hexemonía de que goza no país e padecería o conxunto do nacio-
nalismo galego ese bloqueo estrutural que lle impide medrar por 
riba dun teito máis ben baixo? Neste caso a resposta é clara: non. 
O Partido Popular non monopolizaría todo o centro-dereita e a 

24. Máis información sobre o papel do galeguismo non nacionalista a partir de 
1975 en Beramendi 2007b, 2007c.

dinámica política galega sería moi diferente. En todo caso, todo 
iso é auga pasada. Pero unha auga que ao pasar deixou fondas 
pegadas que seguen moi presentes.

XAIME ISLA COUTO NO INICIO  
DO EUROPEÍSMO GALEGO

XOSÉ LUÍS FRANCO GRANDE

O rico epistolario entre o vasco José Miguel de Azaola Uri-
güen e os galegos Xaime Isla Couto¸ Ramón Piñeiro, Ramón Lu-
grís, Valentín Paz-Andrade e Xosé M. Beiras —Celso Collazo fora 
o intermediario entre aquel e estes—, que hoxe imos comentar 
aquí, proxecta luz sobre uns anos escuros da nosa historia recente, 
que, xusto por iso, porque non foron obxecto dun estudo demorado 
e serio, préstanse a interesadas interpretacións, a frivolidades in-
terpretativas e tamén, sen dúbida, á visión sectaria da realidade1.

José Miguel de Azaola foi un vasco europeísta e tamén un cris-
tián que refugaba o cristianismo oficial do réxime franquista (tiña, 
pois, bos motivos para un entendemento con Xaime Isla), que 
dedicou toda a súa vida a promover as ideas europeístas e que, 
ademais, orientou a súa actividade á creación e organización de 
núcleos de estudo, discusión e actuación deses ideais, actividade 

1. Nota dos editores: Antes do seu pasamento o 31 de marzo de 2020, Xosé Luís 
Franco Grande facilitou ao historiador Luís Domínguez Castro, catedrático 
da Universidade de Vigo, un borrador deste texto, así como copia das cartas 
localizadas no Arquivo da Fundación Isla Couto e na Fundación Sancho o Sa-
bio. Para a interpretación de Luís Domínguez da introdución do europeísmo 
en Galicia, vid. “Apuntamentos sobre a recepción do federalismo europeísta 
na Galicia do primeiro franquismo (1948-1955)”, en Maria Aurora Artiaga 
Rego et al. (eds). Á volta do tempo: estudos de Historia Contemporánea. Vigo: 
Xerais, 2021, pp. 143-173.

que espallou practicamente por toda España. O seu dinamismo 
foi mesmo febril, tanto na actuación que poderiamos chamar po-
lítico-cultural, e aínda na conspiración política, como no eidos da 
creación intelectual: artigos na prensa diaria, estudos, traducións 
e libros sobre europeísmo ou sobre o País Vasco, novelas… acre-
ditan unha obra intensa, extensa e un carácter sobranceiro. 

Bótase de ver nesta correspondencia que Azaola, xa con an-
terioridade á organización das actividades europeístas que tanto 
ocupaban a súa atención, tivera unha relación directa con Galicia 
—eu diría que acredita unha suxestiva querenza polo país e polas 
súas xentes—, chegando incluso a escribir algúns artigos sobre 
a nosa terra no Diario Vasco, que Paz-Andrade lle gaba e lle di, 
en carta de 29-VII-1948, que un deles, sobre Cangas, será repro-
ducido en Industrias Pesqueras e os outros en La Noche. Azaola, 
a requirimento de Paz-Andrade, enviárallos con carta de 14 do 
mesmo mes e ano.

Aquí, en Galicia, conectou cos galeguistas, ou co quedaba 
do vello galeguismo, por medio de Arturo Cuadrado, quen o pon 
en contacto con Ramón Piñeiro, con Xaime Isla e con Valentín 
Paz-Andrade. A súa conexión con Ramón Lugrís e con X. M. Bei-
ras será posterior, debida á intervención de Xaime Isla. A relación 
será moi profunda e moi estreita co primeiro e moi ocasional co 
segundo.

Todo isto proba (e quero adiantalo xa dende agora) que no 
País Vasco, como en Cataluña e como a seguido en Galicia, as 
súas elites máis escollidas tiñan moi claro, xa antes do inicio da 
década dos 50 do século pasado: 1) que a loita frontal co réxi-
me era imposible e só cabía unha actuación a longo prazo como 
preparación para o futuro, unha vez desaparecese Franco; 2) que 
nesa transitoriedade só cabía prepararse para os tempos que se-
guisen á morte daquel, formando xente, especialmente xente nova 
que garantise a continuidade, e levar á sociedade conciencia dos 



131XAIME ISLA COUTO NO INICIO DO EUROPEÍSMO GALEGO

seus problemas; 3) que o mundo estaba facéndose cada vez máis 
interdependente e que o estado-nación non podía resolver todos 
os seus problemas (defensa, investigación, economía, entre ou-
tros), 4) que o noso mundo máis inmediato era Europa, a cultura 
europea, e que, por iso, non poderiamos permanecer alleos ao seu 
desenvolvemento, e 5) que no concerto dos pobos europeos Ga-
licia tiña, ou debía ter, unha voz propia, a da súa cultura, que 
constituía unha singularidade que esixía recoñecemento e apoio. 

Europeísmo e federalismo camiñaban da man. Entre as pri-
meiras publicacións que recomenda están as revistas Fédéralisme 
e European Affairs. E, xa no inicio da correspondencia con Xai-
me e con Paz-Andrade, pídelles que concorran á constitución da 
Agrupación Española pro-Federación Europea (AEFE), á que non 
asisten, pero facultan a tal fin o propio Azaola, en carta que subs-
criben os dous en 16 de febreiro de 1951. Ou sexa, información e 
participación.

Azaola desprázase a Vigo xa no ano 1949 e dille a Paz-An-
drade (carta de 26 xuño de 1950) que “ya cuando estuve en esa, 
en julio del año pasado, empecé a preparar el terreno con Isla, 
Collazo, Piñeiro, Meijide, Álvarez Blázquez y otros cuyos nombres 
no recuerdo, que podrían constituir uno de los núcleos interesa-
dos” e crear un movemento “que pueda integrarse en la Unión 
Europea de Federalistas” (carta a Xaime Isla de 26-VIII-1949). 

O que pretende, así como a razón que o move para a activi-
dade que vén desenvolvendo, está sintetizado na carta que envía 
a Xaime o 12 de maio de 1951, onde lle di que

cada vez es más evidente la necesidad de que nuestros grupos 

se formen pronto para que puedan ser el punto de encuentro de los 

hombres de nuestra tendencia, orientando y articulando en alguna 

forma una corriente de opinión cuya presencia es indispensable 

ahora que, a la vista de los últimos acontecimientos interiores, la 

necesidad de una opinión pública articulada se hace en España 

cada vez más evidente y urgente.

E engade:

Yo confío en que lo que está ocurriendo estas semanas sea 

tomado como lección y se acepte, aunque no de muy buen grado, 

la necesidad de que la opinión pública vaya formándose en torno 

a ciertas ideas no propiamente subversivas, pero sí nuevas y re-

generadoras del ambiente espiritual español. Los acontecimientos 

demuestran que, cuando la opinión es amorfa y está totalmente des-

articulada, como hoy ocurre, sus manifestaciones son tumultuarias, 

informes y peligrosas, ya que el descontento corre el peligro de 

polarizarse precipitadamente en torno a consignas y banderas de 

carácter subversivo, por lo cual se aceptará —aunque sea como mal 

menor— la aparición de ciertos núcleos que, dotados de un sentido 

de responsabilidad, estén en condiciones de polarizar las fuerzas 

de opinión que hoy día no tienen orientación fija y reaccionan ex-

clusivamente en sentido negativo. Si así no fuera, con todo tenemos 

la obligación y la necesidad de conseguirlo sea como sea, ya que de 

lo contrario el caos que actualmente se aprecia en la opinión pú-

blica puede conducirnos en cualquier momento a otro cataclismo.

A cita é longa pero penso que clarificadora da actividade de 
Azaola e das razóns que o moven.

Consecuente con esta idea guieiro, Azaola inicia o seu labor 
de orientación, de conselleiro e de instigador á acción. Nos tres 
eidos dispón dunha moi ampla e extensa experiencia, tanto do-
méstica como internacional: o primeiro de todo é a información do 
que se está facendo dentro e fóra; á par, tamén informar e facilitar 
os máis indispensables instrumentos de traballo, como libros e 
revistas, suxerindo incluso subscricións que lle parecen de utilidade, 

chegando a facilitalas el mesmo; o seguimento das actividades 
que se levan a cabo dos grupos e tamén das persoas que el pensa 
que poden colaborar; a insistencia, que ás veces podería seme-
llar case que teimosa, na comenencia de que algún ou algúns dos 
membros dos grupos ou núcleos europeístas, constituídos ou en 
constitución, asistan ás xuntanzas internacionais de europeístas.

Hai que recoñecer que non tivo Azaola ningún éxito nesta 
última suxestión: nin Xaime, nin Lugrís, nin Paz-Andrade, nin 
tampouco ningún outro membro dos grupos chegou a asistir a nin-
gunha desas xuntanzas nacionais nin internacionais, por máis que 
Azaola se esforzou en subliñar a importancia e transcendencia 
dos temas a tratar e a conveniencia de que estivésemos presentes 
e se participase activamente neses foros, ben para dar conta das 
actividades levadas a cabo polo grupo ou ben facendo propostas 
para seren consideradas polos demais compañeiros.

Da correspondencia que nos ocupa resulta que Azaola non 
atopa moitas facilidades no desenvolvemento das súas accións: 
non hai noticias de que en Vigo se constituíse un grupo europeís-
ta, nin sequera que fosen atendidos os múltiples requirimentos do 
vasco para algunhas persoas, ben as que con elas contactara ou 
ben outras designadas por eles, asistiren a xuntanzas importantes 
en España ou no estranxeiro. E non dubida nunca en facilitar o 
camiño para calquera finalidade que xulga importante conseguir, 
mandando incluso cartas para seren asinadas, con indicacións 
concretas de destinatarios, como no caso de certas personalidades 
relevantes (Ortega y Gasset, Menéndez Pidal e Juan Esterlich, 
ademais de Otero Pedrayo, que neste caso encomenda a Paz-An-
drade), para que teñan noticia cabal do movemento europeísta 
que baixo a súa batuta se vai debuxando en España, xestión nece-
saria —di— “a fin de que los interfectos se den cuenta de que el 
movimiento es amplio y comprende una serie de núcleos, y no se 
trata de algo aislado o esporádico”.

E non se lle ocultaba o valor simbólico e real das persoas 
(das poucas coas que se podía contar na Galicia de entón), e por 
iso, xa en carta do 26 de xuño de 1950, demostra ter moi clara a 
importancia para as actuacións que tiña entre mans contar coa 
figura de Otero Pedrayo, expresándose así: “Alrededor de la figura 
de Otero se aglutinarán sin duda gallegos representativos de todas 
las tendencias, y por eso interesa sobremanera contar con él” —o 
que acredita a súa simpatía polo país galego, a súa capacidade 
para velo como tal e o seu interese polo seu futuro europeo.

Azaola non ten paraxe e proponlle a Paz-Andrade dar en Vigo 
un curso coma o que di que está dando en Madrid, no Ateneo, su-
bliñando que quizais conviña interesar no mesmo a Xaime Isla e á 
Universidade de Santiago de Compostela. Non hai noticia de que 
se fixese realidade o tal curso, como tantas outras propostas súas.

Porque, á par que trata de aguilloar os seus corresponden-
tes galegos, informa a estes das súas múltiples actividades tanto 
en España como no exterior e fai un esforzo notable para que os 
galegos estean presentes en xuntanzas internacionais, cousa que, 
como xa quedou exposto, non logrou nunca de ningún deles. Por 
exemplo, non sendo posible a constitución dunha entidade oficial 
de estudos europeos, que en 1951 pensaban constituír,

nos ha llevado a un camino distinto pero que conduce al mis-

mo fin. En Barcelona se ha constituido el Instituto de Estudios Eu-

ropeos. Aquí hemos formado el Centro de Estudios Europeos en 

el seno del Círculo Cultural Guipuzcoano. En Bilbao, en el seno 

del Nuevo Ateneo funciona una sección de estudios europeos. En 

Madrid, un grupo estudiantil amparado por el nombre del SEU, ha 

formado un seminario sobre Europa, y así sucesivamente. Yo hago 

un poco de enlace entre todos estos núcleos dispersos, cuyas acti-

vidades tratan de coordinarse.

(Non deixa de asemellarse esta maneira de actuar coa que 
sempre seguiu Ramón Piñeiro ao longo de tantos anos: informar, 
que se vise que todo o mundo estaba traballando polo país e, sem-
pre, unha dose de optimismo para “animar ou “tonificar”).

Tanto Xaime Isla como Paz-Andrade son homes moi ocupa-
dos e non poden atender debidamente as ilusionadas demandas e 
suxestións de Azaola. Este chega a sentirse pouco correspondido 
en atención e dille a Xaime (carta do 16 de setembro de 1952):

Hace un siglo que no tengo noticias de Valentín. En ese rincón 

del mundo ¿es que no hay interés por lo que pasa más al este? […] 

Sabes cuanto os aprecio y os quiero. Pero es necesario que vosotros 

pongáis también algo de vuestra parte”.

E Xaime respóndelle, tres meses despois, dunha maneira 
bastante confusa:

Pero nosotros […] nada podríamos ofrecer a Europa si no em-

pezásemos por levantar nuestro propio espíritu; somos un puñado 

de gente generosa, pobre y acechada que hoy siente como premio 

la alegría y la tristeza de encontrar su fe milagrosamente viva y 

fecunda entre tanto oscuro escombro circundante (14-XII-1952).

Pode que de aquí xurda a idea, moi acertada, de incorporar a 
Ramón Lugrís, que “está entusiasmado”, segundo notifica Xaime 
na mesma carta, ás actividades que Azaola vén desenvolvendo, 
quen non deixa de manifestar a Xaime (carta de 27 de decembro 
de 1952) que vai escribir a Lugrís e que confía que “sea un corres-
ponsal ordenado y activo” —o que, sen dúbida pon de manifesto a 
súa decepción con uns e con outros, pois contrasta o áxil e mesmo 
febril activismo do vasco coas actitudes canseiras dos seus corres-
pondentes galegos. En 27 de decembro de 1952 ponse Azaola en 

contacto con Ramón Lugrís para tratar con el da posibilidade “de 
establecer en alguna de las poblaciones gallegas un núcleo euro-
peísta, activo y estable, que vaya poco a poco engendrando otros 
núcleos similares en las ciudades vecinas”. E ofrécelle orientación 
concreta sobre: 1) libros, revistas e outros instrumentos de traballo, 
2) persoas e grupos que traballan coa mesma finalidade, 3) move-
mentos principais do estranxeiro, 4) reunións nacionais e interna-
cionais ás que poida interesar o envío dalgún representante galego, 
5) calquera outro extremo que poida interesar. 

Lugrís responde o 10 de xaneiro de 1953 asegurándolle que 
“los cimientos del grupo somos unos cuantos universitarios, po-
cos, desde luego, pero decididos a trabajar”. Non lle oculta as difi-
cultades ambientais con que se atopa (as mesmas que só uns anos 
despois padecería eu mesmo naquel Santiago escuro, indiferente, 
pasivo e lonxe de calquera idealismo), polo que “es muy difícil 
despertar a esta gente” (carta de 19 de xuño de 1953). 

Ramón Lugrís ten vinte anos, pero loce xa unha formación 
europeísta e cultural pouco común naqueles tempos. É visto 
que Azaola deu, por mor da acertada mediación de Xaime, co 
interlocutor que procuraba e co que se entendeu con facilidade. 
Ademais, os dous teñen ideas moi semellantes sobre cuestións 
europeas: Azaola interesouse moito por un traballo de Lugrís do 
que tivo noticia sobre a integración:

de las viejas patrias en la federación europea, cuya primicia 

he leído con la mayor atención, por ser un problema que mucho me 

preocupa. Ante todo, porque todavía no hemos encontrado —de he-

cho— la fórmula de integración de las pequeñas patrias en patrias 

mayores de ámbito suprarregional, y ahora se trata de integrar unas 

y otras en una comunidad mayor de ámbito supranacional, a la que 

nadie llama todavía patria, pero que con el tiempo lo será (carta de 

6-III-1954).

Loxicamente, dentro dese pensamento tiña que estar latexan-
do outra cuestión na que Azaola e Lugrís ían estar moi de acordo: 
nesa mesma carta o vasco proclama que “la superación franca y 
decidida del nacionalismo suscita cuestiones delicadas que están 
en la primera fila de mis preocupaciones”. A resposta e conformi-
dade de Lugrís é entusiasta:

Me alegra saber que a usted también le preocupa la integra-

ción de las viejas patrias. Realmente, yo creo con sinceridad que es 

el problema más peliagudo que presenta el ideal europeo. No por 

la dificultad que pueda suponer el conjugar europeísmo y regiona-

lismo (vamos a llamarle así para entendernos), sino por el difícil 

salto que representa para los ‘nacionalismos integradores’ el con-

vencerse de que Europa sólo tiene sentido desde esas comunidades 

primarias que hoy se llaman regiones.

E a seguido engade:

Nuestros intelectuales más representativos superaron con 

mucho el ideario nacionalista que un día se esgrimió en nuestro 

país […]. Por eso cualquier proyecto de federación europea contará 

siempre con este grupo, cada día más compacto, de intelectuales 

gallegos. Es muy fácil —usted puede comprenderlo— el pasar de 

galleguismo a europeísmo.

E segue dicindo aínda:

Difícil es para los otros, para los integradores. Esos tienen que 

superar dos cosas: el nacionalismo —muchas veces encubierto, 

otras, bien a la vista— que continúa inspirando su política. Y, na-

turalmente, el viejo y vacío concepto de región como etapa en el 

camino hacia la nacionalidad integradora.

Lugrís, na mesma carta, dálle a Azaola a noticia de que están 
organizando un Seminario de Estudos Europeos adscrito á cátedra 
de Dereito Político e que só lles falta a autorización do decano 
da Facultade, o que permitirá ao grupo compostelán “recibir dig-
namente a los conferenciantes que ustedes tengan la amabilidad 
de enviarnos”. E segue pedindo un pouco máis de tempo e máis 
información “acerca de la organización y funcionamiento de las 
instituciones similares que ya funcionan en otras ciudades”, su-
bliñando que “le agradeceremos infinitamente que nos envíe la 
mayor cantidad de datos posible en relación con este asunto”.

Tamén Lugrís concorda con Azaola en que con ese seminario, 
dentro do conxunto do resto do país,

podremos ir creando un ambiente propicio al europeísmo en 

un gran sector de la intelectualidad. Es el único camino para poner 

a nuestra sociedad en el plano de la auténtica Europa.

Azaola fiscaliza as actividades, suxire, apunta contactos e re-
comenda a Lugrís que contacte con Barcia Trelles, o catedrático 
de Dereito Internacional, coa finalidade de formar un grupo eu-
ropeísta dentro desa cátedra. Pero Lugrís é moi escéptico e dille 
(carta de 5 de agosto de 1955) que “los catedráticos no son muy 
entusiastas de las cosas que funcionan sin interés material algu-
no. En cuanto a su europeísmo, habría mucho que decir, pues data 
de bien poco tiempo y no lo veo nada claro”. 

Azaola fai unha fiscalización permanente das actividades do 
grupo, xa que el mesmo se ten por coordinador de todos eles: in-
forma das actividades europeístas, tanto do interior como do ex-
terior, presta moita atención ao desenvolvemento das actividades 
do grupo santiagués e a cada momento suxire accións que xulga 
de proveito, dende a maneira de tratar con Barcia Trelles para a 
finalidade a que se refire o parágrafo precedente ata recomendar 

a asistencia á conferencia que un profesor europeísta vai dar en 
Santiago, rogando asistan á mesma (“Creo sumamente oportuno 
que usted y sus amigos visiten al señor Von der Heydte saludán-
dole de mi parte y cambiando impresiones con él muy amplia y 
francamente” (carta a Lugrís de 20 de outubro de 1955). 

Lugrís dá conta do seu labor, e, nesa mesma carta, informa:

En el SEU nos dieron un local y nos permitieron organizar 

el seminario a nuestro gusto […]. Se trató desde luego de iniciar 

a los estudiantes en lo que es el europeísmo, por ello el programa 

es muy elemental. En la primera parte se estudió la trayectoria del 

nacionalismo hasta el mundo actual. La segunda parte se consagró 

al estudio de la doctrina federalista europea, hasta donde nos fue 

posible y con el escaso material que existe en Santiago. La tercera 

parte, por fin, tenía por objeto pasar revista a los proyectos y reali-

zaciones europeas, desde la primera posguerra de este siglo.

Quéixase unha vez máis da falta de material para desen-
volver con eficacia o seu labor e non dubida en facer uso do 
ofrecemento inicial do vasco, pedíndolle publicacións que en 
Santiago non é doado conseguir. Vese que por aquel entón che-
gar a unha certa información, aínda para homes como el, moi-
to mellor informado que a inmensa maioría, era empresa nada 
doada, ademais de revelar esta correspondencia súa con Azaola 
a menesterosidade daquel tempo, a indiferenza xeral da mocida-
de e, por iso mesmo, as dificultades que tiña para actuar entre 
os universitarios.

En carta de 25 de abril de 1955 dálle conta de que o grupo 
de Santiago funcionou “con alguna regularidad dentro del curso”. 
Está integrado dentro do grupo de seminarios organizados polo 
SEU, se ben, segundo afirma, “funciona con bastante independen-
cia”, pois iso foi esixencia súa ao facerse cargo do mesmo. 

En 1954 coñezo a Ramón Lugrís e os demais rapaces do gru-
po. Carlos Baliñas, compañeiro meu de curso na Facultade de 
Filosofía e Letras —da que non tardaría moito en ser catedrático 
de Filosofía—, púxome en contacto con eles. Xa contei como se 
produciu este encontro e non o vou repetir agora2. O grupo, por 
entón, tiña máis de galeguista que de europeísta. O europeísmo, é 
certo, era unha das referencias constantes nas conversas, nalgun-
has lecturas —non moitas— e tamén algo do que se facía unha 
certa ostentación para suxerir que un era contrario ao réxime. Se 
ser galeguista era unha maneira de ser antifranquista, ser euro-
peísta axudaba. A hostilidade, e mesmo noxo, que en determina-
dos medios espertaban as ideas europeístas xa foron aludidas por 
min n’Os anos escuros, a onde me remito. 

Pero en todo ese tempo non tiven nunca a menor infor-
mación sobre Azaola ou, polo menos, non lembro agora que 
fose informado da súa actividade e menos aínda en relación 
con aquel grupo. Só un día —coido que en 1959— Ramón Pi-
ñeiro me di que vaia con al ao café Derby, que está alí citado 
cun europeísta vasco chamado Azaola. O que agora me produce 
verdadeiro desconcerto, coñecendo a historia que aquí deixo 
exposta, son as preguntas que lle facía a Piñeiro, sobre persoas 
cos que podía contactar interesadas no europeísmo, que sabía 
de Paz-Andrade, do que non tiña noticias, e, en xeral, posibi-
lidades de actuación en Galicia. Todo isto, pregúntome agora, 
despois de iniciar os seus contactos máis de dez anos antes? 
Tamén cabe interpretar que Azaola quedara sen a súa verda-
deira conexión galega: Lugrís incorporouse á BBC de Londres 
a mediados do ano 1957 e, ao mellor, Azaola recorría a Piñeiro 
para que lle facilitase un novo contacto en Galicia. Non teño 
noticia de que llo facilitase.

2. Nota dos editores. Vid. Franco Grande, Xosé Luís (2004). Os anos escuros. 
A resistencia cultural da xeración da Noite (1954-1960). Vigo: Galaxia.

Os datos expostos merecen algunhas consideracións finais, 
que non imos ter por conclusións, o que podería ser pretensioso 
por demais. Sinxelamente, son algúns feitos a ter en conta.

Débeselle a Xaime Isla a boa idea de suxerir a Azaola a per-
soa de Ramón Lugrís, moi novo entón, para os fins que este se 
propoñía. Por distintas razóns, ningún dos correspondentes de 
Azaola se entregou á empresa de promover en Galicia os ideais 
europeístas: eran tempos moi facareños e as dificultades grandes. 
Pero o único que, aínda non podendo consagrarse a unha idea que 
facía súa, procurou unha saída, foi Xaime Isla. Case seguro que sen 
a súa intervención nunca teriamos en Galicia o núcleo europeísta 
santiagués, de notoria importancia universitaria naquel momento, 
emparellándonos con preocupacións semellantes ás que se vivían 
no País Vasco e en Cataluña.

Percibiuse moi cedo, como problema, o que para Galicia 
podía supoñer a crise do nacionalismo, analizada con claridade 
por Ramón Lugrís e aceptada a súa análise por Azaola. Xusto 
por entón escribía Ramón Lugrís o seu libro, aínda inédito hoxe, 
Cartas a un amigo emigrado, onde expón as súas ideas sobre esa 
cuestión. E á par a solución federal, cuestión na que os dous in-
terlocutores se entenderon e traballaron. 

No medio da indixencia cultural de entón, e naquel ambien-
te no que a nota principal era a indiferenza, o núcleo europeísta 
santiagués, esencialmente galeguista, significaba algo novo, algo 
ilusionante, algo, como anos despois diría Otero Pedrayo, que se 
albiscaba como unha iniciación. En Galicia, como no País Vasco 
e como en Cataluña, víanse nas ideas europeístas posibilidades 
para enxertar nelas as reivindicacións galegas dunha maneira mo-
derna e acorde cos novos tempos. O mundo de 1950 xa non era o 
que rematara en 1945.

Fago meu, ao respecto, o parecer de Gerardo Pisarello:

Este ideal europeísta e internacionalista también fue central 

para la generación que luchó contra el franquismo. En todo el 

Estado. Para muchos de sus integrantes, Europa era la promesa 

de salir de la larga noche del franquismo. Con bienestar, con co-

hesión social y con una democracia digna de este nombre. Y en 

algunos sitios como Cataluña, el País Vasco o Galicia, el europeís-

mo era también algo más. La oportunidad para un reconocimiento 

pleno de la propia identidad nacional. Del derecho democrático 

a que las generaciones presentes pudieran decidir libremente su 

futuro3.

 
Tanto Xaime Isla como Ramón Lugrís e Ramón Piñeiro fo-

ron homes que se decataron, o mesmo que Azaola, aínda sendo 
tan diferentes en formación, mentalidade e preocupacións, de 
que outro mundo, outra Europa, se estaba debuxando despois 
de 1945. E decatáronse con moita rapidez. Con ollos de hoxe, 
podemos dicir que foron uns adiantados. Paréceme que, en xe-
ral, tiñamos asumido unha sorte de europeísmo histórico do noso 
país, e pensabamos, porque así se vivía naquel ambiente, que as 
etapas, como xa escribín noutra parte, en que Galicia mellor se 
realizara ao longo dos tempos —cancioneiros, románico, barroco, 
romanticismo…— batía xusto coas épocas nas que máis europea 
fora. A consecuencia era lóxica: tiñamos que mirar a Europa para 
chegar a unha nova Galicia plenamente realizada. E iso podía 
dalo o europeísmo. E, dentro deste, o federalismo. 

Pero estaba o país preparado para comprender e asumir o 
pensamento europeísta, as actividades de Azaola ou de Ramón 
Lugrís, e, en xeral, o proxecto europeo? A resposta é non, sen 
dúbida, porque naqueles anos iniciais da década dos 50 o país 
non estaba preparado para comprender nin para asumir algo que 

3. Vid. Varoufakis, Y. e Pisarello, G. (2016). Un plan para Europa. Barcelona: 
Icaria Editorial. [N. dos Eds.]

de cheo chocaba cun réxime represivo e ao que alporizaba a idea 
mesma de democracia. Por iso, o único intelixente e práctico era 
prepararse para o futuro, para cando a desaparición física do di-
tador se producise.

Mais a vixencia do pensamento europeísta é un feito, xusto 
nun momento en que, por nos termos desviado do seu contido e 
significado máis profundo, máis urxente é endereitar un rumbo 
trabucado. Ese vai ser o labor máis apremante de agora en diante. 
En realidade, xa o está sendo, e nesa tarefa estase traballando. 
E penso que en Galicia pode ser moi útil a experiencia dos tem-
pos a que esta correspondencia se refire, nos que Xaime Isla tivo 
un rol sobranceiro; porque tamén penso que hoxe, como onte, no 
porvir de Europa vai o noso porvir. Traballar, á par dos demais 
europeos que xa o están facendo agora mesmo, para conseguir 
que sexa da mellor forma posible, paréceme que é un deber noso, 
como galegos e como europeos.

Con todas as dificultades, voltas e reviravoltas que a UE ten 
levado, e por moi facareño que sexa o seu presente, que o é, temos 
hoxe o que nos tempos de Azaola e de Lugrís, aquí obxecto de 
atención, non era máis ca un soño: unhas institucións europeas. 
De certo que non son o que cómpre, moitas veces aínda contrarias 
á idea de Europa e ás do europeísmo; pero son unha realidade 
—e, como tal, susceptibles de modificación e mellora, de maneira 
que poidan servir ás necesidades que Europa ten, ás esixencias 
que a crecente interdependencia do noso mundo nos demanda, a 
dar coa canle xusta para a crise manifesta das soberanías nacio-
nais e, por iso mesmo, para procurar un camiño e un porvir para 
o noso país. Haberá quen poida soster en serio que ese camiño e 
ese porvir poden procurarse fóra de Europa?

MIGUEL BARROS

Francisco Fernández del Riego definiu de xeito sistemático 
e descritivo os avatares do galeguismo despois da Guerra Civil 
facendo énfase na continuidade xeracional na súa obra A xeración 
Galaxia1. E sinalou que a presenza da xeración do 36 vai eclosio-
nar nunha minoría galeguista a quen o mesmo autor nomea como 
“xeración Galaxia”, entendendo esta como continuadora na tarefa 
das reivindicacións do galeguismo que sucede a xeración Nós. 

Aínda que despois de Risco, Otero Pedrayo, Cuevillas, Cas-
telao e Viqueira figuraron como seguidores os fundadores do Se-
minario de Estudos Galegos, nos que se atopaban entre os máis 
destacados Fermín Bouza-Brey, Xosé Filgueira Valverde, Luís 
Tobío Fernández e Ramón Martínez López, consideramos como 
achega definitiva este libro de Fernández del Riego editado en 
1996. O autor coñecía a teoría de Ortega y Gasset sobre o con-
cepto de xeración, concepto ao que o intelectual e filósofo español 
concedía a máis alta relevancia e significación para o estudo da 
historia. Xa que logo, perfilar as ideas básicas sobre o concepto 
de xeración vén ser unha obriga cando pretendemos artellar unha 
secuencia na evolución do pobo galego en que as minorías máis 
destacadas do noso universo intelectual colocan no frontispicio 
dos seus afáns a defensa e a identidade do pobo galego.

1. Fernández del Riego. 1996.

Seguindo a secuencia clásica, falamos dos precursores, Ro-
salía de Castro, Curros e Pondal, e os historiadores Murguía, Vi-
cetto e Verea Aguiar para, posteriormente, entrar na fase decisiva 
da reivindicación do galego como idioma en que se expresará a li-
teratura posterior dos defensores de Galicia. Foron as Irmandades 
da Fala lideradas por Antón Vilar Ponte as que consideren que o 
galeguismo debe expresarse e defenderse en galego. A partir des-
te paso decisivo entre 1916 e 1920, a constitución do importante 
núcleo que representou a xeración Nós aconchegouse arredor da 
revista Nós (1920) e do programa do Partido Galeguista (1931), 
todo un corpo reivindicativo que, como é ben sabido, culmina en 
Vicente Risco e a súa precisa definición teórica do nacionalismo 
galego.

A Guerra Civil veu desartellar unha continuidade xeracional 
que afirmaba os seus postulados nun corpo de doutrina e nunha 
organización política que podían dar traza á constitución dunha 
auténtica xeración galeguista dotada da súa elite e a correspon-
dente masa de seguidores. Utilizando este concepto orteguiano 
de que unha xeración realmente está formada por unha minoría e 
outra maioría que a segue, poderiamos afirmar que en Galicia, a 
partir da fundación do Partido Galeguista, se consolida o emprego 
do concepto de xeración.

A xeración expresa, igualmente, un espírito que toma forma 
de vida nunha determinada época e que sente a necesidade de 
asimilar o recibido, pero sobre todo, a necesidade de expresar os 
íntimos degoiros dos que é depositaria. En cada caso a loita entre 
o recibido e o espontáneo caracteriza a ruptura xeracional, segun-
do ensina Ortega y Gasset. Na teoría verbo do método histórico 
das xeracións defínese un período de quince anos como o espazo 
de tempo en que unha xeración entra en responsabilidades de 
elaboración de formas de vida ao tempo que disputa durante un 
tempo os modos, as ideas e as institucións da xeración anterior e, 

paralelamente, afirma a implantación das novas formas de vida, 
ideas e institucións. Este conflito xeracional, que explicaría en 
gran medida o cambio histórico, foi motivo de multitude de ache-
gas teóricas que pretendían consolidar un modelo coherente do 
método das xeracións, como as de Pedro Laín Entralgo, Julián 
Marías e Eduardo Gambarte. Estes tres autores ofrécennos a evo-
lución e unha obra referida ao concepto de xeración en Europa, 
sendo a posición crítica máis aceirada a de Gambarte, ponderada 
a de Laín Entralgo, e entusiasta e admirativa a de Julián Marías, 
como cabe esperar en discípulo tan devoto de Ortega.

Nos tempos aos que nos referimos, acadara notoriedade en 
España a teoría de Ortega y Gasset sobre o concepto de xera-
ción. Esta teoría, como é ben sabido, expúxoa inicialmente na 
edición de 1926 do libro El tema de nuestro tiempo, onde trata 
da idea das xeracións no seu primeiro capítulo. Para o filósofo 
español, as variacións de sensibilidade vital resultan decisivas 
na evolución histórica e adoitan presentarse baixo a forma de xe-
ración. A xeración viría ser un fato de homes ligados, ata formar 
un todo homoxéneo, pola dependencia que teñen de grandes fei-
tos ou variacións que apareceron na súa etapa de receptividade. 
Esta concepción da xeración como un círculo de individuos que 
actúan nun espazo de tempo de aproximadamente trinta anos 
era a concepción que o alemán Dilthey defendera. Non obstante, 
para Ortega, unha xeración estaba formada pola minoría direc-
tora e a masa que segue a esta elite, refugando a tese do círculo 
limitado de individuos.

Calculando, logo, que un século —consonte a Dilthey— 
abranguía un total de tres xeracións, afirmábase que na historia 
intelectual de Europa desde Tales de Mileto, considerado o pri-
meiro investigador científico, ata a década dos anos 30, cando o 
debate sobre as xeracións acadou cotas importantes de nivel inte-
lectual, só pasaran oitenta e catro xeracións. Este feito ilustraba 

que a rapidez do cambio histórico era tal que estabamos apenas 
separados por catorce xeracións respecto do último florecemento 
da escolástica. Malia que Fernández del Riego coñecía e aludía a 
estas cuestións metodolóxicas, non dubida en achegar a súa propia 
concepción para elaborar un traballo que concentre a actividade 
dos galeguistas superviventes da Guerra Civil nun instrumento 
intelectual que fose útil, descritivo e preciso para referirse a un 
grupo humano que se autoimpón como tarefa xeracional dar con-
tinuidade ao desenvolvemento e á conquista do ideal galeguista. 
Este grupo de homes que aparece con ideas claras e propósitos 
definidos nos momentos cruciais da vida dun pobo é a definición 
de xeración que propón e que vai utilizar Fernández del Riego, 
asumindo a responsabilidade da súa conceptualización como re-
lator e protagonista da súa propia xeración.

Del Riego subliñaba os anos 50 como o limiar desta nova 
xeración que tiña ideas claras e propósitos definidos, pois esta 
década foi ese momento crucial en que o galeguismo corría o risco 
de ser engulido por un tempo histórico que non ía concederlle 
tan sequera o mínimo dereito de expresión ideolóxica ou polí-
tica. E, mesmamente, o galeguismo estivo limitado ou mutilado 
na expresión cultural por canto que a cultura franquista non con-
templaba a expresión escrita dos idiomas que non fosen o cas-
telán para manifestar ideas, pensamentos ou emocións. Tanto a 
elaboración intelectual como a actividade artística non eran po-
sibles en galego nos anos escuros en que a xeración Galaxia apa-
receu precisamente naquel firmamento coa intención icónica de 
representar a súa propia presenza cunha analoxía absolutamente 
acaída: a “galaxia”, ese conxunto mesto de estrelas que trazan o 
camiño dende Oriente ata Santiago de Compostela. Galaxia tiña, 
polo tanto, un eco histórico e relixioso, de igual maneira que o 
título escollido para a revista que sería voceiro daquela xeración 
e que recibiu o nome de Grial.

Esta alusión a símbolos relixiosos foi unha das característi-
cas consideradas na elaboración doutrinal da xeración Galaxia. 
Así como no século XIX existía unha propensión á conflitivida-
de entre a concepción liberal da historia e a idea relixiosa que 
os tradicionalistas invocaban como característica específica do 
pobo español, porén, é ben seguro que o elemento relixioso foi 
unha referencia ineludible nos idearios das renacenzas periféri-
cas expresadas politicamente como nacionalismos. Isto non foi 
menos en Galicia e non podía estar ausente da iniciativa que 
a xeración Galaxia asumiu como responsabilidade a partir dos 
anos 50. Con todo, sempre convén precisar que os conxuntos 
xeracionais non son totalmente homoxéneos nin tan sequera no 
ámbito específico das minorías que os conducen e, polo tanto, 
teremos que admitir o pluralismo ideolóxico e, nomeadamente, 
a liberdade relixiosa coas súas sensibilidades íntimas, persoais 
e características.

O triunvirato representado por Ramón Piñeiro, Francisco 
Fernández del Riego e Xaime Isla Couto vai tecer a urda do tra-
ballo que ten que elaborar esta xeración e que se artella arredor 
da creación dunha editorial que dá nome á propia xeración e mais 
dunha revista. Pero non é menos verdade que o aspecto relixioso 
goza da xestión de específicos membros seus que coidan escrupu-
losamente de que o galeguismo non fenda ou se separe da inspira-
ción relixiosa. Cinguíndonos ao legado que transmitiu a xeración 
Nós, tanto Vicente Risco como Losada Diéguez e Filgueira Val-
verde asignaban a indispensable necesidade de recoñecer o ca-
rácter católico que había de distinguir o galeguismo como ideario 
político. Ningún dos intelectuais citados puido soportar o abalón 
que supuxo a incorporación do Partido Galeguista á Fronte Popu-
lar para ver de conseguir o Estatuto para a autonomía galega, feito 
político que arredou do Partido Galeguista estes tres persoeiros 
citados agrupados na denominada Dereita Galeguista.

Explícase, logo, que a continuidade do galeguismo despois 
da guerra civil houbo de ter moi en conta a característica relixiosa 
do movemento. Persoalmente non abrigo dúbidas acerca de que 
esta misión foi asumida por Xaime Isla Couto como obxectivo po-
lítico e persoal que lle atinxía especificamente. A súa actividade 
na creación e actividades dos Ultreyas —movemento creado en 
febreiro do 1932 en Noia por iniciativa de Álvaro de las Casas—, 
serviría de mostra. Esta asunción como responsabilidade persoal 
impulsou a Isla a manter unha lealdade debida a Álvaro de las 
Casas, como inspirador dos Ultreyas.

O impacto dos idearios esquerdistas non só críticos, senón an-
ticlericais, ocasionaba unha terrible erosión na extensión do idea-
rio galeguista. Dende Murguía, Rosalía e Vilar Ponte, pasando por 
Risco e Otero Pedrayo, o pensamento galeguista estaba trenzado 
sobre unha exquisita sensibilidade católica. Logo, sería adulterar 
e debilitar de forma severa as posibilidades de expansión popular 
deste movemento se se situase fronte ás crenzas relixiosas. Por 
outra banda, era dificilmente concibible nun proxecto que tiña en 
Santiago de Compostela non só o seu epicentro xeográfico senón 
o seu santuario relixioso. Non sería concibible, pensamos, ignorar 
esta realidade evidente. Porén, nos anos duros da Segunda Repú-
blica esta fractura produciuse e, como antes aludimos, a Dereita 
Galeguista escindiuse do partido fundado polos membros máis di-
námicos da xeración Nós.

En conexión cos precedentes da Dereita Galeguista, a xera-
ción Galaxia recibiu de Xaime Isla a inspiración e o cultivo dunha 
política recuperadora da tradición católica do galeguismo primiti-
vo. Mais tamén a outra angueira moi sentida de Xaime Isla foi, de 
certo, a preocupación polo desenvolvemento da teoría e a práctica 
económicas en Galicia. Entre os principais deberes que os mem-
bros dirixentes de Galaxia tiveron moi presentes, estivo ademais 
do idioma, a recuperación da mocidade, a ruptura do illamento 

intelectual e político, a comunicación con Europa e a ampliación 
de estudos no estranxeiro dos mozos incorporados ao pequeno sé-
quito do galeguismo reconstituído. Tivo ademais a específica mi-
sión de elaborar unha doutrina económica para o ámbito territorial 
galego que non fose contraditoria coa dinámica xeral da economía 
española e que achegase solucións para resolver os problemas do 
atraso que caracterizaban a nosa nacionalidade. Neste aspecto 
volve destacar de xeito extraordinario a tenacidade de Xaime Isla, 
que inspira a creación da Revista de Economía de Galicia (1958) e 
que artella igualmente a constitución empresarial de Galaxia, así 
como o seu financiamento e desenvolvemento como empresa.

Ramón Piñeiro, Francisco F. del Riego e Xaime Isla repre-
sentaban tres liñas ideolóxicas matizadamente diferenciadas 
dentro do discurso do novo galeguismo, aínda que xunguidas por 
unha vontade de acordo que significaba un pacto de lealdade para 
evitar a fractura do galeguismo. Este novo discurso implicaba a 
aceptación da realidade histórica que comportaba a fin da misión 
política do Partido Galeguista. Este sería o primeiro sacrificio que 
demandaba a nova realidade política á altura dos anos 50. Como é 
ben sabido, esta decisión supuxo a ruptura do galeguismo coa súa 
organización no exterior, fundamentalmente na Arxentina.

O galeguismo quedara esgazado nunha liña historicista que 
reclamaba a República e o Estatuto de Galicia e o galeguismo 
revisionista do interior, dirixido dende Galaxia por ese triunvirato. 
A cronoloxía vén confirmar as necesidades da política pois cóm-
pre lembrar que o pasamento de Alfonso Daniel Rodríguez Cas-
telao tivo lugar o 7 de xaneiro de 1950 e que a Editorial Galaxia 
foi constituída na cidade de Vigo o 3 de novembro do mesmo ano 
diante do notario Miguel Hoyos de Castro. A sociedade quedou 
inscrita no Rexistro Mercantil de Pontevedra no folio 45, do libro 
57 de Sociedades, folla número 1191, inscrición primeira en data 
20 de Nadal do mesmo ano. Se consideramos a Castelao como o 

epónimo da xeración Nós e a figura política máis relevante do Par-
tido Galeguista, o seu pasamento tivo, ademais de feito histórico, 
a característica dun evento simbólico. 

Os homes da xeración Galaxia, se seguimos facendo uso da 
conceptualización orteguiana, naceron nunha zona de datas entre 
os anos 1911 a 1915. Todos estes mozos foron incorporados por 
distintas razóns ás frontes da Guerra Civil que se librou entre os 
anos 1936 e 1939. A súa etapa de formación política, entre os 20 
e os 30 anos, rematou a finais do conflito bélico e a principios da 
década dos anos 40. Isto explica que, co pasamento de Castelao, 
se incorporaban plenamente ás súas responsabilidades xeracio-
nais os individuos que darían expresión e continuidade á xera-
ción Nós. Resulta curioso verificar que no pensamento político de 
Piñeiro aniñaba, a xeito de idea parasita, a convicción de que o 
esforzo que estaban a facer os tres membros do triunvirato viña ser 
como o raio verde da etapa idealista do galeguismo. Pois no fondo, 
Piñeiro pensaba que a conciencia galeguista, ao non nacer da bur-
guesía, nin tampouco das capas populares, senón que se orixinaba 
no ámbito intelectual da sociedade galega, tiña obxectivamente 
moitas dificultades de expansión, dada a ruptura moi acusada e 
evidente entre o campo e as cidades de Galicia. As poboacións da 
Galicia atlántica, en fase de expansión industrial, ían dando aco-
llida aos excedentes do sector primario que non atopaban outra 
posibilidade de sobrevivir que incorporarse á industria nacente 
ou emigrar do país. Piñeiro pensaba así, de xeito pesimista, que 
o labor de expansión do galeguismo tropezaba co feito obxectivo 
do atraso económico que, no caso galego, prexudicaba de maneira 
moi especial o desenvolvemento da conciencia galeguista. Por esa 
razón, Piñeiro acostumaba a dicir que eles eran realmente os últi-
mos sacerdotes da etapa idealista do galeguismo.

AS SETE MISIÓNS DE GALAXIA

Xaime Isla, cerebro e facedor de Galaxia, explicáballe a Pi-
ñeiro que forma revestiría a sociedade anónima constituída en 
novembro do ano 1950. Explicáballe que a sociedade anónima 
tería un capital de cincocentas mil pesetas dividido en accións 
de mil pesetas cada unha, susceptibles de ser desembolsadas en 
prazos máis ou menos delongados, de xeito que se tomasen un ano 
para facer efectivo o importe. Isla, atento a estender a masa de 
colaboradores da empresa, pretendeu por este medio incrementar 
en toda a extensión territorial do país unha chea de colaboradores 
para a difusión do ideario e o sostemento da editora en base a 
subscricións individuais dunha gran masa de accionistas.

Piñeiro, organizador e guieiro da etapa revisionista do gale-
guismo, condensou en sete concretos obxectivos a actividade á 
que había de axustarse o desenvolvemento de Galaxia. Entre estes 
obxectivos ou misións destacaban:

En primeiro lugar, crebar o illamento moral que os anos ini-
ciais da ditadura foran producindo no ánimo individual dos gale-
gos máis activos.

En segundo termo, pretendeuse conseguir que a personali-
dade diferencial de Galicia estivese presente fóra do noso ámbito 
territorial e cultural, de aí que se procurase facer chegar a revista 
Grial a todas as universidades onde houbese contactos coas súas 
facultades e departamentos de Filoloxía. Deste xeito, a mensaxe 
da cultura galega estendeuse a Portugal, Alemaña, Inglaterra, 
América do Norte e O Brasil, a cuxas universidades chegaría a 
revista da Editorial Galaxia.

En terceiro lugar, aqueles promotores asignáronse a misión de 
tomar contacto coa mocidade universitaria galega para atraela es-
piritualmente cara aos valores e tamén os problemas da nosa terra. 
Incorporar as xeracións máis novas era un obxectivo fundamental 

porque a desgaleguización imposta polo réxime afectaba a todos os 
centros de ensino e, de xeito moi específico, ao ensino universita-
rio. Quere dicir que se non se entraba en contacto coa mocidade 
universitaria, o colapso xeracional produciría unha fenda moi di-
fícil de colmar nos tempos en que se calculaba que a duración da 
ditadura só tiña como límite temporal previsible a vida do propio 
ditador.

Neste intre debemos centrar a atención na cuarta misión de 
Galaxia que, segundo a documentación exhibida e comentada 
na asemblea de Compostela, en 1957, estaba dedicada a levar 
a cabo o estudo sistemático da realidade económica de Galicia, 
coñecemento que os guieiros daquela xeración entendían que era 
indispensable para concretar programaticamente unha política 
galeguista endereitada á solución dos problemas do país. Este 
obxectivo asumiuno de xeito protagonista, e co entusiasmo que 
o caracterizaba, Xaime Isla Couto. Inicialmente tentaba levar a 
cabo o devandito estudo económico-social de Galicia mediante 
a creación dunha Biblioteca de Economía Galega. Esta iniciati-
va pretendía editar traballos de carácter xeral sobre a economía 
galega, monografías e estudos comarcais ou locais, monografías 
e estudos de ramas ou actividades produtivas e, por outra banda, 
dar a coñecer a historia económica e mais os economistas galegos. 
En todos estes traballos abordábase a coordinación da política 
económica endereitando este esforzo cara á posterior elaboración 
dun plan para a economía galega.

Xaime Isla, responsable da iniciativa, resolveu fundar unha 
publicación periódica, a Revista de Economía de Galicia, que tivo 
como principal obxectivo abordar os problemas concretos da nosa 
estrutura económica e do desenvolvemento do país. A revista pu-
blicouse dende xaneiro de 1958 ata decembro de 1968. En to-
tal publicáronse 66 números, que apareceron normalmente con 
periodicidade trimestral. O director da revista foi inicialmente o 

propio Xaime Isla, quen se encargou ademais da estruturación por 
seccións, maquetaxe, deseño e portada. Segundo Fernández del 
Riego, o seu contido abranguía unha rúbrica titulada ‘Perspecti-
vas’ —que incluía os editoriais tanto económicos como sociolóxi-
cos ou culturais—, outra sección dedicada a problemas —onde 
figuraban proxectos e análises de cuestións relacionadas coa eco-
nomía galega— e outra sección centrada nos sectores económicos, 
onde se facía un seguimento da estrutura da economía galega. No 
aspecto territorial había unha sección dedicada ás comarcas para 
facilitar estudos e monografías de ámbitos territoriais de caracte-
rísticas moi específicas e concretas. Existía tamén unha sección 
de crónicas para estatísticas, gráficos e notas de distinta índole e, 
finalmente, remataban os números cunha sección de testemuños 
e documentos dedicada á publicación de achegas substanciais na 
evolución do pensamento económico de Galicia.

Xaime Isla conseguiu involucrar no consello de redacción un 
elenco decisivo e brillante das individualidades con que contaba 
naquel momento o país. Nomealos individualmente resulta nece-
sario, non só para agradecer o seu compromiso, senón para esten-
der e facilitar a gratitude dos que por idade non coñeceron estas 
egrexias figuras: Cruz Gallástegui Unamuno, director da Misión 
Biolóxica de Galicia; Sebastián Martínez-Risco, exmaxistrado e 
avogado en exercicio; Álvaro Gil Varela, experto financeiro e di-
rector de empresa, que ocupaba ao tempo o cargo de presidente 
do consello técnico-asesor de Galaxia; Antonio Fernández, enxe-
ñeiro industrial; Antonio Fernández López, enxeñeiro de camiños 
e presidente do consello de administración de Zeltia; Isidro Parga 
Pondal, xeoquímico e fundador do Laboratorio Xeolóxico de Laxe; 
Antonio Rosón Pérez, avogado que, posteriormente, foi o primeiro 
presidente do Parlamento de Galicia; Francisco Xavier Río Bar-
xa, catedrático de Xeografía; Xosé Luís Blanco Rodríguez, cola-
borador de Gallástegui na Misión Biolóxica; e Antonio Valcárcel 



156 MIGUEL BARROS

López, secretario do Consello Superior das Cámaras de Comercio 
de España2. 

Non cabe dúbida de que este heteroxéneo conxunto de indi-
vidualidades non desenvolvería unha actividade editorialista na 
revista, pero constituía unha cobertura política de grande interese 
fronte á férula sempre vixiante da ditadura. O carácter de respon-
sables de institucións normalizadas polo réxime estendía a súa 
protección política unha iniciativa, a da revista, cuxa finalidade 
era primordialmente de orde política.

A dirección e responsabilidade editorial durante o período 
1958-1963 correspondeu de xeito habitual a Xaime Isla, mais 
a necesidade de incorporar as novas promocións de técnicos e 
universitarios que colaboraban na liña editorial, obrigou a dar un 
paso máis decisivo e nomear como director a Xosé Manuel Beiras, 
economista e brillante intelectual formado nas últimas novidades 
da política rexional, a planificación económica e os desequilibrios 
territoriais dentro dos estados constituídos. Beiras estendeu sutil-
mente, a través dos editoriais, as teorías de Robert Lafont e Pierre 
Massé, sen perder de vista a demoledora crítica de Frantz Fanon 
sobre o colonialismo. Beiras abriu cátedra a través das páxinas da 
publicación.

O seguimento, a través dos editoriais durante a década de 
1958 a decembro de 1967, permítenos deslindar dúas etapas ben 
caracterizadas. Na primeira delas predomina o enfoque de Xaime 
Isla, preocupado por unha ortodoxa esculca teórica que avalase 
no campo da teoría as execucións prácticas que se desprendían 
dos enfoques técnicos. Isla deu énfase a aspectos centrais das 
infraestruturas da economía galega, desde a idea da autoestrada 
Vigo-A Coruña, a creación dunha grande infraestrutura aeropor-
tuaria central, que había de ser a de Santiago, de maneira moi 
concreta e insistente agroma nos editoriais da revista a necesi-

2. Fernández del Riego 1996, pp. 90-93.

dade de coordinar aforro e investimento industrial en Galicia. 
Os editoriais neses anos previos a 1963 informan das cifras dos 
depósitos das Caixas, reclámase de forma insistente que o aforro 
das clases modestas debe dedicarse a financiar o esforzo indus-
trializador de Galicia e lémbrase que en España a grande indus-
tria se desenvolveu asociada ao negocio bancario. Os editoriais 
tamén denuncian que a falla de vínculo dos centros reitores da 
alta banca respecto do noso país explica que a actividade de pro-
moción industrial apenas teña manifestacións concretas no ám-
bito de Galicia. Vólvese á carga no editorial dedicado a destacar 
o brillante porvir do Banco de Santander e laméntase con pesar 
que cada vez van máis lonxe os aforros obtidos en Galicia para 
financiar investimentos industriais fóra do noso territorio.

O labor didáctico na avaliación racional das posibilidades 
da ciencia económica é unha preocupación notoria da revista, 
que trata de desmitificar que a simple aplicación máis ou menos 
racionalista dos novos instrumentos de planificación económica 
servirían para erradicar o problema dos desequilibrios territo-
riais, cando o decisivo non é tanto financiar ou promover unha 
implantación industrial de extraordinario volume senón que, pola 
contra, a política industrial no contexto da acción económica re-
xional demanda o estudo específico da industrialización acaída á 
sociedade, ao territorio, aos recursos e aos produtos da súa propia 
estrutura económica, pois os economistas da revista pensan que 
se ignoramos os datos obxectivos da realidade galega, esgazada 
en dous grandes sectores que obedecen a dous modos de vida moi 
diferentes, non se poderá resolver o desequilibrio e o abatemento 
dun nivel de vida precario da poboación galega.

Insisten en que Galicia non se divide en dúas clases fun-
damentais, homologadas en todos os espazos industrializados do 
mundo, a saber, proletariado industrial e burguesía; non, en Gali-
cia a división, o esgazamento, estaría entre poboación campesiña, 

que supón o 70 por cento da poboación galega e a poboación ur-
bana, que acolle o 30 por cento restante. Pero introdúcese unha 
precisión do máximo interese: as cidades galegas non cumpriron 
co deber de liderado da dinámica económica do país e a súa ac-
tividade está centrada en comercializar a produción do campo, 
dunha banda, e en prover de insumos a ese mesmo sector agra-
rio, con cuxas actividades temos o cento por cento da poboación 
galega vivindo directa ou indirectamente da actividade agraria e 
campesiña.

Estas consideracións, que se estenden á extracción e in-
dustrialización dos produtos pesqueiros ou á actividade de ex-
portación de recursos madeireiros e á transformación inicial da 
madeira, ofrécenos un panorama que non é maleable por unha 
política económica intervencionista de carácter centralizado aín-
da que ofreza as manifestacións que coñecemos como polos de 
desenvolvemento. A revista, dende o ano 1963, dedica innumera-
bles artigos a criticar este mito industrializador capaz de resolver 
os problemas do paro e mitigar a drenaxe da emigración:

No editorial “Un congreso internacional de economías rexio-
nais”, de maio-xuño de 1960, dedicado a informar do segundo 
congreso internacional de economías rexionais celebrado na ci-
dade francesa de Nantes, analízanse polo miúdo as dificultades 
de resolver co voluntarismo inversor do Estado os problemas es-
truturais dunha sociedade e a súa repercusión no modelo econó-
mico que xera. En setembro-decembro do mesmo ano abórdanse 
as expectativas das “Teorías e realidades económicas”. Neste 
editorial, a revista expresa a súa intención de considerar que o 
estudo económico do país implica “virar as costas nun bo tempo 
á teoría económica vixente para poñer man dende o comenzo na 
observación da nosa realidade inmediata”. Nesta ocasión búscase 
o amparo intelectual dunha figura senlleira da crítica da econo-
mía clásica: Gunnar Myrdal, de quen se toma unha longa cita do 



159XAIME ISLA E A XERACIÓN GALAXIA

autor de Economic Theory and Underdeveloped Regions (“Teoría 
económica e rexións subdesenvolvidas”, 1957) que dedica no seu 
capítulo oitavo un epígrafe ao papel dos economistas mozos nos 
países subdesenvolvidos:

Nesta época do grande espertar sería patético que os econo-

mistas novos dos países subdesenvolvidos se desviasen polo mal 

camiño das predileccións do pensamento económico que prevalece 

nos países adiantados, que entorpecen os estudosos destes países 

nos seus esforzos por achegarse á realidade, pero serían fatais para 

os esforzos intelectuais dos economistas dos países subdesenvol-

vidos.

Pola contra, desexaría que tivesen a enerxía suficiente para 

deixar á marxe as grandes estruturas baleiras e sen importancia, e 

as doutrinas ás veces inadecuadas, así como os enfoques teóricos 

ruidosos e que se iniciasen no estudo das súas propias necesidades 

e problemas. Este camiño levaríaos moito máis lonxe do ámbito da 

economía liberal occidental, pasada de moda, e do marxismo.

En lugar de volver sobre as nosas vellas doutrinas e controver-

sias, que datan de hai cen anos ou máis, deben ocuparse daquilo 

que é verdadeiramente práctico e útil dentro da nosa tradición, e 

proceder daquela a elaborar a súa propia teoría que se adapte aos 

seus problemas; ao facelo, atoparían que moitos dos argumentos 

e teoremas vellos e familiares son útiles cando se axustan en tal 

forma que se adapten á nova estrutura3.

Na procura de ir axustando á realidade fáctica unha teoría 
axeitada, a Revista de Economía de Galicia fixo un grande esforzo e, 
á altura de 1968, concentrou nun manual titulado Economía e socie-
dade en Galicia, 1958-1967 os traballos editoriais máis significati-
vos para facerse unha idea cabal do contido doutrinal, investigador 

3. Myrdal 1957, pp. 117-118.

e práctico que fixera o equipo de redacción. Nel aparece publica-
do, a xeito de limiar, un traballo de Isla Couto titulado “Algúns 
caraiteres da economía galega actual”, que aparecera nun volume 
colectivo titulado Aspectos económicos e xurídicos de Galicia, núme-
ro catro e derradeiro da colección Grial, editado en Vigo en 1952. 
Neste traballo enmárcase a opinión do noso economista sobre a si-
tuación actual que atravesaba Galicia, chamando a atención dalgún 
aspecto positivo, como era o pulo industrial que ía agromando no 
país, a súa electrificación, o traballo de elaboración vinícola que xa 
ollaba como unha arte e unha técnica de tratamento dos nosos viños 
autóctonos para homologalos na súa elaboración aos caldos que se 
exhibían nos mercados nacionais e internacionais. Con todo isto 
semellaba que había razóns para esperar que os investimentos de 
capital empezasen a transformar materias básicas e recursos prima-
rios en produtos industriais acabados e homologables.

Por outra banda, chamaba a atención sobre os tres grandes 
defectos do noso desenvolvemento industrial, que atribuía a unha 
gran dispersión, ao minifundio, tanto produtivo como elaborador, 
que viña completar unha eiva do noso propio carácter, a saber, un 
individualismo que facía da condición humana do galego un ele-
mento necesariamente reeducable nas actividades que requiren 
esforzos colectivos, e concretamente técnicas de agregación como 
son todas as iniciativas de tipo cooperativo.

Vencellado á tradición do galeguismo histórico, Xaime Isla 
acentúa as dúas características seculares da nosa existencia eco-
nómica, a saber, a dobre vocación mariñeira e campesiña do gale-
go, que unida á explotación do gando e do monte, por unha banda, 
e pola outra mediante a transformación da pesca, a través da indus-
tria de salga e conserveira, iniciara os prolegómenos da industriali-
zación da economía de Galicia. A isto había que engadir o mesmo 
feito do excesivo fraccionamento da propiedade, o insuficiente 
desenvolvemento das cidades e a carencia dun substrato financeiro 

capaz de soportar a expansión industrial. Estas eivas favorecían 
o intervencionismo excesivo da administración centralizada que 
carecía de sensibilidade para entender Galicia como unha rexión 
económica singular. Opinaba Isla que, considerando a administra-
ción Galicia como unha das rexións naturais mellor caracterizadas 
da península, carecía porén da captación dun espazo económico 
soportado sobre unha base xeográfica e cultural específica e singu-
lar, acusando o intelectual galego aos xestores da administración 
central da falta de visión que demanda ter en conta a infraestrutura 
cultural, económica, e produtiva da rexión para axeitar a ese todo 
singular un plan de desenvolvemento consecuente.

Isla engadía a esas características da economía galega o illa-
mento histórico do país como unha pexa inevitable do seu propio 
desenvolvemento, na medida da súa excentricidade das vías de 
comunicación co resto da península e mesmamente con Europa, 
quedando como único recurso, por fortuna, a saída aberta ao mar.

A segunda característica negativa da nosa economía estaba 
baseada nas deficiencias dos procesos de capitalización polas es-
casas posibilidades de axuntar un nivel de aforro que atendese 
as necesidades financeiras para impulsar a actividade económica 
no país, eiva que tiña como consecuencia nefasta a derivación do 
aforro galego cara a zonas industrializadas que demandaban un 
investimento mellor retribuído ca o que se podía obter nas activi-
dades viables en Galicia. Neste senso, Isla abundaba na necesi-
dade de plans económicos para a colectividade galega e medidas 
de tipo lexislativo que acomodasen a nosa produción típica nos 
ámbitos agrario e pesqueiro dalgunhas medidas proteccionistas, 
como noutros momentos foran atendidas as necesidades do indus-
trialismo catalán e do agrarismo cerealista de Castela.

Para moderar estas faltas evidentes de estrutura financeira e 
iniciativa empresarial, Isla tivo sempre a preocupación de que o 
aforro galego financiase o desenvolvemento económico de Galicia 

e, nese senso, fai chamadas insistentes ás institucións de aforro 
que daquela acadaran unha organización de funcionamento fe-
derativo e que, consecuentemente, poderían facer contribucións 
notables de financiamento para o desenvolvemento de Galicia, 
na liña dos economistas que pensaban que a primeira obrigación 
dos territorios subdesenvolvidos era precisamente a aplicación do 
aforro propio ao financiamento dos proxectos industriais do ám-
bito rexional, insistindo en que o desenvolvemento demanda en 
primeira instancia o aforro propio.

Isla continúa iniciativas doutros intelectuais que o precede-
ron, admirando especialmente os traballos periodísticos de Lois 
Peña Novo e declara que a súa intención é non só descritiva da 
economía da nosa terra, senón que pretende afondar na especula-
ción teórica e na esculca metodolóxica, pois, naturalmente, pensa, 
con Gunnar Myrdal, que só a partir dun estudo fondo e sistemático 
da realidade se pode atopar, no plano abstracto da teoría econó-
mica, unha construción teorética capaz de soportar a planificación 
dun futuro económico axeitado:

Tencionamos considerar seriamente o estudo económico do 

noso país, temos que virar as costas nun bo tempo á teoría econó-

mica vixente para poñer man, dende o comezo, na observación da 

nosa realidade inmediata; temos que facer descobrimento da cien-

cia económica por nós mesmos, para chanta-las bases da máis axei-

tada arte económica. Con iso faremos a mellor contribución a prol 

dun melloramento da teoría dentro da cal hemos de faguer xogar os 

resultados outidos pola nosa esculca orixinal. Axudaremos a poñer 

as bases dun coñecemento máis fondo e valedeiro da existencia 

social, cuio fundamento ten de ser unha orde comprensiva concreta 

na que aquela distinción usual antre os principios da ciencia e da 

política económica poida ser superada4.

4. Isla Couto 1968, pp. 19-20.

Como se dixo, á altura dos primeiros anos 60 fíxose cargo da 
dirección da Revista de Economía de Galicia Xosé Manuel Beiras, 
e os aspectos críticos dos editoriais acentuáronse denunciando as 
insuficiencias da planificación rexional e da coñecida como a eco-
nomía da planificación indicativa, que por entón acadara un grao 
notable de desenvolvemento e práctica en Francia, a través dos 
editoriais que a continuación se citan fóronse poñendo os puntos 
críticos nas políticas estatais de acción rexional.

Como xa sinalamos, en maio-xuño de 1960 aparece un edito-
rial titulado: “Un congreso internacional de economías rexionais”; 
tal congreso celebrárase na cidade francesa de Nantes, e entre 
as características que singulariza o editorial destacan as concas 
fluviais como centros de interese xeral para programas de des-
envolvemento específico, destacando os propostos para o Congo, 
os levados a cabo nos países do Ródano e o Rin, os da conca do 
Mekong, da ecoloxía fluvial do Níxer, a ordenación de Tennessee 
Valley Authority, a ordenación das augas dos Países Baixos etc. 
Nestes casos entendíase que o aproveitamento dos ríos galegos 
de carácter exclusivo de aproveitamento eléctrico adoecían dunha 
grave limitación porque este recurso facía a Galicia excedentaria 
en enerxía eléctrica e, consecuentemente, todos os esforzos inver-
sores en política hidráulica estaban vocacionalmente destinados á 
exportación. O editorial critica os programas de desenvolvemento 
que non acababan de enraizar nas nacións que os acometían, es-
pecialmente Francia, e que a pesar dos seus esforzos non resolvía 
un problema político previo, que consistía na férrea centralización 
administrativa que sempre atenazaba a nación veciña polo revival 
dun antigo federalismo que os xirondinos defenderan na Francia 
revolucionaria de 1789.

A pesar das eivas que se podían deducir das políticas de 
acción rexional, o editorial laiábase de que Galicia non estive-
se presente no congreso internacional de economías rexionais e 

expresaba a esperanza de que fose posible noutra ocasión estar 
presente nun marco onde se desenvolvían ideas e oportunidades 
para que Galicia se incorporase á dinámica e ao desenvolvemento 
de Europa.

A seguir tratáronse as teorías e realidades económicas en se-
tembro de 1960, o rexionalismo económico, unha introdución ao 
estudo das economías rexionais, o concepto de espazo rexional 
na Comunidade Económica Europea, as realizacións europeas en 
programación rexional e os polos de desenvolvemento e a acción 
rexional no Plan Español 1964-1967. Por último, no editorial “O 
problema marisqueiro”, publicado na revista de xaneiro-abril de 
1967, aparece o concepto de descolonización interior, no que se 
afirma:

Nesta Galicia rota, un seitor minoritario e dinámico, de réxime 

capitalista industrial, tece un “orde coercitivo” á súa medida, e im-

pono a todo o país. O decíremolo non enxuiciamos valorativamen-

te a súa aititude nin o seu proceder; deixamos patencia dun feito: 

trátase, hoxe xa non cabe dúbida, dunha situación colonial típica.

Por suposto non somos, politicamente, unha colonia nin unha 

excolonia. Mais o fenómeno sociolóxico ó que nos referimos non 

é exclusivo dos colonizados á vella usanza. En Francia, libros e 

publicacións recentes denuncian teimosamente a urxencia dunha 

“descolonización interior”. Francia, claro é, onde a inadaptación 

das estruturas administrativas á fisionomía do país é patente.

Posiblemente, o editorial facía referencia a un libro publica-
do nese mesmo ano na editorial Galimard titulado La révolution 
régionaliste, da autoría de Robert Lafont, un coñecido intelectual 
occitano. No capítulo terceiro comparaba as rexións subdesen-
volvidas dentro do estado con rexións colonizadas e argumentaba 
que a expresión colonialismo había que precisala no senso de 

colonialismo interior, que consideraba expresión máis cómoda 
para reflexionar sobre os desequilibrios territoriais no interior dos 
estados. A expresión, aclara o autor, fora empregada por un núme-
ro de activistas e escritores occitanistas nun manifesto a propósito 
dos sucesos de Decazeville.

A análise de Robert Lafont insiste no feito de que as rexións 
subdesenvolvidas experimentan a desposesión industrial e o que 
chama “bloqueo colonizador”, de tal maneira que o capital exte-
rior inverte poderosamente nas industrias extractivas e non nas 
industrias de transformación; dese modo, os territorios empobré-
cense como consecuencia de que o gran capital exterior se aplica 
á extracción das materias primas e refuga a industria produtiva 
de carácter transformador. Citando o caso de Languedoc, Lafont 
afirma que “entre 1850 e 1950 a totalidade da industria mineira 
de Languedoc escapou en sucesivas etapas á fortuna autóctona”.

Con gran detalle e minuciosidade, o autor occitano vai enu-
merando incansablemente todas as empresas que foron intervidas 
polo capital alleo e controladas á marxe da vontade dos naturais 
do país. O resultado, di, foi brutal, ata o extremo de que á altura 
de 1963 unicamente había nos departamentos do Languedoc me-
diterráneo dúas empresas que empregasen máis de cen obreiros 
e cuxo capital puidese considerarse rexional. Lafont informa que 
unha destas empresas, Explosifs Rey, de Nîmes, acababa de pa-
sar ás mans de Nobel, do que concluímos que só quedaba unha 
empresa de máis de cen traballadores controlada por capital re-
xional.

A evidencia máis grande da necesidade de capital para saír 
do subdesenvolvemento forza a penetración de capital exterior, ao 
que Lafont atribúe as características de dominio colonial: “Cada 
vez que unha rexión de Francia viu nacer unha nova fonte de ri-
quezas sen contar cos necesarios medios para a súa explotación, 
produciuse unha riada de capital colonizador”.

A conclusión dramática, pero non por iso menos verdadeira, 
radica en que a transformación industrial só é posible mediante 
unha acción intensiva de investimento de capital, sexa este pri-
vado ou de carácter estatal; en todo caso, o desenvolvemento in-
dustrial é inseguro, tanto politicamente, porque os investimento 
estatais dependen da vontade do poder político, ou pola pene-
tración do capital alleo de carácter privado, que transforma os 
espazos en que penetra en colonias interiores dentro dos propios 
estados.

A conclusión veraz resulta desalentadora porque, como afir-
ma Isla Couto: “Sería pueril opoñerse a un beneficio máis racional 
das riquezas, aínda tratándose de capitais alleos, se falla aquí a 
iniciativa ou o capital”, e o economista galego reclama os deberes 
á banca indíxena e ás caixas de aforro, clamando para que estas 
institucións participen no financiamento do esforzo industrializa-
dor do país.

Para rematar, pensamos con J. K. Galbraith que dende o mo-
mento en que o nivel de vida se limita á subsistencia xa non hai 
posibilidade de aforro, e sen aforro non é posible o investimento 
de capital nin sequera dentro da mesma economía agrícola. En 
consecuencia non haberá investimentos para o avance da tecno-
loxía, a irrigación, as sementes híbridas, pesticidas, fertilizantes 
etc., e sen tales investimentos non existirá un aumento nas rendas 
que permita xerar aforro para posteriores investimentos. Este é 
o drama para o que o colonialismo interior como teoría carece 
realmente de respostas, limitándose a invocar pateticamente unha 
burguesía rexional que cumprise cos seus deberes no espazo eco-
nómico do que xorde.

O PARTIDO POPULAR GALEGO.  
CANDO SE PERDEU UNHA OCASIÓN

CARLOS A. BALIÑAS FERNÁNDEZ

Ás veces na historia repítense situacións semellantes. Tal 
ocorreu unha vez na historia de España no século XX. 1931: caí-
da da ditadura de Primo de Rivera e da monarquía dos Borbóns e 
Cortes Constituíntes da Segunda República. Corenta e seis anos 
despois, volvía unha situación semellante. 1977: liquidación do 
réxime ditatorial do 18 de xullo e Cortes Constituíntes. 

Para compensarse do inconveniente de estar situada na peri-
feria de España, así como para protexer a súa lingua e outras pe-
culiaridades, a Galicia non lle vén mal contar cun partido político 
de seu, que xurda e se dirixa desde aquí. Aínda que non goberne a 
comunidade autónoma, pode negociar o voto cando se buscan pac-
tos para o goberno central e conseguir vantaxes que outros xa teñen 
por graza da situación xeográfica. Pensando así, os galeguistas de 
1931 reuníronse en Pontevedra con mentes de fundar un partido 
político soamente galego, o Partido Galeguista. Acadou pouco éxi-
to electoral, pero obrigou a outros partidos a promocionar un Esta-
tuto de Autonomía. En 1936 a sublevación militar coñecida como 
Movimiento Nacional terminou coa súa vida. No ano 1977 presen-
touse unha situación semellante á Segunda República e puido fun-
darse unha organización semellante ao Partido Galeguista, aínda 
que axeitada ás variacións históricas e sociolóxicas ocorridas nos 
corenta anos transcorridos. Puido ser, pero non foi.



170 CARLOS A. BALIÑAS FERNÁNDEZ

Para explicalo, cómpre retroceder e poñerse na situación aní-
mica do momento. Despois de corenta anos de réxime ditatorial, 
a gran maioría das persoas non se sentía responsable da política, 
polo menos como para ter unha opinión e posición persoal: intere-
sábase por ela como nos interesamos por unha treboada ou coris-
cada, quérese dicir, polas consecuencias que a política ten para 
nós. O xeneral Franco morrera, o seu réxime era un edificio de 
cartón que caía pola choiva, estaban anunciadas unhas eleccións 
xerais e os galeguistas, que levabamos anos cantando aquilo de 
“os tempos son chegados”, algo tiñamos que facer. No meu caso, 
sempre fun moi celoso do meu tempo para dedicalo á lectura e á 
reflexión filosóficas. E xusto andaba co choio de poñer en marcha 
os estudos de Filosofía, Psicoloxía e Ciencias da Educación en 
Santiago de Compostela. Pero daquela xulguei que hai ocasións 
en que mesmo Kant sentiría a obriga de saír de Koenigsberg. 

Na vida de Xaime Isla houbo tarefas máis exitosas. Pero nin-
gunha outra tomou con máis ardentía cá de presidir un partido po-
lítico que mobilizase o país cara ás súas metas: o Partido Popular 
Galego. Teño algunha autoridade para afirmalo, porque estiven ao 
seu carón como vicepresidente naqueles meses de ilusión com-
partida. 

O xeneral Franco morrera o 20 de novembro de 1975 e o 
rei Xoán Carlos decidiu impulsar a transición cara a un estado 
democrático. O presidente Suárez discutira durante meses cunha 
comisión de persoas representativas da oposición ao franquis-
mo sobre se reforma ou ruptura. Escolleuse a reforma e deuse 
inicio ao proceso legal para o cambio de sistema. Nos inicios do 
ano 1977 os españois comezamos a comprender que ía en serio 
aquilo da reforma política. Axiña se convocarían eleccións xerais 
constituíntes. Cataluña e mais Euskadi xa aprobaran cadanseu 
Estatuto de Autonomía durante a Segunda República e mantive-
ran durante a etapa de Franco algunha institución representativa 

na clandestinidade e no exilio, de xeito que o proceso puido con-
cibirse como unha restauración. Galicia non chegara a acadar 
a entrada en vigor do seu Estatuto de Autonomía durante a Se-
gunda República e a conciencia de identidade, que nunca fora 
moi forte, minguara durante aquel longo período do franquismo. 
Se non se facía algo, o máis probable é que os galegos votasen 
partidos de ámbito español. Diante desta situación o que podia-
mos facer os galegos conscientes da galeguidade era constituír os 
mesmos partidos que en Madrid, pero engadíndolles a desinencia 
G ou GA de Galicia. Foi así como naceron o PSG (Partido Socia-
lista Galego), o PGSD (Partido Galego Social Demócrata) e o PPG 
(Partido Popular Galego).

Mais antes de continuar, cómpre distinguir o Partido Popular 
Galego do actual Partido Popular de Galicia, que xurdiu despois 
e tivo outra orixe. O “Pepegá”, como se lle chamou, naceu nun 
congreso constituínte celebrado os días 12 e 13 de febreiro de 
1977 no hotel Peregrino de Santiago de Compostela e disolveu-
se o 13 de xaneiro de 1979, no terceiro e derradeiro congreso. 
Durou, polo tanto, algo menos de dous anos. Aquel sábado 12 de 
febreiro xuntámonos un cento longo de persoas con maior ou me-
nor conciencia de identidade galega e pertencentes a tres grupos 
distintos. Xaime Isla lideraba o grupo de Vigo. Era un galeguista 
con personalidade coñecida e ben relacionado cos grupos de cren-
tes liderados, de vez, polo padre xesuíta Xaime Seixas Subirá. 
O grupo da Coruña tiña como líder a Fernando García Agudín, 
avogado do Estado, persoa de grande elegancia e engado persoal 
vinculado politicamente ao partido de Joaquín Ruiz-Giménez, 
chamado Izquierda Democrática. O grupo de Santiago dirixíano 
os médicos Gerardo Fernández Albor e Agustín Sixto Seco, presi-
dente e secretario respectivamente do Policlínico A Rosaleda, en 
Compostela. Fernández Albor fora quen me convocara a min e a 
outros para tratar de organizar un partido político, segundo relatei 

no libro de homenaxe dedicado á súa figura e publicado en 20091. 
Uns anos antes, Agustín Sixto refundara o Patronato Rosalía de 
Castro cunha Xunta de Goberno da que formabamos parte Fer-
nández Albor e eu mesmo como vicepresidente2. De feito, a rede 
de delegacións do Patronato que existían en moitos puntos das 
provincias da Coruña e Pontevedra ían servir de correa de trans-
misión do novo partido.

Nun ambiente de entusiasmo, os tres grupos acordamos for-
malmente unírmonos para fundar un partido que se corresponde-
se coa Democracia Cristiá a nivel do Estado español. Xaime Isla 
sabía que cando se constituíse o Parlamento Europeo os partidos 
demócratas cristiáns formarían un grupo parlamentario co nome 
común de Partido Popular. E propuxo que este novo partido a pi-
ques de nacer tomase precisamente ese nome3. Así se aprobou. 
Cando, anos despois, Alianza Popular cambiou en 1989 o seu 
nome por Partido Popular, en Galicia tivo que se chamar Partido 
Popular de Galicia, porque o de “Galego” xa estaba rexistrado.

Ao caer os réximes nazi e fascista como consecuencia de per-
deren a Segunda Guerra Mundial, os partidos denominados de-
mócrata-cristiáns gobernaron en Alemaña e Italia durante anos. 
Non estaba, xa que logo, falto de razón pensar que outro tanto 
podería ocorrer en España ao caer o réxime de Franco. Era, por 
tanto, asisado que o novo partido ingresase no titulado “Equipo da 
Democracia Cristiá”. O comprimido da letra G do noso acrónimo 
garantía precisamente o carácter galeguista e a autonomía do noso 
partido dentro deste Equipo. 

Despois da cea do primeiro día realizouse unha votación para 
elixir os cargos directivos. Resultaron nomeados Xaime Isla Couto 

1. Vid. Baliñas 2009.
2. Sobre a historia do Patronato Rosalía de Castro, vid. Baliñas 1987.
3. As primeiras eleccións ao Parlamento Europeo celebráronse entre os días 7 e 

10 de xuño de 1979 tras da aprobación da súa elección por sufraxio directo 
en 1976.

(grupo de Vigo), como presidente; Fernando García Agudín (grupo 
da Coruña), como secretario xeral, e quen isto escribe (grupo de 
Santiago), como vicepresidente. Os médicos Fernández Albor e 
Sixto Seco, canda a outros, foron elixidos persoeiros para labores 
de consello e de relacións públicas. A sesión de clausura cele-
brouse ao día seguinte, domingo. Para apoiarnos, chegaran como 
invitados os líderes máis coñecidos da democracia cristiá en Es-
paña: o propio Ruiz-Giménez, por Izquierda Democrática; José 
María Gil-Robles, pola Federación Popular Democrática; Juan 
José Pujana, polo Partido Nacionalista Vasco; Antón Cañellas, 
por Unió Democràtica de Catalunya, e Vicente Ruiz Monrabal, por 
Unió Democràtica del País Valencià. 

Terminado o xantar de clausura, os persoeiros convidados 
trasladáronse á Coruña, canda García Agudín, para celebrar un 
mitin conxunto. Pero antes tiven tempo para levar no meu coche 
a Ruiz-Giménez a visitar en Padrón a Casa de Rosalía, da que eu 
era vicepresidente. O exministro de Franco podía chegar a ser 
en poucos días o próximo presidente do Goberno. Nunca vira de 
preto unha coroza e preguntaba como se puña. Collín a que es-
taba exposta no noso Museo, púxenlla enriba dos ombreiros e co 
carapucho na cabeza e… campaba moi ben! Ante aquela imaxe 
confiaba en que, chegando a presidente do Goberno, se lembraría 
dos que levaban coroza.

Fixouse Santiago de Compostela como sede central do parti-
do pola equidistancia entre A Coruña e Vigo e botamos a andar. 
Ás xuntanzas da Comisión de Goberno, que tiñan lugar na sede 
de Santiago, don Xaime chegaba de Vigo cunha carteira grande da 
que ía extraendo, coma se fose un mago, papeis e máis papeis 
con proxectos, manifestos, organigramas e folletos de propaganda. 
O secretario xeral, Fernando García Agudín, era o noso vínculo 
con Madrid. Desde o primeiro momento resultou decisivo para 
o funcionamento do partido o noso secretario executivo, Gonzalo 

Rei Lama, enxeñeiro e construtor, persoa de grande idealismo e 
probada capacidade organizativa. Animábao e asesorábao a súa 
dona, María Luísa López, dama de grande elegancia e de espíri-
to galeguista, secretaria do Concello de Brión. Pola miña banda, 
coma xa dixen, fun e sigo sendo celoso de reservar o meu tempo 
para a reflexión filosófica e non tiña ningún interese no choio da 
política. Pero como galeguista, non podía naquel intre tan excep-
cional e decisivo negarme a arrimar o lombo se mo pedían.

O novo partido definía os seus principios no artigo primeiro 
dos seus estatutos:

O PPG configúrase como galego, popular, federal e permanen-

temente crítico, inspirándose nos valores do humanismo persona-

lista e comunitario, coa convicción firme de que a democracia é a 

canle imprescindíbel para a plena realización da persoa contra toda 

clás de opresións, inxusticias e formas de dominación; asimismo 

considera o traballo como factor primordial da vida social e declá-

rase solidario con todos os pobos do Estado español cos que arela 

convivir en paz e respeto recíprocos.

A democracia cristiá nunca fora un partido relixioso. O epí-
teto de “cristiá” referíase a que tentaba realizar os valores do 
humanismo cristián que, de vez, definía como personalista e co-
munitario. Xa que logo, o PPG quixo ser un partido de centro, 
moderado nos seus programas e nos xeitos de actuación.

Tras da constitución do partido, cumpría contactar con ami-
gos para que se afiliasen. Durante o réxime de Franco, a maioría 
da xente era apolítica e agora que se abría o abano de partidos 
non se sabía con certeza cara a onde abandaría cada un. A miú-
do, o feito de que unha persoa se afiliase a un partido ou a outro 
dependía de que amigo o comprometese antes. En Santiago conta-
bamos coa listaxe de amigos do Patronato Rosalía de Castro. Desa 

canteira chegaron moitos dos nosos afiliados. Marisa López traería 
ao partido outras damas da sociedade santiaguesa, como Tere Rey 
ou a miña propia esposa. O entusiasmo era enorme. Non tendo 
persoal administrativo contratado, nós mesmos faciamos todo. No 
local do partido cada persoa que chegaba sumábase á tarefa co-
lectiva que se estivese a facer naquel intre. 

Pero, axiña, demasiado axiña para nós, convocáronse en mar-
zo as eleccións xerais constituíntes de 15 de xuño de 1977. Duran-
te a campaña electoral os partidos demócrata-cristiáns europeos 
viñeron botarnos unha man nos mitins: de Bélxica viu un ministro 
e de Italia un alto funcionario do partido que alí gobernaba. De 
todos os xeitos a nosa notoriedade era cativa e houbo que buscar 
aliados. Os socialdemócratas galegos decidiran ter un partido di-
ferente para atraer os seus votantes, aos que non lles chistaba o 
de “cristiáns”, e fundaron pola súa banda o Partido Galego Social 
Demócrata (PGSD). Pero ao se achegar a fin da preparación da 
campaña electoral, os dous grupos comprobamos que aqueles ca-
tro meses escasos non foran abondo para darse a coñecer entre os 
electores e acordamos ir nunha coalición baixo o nome de “Equi-
po Democracia Cristiana e Social-Democracia Galega”.

O acordo xustificouse cara aos respectivos militantes con este 
razoamento:

Porque somos conscentes de que as forzas políticas afíns de-

ben de superar o que as separa e traballar xuntas para conquerir o 

que de común tencionan acadar no futuro, e partindo dunha con-

cepción personalista e comunitaria da sociedade, o noso agrupa-

mento significa unha maior forza frente a quenes, sin enraizamento 

no país, queren legalizar, eiquí e agora, o seu asento no parlamento 

para logo esquencerse da terra, dos seus problemas e dos seus ho-

mes.

O manifesto común continuaba así:

Defenderemos, pois, a nosa Terra para que poida pasar: dunha 

sociedade economicamente atrasada a unha sociedade racional-

mente desenvolta; dunha sociedade dependente a unha sociedade 

libre e dona dos seus destinos; dunha sociedade deprimida e alie-

nada a unha sociedade culturalmente liberada.

A candidatura na provincia da Coruña estivo encabezada por 
Fernando García Agudín; a de Pontevedra por Xaime Isla, segui-
do de Alfonso Zulueta de Haz; e a de Ourense, por Julio Rivera.

O 15 de xuño foi un día moi fermoso para a democracia, pero 
triste para nós a medida que se foron coñecendo os resultados. 
Gañou a Unión de Centro Democrático (UCD) por maioría simple, 
seguida do PSOE. A democracia cristiá foi laminada polos elec-
tores: en Madrid nin tan sequera conseguiron acta Ruiz-Giménez 
e Gil-Robles. Pola súa banda, o Partido Socialista Galego (PSG) 
fracasou en comparanza co PSOE. Obtivo en Galicia preto de 
25.000 votos en números redondos fronte aos 156.000 do PSOE. 
Na provincia da Coruña, o PPG obtivo 12.674 votos, lonxe dos 
case 222.000 que acadou a UCD. Entre as provincias da Coruña e 
Pontevedra acadamos un total de 19.630 votos.

Varias causas contribuíron ao noso fracaso. Unha, que a xen-
te votou seguridade. Outra, que entrara no xogo político a televi-
sión e o presidente Suárez dominaba o medio en todos os sentidos 
da palabra. E xa bo foi que o resto de partidos tivesen a precep-
tiva media hora na desconexión rexional correspondente. No que 
a min toca, xoguei noutro campo. Os partidos progresistas, entre 
os que se situaba o PPG, puxéranse de acordo en presentar unha 
candidatura conxunta para o Senado baixo o nome de Candidatura 
Democrática Galega. Nela incorporaron unha manchea de gale-
guistas. Sebastián Martinez-Risco Macías e mais eu pola provincia 

da Coruña: Ramón Piñeiro e mais Isaac Díaz Pardo por Lugo; 
Paco Fernández del Riego e Valentín Paz-Andrade por Ponteve-
dra; e Celso Emilio Ferreiro por Ourense. A pesar do prestixio 
persoal dos candidatos, dos galeguistas soamente resultou elixido 
Paz-Andrade pola provincia de Pontevedra. Nin Piñeiro nin Díaz 
Pardo nin Celso Emilio saíron elixidos. Pola nosa Candidatura 
Democrática na provincia da Coruña saíu electo un dos nosos can-
didatos, o avogado Manuel Iglesias Corral, con 126.000 votos. Eu 
obtiven o quinto posto con 111.000 votos e… un gran susto! Para 
os responsables do PPG o fracaso electoral implicou tamén un de-
sastre económico. O PPG saíu daquelas eleccións cunha débeda 
considerable —algo así como trece millóns de pesetas— por gas-
tos de propaganda e outros. Ao non obter actas tampouco recibiu 
a cantidade que o Estado se comprometera a pagar por cada unha.

No segundo congreso, segundo despois do fundacional, que 
se celebrou o 16 de outubro de 1977 no convento de San Francis-
co en Santiago de Compostela, estiveron presentes ou convocados 
236 militantes4. O noso partido soamente tiña implantación sólida 
nas provincias da Coruña e Pontevedra. De feito, contabamos con 
49 militantes na cidade da Coruña, 28 en Santiago de Compostela, 
11 en Pontevedra, 12 en Vigo, 14 en Ourense e 5 en Lugo. O resto 
estaba espallado por varias vilas. Poderá parecer pouca militan-
cia, pero a maioría dos partidos aínda tiñan menos. Por exemplo, 
o Partido Galego Independiente (PGI) de Meilán Gil, gañador das 
eleccións na provincia da Coruña por pertencer á UCD, tiña ben 
menos.

A desfeita electoral levou á conclusión de que o cartel “de-
mocracia cristiá” non “vendía” e que o mellor era acentuar o matiz 

4. O meu arquivo persoal do PPG foi doado pola miña parte ao Arquivo da 
Fundación Isla Couto para unir esa documentación á conservada por Xaime 
Isla do partido. Entre a documentación entregada para o seu inventariado e 
catalogación incluíronse as listas de militantes convocados a este segundo 
congreso.

galeguista do partido. En tal sentido defendín neste congreso un 
relatorio propoñendo que o partido se declarase nacionalista. Cla-
ro que daquela aquilo de nacionalista non tiña aínda a acepción 
forte que logo collería. Acordouse que o partido camiñase cara á 
fusión co seu socio o PGSD e que se integrase persoas deica entón 
non afiliadas con mentes de formar entre todos un partido forte. 
Porque tiñamos presente a memoria do ano 1931, cando o Partido 
Galeguista nacera como escarmento de ir separados os que pen-
saban politicamente o mesmo. Así que naqueles meses Isla e mais 
eu entrevistámonos con moitas persoas por Galicia adiante para 
intentar xuntar vontades. 

Entre tanto, unha comisión traballaba co PGSD para redactar 
uns estatutos para un novo partido de nome a decidir pola futura 
asemblea constituínte. Despois de non poucas sesións chegouse 
a consensuar un texto. A asemblea constituínte, celebrada o 5 de 
novembro de 1978 na Aula Magna da Facultade de Económicas 
de Santiago de Compostela, foi outro fracaso. Moitos militantes 
do PPG falaban castelán e, aínda que estaban a aprender rapida-
mente galego, non se lles podía esixir que o falasen xa en público. 
Cando uns dirixentes do PGSD lles reprocharon expresarse en 
castelán, un cento de asistentes do PPG marcharon da xuntan-
za. Acordouse por maioría que o novo partido se titulase Parti-
do Galeguista. O nome non nos gustaba a moitos por consideralo 
anacrónico. Por outra banda, o Partido Galeguista fora un partido 
ruralista cando moita da poboación galega naquela altura xa se 
transvasara ás cidades. Este novo Partido Galeguista, do que Ave-
lino Pousa Antelo sería o home forte, desaparecería axiña. 

Uns meses máis tarde, no terceiro e derradeiro congreso do 
PPG, o 13 de xaneiro de 1979, tomouse o acordo de disolverse e 
deixar de ter actividade. Consecuentemente, o 16 de xaneiro, en 
carta da que conservo copia, comuniqueille aos responsables do 
Partido Galeguista que se fixesen cargo dos gastos do local na rúa 

Rosalía de Castro que agora ocupaba. Algunhas cartas posteriores 
indican que en abril aínda non se fixeran cargo.

E así se frustrou o ideal de que Galicia tivese un partido 
político correspondente ao que foron no País Vasco o PNV e en 
Cataluña a hoxe desaparecida Convergència. A ocasión, di o re-
frán, cómpre collela polos pelos, pero outro refrán di tamén que a 
pintan calva. Polo demais non todo foi nadar no aire. Moitos dos 
asistentes aos nosos mitins era a primeira vez que oían a profeso-
res, avogados, médicos e funcionarios falar galego coma se fose o 
máis natural. Aos que non tiñan esa sensibilidade, o PPG conta-
xiounos de galeguismo. Por outra banda, nunca abonda difundir 
os principios da solidariedade e do sentido comunitario, núcleo 
da mensaxe da democracia cristiá, nunha época en que aínda tiña 
moito aquel o marxismo, coa súa loita de clases.

Pertencendo a maioría dos nosos militantes a profesións li-
berais e mais á Administración, o fracaso do PPG non significou 
fracaso persoal. Xaime Isla aplicaría o seu inesgotable entusiasmo 
a outras tarefas a prol dos seus ideais de sempre. Era un Panurgo, 
literalmente “o que fai todo”, e para el non había fracasos. Fer-
nando García Agudín continuou coa cabeceira do PPG porque 
non se podía borrar do Rexistro de Partidos Políticos mentres non 
estivese cancelada a débeda económica. Eu decidín arredarme da 
actividade política e dedicarme á miña vocación de sempre. Non 
sei se a Filosofía gañou algo, pero do que estou ben seguro é que 
a política non perdeu nada. Xerardo Fernández Albor, que fora 
militante e membro relevante do PPG, sería despois o primeiro 
presidente da Xunta de Galicia por Alianza Popular.

Tamén desde a esquerda se tivo a intención de crear un par-
tido nacionalista, pero de ideoloxía marxista e que reclamaba o 
dereito de autodeterminación, un proxecto que deu lugar en 1982 
ao Bloque Nacionalista Galego (BNG). Con todo, era unha cabeza 
que non podía encaixar no corpo social. E a realidade histórica 

confirmaría estas previsións: o votante galego é maioritariamente 
de centro-dereita, e dos case corenta anos que van de autonomía 
neste momento, o PSdG-PSOE gobernou seis e o BNG soamente 
compartiu goberno durante catro anos. Por contra, Alianza Popu-
lar e o seu sucesor, o Partido Popular, leva gobernado trinta e seis 
anos. Como xa dixen, cando se ve a rendibilidade que lle está a 
sacar algunha comunidade autónoma a iso de ter un ou dous vo-
tos que son “chave” para algún acordo de goberno do poder cen-
tral non pode un menos de laiarse de que Galicia perdese aquela 
oportunidade de ter un partido de seu. 

“Gañou as eleccións un cadáver político”, escribín naque-
les días de 1977 nun artigo publicado no xornal El Ideal Gallego 
da Coruña, referíndome a que, non tendo unidade ideolóxica, a 
UCD axiña se desintegraría. O paso do tempo confirmou a miña 
profecía, pero aquel cadáver xa se levara por diante, entre outros, 
o PPG. Aquel bienio 1977-1978 foi na historia do noso país un 
cadabullo, e nas biografías dos que tivemos a responsabilidade 
deste partido político un dorido fracaso. De todos os xeitos, un 
ideal nunca morre de todo. Queda sempre aí como un posible pre-
cedente. 



181O PARTIDO POPULAR GALEGO

BIBLIOGRAFÍA

Baliñas, C. (1987). Rosalía de Castro. Entre a poesía e a política. Padrón: 
Patronato Rosalía de Castro.

— (2009). “Foi unha época fermosa. Lembranzas do Partido Popular 
Galego (PPG)”. En X. Fernández Albor, M. Agís, e M. Freire-Gara-
bal, Galicia, 25 anos despois. Homenaxe a Xerardo Fernández Albor. 
Santiago de Compostela: Universidade, Servizo de Publicacións e 
Intercambio Científico, pp. 93-103.





ECONOMÍA E CULTURA





O LIBERALISMO ECONÓMICO NO GALEGUISMO  
DE POSGUERRA: NOTAS SOBRE UN IDEARIO  

(CASE) INEXISTENTE

MIGUEL ANXO BASTOS BOUBETA

INTRODUCIÓN

Non teño constancia de ningún ensaio sobre o pensamento 
económico liberal no período da posguerra española. E dado que 
Xaime Isla se sentía vagamente próximo a algunha das correntes 
deste, quixen indagar para homenaxealo nas raíces do liberalismo 
económico no pensamento galeguista da súa época. As razóns da 
case inexistencia de estudos sobre esta temática é fácil de supor. 
En primeiro lugar, porque nos tempos da posguerra española, que 
coinciden cos da Segunda Guerra Mundial, o liberalismo econó-
mico non só non existía en Galiza senón que non existía practica-
mente a nivel mundial.

Naqueles tempos o liberalismo económico estaba practica-
mente extinguido, tanto a nivel de pensamento como de praxe 
política. Na mundo da política é o tempo do intervencionismo do 
New Deal ou das formulacións de guerra británicas. É o tempo 
tamén do nazismo e do comunismo soviético, e, por tanto, e a 
diferenza do século XIX e comezos do XX, unha época en que 
o liberalismo económico non ten referentes políticos, como pui-
deron ser no seu momento Inglaterra ou os Estados Unidos. No 
mundo das ideas, os poucos pensadores liberais que quedaban 
en Europa ficaron relegados polo auxe do keynesianismo ou do 

marxismo imperante nos medios académicos da época. Moitos 
deles foron represaliados e tiveron que exiliarse, moi especial-
mente os que traballaban na Europa dominada polos fascismos. 
O pensamento político e económico liberal non comezaría a re-
cobrarse até o remate da guerra, coa creación da Sociedade Mont 
Pelerin.

Na España da época a situación non era moi distinta. Nos 
anos 20, coa ditadura de Primo de Rivera, comeza unha época 
de dirixismo económico que durará, Guerra Civil mediante, até 
fins dos anos 50. O pensamento económico liberal comezou a ser 
arrombado, ben polas distintas variantes de marxismo, na esquer-
da, ben pola chamada economía nacional propugnada polas de-
reitas da ditadura de Primo de Rivera (o galego Calvo Sotelo foi 
un dos principais impulsores), e continuada no franquismo, e que 
non era senón unha combinación de mercantilismo e proteccio-
nismo, xustificada nos intereses nacionais.

Os poucos liberais que había exiliáronse, salvo algunhas ex-
cepcións, durante o tempo da Guerra Civil. Así, por exemplo, un 
gran liberal económico desta época, Faustino Ballvé, elaborou a 
súa doutrina xa no exilio, onde evolucionou cara ao liberalismo 
pola influencia persoal de Ludwig von Mises. Coma no resto de 
Europa, o liberalismo económico volveuse case irrelevante. Non 
é de estrañar que nunha Galiza na que non estaban presentes as 
ideas liberais, alén dun par de cátedras na Universidade de San-
tiago, o liberalismo económico fose nesas datas practicamente 
inexistente, a pesar de que tivo algunha influencia no seu pensa-
mento, ao que agora nos referiremos.

A PRESENZA DO LIBERALISMO ECONÓMICO  

NO PENSAMENTO GALEGUISTA

Malia ser certo que o pensamento galeguista estivo máis 
centrado, dende súas orixes, en aspectos políticos e culturais, 
non formando a economía parte do seu imaxinario fundacional, 
e acadando relativamente pouco espazo nas súas formulacións 
doutrinais, non é menos certo que contou tamén con programas 
económicos propios, que foron en boa parte esquecidos, dado que 
non se correspondían co pensamento económico do nacionalis-
mo galego actual, de base socialista ou marxista. Hai pensamento 
económico na obra de Risco e Castelao, por exemplo, pero as súas 
visións ao respecto son preteridas fronte ás políticas ou culturais. 
Tamén houbo autores con formación económica na historia do ga-
leguismo e elaboración de programas económicos para a nosa te-
rra, pero tampouco son nin de lonxe os aspectos máis destacados 
á hora de facer o relato da evolución do movemento. 

Pensemos, por exemplo, en Alfredo Brañas, autor moi ben es-
tudado na súa dimensión política pero menos na súa vertente eco-
nómica. Foi catedrático de Economía Política e Facenda Pública 
na Universidade de Santiago de Compostela, e conta con obra va-
riada nos ámbitos da economía, a facenda e a historia económica 
(por certo, nunca reeditados). Probablemente sexa, entre os fun-
dadores do movemento galeguista, o máis capacitado en termos 
económicos, mais as súas contribucións teóricas case nunca se 
lembran á hora de historiar o movemento. Destácase nel o teórico 
do rexionalismo e protonacionalista galego, pero non a súa obra 
económica. Descríbeno como un inimigo do liberalismo económi-
co, algo que si foi, máis non se entra tanto a considerar se o seu 
pensamento pode ser compatible con algunha das escolas dese 
pensamento. Brañas, en efecto, como bo tradicionalista, rexeitaba 
o industrialismo e a disolución da comunidade propugnada polo 



188 MIGUEL ANXO BASTOS BOUBETA

liberalismo hispano. Certamente, o liberalismo hispano interveu 
na economía para promover a industrialización e a modernización 
das estruturas de transporte, pero tamén usou o Estado para desa-
mortizar as terras da Igrexa e dos comúns, e foi paseniño creando 
un sistema estatal de educación, expropiando a familia e Igrexa 
desas funcións. Se por liberalismo entendemos iso, non é de estra-
ñar que Brañas refugase o liberalismo.

Brañas defendía a propiedade privada, incluíndo nela a pro-
piedade privada comunal, e foi tamén acérrimo opositor á inter-
vención do Estado na vida social. Isto non se corresponde coa 
visión decimonónica do liberalismo, pero si con visións contem-
poráneas do mesmo, como poden ser as defendidas polos liberais 
contemporáneos da escola austríaca ou da escola ordoliberal, que 
entenden o liberalismo de forma negativa, isto é, como non inter-
vención, e sobre todo como radical oposición á expansión esta-
tal. Se entendemos así o liberalismo, Brañas non só podería ser 
considerado liberal, tamén un protolibertario en moitas das súas 
afirmacións. Certo é que estas visións do liberalismo económico 
non estaban aínda formuladas naquela época e certo é tamén que 
naquela época adoito se confundía liberalismo político e econó-
mico. E tamén é certo que o liberalismo político da época non tiña 
nada de defensor da propiedade privada (foi o causante do espolio 
das terras da Igrexa e das comunais) e, polo tanto, un liberal mo-
derno asociado a algunha das escolas antes citadas non dubidaría 
en rexeitar ese tipo de liberalismo. Tamén o liberalismo, en espe-
cial o económico, evolucionou dende aquela, e os postulados de 
Brañas, por exemplo, serían hoxe ben recibidos nestes ámbitos.

Algo semellante acontece cos agraristas, agora ben estuda-
dos, pero que, así e todo, non forman parte do imaxinario do move-
mento nacionalista, ou polo menos do contemporáneo. É certo que 
o agrarismo como tal non formou parte do movemento nacionalis-
ta, pero non é menos certo que moitos dos seus integrantes si que 

tiveron participación activa no mesmo. Personaxes como Bartolo-
mé Calderón, por exemplo, axente de bolsa en París que tiña certo 
coñecemento do mundo económico e se integrou no movemento 
nacionalista, non tanto por cuestións culturais ou políticas senón 
por reivindicación dos dereitos económicos de Galiza, gravemente 
afectados polas políticas proteccionistas do goberno madrileño. 
O seu pensamento, como o de seu compañeiro de filas Rodrigo 
Sanz, é claramente librecambista, e máis nunha época en que ese 
pensamento xa comezaba a esmorecer. 

En efecto, dende os inicios da Restauración deuse un lento 
pero inexorable declive das posturas defensoras do librecambio 
en España. As medidas proteccionistas, aranceis ou continxentes 
beneficiaron a determinados sectores económicos españois (cerea-
leiros, mineiro-metalúrxicos, téxtil…) a custa doutros. A distribu-
ción xeográfica das medidas de protección afectaron grandemente 
a sectores económicos de gran peso concentrados en territorio 
galego (gandería de carne, conserva), de aí que poida dicirse que 
a comunidade galega foi unha das rexións perdedoras en termos 
globais coa política proteccionista iniciada na Restauración. Isto 
pode explicar a persistencia do librecambismo en Galiza. Mentres 
no resto de España tanto políticos como académicos iniciaron un 
lento afastamento do librecambismo, este persistiu con forza no 
imaxinario económico galego, chegando incluso a permear os au-
tores clásicos do nacionalismo galego. 

O pensamento galeguista contemporáneo acada a súa elabo-
ración doutrinal nos anos finais da ditadura de Primo de Rivera e 
nos da República. Estes son anos de dirixismo e intervencionismo 
económico e, coincidindo cos anos do crise económica mundial 
de 1929, de renovado proteccionismo arancelario, pero tal pro-
tección, como xa viña acontecendo dende os tempos da Restau-
ración, non beneficiaba os sectores produtivos máis relevantes de 
Galiza, máis ben sacrificábaos no interese de territorios españois 



190 MIGUEL ANXO BASTOS BOUBETA

máis influentes. Se ben nin Risco nin Castelao, sen dúbida os 
grandes teóricos do nacionalismo galego, tiveron unha forma-
ción económica académica, no pouco da súa obra que se refiren 
a cuestións económicas manifestan unha indubidable querenza 
polo librecambismo. Risco, por exemplo, en El problema político 
de Galicia, afirma textualmente:

Galicia es una víctima del arancel; está sacrificada a la pro-

ducción buena o mala de las demás regiones españolas: es reducida 

al mercado español, que le impone los precios, y tiene que adquirir 

por fuerza los productos de otras tierras de España, aunque sea 

inferior su calidad. Galicia, se ha repetido hasta la saciedad, es 

librecambista. Lo decía Peña Novo en la asamblea que antes alu-

dimos. Lo dice Villar Ponte en el artículo que más arriba hemos ci-

tado, donde demuestra que con un régimen de librecambio Galicia 

prosperaría extraordinariamente, mientras se arruinaban por culpa 

suya otras regiones.

 
E uns parágrafos despois continúa citando o tamén librecam-

bista Vilar Ponte:

Casi todas las riquezas que tiene Galicia son riquezas natura-

les que no necesitan del arancel para imponerse, sino que surgen 

casi pese al arancel, siempre antigallego, y por más que dicho aran-

cel haga para matarlas.

 
Castelao, en Sempre en Galiza, fai unha afirmación semellante:

Deteñámonos un bocadiño no arancel proteitor… ¿Está pro-

texida Galicia ou tan sequera compensada? Todos sabemos que a 

nosa Terra é librecambista por naturaleza e que non necesita nin 

lle convén o réxime arancelario… Esta é unha verdade mil veces 

proclamada. Xustamente, por culpa do arancel vive Galiza some-

tida ao mercado hespañol, onde ten de comprar todo a precios re-

cargados e vender todo a precios de irracional competencia, co que 

a nosa economía se vai entrampando e afundindo sen remisión. A 

salvagarda do mercado hespañol corre a costa exclusiva de Gali-

za… por culpa do arancel, ben se pode decir que é a que paga co 

seu diñeiro a proteición dos demais povos de Hespaña.

Incluso algún autor con formación económica, como Lois 
Peña Novo, que non podería ser definido baixo ningún concepto 
como un liberal económico, recoñeceu o dano que o proteccio-
nismo causaba na Galiza e chegou a asumir un ideario político 
librecambista para a nosa terra. O problema foi que todo este li-
brecambismo latente na sociedade e no mundo cultural do gale-
guismo non conformou un corpus doutrinal elaborado que servise 
para pór os alicerces futuros dunha escola galega de pensamento 
liberal. É máis, o programa liberal estaba inzado de eclecticismo, 
incorrendo en moitas contradicións, debido probablemente á ca-
rencia de coñecementos económicos elaborados por parte destes 
autores, e porque algúns que o tiñan, como Alexandre Bóveda, 
deixaron pouca obra escrita ao respecto. Por tanto, o papel re-
lativamente secundario que xogaron os aspectos económicos no 
discorrer do proxecto político galeguista derivou en que estes 
rudimentos de liberalismo ficasen esquecidos tras a desfeita da 
Guerra Civil. 

En efecto, a polarización extrema causada pola guerra condu-
ciu no ámbito do pensamento e a praxe económica a dividirse entre 
dúas formas de dirixismo extremas: unha economía de corte nacio-
nal-fascista e autárquica no campo nacional, e unha viraxe cara 
ao marxismo económico e ao colectivismo no bando republicano. 
Neste ambiente, e ao igual que aconteceu en toda Europa, os pe-
quenos restos de pensamento liberal que permanecían disolvéronse 

e foron ao exilio ou relegados ao silencio ou á insignificancia aca-
démica. Estes xa foran moi castigados pola aparición do keynesia-
nismo no mundo occidental, polo dirixismo nacionalista fascista 
e polo apoxeo do marxismo na Unión Soviética e na academia de 
moitos países occidentais e a guerra mundial, da mesma forma que 
a Guerra Civil en España o fixera antes, fíxoos desaparecer como 
escola económica. Os tempos foron chegados para novas correntes 
económicas e a nosa terra non foi allea a tal deriva.

O ESMORECEMENTO DO LIBERALISMO ECONÓMICO NA II 

GUERRA MUNDIAL E SEU LENTO REVIVIR NA POSGUERRA

Os tempos de guerra total non adoitan ser bos para o libe-
ralismo. En tempos de guerra a vida económica subordínase ás 
necesidades bélicas e, polo tanto, son tempos propicios para a 
planificación económica, tanto da industria como do consumo. Na 
industria, porque a produción se reorienta cara á produción bélica 
e os planificadores entenden pertinente reasignar o uso dos facto-
res de produción cara a unha máis eficiente produción de insumos 
orientados á guerra. No consumo, e derivado do anterior, os plani-
ficadores entenden que uns bens son superfluos e outros básicos, 
e polo tanto destinan os factores a unha maior produción destes 
últimos a custa dos primeiros. Un país en guerra non ten necesa-
riamente por que deixarse levar polo estatismo ou o dirixismo, é 
máis, como ben lembraban os economistas clásicos, a guerra sería 
mellor conducida se se eliminase calquera tipo de intervencionis-
mo deixando funcionar o sistema de prezos. A produción de gue-
rra e a reorientación do consumo serían máis eficaces nun sistema 
así ca nun sistema de mandato centralizado, que, por definición, 
non sería capaz de asignar bens e servizos de forma máis adecua-
da aos fins da guerra. 

Algo disto acontecía nas guerras do século XIX, desenvoltas 
nun ambiente liberal, de tal forma que mesmo en plena guerra non 
se interrompía por completo o comercio co inimigo. Isto tamén 
implicaba que as guerras non se desenvolvían coa mesma fereza 
ca as que se padeceron no século XX, que foron guerras totais en 
que confrontaban estados que mobilizaban por completo os seus 
recursos humanos e materiais. Por desgraza, as grandes guerras 
do século XX déronse nun ambiente social e intelectual onde do-
minaban os colectivismos, de aí que se considerase plenamente 
racional a mobilización total de recursos para a guerra e o inter-
vencionismo, por non dicir socialismo, no ámbito económico. 

A gran depresión mundial de 1929 tamén se deu nese am-
biente intelectual e por primeira vez na historia, pretendeuse a 
corrección dos ciclos económicos mediante o uso a grande escala 
de medidas proteccionistas e planificadoras. Xurdiron grandes 
programas de estímulo económico, o que agora chamamos loita 
contra a austeridade, e un feche case total do comercio interna-
cional. Os vellos ideais do librecambismo e a non interferencia 
foron dando rapidamente paso, como adoita acontecer, a ideas 
que amparaban as posturas políticas do momento, e que ao mes-
mo tempo as retroalimentaban. Se os políticos apoiaban medidas 
socialistas e proteccionistas, non é estraño que os economistas 
que promovían esas medidas fosen promovidos a cargos de res-
ponsabilidade políticos e académicos. Ao mesmo tempo, aqueles 
que defendían doutrinas contrarias foron pouco a pouco vendo 
minguadas as súas capacidades de acadar postos de relevancia no 
mundo político e cultural. A hora dos intervencionismos chegou 
e con eles as súas doutrinas; xa que logo, as ideas liberais foron 
pouco a pouco perdendo pulo. 

Moitos liberais, de forma oportunista, adaptáronse ás novas 
circunstancias, e os que non o fixeron, pouco a pouco foron per-
dendo visibilidade, até o punto de que a finais dos anos 40 eran 

contados no mundo os que defendían dunha forma más ou me-
nos comprometida o liberalismo. Por curioso que poida parecer, 
foi Galiza un dos poucos sitios onde se mantivo en programas e 
idearios políticos, polas razóns antes expostas. Escolas como a 
austríaca ou a ordoliberal viron os seus membros partir ao exilio 
e empregarse en postos académicos menores en universidades de 
todo o mundo, nomeadamente nos Estados Unidos e en Inglaterra.

Os ventos comezaron a virar lentamente a mediados dos 
anos 40. Coa fin da guerra mundial foron aparecendo timidamen-
te unha serie de libros que cuestionaban o estatismo e a planifi-
cación imperante e advertían dos seus perigos. Libros como The 
Road to Serfdom (“O camiño da servidume”) de Friedrich Hayek, 
Ordeal by Planning (“Xuízo da planificación”) de John Jewkes 
e Die Gesellschaftskrisis der Gegenwart (“A crise social do noso 
tempo”) de Wilhelm Röpke lembran ao mundo académico que 
o mundo liberal, aínda que moi debilitado, está vivo. Son estes 
libros advertencias contra a planificación, non só polas súa noci-
vas consecuencias no ámbito económico, senón tamén no social. 
A planificación central non só leva a unha mala asignación de 
recursos, tamén á perda de liberdades no ámbito social e persoal. 
A planificación, lémbrannos estes autores, leva a que unha persoa 
non poida facer o uso que considere pertinente dos seus propios 
recursos ou decidir sobre a propia vida; estes deberán subordinar-
se a algún tipo de obxectivo ou interese xeral decidido por outras 
persoas, autodenominadas planificadores ou técnicos. O camiño 
da planificación, aínda democrática, constituiría unha sorte de ca-
miño que conduciría lentamente a unha condición servil. 

As reflexións fornecidas nestes libros, en especial o de Ha-
yek, deron lugar a unha rica polémica sobre o devir das socieda-
des occidentais e derivou, poucos anos despois, nunha serie de 
coloquios intelectuais onde os remanentes do liberalismo busca-
ron establecer unha sorte de acción colectiva para revivir os idearios 

liberais. O Coloquio Lippmann, primeiro, e a fundación da So-
ciedade Mont Pelerin, en 1947, despois, son dous fitos no len-
to revivir do liberalismo. O galego Salvador de Madariaga, neses 
momentos no exilio, estará próximo aos fundadores da sociedade 
mais non chegará a integrarse nela, dado que o seu liberalismo é 
naqueles momentos máis político ca económico. En efecto, a re-
fundación do movemento liberal darase principalmente en clave 
económica, ficando relegados os principios do liberalismo político 
a un segundo plano. 

Se lemos os libros clásicos do liberalismo de preguerra, olla-
mos como dan unha grande importancia a temas como a auto-
determinación dos pobos, o imperialismo e as liberdades civís. 
Dende Mont Pelerin en diante o discurso liberal, agora denomina-
do neoliberal polos seus críticos, céntrase case exclusivamente no 
ámbito económico, reclamando estabilidade monetaria, impostos 
baixos e desregulacións, eludindo as temáticas políticas. 

Se ben é certo que, por un lado, se puido gañar en capacidade 
de influencia no que se refire á política económica, non é menos 
o feito de que perdeu moito en capacidade de incidencia social e 
cultural. O liberalismo transformouse nun programa só para a par-
te económica do goberno e non para o deseño dunha orde social li-
bre. Á súa vez o programa económico está dividido en tres grandes 
escolas de pensamento, as tres con raíces intelectuais anteriores 
á guerra, pero que elaboran as súas mellores obras nos anos en 
que comeza a andaina da Sociedade Mont Pelerin. Neses anos, 
os membros da vella escola austríaca, agora exiliados no Reino 
Unido, coma Hayek, ou nos Estados Unidos, como Mises, escri-
ben varias das súas mellores obras, como Human Action (“Acción 
humana”), escrita a fins dos anos 40 por este último, e comezan 
lentamente a reconstruír de novo a tradición. Son tamén os anos 
en que Milton Friedman e os seus discípulos sentan as bases da 
chamada Escola de Chicago, con moito a dominante entre os novos 

liberais, e elaboran os fundamentos do chamado monetarismo, 
que propón un control rigoroso da oferta monetaria por parte dos 
gobernos, ao tempo que reclama a liberalización e desregulación 
dos sectores clave da vida económica. 

Tamén en Alemaña séntese o influxo do renovado pensa-
mento liberal. Pouco antes da guerra, autores naquel momento 
mozos configuraron unha innovadora escola de pensamento que 
combinaba o liberalismo clásico con elementos de corte relixioso 
e conservador. Defendían unha sorte de liberalismo económico 
asociado a unha visión comunitaria da vida social, unha especie 
de liberalismo que gustaba da escala pequena e abominaba dos 
grandes trusts e monopolios. As vicisitudes da guerra mundial 
separáronos, algúns deles no exilio, outros relegados ao silencio 
e algún outro incluso colaborando cos nacionalsocialistas. Esta 
escola reviviu tras a guerra porque integrantes da mesma, como 
Ludwig Erhard ou Luigi Einaudi, profesor italiano asociado a ela, 
tiveron altas responsabilidades nos ámbitos económico e político 
en Alemaña e Italia. O éxito das súas medidas de reconstrución, 
os chamados milagres alemán e italiano, respectivamente, puxe-
ron de moda por case vinte anos as súas teorías académicas a 
nivel europeo, ao tempo que se producía unha literatura de gran 
calidade. Son os anos de Civitas humana, de Röpke, e dos grandes 
construtos teóricos de Eucken e de Müller-Armack, entre outros, 
e que remataría cunha grande obra de divulgación popular do 
pensamento deste grupo, o célebre Wohlstand für Alle (“Benestar 
para todos”) de Ludwig Erhard, quen chegaría a chanceler da Re-
pública Federal Alemá.

Esta última escola foi, se cabe, a que máis influíu en España 
e, por deriva, na Galiza destes anos case por casualidade. As ou-
tras dúas tardaron bastantes anos en ter cultivadores no noso país, 
que no tempo en que o liberalismo económico comezaba a florecer 
estaba sumido na autarquía económica inspirada nos principios 

da denominada polos historiadores económicos economía castiza. 
Os poucos economistas realmente liberais da época estaban no 
exilio, como Faustino Ballvé, e non exercían influencia en Espa-
ña. 

O liberalismo económico, na súa versión ordoliberal, chegou 
a España de forma casual. Un economista desta corrente, Von 
Stackelberg, militar e colaborador do réxime nacionalsocialista 
alemán, chegou a España procedente da fronte rusa, ben por inca-
pacidade ben porque colaborou cun intento frustrado de derroca-
mento de Hitler. En Madrid ocupou unha das primeiras cátedras 
da daquela creada Facultade de Ciencias Políticas, Económicas e 
Comerciais da antiga Universidade Central, e desde alí comezou 
a difundir as ideas da súa escola. Lembremos que este era un dos 
poucos lugares de España onde se podía estudar economía a un 
nivel avanzado. Estas ideas non tiveron naquel momento moito 
predicamento á hora de deseñar a política económica do réxime, 
pero si para crear un pequeno e influente grupo de académicos 
arredor do Instituto de Estudios Políticos do réxime franquista. 
Estes serán os precursores do revivir das novas ideas neoliberais 
en España, sen que o liberalismo austríaco ou monetarista tivese 
case expresión. Tampouco, nin por proximidade xeográfica, o libe-
ralismo francés de Rueff e de Rougier tivo influencia nos medios 
académicos da época, nin entón nin agora.

O LIBERALISMO ECONÓMICO NA GALIZA DE POSGUERRA

Como xa apuntamos antes, malia que Galiza foi unha das últi-
mas comunidades en abandonar os idearios liberais e un dos pou-
cos lugares onde este aínda mantiña algún predicamento popular, 
non o é menos certo que dende o comezo da Guerra Civil a súa 
influencia quedou reducida a practicamente nada, ata case chegar 

ao día de hoxe. Os anos da guerra e da posguerra son coñecidos na 
historia cultural da nosa terra como os anos escuros ou, usando a 
metáfora de Celso Emilio Ferreiro, da longa noite de pedra. O am-
biente cultural da época, ben descrito por exemplo por Xosé Luís 
Franco Grande no seu libro Os anos escuros, por Francisco Fer-
nández del Riego n’A xeración Galaxia, ou no que nos compete, 
que é o pensamento económico, en libros de conversas como o de 
Xosé Manuel Beiras con Miguel Anxo Fernán Vello e Francisco 
Pillado. O ambiente que pintan non só reflicte a enorme fraque-
za do pensamento galeguista daqueles anos, cos restos do gale-
guismo desconexos ou con exiguas relacións na clandestinidade, 
senón que expresa a carencia case total de reflexións teóricas no 
mundo da política e da economía. E, por suposto, o liberalismo 
económico brilla pola súa ausencia. 

Isto é case natural porque nun ambiente intelectual mundial 
onde o liberalismo case desapareceu e situados nun marco ditato-
rial en España, que dende logo non tiña o liberalismo nin os na-
cionalismos, por moderados que estes fosen, como os seus marcos 
de referencia políticos (máis ben ao contrario), o estraño sería que 
florecese. Mais algún existiu, aínda que escaso e pouco elaborado. 
Naqueles anos da posguerra, só un intelectual asociado ao gale-
guismo pode ser considerado como un liberal económico, Álvaro 
de las Casas, o fundador do movemento dos Ultreyas. 

Na Guerra Civil exíliase no Brasil e alí vira ideoloxicamente 
cara ao liberalismo económico. Por desgraza, morre na súa viaxe 
de volta a Galiza e non deixa obra publicada dende este punto de 
vista, e non puido introducir estas teorías no mundo galeguista 
da súa época. Da xeración de galeguistas de antes da guerra o 
máis formado economicamente era, como vimos, Lois Peña Novo, 
que adoptara algúns principios do liberalismo a contragusto, pois 
seu ideario estaba máis próximo á socialdemocracia ou ao keyne-
sianismo ca ao liberalismo clásico. Pero este deixa de escribir tras 

verse depurado do seu posto de secretario do Concello de Lugo e 
pasar por apuros xudiciais. Os únicos escritos que publicou des-
pois da guerra, nos anos 60, non abordan un programa económico 
elaborado para atender a problemática da nosa terra. 

Máis relevancia tivo Valentín Paz-Andrade. Non só foi un ga-
leguista consciente, militante no mundo político e cultural, e un 
dos empresarios de éxito no mundo do galeguismo. Tamén foi un dos 
poucos galeguistas, quizais o único, que afrontou a escrita dun 
tratado de economía política centrado na nosa terra nos anos an-
teriores á aparición da Revista de Economía de Galicia e a da eco-
nomía como disciplina económica consolidada na nosa terra coa 
fundación da Facultade de Ciencias Económicas e Empresariais 
na Universidade de Santiago de Compostela. O libro Galicia como 
tarea, editado en Buenos Aires, non se pode considerar como un 
ensaio na liña do liberalismo económico, nin do antigo nin do mo-
derno, senón que amosa certo eclecticismo académico. 

O autor, malia escribir fóra dos muros da academia, amosa un 
destacable coñecemento das ideas económicas vixentes na época 
e manexa unha inxente cantidade de literatura, a pesar das relati-
vas dificultades de acceso a ela na Galiza da época. O libro conta, 
así e todo, con certos elementos propios do liberalismo económi-
co, que, como se pode observar, non terminara de esmorecer no 
imaxinario do galeguismo. Este esmorecemento darase coa insti-
tucionalización en Galiza dos estudos académicos de economía, 
dado que boa parte do profesorado galeguista da nova facultade 
chegará xa influído por ideas marxistas en todas as súas vertentes.

Un destes temas é, por exemplo, o tratamento que o autor dá 
ao tema da poboación. Nun tempo en que xa comezaban a proli-
ferar ideas neomalthusianas entre os economistas académicos, o 
noso autor pon en valor a importancia de contar cunha forza de 
traballo abundante e ben preparada. E explica, ao meu ver co-
rrectamente, dende un punto de vista liberal, polo menos como o 

propoñen liberais actuais, do tipo de Julian Simon, que se apartan 
do pesimismo malthusiano e ven na poboación o principal recurso 
económico, iso si, combinado con políticas económicas liberais 
que permitan aproveitar e desenvolver este capital humano. Así, 
o libro de Paz-Andrade desmárcase das posturas pesimistas que 
consideran o crecemento demográfico un perigo para o futuro da 
humanidade e defende para Galiza posturas abertamente poboa-
cionistas para combater o esmorecer económico de Galiza. 

É un libro que aposta por unha Galiza industrializada, tanto 
nas manufacturas coma no sector agrario. Unha Galiza que apos-
ta polo desenvolvemento das enerxías autóctonas e incluso pola 
reintegración lingüística co portugués como factor económico. 
E faino sen reclamar de forma explícita planificacións económi-
cas ou intervencións estatais masivas. Aínda que non fai unha 
apoloxía positiva do mercado, no texto creo que subxace confian-
za nos mercados e nos capitais galegos. A proba está cando fala 
dos impostos, que parece lembrar as vellas loitas contra o fisco 
dos labregos galegos. Tras unha retórica técnica, inzada de datos, 
e aparentemente neutral, agóchase unha profunda crítica do sis-
tema fiscal da súa época. O libro non é confesionalmente libe-
ral, polo menos no que ten que ver cunha proposta positiva nese 
ámbito, pero si pode ser considerado así dende unha perspectiva 
negativa, que é como entendo eu o liberalismo, como unha non 
intervención, non como unha intervención a favor do progreso, 
o crecemento, o desenvolvemento ou como se lle queira chamar 
ao incremento na produción de bens e servizos nunha sociedade.

O verdadeiro liberalismo non promove nada en concreto, só 
quere deixar liberdade á xente para buscar os seus propios fins, 
sexan estes os que sexan. Se isto resulta en crecemento económi-
co, como é normal que resulte, benvido sexa, e se non, benvido 
tamén. Nesta liña pode ser identificado o escrito de Paz-Andrade, 
pois malia buscar determinados obxectivos de crecemento, non 

propón medidas positivas de fomento do mesmo, senón que se 
intúe que a sociedade galega será capaz de conseguir eses obxec-
tivos sen o uso da planificación ou o dirixismo, incluídos o dunha 
Barcelona atlántica, que dunha forma distinta á que esperaba, e a 
través do Eixo Atlántico, xa está conseguida.

Para finalizar este pequeno traballo, gustaríame resaltar a im-
portancia de Xaime Isla no desenvolvemento dun ideario liberal 
na Galiza. Xaime Isla non formulou un programa liberal explícito 
para a nosa terra. Mais a través do seu maxisterio oral, dos seus 
escritos, dos seus logros empresariais e culturais, e tamén grazas 
á súa marabillosa biblioteca persoal (inzada de libros de todas as 
correntes do liberalismo económico, daquela dificilmente acce-
sibles), si que podemos afirmar que tivo moito que ver co mante-
mento da vella tradición liberal galega. Xaime, economicamente, 
foi, con todos os matices que se queiran, un ordoliberal. Estudou 
en Madrid cando o maxisterio de Von Stackelberg estaba aínda 
moi presente, tanto polo seu maxisterio, como polo dos seus discí-
pulos, en especial Valentín Andrés Álvarez, tamén moi influídos 
por esta vertente do liberalismo, se ben dun xeito máis ecléctico. 
A influencia destas ideas percíbese ao longo de toda a súa obra, 
e con ela chantou as bases para que o vello liberalismo galego 
puidese volver a renacer.





OS FUNDAMENTOS DO PENSAMENTO ECONÓMICO 
EN XAIME ISLA COUTO

FRANCISCO XAVIER MARTÍNEZ COBAS

A relevancia de Xaime Isla como protagonista e transmisor 
do pensamento e da acción no desenvolvemento económico de 
Galicia no século XX invita a profundar nas fontes intelectuais do 
seu modelo económico, tanto empíricas como teóricas. Nelas des-
cubrimos un intelectual e emprendedor social totalmente aliñado 
coas grandes escolas do pensamento económico e social europeo, 
singularmente dende os fundamentos socialcristiáns de influencia 
alemá e francesa.

A REFERENCIA

Xaime Isla é unha das persoas que maior pegada deixaron no 
pensamento económico galego e na comprensión da economía gale-
ga durante o século XX. Unha influencia que non só se manifestou 
na obra propia, senón, de modo moi especial, no seu papel de trans-
misor de coñecemento do país, singularmente da súa economía.

Esta influencia tivo múltiples fontes, sendo a obra escrita 
tan só unha delas. A obra escrita propia está materializada, sobre 
todo, na Revista de Economía de Galicia (REG), da que foi creador 
e director, así como en diferentes traballos publicados1. 

1. Véxase, entre outros, Isla Couto 1952, 1956, 1958-68, 1969, 1992, 2000.

A súa obra escrita ten, polo xeral, un interese marcadamente 
divulgativo, coa intención de dar a coñecer a realidade da econo-
mía galega para influír sobre ela e facilitar o seu desenvolvemen-
to. Este é o obxectivo último: servir a Galicia mellorando as súas 
condicións económicas. As publicacións, daquela, non responden 
a unha lóxica académica ou meritocrática (ás veces escribe con 
pseudónimo), senón á procura do coñecemento da realidade para 
transformala. Moitos dos seus traballos, en consecuencia, publí-
caos na prensa, procurando chegar á opinión pública, ou en sopor-
tes de difusión social, como o Anuario de Vigo2.

Dentro dun coñecemento máis profundo, a REG (1958-1968), 
da que foi promotor e director dende a Editorial Galaxia, é o ins-
trumento de maior alcance. Ao longo dos seus 68 números recolle 
durante once anos o papel da banca e do aforro, o desenvolvemento 
industrial, o sector primario, as posibilidades do cooperativismo 
e a importancia da emigración como motor de desenvolvemento, 
entre outros.

Outra fonte escrita relevante é a propia Editorial Galaxia, da 
que foi cofundador, que daría saída á obra dos autores contem-
poráneos, e singularmente á obra con máis impacto no estudo da 
economía galega durante décadas: O atraso económico de Galicia 
(1972) de Xosé M. Beiras. É o propio Beiras (2015) quen rela-
ta o modus operandi de Xaime Isla naqueles anos de relación, 
singularmente os que pasa en Vigo coma subdirector da REG 
e axudante da súa cátedra na Escola de Peritos de Vigo. Tamén 
dende a editorial SEPT, da que tamén foi cofundador e na que 
participa activamente, publicaranse obras relevantes, coma a de 
Barral Andrade (1972), futuro director xeral do Banco Simeón 
e do Banco Caixa Geral, quen relata tamén o perfil e a influencia 
de Xaime3.

2. Isla Couto 1942-1946.
3. Barral Andrade 1996.



205OS FUNDAMENTOS DO PENSAMENTO ECONÓMICO

As outras dúas fontes de influencia son de natureza oral, e non 
teñen menos importancia ca a influencia por vía escrita. A primeira 
delas son as aulas que Xaime impartía, como catedrático de Dereito 
e de Economía da Empresa na Escola de Peritos en Vigo, actual 
Escola de Enxeñería Industrial da Universidade de Vigo. Nesas 
aulas achegaba a súa visión da economía e da empresa galegas a 
estudantes que no futuro serían cadros de institucións públicas 
e de empresas. 

A segunda fonte oral son as conversas durante décadas con 
mozos e mozas que se formaban en todos os ámbitos de coñece-
mento, interesados polo país. Esta inquedanza, que manifestou ao 
longo de toda a súa vida, pasou a ser a máis determinante cando se 
retira en sentido profesional e, dende os anos 80, comparte cunha 
nova xeración de universitarios, os Saefes, as súas inquedanzas 
intelectuais4.

Agora ben, en que fontes bebe o pensamento económico de 
Xaime Isla? Cal é a súa “ideoloxía” ou fundamentos económicos? 
E, con base neles, cales son as súas propostas de aplicación?

Para dar resposta cabal a estes interrogantes, seguiremos 
dous fíos narrativos. Por unha banda, unha secuencia cronolóxica 
na súa propia formación vital; pola outra, unha separación entre o 
fío da súa formación intelectual, teórica, e o fío da súa experiencia 
práctica, moi relevante para comprender os seus puntos de vista.

AS FONTES DA FORMACIÓN DE PARTIDA

A formación académica e preprofesional de Xaime está mar-
cada por varias fontes. A primeira son os estudos formais, previos 
á Guerra Civil, cos salesianos e o instituto de segunda ensinanza 

4. Véxanse as achegas de Agís Villaverde, Bastos Boubeta, Meixide Gaioso, Morell 
González ao volume colectivo de homenaxe a Xaime Isla publicado en 1996.

en Vigo, e logo na Escola Normal en Pontevedra. Unha formación 
valiosa, que sempre poñería en valor na súa transmisión oral, e 
que foi relevante indirectamente, na medida en que orientou a súa 
formación intelectual.

A segunda, moi relevante, foi a influencia que tivo sobre Xai-
me a súa contorna familiar, singularmente o seu irmán Ramiro. 
Esta relación, moi ben documentada noutros traballos, foi vital na 
súa traxectoria5. Ramiro, emigrado moi novo á Arxentina, sendo o 
maior de nove irmáns (e Xaime o menor) forneceu a Xaime duran-
te a mocidade de ideas, libros e contactos persoais, que marcaron 
de xeito definitivo a súa traxectoria vital. 

Nos comezos, na súa xuventude, a relación é epistolar e de 
envío de libros, cando Ramiro está na Arxentina, e persoal cando 
está na Terra. Unha formación que incluía un sentido cultural, 
entendo por cultura comprender aquilo que nos arrodea e, dentro 
deste sentido da comprensión da realidade, a lóxica do comercio, 
actividade á que Ramiro se dedicaba na ruta de Buenos Aires a 
Misiones, polo río da Prata.

Cando Ramiro regresa, esta relación vese enriquecida polas 
persoas que Xaime coñece a través do seu irmán maior. Falamos 
das Irmandades da Fala e da xeración Nós, así como, no vínculo 
coa economía, na relación con Alexandre Bóveda, Lois Peña Novo e 
Valentín Paz-Andrade, grandes figuras económicas do galeguismo.

O coñecemento de Alexandre Bóveda chega por Ramiro, 
mais axiña se fai directo pola vinculación de Xaime ao Partido 
Galeguista, a través da súa participación activa nas Mocedades 
Galeguistas. Alexandre é o principal redactor do discurso econó-
mico do Partido Galeguista, singularmente no que toca ao Estatu-
to de Autonomía de 1936 e á Facenda6. Xaime trátao de primeira 
man, en Pontevedra e en Vigo.

5. Vid. Pastoriza Rozas 2015, 2016, e Agís Villaverde 2019.
6. Gutiérrez Fernández 2003; Beiras Torrado 2009; VV. AA. 2010.

O coñecemento de Valentín Paz-Andrade é tamén a través de 
Ramiro, por canto Ramiro e Valentín son grandes amigos. Cando, 
no peche patronal dos empresarios da pesca en 1932, Valentín, 
avogado da Cooperativa de Armadores de Bouzas, é tiroteado por 
un militante anarquista, unha das balas recíbea Ramiro Isla, que 
o acompañaba. Ramiro e Valentín, ademais, comparten inquedan-
zas con Lois Peña Novo. Por outra banda, malia un posiciona-
mento político máis complexo, Paz-Andrade é tamén unha das 
grandes figuras económicas do galeguismo.

Lois Peña Novo chega a Vigo procedente da Coruña, onde 
foi concelleiro galeguista e un activo militante das Irmandades 
da Fala, nas que milita Ramiro7. As dificultades no réxime de 
Primo de Rivera lévano a cambiar A Coruña por Vigo, cidade 
onde pasa a ser funcionario municipal, co rango de oficial maior, 
sendo alcalde Adolfo Gregorio Espino. Téñase en conta que Gre-
gorio Espino, home conservador e monárquico, configura unha 
formación municipal de amplo espectro e grande apoio social, 
a Liga de Defensores de Vigo, con personalidades republicanas 
e socialistas. Cando, anos despois deixa a política e regresa ao 
exercicio do Dereito, Gregorio Espino pasa a ser o asesor xu-
rídico da Caixa de Aforros Municipal de Vigo, tendo un mozo 
coma pasante no despacho que acabou asumindo a súa sucesión 
profesional, xunto coa asesoría xurídica da entidade: o propio 
Xaime Isla.

En consecuencia, a relación con Ramiro e, pola súa man, 
con Alexandre Bóveda, Valentín Paz-Andrade e Lois Peña novo, 
sitúa a Xaime dende a súa mocidade no círculo de persoas que 
combinan pensamento intelectual e acción efectiva para a posta 
en valor de Galicia como realidade política e para o seu desenvol-
vemento económico. Incorpora ao noso autor en contacto directo 

7. A súa obra completa está recompilada no traballo de Beramendi e Roca Cen-
dán 1996.

co pensamento económico (e tamén social e político) galeguista da 
primeira metade do século XX.

A terceira das fontes de formación directa, na súa propia mo-
cidade, procede da súa pertenza á asociación xuvenil Ultreya, coa 
que coñece en 1932 a Misión Biolóxica de Galicia e o Seminario 
de Estudos Galegos. Xaime acode como estudante ás xeiras do 
Seminario, vía de coñecemento multidisciplinar do país (Deza, 
1934, Fisterra, 1936). O Seminario é un campo de posta en valor 
do país e un modelo de comprensión da realidade para a súa me-
llora. El mesmo relata en El Pueblo Gallego a xeira de Fisterra8. 
Xaime Isla é estudante bolseiro, coa encomenda de Filgueira Val-
verde de ocuparse da sección de Economía. 

Outra fonte moi relevante, na súa mocidade, procede da 
evolución cara a posicións cristiás, e singularmente de carácter 
comunitarista. A posición relixiosa avanza no seu pensamento 
ao longo dos estudos na Escola Normal, logo dunha breve eta-
pa adolescente manifestamente atea. A influencia familiar, e a 
de Filgueira Valverde, entre outros, marca esta tendencia. Nese 
marco, en 1935, convídano a un ciclo de conferencias en Santan-
der, impartido por Jacques Maritain. A influencia deste pensador 
e do seu grupo, que colaboran coa revista Esprit, como Raïssa 
Maritain e Enmanuel Mounier (singularmente deste último e da 
súa definición do personalismo comunitario), serían determinan-
tes na orientación económica futura do noso autor. Citaba a obra 
Humanisme Intégral (“Humanismo integral”) de Maritain (1936) 
como referencia vital, aínda que a súa proximidade era maior a 
Mounier, en quen percibía unha maior perfección no nivel de 
compromiso social.

A economía, e en consecuencia o fomento da actividade e a 
política económica, deben estar ao servizo da comunidade huma-
na en que se insiren. O comunitarismo marca, para Xaime Isla, o 

8. Isla Couto 1936.

sentido finalista da economía, que é un instrumento para o benes-
tar da comunidade. Esta máxima, o sentido finalista comunitario 
da actividade económica, engarza co pensamento económico ga-
leguista, mencionado anteriormente, dado que a conciencia ga-
leguista é esencialmente unha conciencia comunitaria. Ese é o 
espírito dos escritos económicos do Partido Galeguista (Alexandre 
Bóveda), na reiterada defensa do cooperativismo agrario, ou da 
acción de Lois Peña Novo, que foi un dos protagonistas, xunto a 
Gregorio Espino, do despegue da Caixa de Aforros Municipal de 
Vigo, nos baixos da vella casa do Concello, na praza da Princesa, 
onde hoxe se sitúa a Fundación Penzol. 

A partir do anterior, as liñas dominantes do pensamento eco-
nómico galeguista unen vectores coa traxectoria da acción social-
cristiá agraria, manifestada con forza en Galicia no primeiro terzo 
do século XX9. 

O desenvolvemento económico é valioso, e necesario, para 
o país, e son os factores que o facilitan na práctica os que deben 
ser favorecidos. O segundo, o sentido comunitario. Xaime recolle 
o espírito das Irmandades da Fala e da xeración Nós. O desenvol-
vemento é necesario para unha comunidade humana da que forma 
parte. O comunitarismo ábrese camiño na súa lóxica, con poucas 
doses de egoísmo e moitas de inquedanza polo común.

AS FONTES DA FORMACIÓN EMPÍRICA

A chegada da Guerra Civil, o cambio de réxime político e 
a desfeita do galeguismo teñen consecuencias evidentes na vida 
de Xaime e dos seus achegados, moitos deles encarcerados ou 
exiliados, como o seu irmán Ramiro, ou fusilados, como Alexan-
dre Bóveda. El mesmo, sendo moi novo, vive o impedimento pola 

9. Martínez López 1989.

ditadura para exercer a docencia como mestre, o que o reorienta 
profesionalmente cara ao Dereito, singularmente ao Mercantil. 
Adolfo Gregorio Espino acolle a Xaime como pasante, incorpo-
rándose a un dos mellores despachos profesionais da época. 

Unha das contas máis relevantes do despacho é o exercicio da 
asesoría xurídica da Caixa de Aforros Municipal de Vigo. A Caixa, 
aínda que nacera con anterioridade, vivira o seu despegue sendo 
alcalde o propio Gregorio Espino, e sendo oficial maior do Con-
cello Peña Novo, como xa se dixo. Este despegue está vinculado 
á liquidación do Banco de Vigo, que lle toca realizar á Caixa de 
Aforros nos anos 20, e á convicción de que as caixas de aforros 
eran, como modelo de banca mutualista, un instrumento funda-
mental ao servizo do desenvolvemento da comunidade. A obra de 
Peña Novo Nuevas orientaciones sociales (1928), e especialmente 
o texto da súa conferencia no día do aforro (31 de outubro) de 
1925, conservado na Fundación Penzol, permiten a comprensión 
do que tiña en mente este grupo. 

Comezaría aquí durante décadas, dos anos 40 aos 70, o exer-
cicio do Dereito no ámbito comercial e mercantil. Xaime exerce 
como avogado de relevantes empresas galegas e, en particular, 
dalgunhas onde a súa familia ten un papel relevante, como se co-
mentará posteriormente. Alén diso, é a asesoría xurídica da Caixa 
de Aforros a que o sitúa día a día, de primeira man, coa realidade 
económica e social de Galicia, a través das necesidades de cré-
dito. 

O pensamento económico de Xaime, daquela, parte dun for-
midable coñecemento da realidade e pasa a ser inequivocamente 
empirista. As ideas, as diferentes ideoloxías políticas e escolas 
económicas, son peneiradas pola observación da realidade. As 
ideas compatibles co desenvolvemento efectivo da comunidade 
avanzan no seu pensamento, e as que, con boa formulación teó-
rica, considera que retraen ese avance social, son desbotadas. 

Outra experiencia que reforza o empirismo é a súa vinculación 
cun conxunto de empresas, empresarios e profesionais onde 
tamén participan os seus propios irmáns e boa parte da súa con-
torna galeguista. Por último, na posta en valor do país, o galeguis-
mo impulsa nos anos 20 e 30 o coñecemento de Galicia en todas 
as ordes (ciencia, economía, historia…). O Seminario de Estudos 
Galegos, xa mencionado, e do que participa Xaime como estudan-
te, é un dos máximos exemplos dese esforzo. 

Todo ese coñecemento científico, técnico e social ten un im-
portante valor, pero unha boa parte das persoas que o atesouraban 
sufriran represalias pola súa vinculación con diferentes ideo-
loxías, galeguismo incluído.

Os irmáns Fernández López, con inquedanzas galeguistas ao 
comezo da Segunda República10, teñen ao remate da Guerra Civil 
unha posición privilexiada, dado que a empresa fundada polo seu 
pai fora determinante na subministración de alimentos ao exérci-
to de Franco durante a guerra, xestionando dúas das escasas cá-
maras de frío industrial para alimentación da época (O Porriño e 
Badaxoz). Unha posición relevante, sen ser persoas vinculadas ao 
alzamento militar ou ao falanxismo. Múltiples episodios, algúns 
ben documentados, amosan o humanismo da familia nos peores 
anos da Guerra Civil11. Os irmáns combinan a capacidade empre-
sarial, a influencia política e o coñecemento persoal de moitos re-
presaliados (aos que dan protección ante o réxime), e emprenden 
proxectos que ligan as súas capacidades empresariais co coñece-
mento dos seus socios ou empregados. 

Destas combinacións nacen Zeltia (cos Isla Couto e o dou-
tor Obella, entre outros socios), Corporación Noroeste (con Parga 
Pondal, xeoquímico expulsado da Universidade de Santiago, ex-
cepcional coñecedor da xeoloxía galega, e tamén cos Isla Couto) 

10. Castro 1985.
11. Carmona Badía 2006.

ou Pescanova (con Valentín Paz-Andrade, avogado que fora da 
cooperativa de armadores de Bouzas, coñecedor do mundo da pes-
ca). Ademais das sociedades conformadas cos irmáns Fernández 
López vaise xerando, con centro sobre todo en Vigo, un núcleo de 
empresarios e profesionais procedentes do galeguismo, que foca-
lizan a súa actividade no mundo da empresa, coma os Isla Cou-
to, os Meixide González e os Paz-Andrade, entre outros. Son os 
mesmos, en parte, que impulsan en 1950 a creación da Editorial 
Galaxia, constituída como sociedade anónima por idea de Xaime 
Isla. Galaxia, e posteriormente as fundacións Penzol e Isla Couto, 
nacen como un instrumento para manter e transmitir o coñece-
mento e os valores da cultura, da sociedade e da lingua galegas 
nun contexto nada favorable á empresa.

O caso de Paz-Andrade é particular, pois ademais de manter 
a acción empresarial e intelectual, ofrece obra económica escri-
ta, con inquedanzas e propostas, en xeral, compartidas coas de 
Xaime Isla. A obra Galicia como tarea, editada por primeira vez 
en Buenos Aires en 1959, recolle as súas conferencias no congre-
so organizado pola emigración galega en 1957. Nela saliéntanse 
as principais necesidades para o desenvolvemento económico de 
Galicia, moi en liña cos artigos da Revista de Economía de Gali-
cia. O seu papel como intelectual e emprendedor pode consultar-
se número 193 da revista Grial12.

Nesta armazón empresarial, onde a familia Isla Couto é ac-
cionista nalgúns casos (Zeltia, Corporación Noroeste, Almacenes 
El Príncipe), Xaime exerce tamén de asesor xurídico, e vive coa 
súa familia e co exercicio profesional a realidade económica, e o 
coñecemento dos factores que facilitan a creación de emprego e 
riqueza. As propostas económicas válidas son aquelas que se re-
velan favorables ao desenvolvemento económico e social.

12. VV. AA. 2012.

AS FONTES DA FORMACIÓN ACADÉMICA E INTELECTUAL

Con base na formación intelectual da súa mocidade, singu-
larmente no galeguismo e no personalismo comunitario socialcris-
tián, Xaime continúa a súa formación intelectual ao longo da vida. 
Por unha banda unha formación autodidacta, baseada na lectura e 
na conversa, que duraría até os noventa anos, lendo e conversando 
sobre as novas tendencias actuais; por outra banda, completando 
a súa formación a través da vida académica.

Xaime Isla tiña vocación de mestre. A limitación imposta 
polo réxime ao final da guerra levárao cara ao Dereito, mais a 
vontade de ser docente continuaba acesa. Por influencia (case im-
perativo) do seu irmán Fidel, trasládase a Madrid para preparar 
a oposición á docencia universitaria. Matricúlase na Facultade 
de Ciencias Políticas e Económicas, coa intención de preparar 
a cátedra á Escola de Enxeñería Industrial de Vigo (a Escola de 
Peritos), onde impartirá docencia de Dereito e de Economía da 
Empresa.

Na estadía en Madrid entra en contacto coa denominada Es-
cola de Madrid, un conxunto de autores de tendencia liberal que 
xestionaban a Biblioteca de la Ciencia Económica na Revista de 
Occidente. Son nomes como Alberto Ullastres e Valentín Andrés 
Álvarez. Velarde Fuentes (1990) relata a influencia destes primei-
ros mestres nas xeracións posteriores. 

A formación e a etapa de opositor achegan ao noso autor ao 
conxunto de escolas e correntes de pensamento económico da 
época. A combinación co coñecemento intelectual previo, e coa 
proximidade ao mundo do crédito e da empresa real, perfilan as 
preferencias que o acompañarían ao longo da súa vida, e que lle 
serían de aplicación na Revista de Economía de Galicia, no maxis-
terio na Escola de Peritos e na transmisión oral.

As principais influencias académicas son catro:

a) O ordoliberalismo e a economía social de mercado
Na Biblioteca de la Ciencia Económica da Revista de Occi-

dente cobran forza as referencias á Escola de Friburgo: o ordoli-
beralismo, do que a principal referencia é Walter Eucken. Unha 
derivada desta relevante escola é a definición de economía social 
de mercado, na que Wilhelm Röpke sería a principal referencia 
para Xaime Isla. Dúas obras deste autor, La crisis social de nuestro 
tiempo (1947) e Civitas humana (1949), nas traducións ao cas-
telán da Revista de Occidente, serían referencia básica para a 
lectura dos máis novos economistas na Biblioteca de Ciencias 
Humanas da Fundación Penzol nos anos 90.

O pensamento destes autores, que dende o liberalismo tradi-
cional evolucionan, poñendo a economía ao servizo da sociedade e 
das persoas (de aí a expresión economía social de mercado), sería 
determinante no fundamento da Alemaña de posguerra de Konrad 
Adenauer, e no corpus intelectual da conformación da democracia 
cristiá nese país, que xogaría un papel moi relevante na creación 
do Mercado Común Europeo (1957), futura Unión Europea.

b) O institucionalismo
O institucionalismo é unha escola que se centra na com-

prensión da sociedade a través das súas institucións. Sobre esta 
base, no económico, abandona algúns postulados marcadamen-
te individualistas en favor dunha visión máis social. Para Xaime 
Isla, entre os autores máis relevantes desta escola estaría Gunnar 
Myrdal, a quen cita con frecuencia, lembrando a súa célebre con-
ferencia no Cairo, en 1955, na cal invita os economistas novos a 
buscar modelos explicativos das súas propias realidades sociais, 
en vez de conformarse coa aplicación dos modelos neoclásicos. O 
valor da cita estaba no feito de que, tres anos antes, Isla Couto, no 
cuarto número dos Cadernos Grial (1952), propoñía ideas seme-
llantes. Na posterior recompilación da liña editorial da Revista de 
Economía de Galicia, no libro Economía e sociedade en Galicia, 

1958-1967, farían referencia a esta coincidencia de visións e á 
obra escrita de Myrdal (1962).

Unha derivada do institucionalismo, de evidentes consecuen-
cias políticas, é a seguinte: sen institucións que teñan por obxec-
tivo Galicia e o seu desenvolvemento económico, dificilmente se 
poderá acadar ese obxectivo, pois as existentes traballarán para 
outras finalidades e lóxicas políticas e territoriais, supeditando as 
galegas. O potencial da realidade galega precisa de institucións 
propias. Sen elas, perpetuaríase a dinámica da tripla emigración: 
das persoas, da enerxía e do capital, pola colocación en España do 
aforro emigrante galego.

c) O personalismo comunitario e o grupo Economía e Huma-
nismo

Como xa se mencionou, o personalismo comunitario, a in-
fluencia do pensamento de Mounier e Maritain, é moi relevante no 
autor xa dende a mocidade. Esta liña de pensamento vese refor-
zada por outra, procedente tamén de Francia, o grupo Economía 
e Humanismo, tamén de raíz cristiá. A figura de referencia da es-
cola é Louis-Joseph Lebret. A súa análise está centrada nos pro-
blemas da colonización e do desenvolvemento, e do vínculo entre 
colonización (dependencia, por tanto) e subdesenvolvemento.

d) O efecto combinado das diferentes fontes
O resultado deste conxunto de fontes é unha comprensión 

da economía e do desenvolvemento económico de carácter instru-
mental, ao servizo das persoas e da comunidade en que se insi-
ren. Fundamentos compatibles coa doutrina socialcristiá, nos que 
casan as influencias alemá, da economía social de mercado como 
modelo de política económica, e a influencia francesa, de compro-
miso persoal coa comunidade e coas persoas. 

Estes fundamentos, totalmente compatibles coa lóxica das Ir-
mandades e da fraternidade galeguista, definen un modo de enten-
der tanto a política económica como a acción persoal. A política 

económica debe estar orientada ao desenvolvemento da comuni-
dade en que se insire, poñendo en valor as súas capacidades en-
dóxenas, impulsada por institucións propias que, pola súa propia 
finalidade, traballen por ese fin, en Galicia e no resto de comuni-
dades humanas do mundo.

A experiencia persoal e familiar, na Caixa de Aforros e nas 
empresas, reforza o carácter empirista dos seus postulados, e con-
firma os parágrafos anteriores: as sociedades que teñen institu-
cións propias e que fan prevalecer o interese comunitario sobre o 
egoísmo individual ou o estatalismo son quen de avanzar e des-
envolverse.

Desde un punto de vista integral, estamos ante a definición 
dun intelectual europeo e europeísta da segunda metade do sé-
culo XX, creador activo na teoría e na práctica dun desenvolve-
mento económico e social aplicado á súa comunidade, a galega, 
integrado nas correntes máis comprometidas do pensamento e da 
acción socialcristiá da súa época.

XAIME ISLA. O IDEADOR E CREADOR DA 
EDITORIAL GALAXIA, S. A.

ANTÓN VIDAL ANDIÓN

Xaime Isla foi o meu amigo e, en parte, o meu mentor no gale-
guismo. E fáiseme moi difícil dar unha visión de conxunto sobre el 
e resúltame moi complicado trasladar o seu vitalismo que ía unido 
a unha fe inquebrantable: era unha emoción viva en si mesmo. 
Todo isto asociado a unha gran capacidade artística e de desen-
volvemento organizativo, onde só hai que ollar o logotipo orixinal 
de Galaxia e os diagramas que nos deixou. Penso que me compete 
a min, como presidente de Galaxia, e colaborador seu nalgunhas 
das súas angueiras, falar da súa participación na creación e dese-
ño de Galaxia, así como da súa gobernanza. Xa que Xaime foi o 
grande enxeñeiro da idea. 

Mais para unha mellor compresión faise necesario retrotraer-
nos a aquel ano de 1950, e traer ao presente o grupo de militantes 
do Partido Galeguista na clandestinidade que se viñan reorgani-
zando logo de que se acalmou a brutalidade da persecución. Como 
ben lle relataba Manuel Gomez Román a Castelao en xaneiro de 
1947: “Cando amainou a violencia da persecución, e poidémonos 
mover, con traballos grandes e perigosos puxémonos en percura 
uns dos outros, para nós xuntar os que quedasen con azos para 
seguir loitando; e fixémolo”1.

1. Castro 2016, p. 370.

Aqueles perdedores da Guerra Civil esperaban que os aliados 
repuxesen en España a legalidade republicana logo de rematar a II 
Guerra Mundial, algo que se esvaeceu logo de que no ano 1946 o 
Consello de Seguridade da ONU deslexitimase o goberno no exilio 
do presidente Giral como representante do goberno lexitimo de Es-
paña, e en 1950 produciuse o regreso dos primeiros embaixadores á 
España franquista xunto coa eliminación do veto para que puidese 
entrar na ONU. Ante esta situación o exilio español foi perdendo a 
súa presenza, perda que se acentúa co estalido do que se ten de-
nominado “guerra fría”, e que lle permitiu ao réxime franquista un 
achegamento aos Estados Unidos, que presentan España como un 
piar fundamental para a loita contra o comunismo e un aliado pola 
súa posición estratéxica. Estes cambios nas relacións internacio-
nais levaron o grupo ao convencemento de que se facía moi difícil 
manter unha loita clandestina contra a ditadura, e que só un levan-
tamento do propio exército, podería traer de novo a democracia. 

Así as cousas, eran moi conscientes de que o paso dos anos 
ía afondando na desgaleguización das novas xeracións. Facíase, 
pois, necesario comezar a dar un paso en defensa da cultura, fa-
cerse visible diante dunha sociedade amedrentada e alleada. De-
bíase, xa que logo, comezar a dar a batalla a prol da cultura galega 
e, sobre todo, a dignificación da lingua, elevando a nosa lingua á 
categoría de idioma culto e rematando co menosprezo social ao 
que estaba sometida. 

Xa na reunión de Coruxo de 1943 onde se decidira reor-
ganizar o Partido Galeguista fixérase a proposta de crear unha 
publicación periódica e unha editorial, seguindo o modelo histó-
rico do galeguismo (Irmandades da Fala, Nós). Pero desbotouse 
o proxecto cultural, pois naquel intre os acontecementos bélicos 
aínda parecía que puñan ao alcance o derrocamento da ditadura e 
a recuperación da República. Dende ese ano 1943 tentáronse al-
gúns proxectos, pero todos eles fracasaban ao atoparse cunha rexa 

censura. Consentíanse os temas folclóricos ou a poesía evasiva, 
pero cando o contido se consideraba incompatible cos principios 
do “Movemento” ou se empregaba o galego para expresarse en 
público, entón xurdían as complicacións.

A idea de Galaxia sempre estivo como proxecto na mente 
de Xaime Isla, o enxeñeiro de ideas, como adoitaba chamarlle o 
seu amigo Paco del Riego. Dentro desa idea, Xaime fundou SEPT 
(Servicio de Ediciones Publicaciones y Traduciones) no ano 1946, 
onde, en compañía de Plácido Castro e Celso Collazo, constituíron 
un negocio editorial e de librería. Ao proxecto súmase, no ano 
seguinte, Xosé Meixide2. A empresa foi esmorecendo por mor da 
marcha de Plácido Castro e Collazo de Vigo, ao que hai que enga-
dirlle que xa daquela Xaime como ideador de Galaxia se dedicaba 
máis a este proxecto, buscando subscritores para a mesma.

Tamén coincide neste tempo un proxecto fundamental para a 
posterior existencia de Galaxia: a publicación dun suplemento de-
dicado á cultura galega no xornal vespertino La Noche, fundado en 
1946 en Santiago, e dirixido naquel intre por José Goñi Aizpurúa, 
un vasco vinculado ao carlismo. O suplemento estaba dirixido por 
Del Riego e mais Xaime, e nel pasaron a colaborar todos os gale-
guistas que conformaban a oposición ao Réxime. O suplemento 
durou quince semanas, dende o 15 de outubro de 1949 ata o 28 
de xaneiro de 1950, data na que foi suspendido polas autoridades 
franquistas. Daquela, como dixemos, xa se botara a andar o proxec-
to da editorial Galaxia, que se anunciou como segue no número 
sete do suplemento: “Las dos noticias más importantes de nuestra 
actualidad cultural se refieren a las actividades de fundación de la 
Editorial Galaxia y al problema de diccionario Gallego” (La Noche, 
26-XI-1949). No remate dese ano 1949 emitíronse as primeiras 
accións, subscritas sobre todo polas familias Isla Couto, Álvarez 
Blázquez, Meijide González, Viñas Cortegoso e Fontenla Méndez. 

2. Pastoriza 2020.

Como comprobamos pola documentación consultada, Galaxia 
foi constituída de xeito sucesivo, unha modalidade de fundación 
das sociedades anónimas na que os promotores ofrecen ao público 
subscribir o capital e pasar a formar parte da sociedade proxecta-
da. Nesta modalidade, os promotores, co seu correspondente pro-
grama e un claro proxecto, abren un período de achega de capital 
mediante unha adecuada publicidade. Gárdase no arquivo da edi-
torial un programa fundacional, no que se explica o procedemento 
de subscrición de accións e os principios de Galaxia. Nel revela-
se, ademais, por que se adoptou o nome de Galaxia:

O nome de Galaxia e o seu significado, que non só abrangue 

ós problemas do noso país e das súas xentes, senón tamén a raicei-

ra máis universalmente profunda dos valores humanos no que tais 

problemas atopan a súa cabal liberación, quere dicirse que se a 

nosa inquedanza non procurase unha autentica dimensión de uni-

versalidade para as raíces orixinais que trata de afondar, nada sería 

salvo inútil vaidade local. (Velaí a plena xustificación do símbolo 

escollido como denominación para a empresa, a constelación da 

“Galaxia”, nome e camiño da nosa terra a través de todos os ceos). 

Daquela, a idea era xuntar duascentas ou trescentas persoas 
que subscribisen accións, cun valor de 1000 pesetas cada unha, 
ata alcanzar un capital de 500.000 pesetas, para poder facer via-
ble o proxecto. Aínda que Ramón Piñeiro a Fernández del Riego 
na súa carta do 25 de xaneiro de 1950 dille: “Non é moi fácil iste 
asunto de facer aicionistas, pol-o menos pra min. Xa procurarei 
mandarche algún máis dentro de unhos días”3.

Tal foi así que xa na acta número un acórdase que: “se re-
cabe dos aicionistas o desembolso do importe das acciós suscri-
tas, mediante o pago mensual de cen pesetas por cada unha”. E 

3. Fernández del Riego 2009.

na número tres: “proponse que se estableza unha pausa de dous 
meses na realización dos cobros das accións”. Aínda no mes de 
decembro de 1953, na escritura de protocolización da adapta-
ción dos estatutos á nova Lei de réxime xurídico de sociedades 
anónimas de 1951, recoñécese que só se desembolsara a canti-
dade de 140.000 pesetas, lonxe das 500.000 pesetas agardadas 
de capital. 

Como vemos o esforzo dos fundadores foi excepcional, tanto 
no campo económico como no persoal polos riscos políticos que 
corrían. Non podemos esquecer que todos os compoñentes do pri-
meiro consello de administración, formado por Ramón Otero Pe-
drayo, presidente, Manuel Gómez Román, vicepresidente, Xesús 
Ferro Couselo, Antonio Fernández López, Sebastián Martínez-Ris-
co, vogais, Xaime Isla Couto, conselleiro-delegado, e Francisco 
Fernández del Riego, secretario, foran propostos e aprobados na 
asemblea fundacional do 25 de xullo de 1950 en Santiago. Ade-
mais, todos ocuparan cargos no Partido Galeguista e, dun xeito ou 
outro, foran sancionados coa perda de dereitos despois da guerra. 
Esta situación en canto á composición do consello levou a Ramón 
Piñeiro a expresar a seguinte opinión:

Eu neso non intervín para nada, porque ao principio aínda 

estaba en Madrid e tiña que presentarme todos os meses ás auto-

ridades […]. A miña postura fronte a aquel proxecto inicialmente 

foi máis ben cauta, por varias razóns. En primeiro lugar porque, 

tal como lle expliquei a Xaime Isla, aquela concentración de fi-

guras galeguistas no consello da editorial podía parecer unha pro-

vocación. Despois tampouco vía claro como se podía montar unha 

editorial nunha situación política como aquela, cos problemas de 

censura que había, sen descartar a cuestión económica4.

4. Piñeiro 2002, p. 108.

Iso non significa que Piñeiro non colaborase para crear Ga-
laxia, como xa se dixo na carta a Fernández del Riego, senón que 
Piñeiro sempre foi un home moi reflexivo, ao contrario que Xaime 
que era un soñador de ideas.

E foi este soñador de ideas quen lle deu forma xurídica e 
organizativa ao proxecto cultural. Cos datos ao meu alcance gar-
dados no arquivo de Galaxia, podo concluír que foi Xaime Isla 
quen elaborou a gobernanza de Galaxia. El é o autor dos esta-
tutos, a norma que rexe a vida societaria, como así se recolle no 
borrador da acta da asemblea de Compostela de xullo de 1950. 
Á súa vez, na acta número un facúltase ao vicepresidente Gómez 
Román para o caso de que non poida asistir Otero Pedrayo, ao 
secretario Del Riego e mais ao conselleiro-delegado Isla Couto 
para elevar a escritura pública a escritura de constitución da 
sociedade. E acordouse na acta número dous que a devandi-
ta escritura fose redactada en galego e castelán, de acordo co 
regulamento notarial vixente, que non fora derrogado pola di-
tadura, circunstancia que lle teño escoitado máis dunha vez a 
Xaime. Esta responsabilidade de Xaime consta nunha escritura 
de 30 de xullo de 1954 de adaptación de estatutos sociais á Lei 
de sociedades naquel intre en vigor, aprobados pola xunta xeral 
extraordinaria de accionistas do día 19 de decembro de 1953, 
Xaime explica as rectificacións que fixera nos estatutos en vigor, 
intervención que pode referendar a tese que manteño. 

Aqueles primeiros estatutos de Galaxia son un exemplo na 
súa organización e goberno do que se chama hoxe en día go-
bernanza, que foi mudando segundo as necesidades e a propia 
transformación da sociedade, pero sempre na defensa da idea, e 
baseada nos principios galeguistas de irmandade, solidariedade, 
transparencia, pluralidade e transversalidade. Todos estes prin-
cipios resúmeos moi ben o prospecto fundacional, cando fala de 
que a forma para empresa planeada será a de sociedade anónima, 

aclarando a continuación que o seu réxime e estrutura constitui-
rase baixo normas de disciplina moral e xurídica.

Examinemos a continuación os órganos de soberanía, go-
berno, administración e discreción executiva da sociedade, que 
conforman a organización da mesma. Incidiremos sobre todo na-
queles artigos que diferencian o goberno de Galaxia, distinguín-
doa doutras sociedades, pois daquela os fundadores víronse na 
obriga de acollerse a esa formula para poder salvar o seu ideario. 
Algo que os preocupou dende un principio foi a correlación das 
posibles maiorías dentro da sociedade, e así prohíbese a tenza de 
máis de dez accións por accionista. Non querían que ninguén en 
concreto se sentise propietario da editorial:

Art. 6º Capital e Aicións

Non poderán ser suscritas e poseidas máis de dez aicións por 

cada aicionista.

Outra medida de control sobre o capital, que podemos deno-
minar como principio de garantía, é o da transmisión do capital:

Art.11º .- Transmisión de aicións.

A transmisións de aicións, de calqueira xeito, agás no caso 

de herencia, pra que sexa válida, deberá ser notificada ao consello 

de Administración, o cal no plazo de dez días aceitará ou non a 

transferencia; obrigándose niste caso e dentro de vinte días máis, a 

procurar novo comprador ou a recuperal-as aicións pol-a Sociedade 

con cargo a un fondo creado con tal ouxeto ou por outro meio.

Antes falabamos de que Galaxia funcionaría baixo normas de 
disciplina moral, para o cal introduce un principio de gratuidade 
dos cargos:

Art. 36º .- Retribución.

O cargo de conselleiro será en principio gratuito, percibindo 

sómentes os gastos de desplazamento ocasionados pol-as xuntanzas 

do Consello ou cumprindo servicios encomendados pol-a Socieda-

de. Non embargantes, a Xunta Xeral poderá acordar o estabelece-

mento d-unha participación nos beneficios ou unha retribución fixa 

e como compensación pol-o traballo persoal que rindan todos ou 

algúns dos Conselleiros.

Unha das preocupacións dos fundadores era a da participa-
ción da sociedade civil na editorial, primando neste caso o con-
cepto de militancia sobre o puro de xestión mercantil. Para dar 
satisfacción a esa participación crease un consello técnico asesor.

Art. 39º .- O Consello Técnico Asesor.

O Consello Técnico Asesor será o orgaismo consultivo do Con-

sello de Administración pra ourentar de modo permañente as aitivi-

dades editoriales da empresa. Comporá-se de vintecinco membros 

como máisimo, elexidos pol-o Consello de Administración entre 

persoalidades esgrevias nas Letras, Artes ou Cencias de toda Gali-

cia, por tempo indefinido, e terá pol-o menos unha xuntanza anual 

pra informar encol dos programas de traballo da Editorial e as suas 

labouras.

Aos membros deste consello técnico asesor non se lles re-
quiría a pertenza á empresa nin ser accionistas da mesma, e eran 
nomeados polo consello de administración por tempo indefinido. 
Reparemos neste órgano técnico de asesoramento que se asemella 
máis a unha estrutura de partido político ca a unha organización 
empresarial, parecendo máis ben un Comité Nacional. Algúns 
lembramos aínda como nas xuntas xerais de accionistas os de-
bates sobre a política cultural da empresa tiñan sempre un fondo 

político, o que nos leva á conclusión que a primeira organización 
de Galaxia respondía máis a unha estrutura de partido ca a unha 
organización administrativo-mercantil.

Para presidir este consello técnico designouse, xa na primei-
ra asemblea, a don Álvaro Gil Varela. Na segunda acta recóllese 
o nomeamento como secretario deste consello de don Ramón Ca-
banillas Enríquez.

Nesta primeira etapa da editorial débeselle tamén a Xaime o 
logotipo de Galaxia, aínda hoxe dunha gran modernidade. Garda-
mos na Fundación Isla Couto un bosquexo do que foi o logotipo da 
primeira SEPT, que é o antecedente do actual da editorial. Tamén 
se lle deben a el as portadas dos cadernos Grial e da Revista de 
Economía de Galicia.

Por outra banda tamén é Xaime quen deseña a organización 
das diferentes áreas e servizos da empresa. Gárdase na Fundación 
Isla Couto o seguinte debuxo sobre o modelo de organización ideal 
para aqueles tempos. Este organigrama chegou ós nosos tempos, 
con pequenas variacións. 

A seguinte época que analizaremos é a dos anos setenta do 
século pasado. O consello de administración xulga necesario, 
ampliar o capital para atender novas necesidades, entre outras 
a necesidade de crear unha imprenta, pois no comezo os libros 
imprentábanse nos talleres de Faro de Vigo, pero estes deixaron 
de editar. Galaxia enfrontábase á dificultade de atopar unha em-
presa que reunise as condicións dos desaparecidos talleres do 
Faro. Así as cousas, acordouse constituír unha nova empresa coa 
denominación Artes Gráficas Galicia Establecimientos Reunidos 
de Tipografía. O aumento de capital acordouno o consello na súa 
sesión celebrada o 17 de xuño de 1972, pasando dun capital de 
cincocentas mil a dez millóns de pesetas, emitindo, pois, nove mil 
cincocentas accións nominativas dun valor nominal de 1000 pts. 
Outorgouse a escritura de aumento de capital o 25 de xuño de 
1972, a instancia de Xaime Isla como conselleiro delegado. 

O incremento de capital era tan extraordinario en canto á 
contía, que se facía moi difícil alcanzar a totalidade. Pero o que 
máis preocupaba ós fundadores era a perda dun dos piares fun-
dacionais, que era o de que ninguén en concreto se sentise pro-
pietario da editorial, crebando así o xa comentado artigo sexto dos 
estatutos (a limitación de dez accións por accionista), correndo o 
perigo de que se rachase co equilibrio da distribución do capital, 
o que podía pór en risco a supervivencia da editorial e mais a plu-
ralidade da propia idea. A esta dificultade hai que engadirlle que 
naquel tempo xa se albiscaban grandes cambios históricos para 
o país, coa chegada da democracia. Facíase, pois, preciso idear 
un sistema que garantise a supervivencia da editorial. E unha vez 
máis foi Xaime, co seu excelente tino xurídico, quen atopou unha 
solución segura, que foi radicar a maioría do capital nun ente xu-
rídico superposto, que gozase de plena garantía para preservar a 
editorial do tráfico xurídico mercantil, pois como ben sabemos, 
Galaxia non é unha mercantil ó uso: naceu como un proxecto 

político cultural do galeguismo-nacionalismo, e nunca repartiu 
beneficios, incluso os conselleiros, seguindo a vontade dos esta-
tutos fundacionais, desempeñan os seus cargos de forma gratuita.

O modelo de ente xurídico que escolleu, para resolver o pro-
blema de garantir a autonomía da editorial, foi o de residir a parte 
maioritaria do aumento de capital nunha fundación (entidades ás 
que non se lles impide realizar actividades económicas, como é 
o caso de poder participar no capital das empresas), pois ao non 
ter estas entidades ánimo de lucro reforzaba a idea primixenia de 
Galaxia.

Como sabemos, as fundacións son organizacións constituídas 
sen ánimo de lucro e que, por vontade dos seus creadores, dis-
poñen dun patrimonio que se atopa afecto por tempo indefinido 
á realización de fins de interese xeral. O que máis lle interesaba 
a Xaime era a vocación de permanencia das mesmas, así como o 
ánimo altruísta e solidario dos seus membros, que se traduce nun-
ha serie de obrigas para os seus padroeiros, como a de adminis-
trar os bens e os dereitos que integran o patrimonio da fundación, 
mantendo plenamente o rendemento, a utilidade e a produtivi-
dade deles, segundo os criterios económico-financeiros dun bo 
xestor, e tamén pesou no seu ánimo para a toma da decisión a 
gratuidade do cargo de padroeiro que enlaza co xa citado artigo 
sexto dos vellos estatutos. Tamén temos que pensar que influíron 
nel as garantías que ofrece a lei para o alleamento dos bens das 
fundacións a través do protectorado que exerce a Xunta de Galicia 
sobre as fundacións de interese galego, o que fortalece a segurida-
de de persistencia de Galaxia no tempo.

Como dende o ano 1963 xa o grupo Galaxia constituíra a Fun-
dación Penzol, esta subscribiu a cantidade de sete millóns tres-
centas vinte e oito mil pesetas, pasando a deter o 73,28 por cento 
do capital da editorial. Ben sabia Xaime que isto lle daba a garan-
tía e a estabilidade necesaria á editorial, e dese xeito xerábanse á 

súa vez dúas instancias de goberno: os propios órganos de goberno 
da sociedade e a tutela do padroado da Fundación.

Esta porcentaxe mudou na última ampliación de capital do 
ano 2013, pasando a Fundación Penzol ao 46,34 por cento e a 
Fundación Isla Couto, constituída pola familia Isla no ano 1987, 
a deter o 29,40 por cento. Estas porcentaxes consolidan a plurali-
dade do proxecto, e afianzan os espazos da toma de decisións e de 
control nas diferentes instancias. 

Sirva esta miña achega para rememorar e facer xustiza a 
aqueles galeguistas que tiveron a valentía, nuns momentos histó-
ricos tan difíciles, de crear todo un sistema organizativo, preser-
vando a nosa cultura e transmitíndoa ás novas xeracións. Quen 
vivimos parte da nosa vida na ditadura e a sufrimos directamente 
nas nosas vidas e familias, podemos comprender con máis facili-
dade os perigos e medos daqueles tempos.

Pero a miña intención foi pór en valor unha das figuras irre-
petibles da historia moderna de Galicia, Xaime Isla Couto, idea-
dor e creador de Galaxia como ben o expresou na entrevista que 
mantivo con Damián Villalaín en 1992, publicada no Grial 207: 
“E no caso de Galaxia deime de conta de que podiamos facer 
unha sociedade anónima, a única forma organizativa que, naquel 
momento, podía permitirnos certa liberdade de movementos”, 
para a continuación remachar na mesma entrevista cal foi a fina-
lidade de Galaxia: “Igualmente, a nosa actividade en Galaxia, a 
nosa actividade cultural, foi unha actividade claramente política”. 
Estas dúas afirmacións de Xaime definen de forma nidia o que 
pretenderon os fundadores do que foi o proxecto Galaxia, que é o 
autentico compendio daquela xeración, pero que chega ós nosos 
días xa en tempos de liberdades democráticas. E coma eles, os 
que agora tomamos a testemuña temos a responsabilidade de facer 
chegar aos máis novos a idea, como denominou no seu día Losada 
Diéguez, a “causa galeguista”.

O REXIONALISMO XAPONÉS DE KENICHI ŌMAE  
NO PENSAMENTO DE XAIME ISLA COUTO

ALBA IGLESIAS VARELA

Xaime Isla Couto (1915-2012) foi un autor moi versátil, 
cunha gran curiosidade intelectual e unha gran voracidade lec-
tora, o que se aprecia tanto na súa bagaxe intelectual coma nos 
temas dos que se ocupou na súa obra, “esparexida en moreas de 
artigos, editoriais, estudos, informes, relatorios ou traballos en 
colaboración e derramada con exceso en cátedra e parladoiros e 
conferencias”1.

Isla foi un pensador galego que entrou en contacto coas 
principais correntes filosóficas europeas do seu tempo, pero que 
tamén se viu atraído e influenciado pola obra de autores moito 
máis afastados (xeograficamente falando). É o caso do xaponés 
Kenichi Ōmae (1943)2. A influencia que a súa obra tivo sobre un 
Xaime Isla xa maduro, intelectualmente falando, é a liña deste 
pequeno traballo.

Cando, como investigadores, tentamos facer unha achega ao 
pensamento dun autor, o coñecemento das súas influencias é unha 
parte moi importante do proceso, e no caso do pensamento de 
Xaime tórnase indispensable. Xa comentamos a dificultade que 

1. Isla Couto 1999, p. 10.
2. Emprégase o sistema Hepburn para transcribir os nomes xaponeses, agás nas 

referencias ao libro El fin del estado-nación (1997), no que se respecta tal e 
como se trancribiu Ōmae (Ohmae) na edición empregada en castelán.

atopamos en recorrer á súa produción escrita, moi esparexida e 
pouco abundante, polo que consideramos que seguir outras vías 
de achegamento pode ser moi frutífero para, nun futuro, acadar 
unha comprensión plena das súas concepcións filosóficas, polí-
ticas e económicas. Nesta liña propoñemos profundar na obra de 
Kenichi Ōmae, The End of the Nation State. The Rise of Regional 
Economies (A fin do Estado-nación. O ascenso das economías re-
xionais), á que o propio Xaime se refire en máis dunha ocasión. De 
feito, as razóns que esgrimimos para afirmar o interese de Xaime 
por este autor son tres. En primeiro lugar, a presenza de obras de 
Kenichi Ōmae na súa biblioteca, que nos da pé a afirmar o inte-
rese que tiña para Xaime este autor xaponés, en concreto as súas 
achegas sobre a globalización ou o rexionalismo, temas que, como 
este último, xa tratara el mesmo case trinta anos antes no artigo 
“Rexionalismo económico”3. Segundo, as mencións sobre o pen-
samento de Ōmae que podemos atopar en conferencias e charlas 
de Xaime, como por exemplo, no artigo “A globalización como 
marco para o estudo e desenvolvemento da economía galega”. Por 
último, as afinidades que se poden detectar entre as achegas de 
Ōmae e as do propio Xaime.

KENICHI ŌMAE, O HOME ESTRATEGO

Kenichi Ōmae nace no ano 1943 en Kitakyūshū (no sur do 
Xapón). Aínda que é doutor en enxeñería nuclear, a súa fama de-
vén do seu papel como estratego económico empresarial, labor 
que desempeñou dende que entrou a formar parte do grupo Mc-
kinsey & Company, ao que xa non pertence na actualidade. É xus-
tamente neste rol no que se populariza entre as grandes empresas 
como un hábil estratego, descubridor das fórmulas do éxito, tanto 

3. Vid. Isla Couto 1992a, pp. 98-103.

no sector público coma no privado, que plasmará na súa inmensa 
bibliografía, onde tratará temas económicos e políticos, como o 
declive do Estado-nación, a globalización ou o auxe dos rexiona-
lismos (precisamente estes os temas que interesan a Xaime).

A obra coa que Xaime ten máis contacto é The End of the Na-
tion State. The Rise of Regional Economies (1997), xa que é á que 
máis referencias fai. Nela Ōmae propón o declive das vellas tradi-
cións económicas4, pero que hoxe conservan toda a súa actualidade 
e vixencia, non só no Xapón senón a nivel internacional. O mundo 
de Ōmae, o que para el é a máis clara realidade, é un mundo sen 
fronteiras, un mundo onde a tecnoloxía da información e a propia 
economía están a cambiar as estruturas das sociedades. Os consu-
midores deixan de ser locais para converterse en globais, a distan-
cia mídese en clics do rato deixando ao alcance produtos de todo 
tipo e orixes. Este modelo entra en conflito coas vellas tradicións 
políticas, que se atrincheiran nuns tipos de organización obsoletos 
que pouco ou nada poden facer coas novas derivas económicas. Di-
rectivos empresariais contra líderes políticos, a nova guerra:

Escribo este libro con la esperanza de que, junto con muchas 

de las cosas que he escrito en el pasado, sirva de germen de un 

nuevo conjunto de principios para que los directivos, académicos 

y líderes políticos recapaciten acerca de los motivos por los que 

algunas regiones prosperan económicamente mientras que otras no 

lo hacen, y por los que las políticas tradicionales basadas en prin-

cipios tradicionales no pueden ofrecer una guía adecuada en un 

mundo sin fronteras. […] Hay que cambiar los principios5.

Esta nova economía que vén xurdindo xa dende o século pa-
sado, ten, no pensamento de Ōmae, catro grandes piares (os catro 

4. Téñase en conta que Ōmae escribe esta obra no 1995. 
5. Ohmae 1997, p. 13.

i aos que se refire o autor nipón, vid. p. 16): 1) o investimento: 
as fronteiras e os límites xeográficos deixaron de afectar aos in-
vestimentos de capital e isto repercute no papel do Estado-na-
ción, que perde o seu papel como intermediario nas transaccións; 
2) a industria: as novas empresas teñen un carácter moito máis 
universal, o mercado é global e o maior interese das empresas 
é atender os consumidores, estean onde estean; 3) a tecnoloxía 
da información: os avances tecnolóxicos favorecen as operacións 
das empresas en calquera parte do mundo, así como o control 
sobre as actividades de sucursais ou fábricas en diferentes zonas 
xeográficas, a tecnoloxía actuou, e actúa, como ferramenta que 
elimina as fronteiras; e, 4) os propios individuos: consumidores 
do “todo”, que grazas aos avances tecnolóxicos en comunicación 
orientan cara ao mundo enteiro a súa actividade de consumo. En 
resumo: investimento, industria, información e individuo, os catro 
i. A economía mundial, que xera consumidores globais co poder 
de superar fronteiras, entra en conflito cos estados-nación, que si 
precisan duns límites xeográficos para seguir operando. En pou-
cas palabras, o que di Ōmae é que os estados-nacións chegaron ao 
seu punto de obsolescencia programada (se se me permite a me-
táfora) no século XX e da man dunha economía global, mundial, 
que non precisa da tutela duns estados febles e anticuados. Xorde 
polo tanto nesta liña o auxe dos rexionalismos, economías locais.

O que mantiña unido os estados-nación vén abaixo, as liñas 
divisorias (fronteiras, territorio, recursos, mercado laboral, indus-
tria…) esvaece, dando sentido á aparición do que Ōmae denomi-
na os “estados-rexión” (zonas ou áreas cunha enorme influencia 
económica, de dimensións xeográficas limitadas e que poden en-
contrarse ou non dentro das fronteiras dunha nación determinada, 
vid. p. 20). Por exemplo, a área de Shutoken —Tokyo e as tres 
prefecturas inmediatamente adxacentes— ten un PNB total que, 
de ser un estado real, ocuparía o terceiro posto a nivel mundial 

despois dos EUA e Alemaña (vid. p. 110), zonas económicas na-
turais dentro do novo mapa económico transfronteirizo. Así e todo, 
estas rexións están supeditadas a un poder central que ten que 
aprobar o uso de recursos, facilitar autorizacións e unha infinda-
de de impedimentos burocráticos e administrativos que limitan e 
delimitan as liberdades económicas destas rexións. Queda claro, 
polo tanto, que os estados-rexión son (e deben ser) unidades eco-
nómicas e non políticas, que aproveitan o poder dos catro i para 
dirixir a súa actividade, non localmente, senón á economía mun-
dial. E para poder facer isto, dinos Ōmae, deben cumprir unha 
serie de requisitos: ter unha poboación de entre 5 e 20 millóns 
de persoas, e ser o suficientemente pequenos para que a súa po-
boación comparta os mesmos intereses como consumidores pero 
un tamaño abondo para xustificar economías de servizo, é dicir, 
posuír as infraestruturas de comunicacións, transporte e servizos 
profesionais necesarios para participar na economía mundial (vid. 
pp. 126-127). Unha economía mundial que se volveu globalizada 
e puxo en desuso os vellos modelos tradicionais de xestión de 
recursos.

XAIME ISLA, A ECONOMÍA HUMANIZADA

Xaime Isla centrou unha parte importante dos seus esforzos 
intelectuais no ámbito económico. Agora ben, trátase dunha eco-
nomía fondamente humanista, onde os valores e a ética forman 
parte inalienable dela (característica esta, o humanismo, que non 
chega a compartir co escritor nipón). Segundo as súas palabras:

O criterio para valorar os resultados do labor desde un punto 

de vista ético —desde o punto de vista dunha ética económica—, 

radica no equilibrio que se logra alcanzar entre a propia ambición 

ou satisfacción persoal do suxeito, e o rendemento efectivo da súa 

aportación ao acervo social6.

Sería xusto dicir que todas aquelas ideas ou influencias que 
adquiría na súa incansable voracidade intelectual, acababan ten-
do cabida e aplicación no ámbito económico. Agora ben, o seu 
principal obxectivo consistiu en desenvolver unha economía ao 
servizo do social e do político centrada na problemática galega. 
Xaime defenderá o desenvolvemento territorial de Galicia partin-
do de supostos galeguistas e europeístas, integrando teses e aná-
lises do panorama económico de finais dos anos 50 e durante os 
anos 607. 

A economía, para el, debe ser unha ferramenta ao servizo do 
ser humano, aínda que cumpra finalmente coa tarefa de asegurar 
un desenvolvemento do ámbito material. É posible neste punto 
sinalar o interese que tiña por imbuír dunha perspectiva persona-
lista e comunitaria o ámbito económico.

Atendendo a isto, a actividade económica adquire un com-
promiso social, pois ao estar supeditada ás persoas, non pode 
senón actuar en función dunha mellora do nivel de vida. Esta me-
llora ou desenvolvemento, que se pode alcanzar ao situar a eco-
nomía como un instrumento da sociedade, debe facerse dende o 
propio territorio, sobre a base dos recursos e coa participación da 
poboación constituínte:

Repensar Galicia, proxectar Galicia, facer Galicia. E non só 

como cultura, como fin, como creación colectiva de valores, senón 

como economía, medio ou base da nosa supervivencia e desenvol-

vemento material8.

6. Isla Couto 1992b, p. 31.
7. Vid. Pastoriza 2014, pp. 191-192.
8. Isla Couto 1992d, p. 8.

Un dos elementos máis importantes no seu pensamento eco-
nómico é a pretensión de xunguir os aspectos políticos, culturais e 
económicos como elementos clave do desenvolvemento territorial. 
Dentro do marco do seu pensamento, estes tres aspectos ou siste-
mas insírense nun novo vínculo de relación. Consonte o devandito 
vínculo, as dimensións económica e política incorren na esfera 
dos medios, pero a cultura, pola súa banda, atinxe á dimensión 
e á esfera dos fins, marcando os límites dos aspectos políticos e 
económicos9.

O profesor Isla Couto defendeu sempre que incrementar as 
actividades produtivas era unha solución vaga e ineficaz para o 
desenvolvemento de Galicia. O aspecto sociocultural é tan im-
portante, ou mesmo máis, ca o económico nas súas formulacións, 
pois este o que buscaba era fortalecer Galicia dende a dimensión 
cultural e de identidade territorial para que finalmente repercuti-
se positivamente no ámbito económico e político. Pensaba sobre 
todo nunha economía galega sostida en pequenas e medianas em-
presas, que se repartisen por toda a xeografía, incluídas as áreas 
locais, e que explotasen os recursos endóxenos.

Xaime é quen de advertir a novidade: a globalización creou 
unha dialéctica “global-local” inexistente na visión nacionalista 
herdada do idealismo e do romanticismo do século XIX. De aí o 
seu interese por esa obra de Ōmae.

O noso autor analiza a realidade económica desde a perspec-
tiva social. Isto significaba a necesidade de crear e sistematizar 
unhas propostas económicas dende o galeguismo e o humanis-
mo. Dende o galeguismo, o principal problema viña da man da 
subordinación política e territorial que condenaba Galicia a unha 
situación de dependencia económica tendo como consecuencias 
unhas reformas non adecuadas á situación concreta da rexión. 
É neste contexto onde cobra protagonismo e utilidade a Revista 

9. Ibídem, p. 195.

de Economía de Galicia, que se publicou entre os anos 1958 e 
1968, e da que el foi alma máter. Desde os seus primeiros núme-
ros, o rexionalismo económico estivo sempre presente. No marco 
do compromiso galeguista de Xaime Isla, a teoría económica non 
pode desvincularse do contexto histórico, abstraerse do mesmo, 
descarnando o ser humano das súas actividades. A economía non 
pode situarse por enriba do ser humano, está obrigada a actuar 
como instrumento ao seu favor. Esta sensibilidade advírtese xa en 
época anterior á súa lectura de Ōmae, no seu artigo “Rexionalis-
mo económico” xa mencionado de 1961. Nel incide sobre a ne-
cesidade de “crearmos unha conciencia económica do país”10, e 
da íntima relación entre economía e cultura: “O desenvolvemento 
económico da rexión non se pode concibir unilateralmente, pois 
é inarredable do desenvolvemento cultural; os dous se requiren 
reciprocamente”11.

A converxencia entre a liña de pensamento económico de 
ambos os autores advírtese fundamentalmente a partir de 1995, e 
queda manifesta no artigo de Xaime: “A globalización como mar-
co para o estudo e desenvolvemento da economía galega”, presen-
tado ante o Congreso de Economía de Galicia no ano 1998, cunha 
afinidade que aparece espallada noutros traballos seus. Outros 
artigos que viñeron despois retoman os mesmos temas.

Neste traballo Xaime fálanos da globalización, dos factores 
que a definen e das consecuencias que ten para o devir do mundo 
e das sociedades, nun contexto máis social que económico. Vese 
neste pequeno texto unha liña de pensamento similar á de Ōmae 
en tanto á crise do mundo actual e das súas consecuencias:

 
As revoltas que andamos a vivir neste tempo con quebra dos 

grandes sistemas de pensamento —nados do racionalismo da 

10. Isla Couto 1992a, p. 98.
11. Ibídem, p. 100.

modernidade—, o descrédito das ideoloxías maniqueas, a crise dos 

estados nación centralizados, xunto coa mundialización ou globali-

zación da economía e a acelerada revolución tecnolóxica, sitúannos 

diante dunha nova época —a era da información e do coñecemen-

to—, e dun mundo transfigurado como sociedade de redes e non 

de fronteiras, mais de recuperación, ao tempo, das identidades e 

diferenzas do mundo da cultura e das linguas12.

Pero á súa vez tamén podemos observar un punto de discor-
dancia sobre o tema das identidades, que o pensador xaponés non 
ve en absoluto como unha problemática, pois o verdadeiramente 
importante son as economías de servizo que teñen a capacidade 
de desactivar as tensións sociais habituais (interculturais). Xaime 
Isla achega unha visión engadida ás posicións de Kenichi Ōmae, 
isto é, unha visión humanística e de preocupación social que falla 
nos textos do gurú nipón.

A globalización defínea Xaime coma:

un proceso multifacético que, con ritmo e sorte diversa, acom-

paña o home dende que comezou a súa andaina sobre a terra, e que 

agora caracteriza unha exponencialidade crecente de interactivida-

de (mostra fulgurante témola na rede de Internet)13.

Espazo único e moitos territorios é a consecuencia desta glo-
balización, favorecida polas innovacións tecnolóxicas (un dos i 
de Ōmae), e que deu como resultado o movemento de rexionali-
zación, convertendo cidades e rexións en novos actores da eco-
nomía mundial. Esta idea está presente no pensador galego e no 
xaponés, coa diferenza de que Xaime ve, nestes novos actores, non 

12. Isla Couto 1999b, p. 26.
13. Ibídem, p. 26.

só o futuro desta nova economía (como ben nos dicía Ōmae) senón 
tamén grandes competidores a nivel internacional que loitarán a 
morte polo capital, a tecnoloxía e os mercados. Todo isto provoca 
que os estados-nacións tornen nunhas estruturas obsoletas que ven 
perigar a súa propia supervivencia, mesma idea que xa viamos no 
autor xaponés. Nesta situación, as grandes empresas, funcionais 
no marco das vellas estruturas económicas, atopáronse (e atópan-
se) con dificultades para adaptarse aos novos cambios e aos novos 
paradigmas económicos que xurdiron favorecidos polo proceso da 
globalización. Por outra banda, xorden territorios que, sustentados 
en pequenas e medianas empresas, vanse facendo un oco no novo 
marco económico, e que si se ven favorecidas polas novas derivas 
político-económicas. “Sistemas produtivos locais”, en palabras 
do propio Xaime, que teñen éxito, non só polo contorno econó-
mico senón tamén polo marco cultural. Os seres humanos teñen, 
no pensamento de Xaime, un protagonismo que non acadamos a 
ver nas propostas do xaponés. Parten ambos do mesmo desafío, 
pero Xaime dálle un enfoque máis humanista, acorde coas súas 
inquedanzas intelectuais. De feito, á hora de analizar as causas da 
obsolescencia dos estados-nación, Xaime fai fincapé “na incapa-
cidade dos estados para resolver axeitadamente moitos dos proble-
mas que afectan á sociedade”14, mentres que Ōmae non contempla 
esta posibilidade, favorecendo causas como a imposibilidade de 
control sobre as novas derivas económicas, é dicir, a dificultade 
de manter o mesmo nivel de intervencionismo doutras épocas. No 
contexto humanista de Xaime, estas novas rexións económicas, os 
“estados-rexión” nas verbas do xaponés, son a solución para achar 
unha vía de economía sostible que só podería ver a luz se os esta-
dos-nación se transformasen en estados abertos.

A finais do século XX a globalización creou unha dialéctica 
“global-local” que Xaime Isla ben soubo ver, como tamén soubo 

14. Ibídem, p. 28.

ver o escritor xaponés. Son moitos os aspectos que os unen ao 
redor desta temática, e non podemos negar a influencia que Ōmae 
tivo na construción do pensamento (rexionalista) de Xaime, e que 
el mesmo admitiu en conversas con terceiros. Con todo, Xaime 
Isla soubo aproveitar este alicerce teórico para elaborar unha es-
tratexia propia, unhas propostas que solucionasen os problemas 
concretos de Galicia, e de aí deveñen as tensións (intelectuais) 
con Ōmae. Quizais os puntos en que difiren proveñan do tipo de 
escalas en que pensan ambos, o primeiro dende Xapón á econo-
mía internacional, global, material, o segundo desde a globaliza-
ción á economía rexional, humanista, da súa querida Galicia.

Queda aínda moito por facer na comprensión do pensamento 
de Isla Couto, sexa económico ou doutro tipo. Dada a escaseza de 
traballos escritos seus, a reconstrución das súas lecturas, resulta, 
ata onde nós entendemos, unha boa estratexia.

REFLEXIÓNS ARREDOR DA SAUDADE  
DOS ENSAÍSTAS DE GALAXIA: PIÑEIRO,  

ROF CARBALLO E GARCÍA-SABELL

ROCÍO CAROLO TOSAR

A XERACIÓN GALAXIA: UNHA PEQUENA INTRODUCIÓN

O nacemento da xeración Galaxia é o nacemento dunha es-
tratexia pública e legal levada a cabo por aqueles que querían e 
loitaban por facer do galego unha lingua de cultura, por devol-
verlle o seu valor orixinal que en tempos oprimidos lle foi arre-
batado. 

Dinos Fernández del Riego que unha xeración é aquela que 
está conformada por un grupo de persoas con ideas claras e propó-
sitos ben definidos xurdida nos momentos capitais dun pobo. Fo-
ron unha serie de pensadores quen reaccionaron contra a aldraxe 
que neses momentos estaba sufrindo a lingua e cultura galega. 
Eles foron quen de continuar o legado da xeración Nós fortale-
céndoo e facendo xermolar sementes novas, posibilitando que os 
novos ensaístas tivesen un vehículo axeitado onde difundir a súa 
obra.

O obxectivo deste texto é ofrecer unha achega ás reflexións 
ao redor do concepto de saudade, sentimento propiamente galego, 
dalgúns dos ensaístas de Galaxia (Domingo García-Sabell, Juan 
Rof Carballo e Ramón Piñeiro) que colaboraron no volume colec-
tivo La saudade, publicado por Galaxia en 1953.

A SAUDADE EN DOMINGO GARCÍA-SABELL

Domingo García-Sabell ofrécenos una concepción da sau-
dade moi próxima ao pensamento fenomenolóxico, pois recorre á 
nosa condición de homo patens, é dicir, somos seres que senten, e 
como tal o sentimento forma parte da nosa forma de estar no mun-
do, polo tanto, podemos falar de saudade como elemento histórico 
e cultural. A saudade non é un sentimento máis, como o poden 
ser o amor, o odio ou a tristeza, senón que é un sentimento propio 
do pobo galego, un sentimento que nos é propio e polo tanto que 
nos serve como elemento de cohesión da alma galega. Por iso se 
entende, tamén, a elaboración dese volume monográfico sobre a 
saudade.

No pequeno ensaio titulado “La saudade por dentro”, Gar-
cía-Sabell vai a dar conta da realidade indómita e esquiva da sau-
dade a que todos os ensaístas e colaboradores deste volume se 
enfronta, e de como non é tan doado establecer unha definición 
definitiva dela. No entanto, é necesario non cesar nesa busca por-
que definila significa definir a alma do pobo galego.

Neste punto é necesario preguntarse que entende García-Sa-
bell por saudade. Segundo el, é

una situación total, vivida y sentida como todo el ser. Cual-

quier interpretación parcial o fragmentaria de la intimidad saudosa 

quedaría, inevitablemente, a medio camino de su recóndito secreto. 

Quiere esto decir que no es una u otra la zona humana que ha de su-

mergirse en la vivencia de la saudade, sino su completa unidad, ese 

abigarrado conjunto que constituye la sustancia misma del hombre. 

No se trata de este sentimiento, de aquel impulso, de cualesquiera 

tendencia, sino de un absoluto experimentar y padecer que anega, 

con su corriente poderosa, hasta el último rincón de la vida interior 

(p. 46). 

A persoa, entendida como unha unidade e totalidade psi-
cofísica, espiritual e transcendente vai ser quen experimente o 
sentimento de saudade. Trátase dun sentimento que corresponde 
á totalidade do ser, e neste sentido encontrámonos cun nexo co 
pensamento de Ramón Piñeiro, que do mesmo xeito vai poñer o 
punto de inflexión no ser, pero a diferenza do que ocorre con Gar-
cía-Sabell, onde o sentimento de saudade vai continuar sendo un 
sentimento cun obxecto, Piñeiro vai elevar o sentimento a rango 
metafísico. 

Por outra banda, García-Sabell, do mesmo xeito que Piñeiro, 
identifica o sentimento de saudade coa alma do pobo galego. Isto 
débese, en gran medida, a que os ensaístas de Galaxia souberon 
identificar o carácter sentimental da ánima galega. E, precisa-
mente, a saudade é o sentimento que máis nos representa, de aí: 
“Solo del análisis de lo emocional, en su más recóndita y huidi-
za raíz, podrá nacer, algún día, la clara compresión del alma de 
nuestro pueblo” (p. 49). Isto, precisamente, vén corroborar que os 
integrantes de Galaxia estaban a cumprir o seu máximo obxectivo:

A creación dunha nova conciencia galeguista e a necesidade 

de devolverlle ás novas xeracións a visión galega de Galicia, esper-

tar a súa sensibilidade de galegas, ir creando neles unha concien-

cia de responsabilidade co seu pobo e poñelas en contacto coa súa 

historia, coa súa cultura, coa súa lingua e a súa literatura, e incluso 

coa realidade da súa economía. É dicir, aprenderlles a ver Galicia 

con ollos galegos (p. 102).

Cos seus textos, os ensaístas de Galaxia pretendían axudar 
a galeguizar Galicia, pretendían espertar unha conciencia asoba-
llada, sendo a saudade unha das chaves para redescubrir a alma 
do pobo galego. Neste sentido, podemos citar a Lois Tobío; no 
seu ensaio recollido no volume que comentamos fala da saudade 

do individuo e do pobo, preguntándose se este sentimento galego 
“será fillo somente do noso ánimo e da nosa terra” (p. 68).

Volvendo á concepción de saudade de Domingo García-Sa-
bell, este vai analizar o sentir da persoa saudosa, destacando polo 
tanto tres fases ou momentos.

Un primeiro momento en que se produce unha obxectivación 
da vida, do propio eu. O ser saudoso vai experimentar coa súa 
propia vida, está apresada na continxencia pura, na simple co-
tiandade, de xeito que o sentido da súa vida se ve perdido, pois é 
incapaz de xustificar o porqué do seu ser actual. Isto fai que naza 
nel unha angustia que produce un estrañamento da propia vida; 
di García-Sabell: “Si yo alejo mi vida y la contemplo desde cierta 
perspectiva —como una cosa desprovista de fundamento—, esa 
vida cesa, entonces, de pertenecerme por completo”. (p. 49), é 
dicir, somos quen de ver a nosa propia vida dende unha perspec-
tiva externa facendo que esteamos á vez fóra e dentro, hai unha 
descentralización do eu.

Nesta primeira etapa do ser saudoso é inevitable esa vin-
culación coa angustia heideggeriana, pois García-Sabell intenta 
explicar como o ser, ante esa obxectivación da vida, fai que se 
atope como un total descoñecido ante ela. Non pode negar a súa 
existencia, pero nese momento carece de valor, o ser saudoso non 
é capaz de recoñecer os seus proxectos, as súas accións ou as 
súas ideas como propias, senón que as percibe como alleas, como 
doutro; pero ao mesmo tempo ese outro non existe creando no ser 
saudoso ese baleiro: “Son, porque existen, porque están ahí; no 
son, porque no valen” (p. 50). El individuo, polo tanto, encóntrase 
navegando á deriva sen rumbo nin destino; Con todo, hai algo que 
pode seguir constatando: que é capaz de sentir, de sufrir as conse-
cuencias desa angustia.

En segundo termo, ser saudoso despersonalízase. García-Sa-
bell considera que se o individuo experimenta a vida como algo 



251PIÑEIRO, ROF CARBALLO E GARCÍA-SABELL

alleo a el, o seu ser tamén o verá desa maneira. É dicir, o indivi-
duo é capaz de verse a si mesmo dende un plano exterior, obser-
vándose como un obxecto pasivo: “se desvanece la conciencia de 
la existencialidad” (p. 51).

A última etapa do camiño íntimo do sentimento de saudade é 
a subtracción da persoa. Neste punto en que o suxeito contempla 
o ser como alleo, a saudade fai que o individuo perda o sentido 
da súa existencia. Desta forma a saudade, di García-Sabell, vén 
ser unha nostalxia moi particular, a nostalxia da propia persoa, a 
saudade como “morriña de sí mismo” (p. 52).

En definitiva, para o noso autor, a saudade é un sentimento 
que encerra outros moitos, e un sentimento que fai que o indivi-
duo se despersonalice ao atoparse alleo ante a súa propia exis-
tencia, facendo que experimente tristeza pola súa situación vital, 
melancolía por non saber descifrar o seu propio eu, e morriña, 
como dixemos, de si mesmo.

A BALEA SAUDOSA DE XOÁN ROF CARBALLO

Rof Carballo vainos ofrecer a súa concepción da saudade a 
través dun falso diálogo entre dous amigos, Enius e Sistal, que van 
paseando cara á Torre de Hércules e debatendo sobre este senti-
mento. Rof, a través de Enius comeza afirmando que a saudade é 
unha fascinación que en ocasións pode producir enfermidade: “El 
hombre saudoso, el enfermo de morriña, está como fascinado” (p. 
76). Pero o curioso do seu texto reside en que vai xirar ao redor do 
símil da saudade cunha balea.

A balea, o mamífero máis grande dos nosos mares, cuxas 
danzas fascinan a mariñeiros e viaxeiros, vén representar á per-
fección o sentimento da saudade, pois, o ser saudoso é un per-
manente viaxeiro, un incesante vir e marchar como as ondas 

do mar; di Rof Carballo que é un “volver a su tierra, pero casi 
siempre volverse a marchar. Quiere alejarse de ella para lue-
go, a distancia, morirse de morriña” (p. 77). Unha vez máis, e 
coincidindo en gran medida con García-Sabell, ese equiparar 
a saudade cunha balea e o eterno viaxar deste sentimento vén 
corroborar o carácter indómito que a caracteriza. É máis, este 
eterno emigrar lémbranos unha das características do pobo gale-
go, eternos emigrantes que deixaron a súa terra en busca de algo 
mellor ou pola defensa da alma galega; non podemos esquecer 
que o corazón de Galicia latía en dúas partes: a Galicia interior 
e a Galicia exterior. 

Volvendo á súa reflexión ao redor da saudade, elixe a ba-
lea non só polo seu carácter indómito, como xa dixemos, senón 
tamén porque son capaces de somerxerse nas profundidades do 
océano, representando deste xeito “la inversión del hombre en 
las profundidades del subconsciente” (p. 78). Unha vez máis a 
saudade significa unha inmersión dentro do propio individuo. Non 
é un sentimento externo ao individuo, senón que ten como con-
secuencia un virarse cara a un mesmo. Máis, que é a saudade? 
O personaxe de Sistal presenta unha concepción psicoloxista do 
mesmo, ao considerar que a saudade é a nostalxia de algo, incluso 
dando un paso máis ao considerala como unha soidade suprema, 
“soledad en lo más sombrío de nuestra alma” (p. 79); no entanto, o 
personaxe de Enius non limita esa soidade só ao individuo, senón 
que esa soidade viría derramarse por estar lonxe dos seus e da súa 
terra, de aí que afirme “no es querer estar solo consigo mismo, 
sino solo con su tierra” (p. 79). Trataríase entón dunha soidade 
que lle fascina e da que foxe, pois o ser saudoso escapa da súa 
terra, escapa de si mesmo, xa que o maior temor do individuo é 
el mesmo. 

Deste xeito, a saudade, para Rof Carballo, estaría próxima 
ao sentimento de nostalxia, pero de nostalxia da paisaxe materna, 

dos prados e montañas verdes, lembrando así a saudade dos cam-
pos verdeantes de Ramón Suárez Pedreira:

La plenitud de los verdes, su profusión, induce en el alma esa 

tendencia a la armonía de contrarios, la mece desde la infancia en 

la suave doctrina de la vida, la enseña a crecer hacia dentro en 

equilibrio, y no hacia fuera en combate (p. 84).

Rof Carballo, neste punto, parece lembrar a Rosalía e a súa 
negra sombra. É máis, se algo caracterizaba a poetisa é que na 
súa obra aparecía esa ambivalencia entre a escuridade e a luz. 
A saudade viría ser, para ela, un sentimento onde conflúen o 
positivo e o negativo, a luz e a escuridade, a angustia e a espe-
ranza, una aptitude mística onde predomina a noite. Por iso non 
pode sorprendernos que diga o seguinte:

 
El espíritu renace tras la combustión del hombre carnal, del 

hombre primitivo. El hombre de la luz no sólo vence al hombre de 

las tinieblas, sino que la luz sale de las tinieblas (p. 86).

Retomando o tema da saudade e o simbolismo da balea, 
esta última vén ser símbolo do camiño, do camiñar; o ser huma-
no é o eterno camiñante polo sendeiro da vida, é unha constante 
mutación, cambio no seu decorrer da vida. E neste continuo 
camiñar atopámonos de forma constante con dolorosas encru-
cilladas. A saudade, xa que logo, é a incesante procura do ser 
humano por atopar o sentido do seu ser, a saudade como trans-
cendencia.

A SAUDADE ELEVADA A RANGO METAFÍSICO  

EN RAMÓN PIÑEIRO

Dos ensaístas de Galaxia, quizais o que máis se preocupou 
polo tema da saudade foi Ramón Piñeiro: 

A min parecíame que o tema da soidade era unha dimensión 

humana que quedaba marxinada do pensamento filosófico, pois este 

era moi racional, moi conceptual, moi interesado na obxectividade, 

pero que prescindía da intimidade e do mundo interior (p. 107).

Enténdense desta forma o porqué da necesidade por parte 
destes pensadores de publicar un volume ao redor da saudade, 
que tivo unha grande aceptación por parte do público.

Piñeiro vai dar un paso máis con respecto aos seus predece-
sores. A diferenza de García-Sabell e Rof Carballo, Piñeiro será 
capaz de obxectivar a saudade e desvinculala de calquera outro 
sentimento que erroneamente cremos que o define. Se García-Sa-
bell fala dunha morriña do eu, e Rof Carballo dunha nostalxia 
da paisaxe, Piñeiro é quen de falar dunha pura singularidade do 
ser. E é Rof Carballo quen se decata disto mesmo, do salto que 
Piñeiro dá convertendo a saudade non só nun sentimento, senón 
en obxecto de reflexión filosófica:

La verdad de la soledad radical, del estar el hombre arrojado 

a la existencia, entre las cosas. Piñeiro ha hablado de esto, de la 

saudade no como sentimiento sino como estado de ánimo, como 

vivencia de lo más central de la humana intimidad de su soledad 

ontológica (p. 90).

Ramón Piñeiro, no ensaio “Para unha filosofía da saudade”, 
vai comezar precisamente por distinguir a saudade de calquera 

outro sentimento. Comunmente erramos ao definila como nos-
talxia ou morriña, mais eses sentimentos non serían senón distin-
tas formas da saudade, e nunca nos servirían para definila. Deste 
xeito, podemos falar de señardade ou nostalxia, de morriña como 
unha soidade con relación a un lugar, a Sehnsunht alemá, que 
pertencería ao reino da vontade, ou a angustia de Heidegger, que 
sería o sentimento existencial da temporalidade. Pero estas for-
mas de saudade non nos valen para definila, pois a saudade sería 
o sentimento ontolóxico de singularidade:

O home percibe, coa leve vaguedade dun latexo apagado, a 

súa situación orixinal, a súa soedade ontolóxica. Por ser un ser sin-

gular, o home sinte a súa soedade ontolóxica, ou seña, síntese a si 

mesmo. Iste sentirse a si mesmo na propia singularidade (soedade) 

orixinal é sentir saudade (pp. 15-16).

Polo tanto, é grazas ao sentimento de saudade que sabemos 
do ser do home, pois está xirado directamente cara a este, está en 
contacto directo con el nese sentirse illado de todo excepto del 
mesmo. O ser do home coñécese, xa que logo, grazas ao sentimen-
to da singularidade ontolóxica, é dicir, sentindo saudade. Entón, 
cal é a diferenza con respecto á concepción de García-Sabell? 
Para responder é necesario recorrer ás primeiras reflexións que 
fai sobre o tema da saudade durante a súa estancia no cárcere de 
Alcalá de Henares, en 1946:

Un puro estado sentimental sin objeto, un estado en que la 

conciencia se disuelve en el océano humano del sentimiento infi-

nito. El sujeto se abisma en las profundidades subjetivas del senti-

miento y va a dejar amortiguarse la recepción de la realidad hasta 

perder la conciencia del mundo exterior, llegando a sumirse en la 

más completa soledad (Piñeiro, manuscritos).

Para falar da saudade non podemos recorrer a sentimentos 
como a nostalxia ou morriña, pois estes sentimentos son sentimen-
tos con respecto a algo, e a saudade é un sentimento sen obxecto, 
é un virarse por parte do individuo cara a si mesmo, é un coñece-
mento do seu propio ser.

Neste texto, Piñeiro dá conta da complexidade da estrutura 
ontolóxica do ser humano, e o sentimento sería a base e o núcleo 
desta, de aí a súa rotunda afirmación: “coñecerse e sentir-se” (p. 
22). 

Por último, outórgalle unha facultade máis á saudade. Grazas 
a este sentimento somos quen de tornar a mirada cara ao noso 
interior e dende aí atopar o noso ser. Pero non podemos ficar atra-
pados nesa singularidade que nos é propia, debemos saber saír, 
transcendernos. Piñeiro fala de dous tipos de transcendencia: 
cara ao interior e cara ao exterior. Cara ao interior no sentido de 
que somos quen de ser conscientes do Ser en maiúsculas, e cara 
ao exterior no sentido que somos quen de recoñecer que os outros 
poden sentir saudade. Ademais, Piñeiro fala da liberdade: “Esa 
intimidade última do ser humano que non se reduce a ningunha 
outra cousa, é a liberdade” (p. 37) e o sentido do ser do home, polo 
tanto, será a realización da súa liberdade; pois debemos ter en 
conta que o ser humano se realiza na historia pero non se esgota, 
e iso é, precisamente, porque esta intimidade do ser humano é a 
súa liberdade.

En definitiva, a ‘saudade ontolóxica’ da que nos fala Piñeiro 
vén ser un sentimento que carece de obxecto, trátase dun puro 
sentir, que nada ten que ver coa vontade, e por iso o eleva a ran-
go metafísico. Piñeiro fálanos da saudade como un sentimento de 
singularidade, de soidade ontolóxica, é dicir, dun sentimento que 
o ser humano experimenta na súa intimidade máis profunda. De 
xeito que parece indicarnos que o individuo xira cara a si mesmo 
na procura do ser.

CRISTIANISMO





XAIME ISLA E A INCULTURACIÓN  
DA IGREXA GALEGA

X. FRANCISCO DOMÍNGUEZ MARTÍNEZ

Coñecín a Xaime Isla estudando a carreira de Perito Industrial 
en Vigo, no curso 1963-1964. Xaime era catedrático de Adminis-
tración de Empresas e impartía as materias de Economía, Dereito 
Laboral e Contabilidade. Para os alumnos Xaime era un profesor 
moi atípico, pois non se limitaba a falar das materias do programa 
senón que abordaba problemas de actualidade, cousa que poucos 
docentes facían. Ademais, as súas explicacións estaban acompaña-
das dun toque de entusiasmo, coma o de quen pon todo o empeño 
para que a súa mensaxe chegue e penetre no destinatario ata o con-
vencemento. Xaime chamaba a atención, saía totalmente do canon.

Pouco a pouco fomos sabendo que era galeguista; naquel tem-
po de ferrollos as clases eran todas en rigoroso castelán. Iso serviu 
para que os que estabamos máis comprometidos co sindicato de 
estudantes organizásemos co seu apoio un ciclo de conferencias 
sobre Galicia. Recordo como conferenciantes a Avelino Pousa, 
que nos falou de cooperativismo agrario, e a un noviño Xosé Ma-
nuel Beiras disertando sobre economía.

A medida que fun gañando confianza con el, a miña relación 
de alumno-profesor transformouse noutra de amizade e fraternida-
de no compromiso por Galicia. Na Semana Santa de 1965, Xaime 
e o seu grupo, que logo daría lugar a SEPT, estaban metidos de 
cheo na recolleita de sinaturas para a aprobación oficial do galego 

na liturxia. Eu, que era presidente diocesano da Xuventude Es-
tudante Católica (XEC), fun recrutado para a campaña e estiven 
recollendo sinaturas de adhesión. Non podo esquecer comenta-
rios de certa mofa e cualificativos de iluso na boca dalgunhas das 
persoas ás que acudía, por considerar o galego como pouco digno 
de ser empregado na Igrexa, á par do castelán, que acababa de in-
troducirse oficialmente na liturxia. Así descubrín o Xaime movido 
pola fe e pola galeguidade.

AS LINGUAS VERNÁCULAS NA LITURXIA

A celebración do Concilio Vaticano II incorporou á Igrexa 
aires innovadores cos que Xaime sintonizaba de cheo. En decem-
bro do ano 1963 apróbase a constitución Sacrosanctum Concilium 
de introdución das linguas vernáculas na liturxia, onde se di que:

o emprego da lingua vulgar é moi útil para o pobo en non poucas 

ocasións; tanto na Misa como na administración dos Sacramentos e 

noutras partes da Liturxia, poderase darlle maior cabida, ante todo, 

nas lecturas e monicións, nalgunhas oracións e cantos.

Era a grande ocasión para que a nosa lingua ocupase o lugar 
que lle correspondía. En Galicia van aparecendo no ano 1964, en 
xornais como La Noche e Faro de Vigo, enquisas de opinión sobre 
a incorporación do galego á liturxia que non amosan posturas favo-
rábeis por parte dos cregos e da xerarquía galega a tal propósito1.

Os bispos da zona de fala castelá, os vascos e os cataláns 
foron elaborando e presentado os materiais litúrxicos para a súa 
aprobación e comezaron a súa utilización en xaneiro de 1965. Non 
pasou o mesmo en Galicia, onde, sen máis, se aplicaría o castelán. 

1. Caamaño Suárez e Rodríguez Pampín 1980.

Así, o Boletín Oficial do Arcebispado de Santiago do 20-XII-1964 
dá normas para a aplicación da lingua vernácula na liturxia a par-
tir do 1 de xaneiro de 1965, referíndose unicamente ao castelán.

Xaime, pola súa convicción cristiá-galeguista, vai participar 
plenamente na posta en marcha dunha serie de accións que fo-
ron decisivas para reparar esta grave discriminación do galego. 
Unha das primeiras accións nas que participa é na elaboración, 
en marzo de 1965, dun escrito de recolleita de sinaturas dirixido 
aos bispos de Galicia, no que se pide a liturxia en galego2. Nesta 
recolleita implícase activamente a Mocidade Galega Universitaria 
Católica, fundada entre 1961 e 1962 por Xosé Luís Fontenla Ro-
dríguez3, recolléndose 1200 sinaturas. O escrito foi reproducido 
por El Correo Gallego o 5-V-19664. 

Tamén no ano 1965 impulsa accións de importancia trans-
cendente para a inculturación de Igrexa galega, tales como a in-
corporación á causa do padre Xaime Seixas Subirá, que regresa 
da súa misión na República Dominicana, e do boticario Domingo 
Fernández del Riego, e a materialización da idea da creación da 
Sociedade de Estudos, Publicacións e Traballos (SEPT).

Nun escrito sobre Domingo Fernández del Riego, di Xaime: 

Ramón Piñeiro i eu falamos con Domingo (como fixemos tamén 

co pai Xaime Seixas) facéndolle ver a necesidade que Galicia tiña 

del —dada a súa vella militancia cristiá, o seu galeguismo e as súas 

cualidades e condicións persoais— para intervir de xeito decisivo 

e eficaz na etapa de concienciación anovadora que se abría á Igrexa 

na nosa terra e mesmo con elo ó conxunto da sociedade5. 

2. Escrito existente no Fondo Xaime Isla Couto do Arquivo da Fundación Isla 
Couto (FXIC-AFIC).

3. Carta do 27-IV-1965 de X. L. Fontenla Rodríguez a Xaime Isla pedindo o 
escrito. FXIC-AFIC.

4. Caamaño Suárez e Rodríguez Pampín 1980.
5. Escrito existente no FXIC-AFIC.

O mesmo Seixas recoñece que na decisión de quedar en Gali-
cia en 1965 tiveron moita influencia Xaime Isla e Ramón Piñeiro6.

A CREACIÓN DA SOCIEDADE DE ESTUDOS,  

PUBLICACIÓNS E TRABALLOS (SEPT)

SEPT foi unha das obras nacidas da capacidade creativa e do 
entusiasmo contaxiante de Xaime. Segundo o bispo Miguel Anxo 
Araúxo, de “Xaime e o seu equipo de profetas do Vaticano II”.

Como cristián galego, estivo sempre preocupado polo gran di-
vorcio existente entre a Igrexa en Galicia e as realidades galegas. 
Por esta razón crea SEPT xunto con outros cristiáns galeguistas 
para “sensibilizar a gran masa cristiá encol da problemática e das 
reivindicacións concretas da terra en todos os sensos, cultural, 
social, relixioso, económico, polític, etc.”7 

En xullo de 1965 está listo o programa fundacional, que se 
presenta ao cardeal Quiroga Palacios o día 24 dese mes, véspera 
da celebración da primeira misa oficial en galego, dita en Bonaval 
polo padre Seixas, en memoria de Rosalía de Castro. 

As súas finalidades concretas enmárcanse en dous apartados:
a) A edición, venda e difusión de libros, revistas e outras 

publicacións de carácter relixioso, social e económico.
b) A promoción de toda clase de traducións, estudos e traba-

llos complementarios ou auxiliares daquelas actividades. 
As coleccións previstas inicialmente para as publicacións 

foron:

– As edicións do Adro: textos sagrados, encíclicas, pastoral, 
catequese etc.

6. Cabada Castro 2013.
7. Freixanes 1976.

– Os problemas do noso tempo: exame á luz do pensamento 
cristián. 

– Xeira Nova: divulgación, socioloxía, economía e cultura po-
pular. Formación de consciencia militante, cristiá e comunitaria.

– As edición obreiras: dirixida ao obreirismo galego cristián. 
Esta colección non chegou a iniciarse.

Na circular de SEPT que contén o programa oficial nótase o 
estilo típico de Xaime8. 

Na constitución formal, que se produce ante notario en San-
tiago, o 15 de decembro de 1966, comparecen destacados ga-
leguistas cristiáns, que Xaime compromete para levar a cabo a 
empresa. Entre outros figuran Manuel Beiras García, Carlos Ba-
liñas Fernández, Isidoro Millán González-Pardo, Xosé Manteiga 
Pedrares, Domingo Fernández del Riego, Xosé Luís Fontenla 
Méndez, Octavio San Martín Domínguez, Agustín Sixto Seco, Xe-
rardo Fernández Albor, Manuel Vidán Torreira, Xosé Luís Fon-
tenla Rodríguez e Camilo Nogueira Román, daquela militante 
cristián9. 

Xaime Isla é designado presidente do primeiro consello de 
administración, con Enrique Giménez Bascoy como secretario 
e Agustín Sixto Seco como director-xerente. Cóntase cun asesor 
relixioso, o padre Xaime Seixas Subirá, co beneplácito do car-
deal-arcebispo de Santiago de Compostela e a autorización do padre 

8. Documentos no FXIC-AFIC.
9. Os nomes completos que aparecen na escritura fundacional de SEPT son 

Xaime Isla Couto, Enrique Giménez Bascoy, Xosé Luís Fontenla Rodrí-
guez, Francisco Cerviño González, Daniel Vilela García, Octavio San Martín 
Domínguez, Xerardo Fernández Albor, Agustín Sixto Seco, Manuel Vidán 
Torreira, Manuel Beiras García, Avelino Abuín González, Carlos Baliñas 
Fernández, Juan José Domínguez Reboiras, Agustín Bueno Rodríguez, Ca-
milo Nogueira Román, Domingo Fernández del Riego, Xosé Luís Fontenla 
Méndez, Isidoro Millán González-Pardo, Xosé Manteiga Pedrares e Xesús 
Mosquera Sueiro.

provincial da Compañía de Xesús. Tamén o teólogo Andrés Torres 
Queiruga e o párroco do Castiñeiriño de Santiago, Antonio Gómez 
Vilasó, forman parte do consello asesor10.

Esta primeira etapa de Xaime como presidente dura ata 
1971, cando pasa a ser presidente transitorio Domingo Fernández 
del Riego, ata a incorporación de Alfonso Zulueta de Haz no ano 
197211. No ano 2016 a presidencia foime encomendada dado o 
estado de saúde de Zulueta. Na etapa de Xaime van producirse 
actuacións decisivas encamiñadas a que o galego sexa aprobado 
como lingua litúrxica oficial da Igrexa galega.

SEPT vai sacando á luz materiais para a liturxia en galego 
e algunhas encíclicas papais que reflicten claramente os novos 
tempos que se abren para a Igrexa co Vaticano II.

– A Palabra de Deus: Os Evanxeos, versión galega de Espiña 
e Morente, 1965

– Fichas musicais de cantos litúrxicos en galego, promovidos 
na súa maioría polo grupo dos Irmandiños, de Roma12. 

– Os Salmos, versión galega de Isaac Alonso Estravís, 1967.
– Pacem in terris, de Xoán XXIII, versión galega de Isaac 

Alonso Estravís, 1968. 

10. Circular de SEPT de abril de 1967. FXIC-AFIC.
11. No ano 1971 comenza unha segunda etapa de SEPT. O novo director xerente, 

Francisco Domínguez, e mais Xosé Luís Fontenla Rodríguez son os encarga-
dos de poñela en marcha. 

12. O grupo dos Irmandiños estaba formado por cregos e estudantes de crego re-
sidentes en Roma para ampliar estudos moi comprometidos coa inculturación 
da nosa Igrexa. Formaban parte del Xoán Trillo, Andrés Torres Queiruga, 
José Martinho Montero Santalha, Xesús Ferro Ruibal, Pedro Varela Gesto, 
Ramón Soneira Lema, Francisco Ramil Acebo… Títulos de cantos: “Apare-
ceu no ceo”, “As benaventuranzas”, “Misa da mocedade”, “Misa da unida-
de”, “Ven libertador”, “Kumbaya”, “Onda ti noso Pai”, “Venceremos nós”, 
“Señor, quero ser cristiano de verdá” (1968 a 1970).

– Populorum progressio, de Paulo VI, portada deseñada por 
Xaime con debuxo de Castelao13, 1968.

– Ordinario da Misa para os fieis, folletiños dos que se impri-
miron milleiros de exemplares.

Destaca especialmente polo que significou para aprobación 
litúrxica do galego o Misal galego, versión galega de Espiña, Mo-
rente, Vidán e Estravís, con imprimatur do cardeal Quiroga (San-
tiago, colección As Edicións do Adro, 10-IX-1968). 

O MISAL GALEGO E A APROBACIÓN OFICIAL DO GALEGO 

COMO LINGUA LITÚRXICA DE GALICIA

A aparición do Misal supuxo un grande avance para as nego-
ciacións con Roma, pois era necesario presentar textos en galego 
para que fosen examinados e aprobados. Os textos correspondían 
á liturxia da misa anteriores á reforma orixinada co Vaticano II e 
foron remitidos aos bispos de Galicia14. 

Ao saír do prelo, o 27 de setembro de 1968, desprázase a 
Oviedo unha ampla representación de SEPT para entrevistarse co 
cardeal Tarancón, daquela presidente da Comisión de Liturxia da 
Conferencia Episcopal Española. Domingo del Riego, pertencente 
de mozo á Acción Católica, coñecía o cardeal de cando estivera en 
Galicia durante a Guerra Civil15. Alí viaxaron Xaime Isla, Xaime 
Seixas, Xosé Morente, Manuel Vidán, Domingo del Riego e o, da-
quela, padre xesuíta Manuel Santos Santorum. Manuel Santos foi 
unha peza moi importante movendo os fíos en Roma na preparación 

13. Estravís remítelle unha carta, o 8-II-1969, onde lle agradece a portada: 
“Ademais de moi significativa, lle cai moi ben á encíclica”. FXIC-AFIC.

14. Nota existente no FXIC-AFIC.
15. Escrito de Xaime sobre Domingo Fernández del Riego. Arquivo persoal de 

Quico Domínguez. Copia entregada por Xaime en febreiro de 1995.



268 X. FRANCISCO DOMÍNGUEZ MARTÍNEZ

das xestións que máis tarde remataría o cardeal Quiroga16. “Foi a 
visita”, comenta Xaime, “da que saímos máis contentos, mesmo en-
tusiasmados”17. De regreso, o 30 de setembro, o equipo reúnese co 
cardeal Quiroga para informalo das xestións; Quiroga aconséllalles 
que fagan xestións directamente co Consilium de Roma. É o padre 
Manuel Santos quen se encarga de facelas. 

O 13 de novembro de 1968, Xaime Isla escribe a Quiroga Pa-
lacios informándoo de que por indicación do Consilium de Roma 
é necesario que a Conferencia Episcopal Española aprobe previa-
mente os textos en galego. É agora cando o Misal galego, editado 
por SEPT, volve xogar un papel relevante, xa que se solicita a súa 
aprobación para que se tome como referencia para os textos da 
misa, mentres non aprobe a xerarquía outros, e se presente para 
esta aprobación na reunión da Conferencia Episcopal Española, 
próxima a celebrar18. Xaime e o grupo de SEPT viaxaron a Madrid 
para entregar o Misal galego ao secretario da Comisión de Litur-
xia da Conferencia Episcopal19, e foi aprobado. As xestións segui-
ron en Roma da man do padre Manuel Santos Santorum e tamén 
do cardeal Quiroga, que se encontra con certos atrancos xurdidos 
de interferencias do Goberno español20.

O 7 de xaneiro de 1969 o Consilium aproba o galego como 
lingua oficial litúrxica de Galicia. O Misal galego de SEPT que-
dou autorizado con carácter provisional para ser empregado na li-
turxia. Segundo se recolle nunha circular de SEPT, o 8 de xaneiro 
de 1969 Xaime dirixe un telegrama ao cardeal Quiroga en nome 
da editorial:

 

16. Vid. López Muñoz 1989, e Cabada Castro 2013.
17. Vid. Brey, María Luísa: “Unha conversa con Xaime Isla Couto”, entrevista 

que se reproduce neste volume.
18. Carta existente no FXIC-AFIC.
19. Conf. nota 17.
20. Carta do cardeal Quiroga a Xaime Isla, 4-XII-1968. FXIC-AFIC.

Reciba fondo agradecemento desta sociedade pola decisiva 

intervención vosa eminencia presidindo episcopado galego pro 

reconocemento nosa lingua vernácula usos litúrxicos. Bican anelo 

pastoral. SEPT. Presidente21.

Só con este servizo tan decidido e xeneroso á causa da incul-
turación, Xaime ten asegurado entrar na historia da nosa Igrexa 
galega. Pero non se detivo aí como veremos.

XAIME EN SEPT DESPOIS DE 1971

Aínda que renuncia á presidencia de SEPT no ano 1971, 
continúa como conselleiro e membro do comité executivo. Dé-
bese a el que se editasen dúas obras senlleiras nos anos 1975 
e 1979 en colaboración coa editorial Nova Terra de Barcelo-
na, A Biblia dos nenos e O Evanxelio dos nenos. Xaime tiña as 
relacións cos noso homólogos en Cataluña. Foron as primeiras 
edicións bíblicas feitas para o público infantil en galego. Hoxe 
están esgotadas e son moi valoradas tanto polos textos como po-
los debuxos.

Xaime e A Biblia en galego

No ano 1973 SEPT decide abordar o proxecto de promover 
e editar unha Biblia en galego feita por especialistas e expertos, 
partindo das linguas orixinais, que contase coa aprobación da 
Igrexa22. O proxecto dunha Biblia en galego xa viña da época da 
presidencia de Xaime. En 1967 Manuel Casado Nieto puxérase 
en contacto coa editorial para tratar da edición das súas tradu-

21. Texto difundido nunha circular de SEPT de xaneiro de 1969. FXIC-AFIC.
22. Acta de 23-XI-1973 do Consello de SEPT. Arquivo de SEPT.

cións e Arturo Aldemunde fixera xestións en París no ano 1970 
para unha posible versión galega de La Bible du Dimanche23. Es-
tas opcións descartáronse por unha alternativa máis científica e 
pastoral, cun galego actual e accesible. Xaime participou neste 
acordo como conselleiro e tamén formando parte dun grupo de 
cotizantes creado para afrontar os gastos da tradución24.

No ano 1989 ve a luz a primeira edición da Biblia, que coin-
cide coa visita do papa Xoán Paulo II a Compostela. O Goberno 
galego, patrocinador da edición, decide agasallalo cun exemplar 
especialmente encadernado en pel branca. Unha representación 
de SEPT, na que estabamos Xaime, Alfonso Zulueta e Francisco 
Domínguez, fai entrega deste exemplar ao presidente da Xunta, 
Fernando González Laxe.

A COMUNIDADE DE VIDA CRISTIÁ NOSA SEÑORA DA GUÍA  

E SANTIAGO APÓSTOLO (CVC)

Xaime foi presidente desta comunidade, que serviu de apoio, 
fundamentalmente en Vigo, á liturxia en galego. O padre Seixas, o 
seu consiliario, púxoa en marcha ao abeiro da normativa xesuítica 
e aprobouna o padre Arrupe o 15 de setembro de 1967. Contaba 
tamén coa firme colaboración de Domingo del Riego. Coas contri-
bucións dos socios facíase fronte aos gastos ocasionados pola misa 
da capela das Trinitarias, que se retransmitía por radio, e máis 
tarde tamén aos da misa da igrexa dos Apóstolos, ambas as dúas 
en Vigo. Os gastos dunha maneira primordial estaban destinados 
ao sostemento do coro Ondas do Mar de Vigo, que actuaba sema-
nalmente en dúas misas. 

23. Carta de Arturo Aldemunde a Antonio G. Vilasó, 23-X-1970. FXIC-AFIC.
24. Os tradutores non cobraron, agás un deles. Testemuño propio como xestor 

das finanzas.

Tamén a comunidade se facía cargo dos gastos de envío por 
correo, desde Vigo a toda Galicia, das homilías en galego, elabo-
radas por un equipo de cregos e leigos, que comezou a funcionar 
no ano 1972. A el pertencía Xaime Isla25. 

A comunidade sempre mantivo unha boa relación cos dife-
rentes bispos da diocese de Tui-Vigo, que en varias ocasións foron 
convidados a presidir as súas eucaristías.

BADAL

Outra das experiencias en que participou Xaime foi a de Ba-
dal, unha folla litúrxica creada en Vigo para cubrir as necesida-
des prácticas da implantación do galego nas misas, que tivo o seu 
antecedente na publicación Boa Nova, de Ferrol. Durou máis de 
catorce anos, entre abril de 1987 e decembro de 2001.

Naceu da necesidade de dispoñer de monicións e preces para 
a misa dos sábados das Trinitarias de Vigo como un apoio da Co-
munidade de Vida Cristiá. Xaime e mais eu comezamos a facelas, 
pero como en Vigo había tamén un grupo de cregos e leigos preo-
cupados por prestar este servizo a todas as parroquias de Galicia, 
reunímonos todos e así xurdiu Badal26. Xaime escolle o debuxo e o 
lema de Castelao para a portada: “O Badal da campana por todos 
chama”. Os contidos estaban estruturados en: Introdución, moni-
cións das lecturas, preces, recomendacións de cantos, suxestións 

25. Gago Blanco 2015. O equipo formábano os cregos Xaime Seixas, Ramón 
Búa, Alfonso Magariños, Antonio P. Bernárdez, Xesús Gago, Antón Gómez, 
Roberto Goitía (pastor da Igrexa Pentecostal) e os leigos Xaime Isla, Xosé 
Sánchez, Margarita Vázquez e Xoán Bernárdez. 

26. Na carta de presentación remitida ás parroquias figuran como asinantes Xai-
me Isla, Quico Domínguez, Antón Vidal Andión, Constantino González Rei, 
Xesús Gago, Xulio Andión, Ramón Araúxo, Bieito Santos, Xosé Luís Rodrí-
guez Suárez, Waldo García e Xoán Andión. Arquivo de Badal. 

para a homilía, lecturas e salmo de domingos e festas. Tamén se 
publicaron folletos para orar polos defuntos e para celebración de 
exequias. A súa difusión en Galicia adquiriu certa importancia e 
no ano 1991 contaba case con seiscentos subscritores. Arredor da 
publicación movíase un equipo dunhas vinte persoas, contando 
as que preparaban os textos, facían a impresión, a preparación 
de etiquetas, o ensobrado e o envío por correo, todo de maneira 
gratuíta. O grupo chegou a constituír unha auténtica comunidade 
cristiá. O bispo de Tui-Vigo, monseñor Cerviño, acolleu Badal no 
servizo de catequese da súa diocese.

FE E GALEGUISMO

Toda esta extraordinaria obra de Xaime, movida pola fe e por 
Galicia, está fundamentada na relixiosidade que lle transmitiu a 
súa familia. Seu pai e súa nai eran moi relixiosos. De moi neno foi 
acólito na parroquia santiaguesa de San Miguel dos Agros, a carón 
da praza onde naceu. Cando se traslada a Vigo tiña sete anos e 
entra no colexio dos salesianos. Xa de maior escribe nun artigo 
publicado por el no xornal Atlántico:

 
Gardo vivísima e nidiamente no recordo a imaxe daquela hu-

milde cancela de ferro, abertamente acolledora; pola man de meu 

pai fixen por primeira vez a miña entrada no colexio salesiano San 

Matías… quedei marcado no máis íntimo do meu ser polo espírito, 

pola pegada de Don Bosco27. 

Agás nunha pequena etapa atolada de mocidade, a fe e o sen-
tido da transcendencia estarán sempre presentes na súa vida.

27. Vid. García 1996. Félix García era o párroco de María Auxiliadora en Vigo.

No galeguismo entrou da man de seu irmán maior, Ramiro, 
galeguista desde moi novo. Pertencía ás Irmandades da Fala e con 
quince anos emigra á Arxentina, onde desprega un activo labor 
galeguista. Xaime mantén con el unha prolífica correspondencia 
e comeza facéndoo en castelán pero seu irmán pídelle que o faga 
en galego. 

Xaime entendía a fe encarnada na realidade cultural propia, 
potenciadora dos valores do pobo. Por iso o Vaticano II significou 
para el o marco en que sempre entendeu a vivencia da fe. En 1933, 
con dezaoito anos, inicia os seus estudos de Maxisterio na Escola 
Normal de Pontevedra. Alí establecerá unha fonda amizade con 
Xosé Luís Fontenla Méndez, compañeiro de estudos que o pon en 
contacto co grupo que editaba Logos. Revista de Cultura Relixiosa. 
Boletín Católico Mensual, que se publicaba desde xaneiro de 1931 
e estaba a cargo de Iglesias Vilarelle e de Filgueira Valverde. Nese 
grupo tamén figuraban Amor Ruibal e Xesús Ferro Couselo. Á vez, 
os integrantes do grupo de Logos forman parte da agrupación Deus 
Fratresque Gallaeciae (DFG), que tentaba a proxección social do 
pensamento da revista28. Aquí afianza o seu sentir cristián e gale-
guista que presidirá moitos dos proxectos e actuacións que el pon 
en marcha e que dan sentido pleno á súa vida.

COLOFÓN

Unha ollada a todo o que veño de expoñer dános idea dos 
esforzos que Xaime e moitos outros teñen feito a prol da incul-
turación da Igrexa galega. Tamén unha ollada á nosa realidade 
eclesiástica móstranos o pouco que avanzamos no emprego da 
nosa lingua na liturxia e noutras actividades da Igrexa. Incluso 

28. Vid. Brey, María Luísa. “Unha conversa con Xaime Isla Couto”, e Pérez 
Prieto 1995.

se produciu un significado retroceso nos últimos anos. É verdade 
que a xerarquía eclesiástica e os cregos teñen unha importante 
responsabilidade nesta situación. Pero tamén os fieis a teñen por-
que aínda senten a vergoña do propio que nos fai pensar que o 
noso non é tan bo como o outro. Na dicotomía galego-castelán 
segue primando o castelán. Cómpre facer un chamado para que o 
comportamento de xentes coma Xaime nos dean alento para se-
guir neste labor no que nos xogamos a nosa esencia como pobo e 
os crentes o ser auténtico de cristiáns.

A TRADUCIÓN DA BIBLIA AO GALEGO

JOSÉ FERNÁNDEZ LAGO

DIFICULTADES COAS QUE NOS ATOPAMOS  

PARA FACER O TRABALLO

En primeiro lugar, diría eu, cumpría andar á procura de tem-
po libre. Durante doce dos dezanove anos que empregamos na 
tradución, o que vos fala era vicerreitor do Seminario e boa parte 
deses anos era ademais secretario xeral do Instituto Teolóxico. Por 
outra banda, estaba facendo a tese en Teoloxía, nunha materia que 
non era exactamente a miña: sobre as obras de Oríxenes, mentres 
que eu me especializara na Biblia, e as miñas aulas desenvolvían-
se nese eido. Cada ano explicaba en catro meses as materias de 
todo o curso, mentres outros catro meses traballaba en Roma na 
tese, e nos catro do verán dedicábame por completo ás traducións 
da Biblia. O traballo de tradución era, conseguintemente, un la-
bor engadido, que pedía tempo para levalo adiante, e menos mal 
que podía atopalo saíndo do lugar de traballo habitual. Os outros 
colaboradores estaban en situacións semellantes.

Nalgún deses anos de traballo de tradución, durante os meses 
do verán saía cedo da miña casa, no Carril, e trasladábame a Go-
dos (Caldas de Reis), para pasar alí o día ocupado nese traballo, 
nun predio da familia do meu irmán. Alí comía o contido da fria-
meira que me preparara miña nai, tomaba o café que me daban os 

familiares de meu irmán, e traballaba ata a tardiña, saíndo xusto 
para poder chegar ao Carril con tempo para a misa. Outras veces 
acouguei en Serres (Muros), na casa dunha dona moi achegada 
desde nena á miña nai; outros anos, tamén polo verán, normal-
mente no mes de agosto, acouguei no Hío (Cangas), gozando da 
acollida que o crego de alí, Andrés Carril Pardo, e mais a súa irmá 
Carmela me ofrecían. Tamén traballei en Samos: alí pasei cin-
cuenta días do curso académico, no inverno, pois o arcebispo Án-
gel Suquía me dixera que tiña que marchar lonxe da miña diocese, 
se quería ir adiante co meu cometido. Finalmente, no que atinxe 
á transcrición dos nomes propios, aínda que os mais coñecidos se 
mantiveron como en castelán, para os outros valinme da políglota 
que os mercedarios teñen en Poio. Alí fun nos días do Entroido e 
a primeira semana da Coresma co padre Martín, de Samos. Segui-
mos o que ofrecía a tradución latina da versión siria, pois a súa 
tonalidade íalle moi ao xeito á fonética hebrea e mais á galega. 

No verán de 1980, tendo que traducir algúns libros do Anti-
go Testamento (Xosué, Xuíces e Ruth), trasladeime a Xerusalén, 
onde fixen unha primeira achega ao texto hebreo. Alí estiven mais 
de dous meses do verán, dedicado a facer a versión dos devanditos 
libros á lingua galega. Xa na nosa terra, deille un colorido máis 
propio dos escritos da nosa lingua. 

Na revisión da terceira edición, para preparar a cuarta, apro-
veitei a acollida xenerosa do Convictorio da Igrexa Nacional Es-
pañola de Santiago e Montserrat, de Roma, onde puiden traballar 
tranquilo e sen problemas.

Volvendo aos atrancos que atopamos, outro tipo deles debíase 
ao pouco material de traballo que posuiamos. De feito, o único di-
cionario castelán-galego un pouco xeitoso que tiñamos á man era 
o primeiro tomo de Crespo Pozo, publicado en 1972. Iso significa-
ba que soamente podiamos acceder aos vocábulos que comezasen 
por unha letra que ocupase un lugar situado entre a a primeira 

do alfabeto e mais o f; e, se comezaba polo g ou outra letra poste-
rior, tiñamos que atopar un vocábulo sinónimo, para buscalo nese 
volume, o único que ata entón existía. A situación distaba moito 
da actual, cando en Internet se atopa todo ou case todo o que se 
busca. Pasados algúns anos, foron saíndo outros volumes dese di-
cionario, pero xa tiñamos feito a maior parte do traballo. 

Acordamos dedicarlle ás notas o equivalente a unha terceira 
parte do texto. Certo que algúns dos tradutores querían elaborar 
todo un comentario, mentres que outros preferían poñer menos 
notas, ás veces por dubidar da propia preparación para facelas ou 
ben por non pechar demasiado o texto. Aos primeiros había que 
convencelos de non facer as cousas coa extensión ou cos tecnicis-
mos propios dun comentario; e a algúns dos outros habíaos que 
axudar, completando as súas notas con outras de tipo explicativo. 
Algo semellante acontecía coas introducións, que ás veces non 
eran suficientemente claras e esquemáticas e nalgúns casos mes-
turábanse cousas que cumpría separar.

O traballo de coordinación fixémolo Queiruga e mais eu. Non 
faltaron problemas, pois quen fai un traballo coida que aquilo é 
propio, e non ten por que lle tocar ninguén. Ás veces resulta difí-
cil convencer algúns de que é preciso cambiar o xeito de expoñer 
algo, por obter unha certa harmonía. Outros autores danche carta 
branca, e ti mesmo, por delicadeza, corrixes o xusto. Acontece nos 
libros históricos, que atopamos a miúdo máis dunha cronoloxía, 
polo que cumpría poñer de acordo dous ou máis estudosos. Non 
podo menos que lembrar con agrado a Anxo González Núñez, dou-
tor en Estudos Bíblicos, xa falecido, que asentiu a que cambiase o 
que me parecese oportuno nun eido onde el estaba especialmente 
involucrado, porque traducira os libros de Samuel e, sobre todo, 
os dos Reis. 

Outras veces había que mellorar o estilo, adaptándose ás po-
sibilidades dos destinatarios. Por iso a miúdo cumpría, mantendo 

a seriedade dos contidos, eliminar tecnicismos e facer unha expo-
sición máis axeitada á capacidade de comprensión do pobo galego 
en xeral.

A editorial SEPT ofrecíanos os libros que precisabamos para 
facer a tradución. Por exemplo, deunos o primeiro volume do di-
cionario de Crespo Pozo (o único que entón existía) e o de Franco 
Grande (mesmo se o vocabulario castelán-galego que este ten é 
ben pequeno); deunos tamén a tradución interconfesional castelá 
da Biblia e unha Biblia portuguesa. Tamén forneceu a algún tra-
dutor que non tiña entón traballo fixo, ou que levaba a carga da 
súa familia, unha subvención. No entanto, os que tiñamos xa un 
xeito de vida propicio para ir vivindo fixemos o noso traballo sen 
gravar a ninguén. 

Deste xeito, entre o que fomos facendo na nosa terra e o que 
puidemos traballar sendo acollidos por outras institucións, pódese 
dicir, sen medo a estar equivocado, que algúns lle dedicamos mais 
de tres mil horas de balde ás traducións da Biblia ao galego: hai 
cousas que os homes non retribúen, e polo tanto a factura pagaraa 
o Pai eterno…

SATISFACCIÓNS

A nosa Biblia non só achegou ledicia aos galegofalantes, 
tamén serviu como base para a elaboración dos leccionarios li-
túrxicos. Podo dicir que participar na tradución deume entrada 
onda os bispos galegos cando se vía a necesidade de rematar os 
leccionarios, traducindo as lecturas que faltaban. Isto é motivo 
de orgullo para calquera galego, máis aínda cando se trata dun 
sacerdote. Mesmo dá verdadeira satisfacción cando, ao participar 
na eucaristía, sentes expresións que ás veces conseguiches sacar 
á luz con moito esforzo para as plasmar nos textos bíblicos.

 Con todo, o que a min máis me encheu de ledicia foi o logro 
do premio nacional que lle concederan á nosa tradución, e que fun 
recoller a Madrid. Foi un premio tan só enturbado polo comezo 
da guerra do Golfo, iniciada a noite anterior ao acto de entrega. 
Alí estaban para recoller algo semellante noutros eidos do saber 
Fernando Rey, Almodóvar e Pinito del Oro, e quince ou vinte per-
soeiros mais. Nesa ocasión vin que un traballo serio e moi duro 
de literatura, mesmo se discorría polo eido da fe xudía e cristiá, 
gozaba de recoñecemento por parte do mundo civil.

Outras distincións nos concederon algunhas entidades da 
nosa terra, en concreto El Correo Gallego, nomeando algún tradu-
tor “galego dun determinado mes”.

O RESPLANDOR DA LUZ

Despois dun camiño que, como diciamos, resultou difícil, an-
tes do remate resplandeceu a luz. E dicimos “antes”, porque xa no 
ano 1980 se publica o Novo Testamento. En 1989 verá a luz a pri-
meira edición da Biblia, rematada un pouco a correr, para poder 
entregarlla ao papa cando viñese, xa avanzado o ano, a Santiago 
de Compostela. As tapas eran de cor verde, mentres que a segun-
da edición, saída en 1992, terá cor morada; a terceira, publicada 
ao remate de 2001, azul escuro, e a cuarta publicada en 2022, 
vermello. Por outra banda, como saíran as edicións da Biblia re-
visadas e corrixidas, dese xeito sae tamén a segunda edición do 
Novo Testamento, o ano 1998. Así, esa luz que alumaba os viei-
ros máis escuros do noso percorrido, servirá tamén para alumar o 
home de hoxe na procura do que está máis aló dos camiños que 
transitamos.

A PRESENTACIÓN DA 4ª EDICIÓN DA BIBLIA EN GALEGO

As primeiras edicións

A primeira edición d’A Biblia, ao querer entregarlla ao papa 
Xoán Paulo II, na súa primeira viaxe a Santiago en 1989, publicá-
rase sen facer as segundas probas, e como consecuencia faltaban 
moitos aspectos que concretar. Cando se preparou a segunda edi-
ción, revisouse toda: engadíronse algunhas partes que mancaban, 
estruturáronse certas introducións, puxéronse algunhas notas que 
cumpría engadir, colocáronse os números dos versículos que fal-
taban, e corrixíronse erros de palabras que non adoptaban a forma 
precisa. A terceira edición asemellábase á segunda, pero fíxose 
cun formato mais manexable: unha edición moi digna. Publicouse 
no ano 2001.

A preparación e o envío da cuarta edición

Pasaran varios anos desde que se esgotara a terceira edición. 
A Editorial SEPT agoniaba, vendo que durante algún tempo non 
podían adquirir exemplares da Biblia os que aínda non a tiñan. 
Pouco a pouco, os lingüistas galegos encargados de SEPT fóronme 
enviando pasaxes dos diversos libros, de xeito que lles dese unha 
ollada e corrixise o que procedese. Fun traballando na análise 
duns e outros. Despois de corrixidos, mandábanme outras propos-
tas, non fose que as anteriores non respondesen ao orixinal. Final-
mente, foise completando a cuarta edición, de xeito que o día do 
remate encheunos a todos de ledicia. Certo que, despois de cum-
prido o traballo de tradución e o de revisión lingüística, quedaba 
o propio do prelo e o da publicación, que precisaba dunha serie 
de pasos no ámbito das institucións e da economía, na que coido 
que Valentín García Gómez, secretario xeral de Política Lingüística 

e, en xeral, a Xunta de Galicia foron xenerosos coa editorial e, a 
fin de contas, co lector galego. Cando o día 5 de xuño de 2022 
enviaron os primeiros exemplares, podo dicir que, polo menos eu, 
acollino coa ledicia propia de quen non tivo nunca un fillo, de xei-
to que o considerei coma se fose un neno meu, pletórico de vida.

Reformas máis salientables da presente edición

Hai algo que cómpre ter presente ollando ao pasado: que todas 
as introducións aos diversos libros da Biblia están estruturadas, 
aínda que con mais ou menos apartados, segundo as posibilida-
des que ofreza o libro. Outro asunto salientable, especialmente se 
comparamos esta edición coa primeira, son os índices, mais ricos 
en vocábulos.

O mesmo sucede cos mapas do pobo de Israel e os do mundo 
da diáspora. Por exemplo, como o das viaxes de san Paulo era 
mellorable, en lugar dun só mapa fixéronse tres, máis o da viaxe 
de Paulo preso a Roma. O de diversificar o mapa coas tres viaxes 
fixérao no seu momento (xa para a segunda edición) don Braulio 
Arce San Juan, falecido hai uns meses.

No que atinxe ás notas, fóronse engadindo algunhas nas di-
versas edicións, de tipo aclaratorio, e mesmo alixeiráronse outras, 
intentando dicir o mais posible con menos palabras.

A linguaxe é ben lograda, pois os lingüistas que traballaron 
para esa publicación, baixo a batuta da normativa lingüística da 
Real Academia Galega, e da Editorial SEPT, foron moitos e de 
primeira calidade.

A riqueza da Biblia, polos diversos xéneros literarios dos libros

Hai na Biblia algúns libros que van relatando as historias 
dun pobo; outros que recollen os escritos dos profetas, ou ben a 

especial sabedoría reflectida nalgúns deles, e que lles dá ese ton; 
outros son obra dos profetas, que falaban no nome de Deus. Sen 
querer esgotar eses diversos xéneros, podemos afirmar que os li-
bros do Novo Testamento gozan de especial relevancia, por trans-
mitir, directa ou indirectamente, a palabra viva de Xesús: vémolo 
nos Evanxeos e mesmo nos Feitos dos Apóstolos, onde se narra a 
vida da primitiva Igrexa de Xerusalén e das primitivas comunida-
des cristiás da Asia Menor. Hai, ademais das Cartas de san Paulo, 
outras chamadas Católicas, por ir dirixidas a toda a cristiandade, 
sen esquecernos da Apocalipse de Xoán, que mira as Vodas Eter-
nas do Cordeiro Inmaculado e de toda a Igrexa celestial.

FALAR CON DEUS E ESCOITAR A SÚA PALABRA  

NA PROPIA LINGUA 

O feito de ter a Biblia en galego partindo dos orixinais é un 
paso ben importante, no que colaboraron SEPT, a Xunta de Gali-
cia, a Igrexa, e moitas persoas concretas. Que o Señor nos axude a 
valorar a nosa lingua, e, por riba de todo, a súa Palabra. Que fer-
moso é escoitar a palabra de Deus na lingua e co agarimo co que 
escoitabamos a voz da nosa nai cando eramos nenos… Pois tamén 
agora nos chega a voz de Deus na nosa lingua. Aínda que Deus 
falase na lingua e coa mentalidade daqueles aos que se dirixiu 
nun primeiro momento, como di Fr. Luís de León, a Palabra de 
Deus é sempre viva e actual, e o Señor quere que nos chegue na 
nosa lingua, pois dese xeito é mais viva, mais cordial e agarimosa.



A MISA DE ROSALÍA DE 1969:  
O CASO XAIME ISLA COUTO

MARCELINO AGÍS VILLAVERDE

Hai pezas da nosa historia política que merecen ser contadas 
para coñecer o noso pasado e comprender algo mellor o presente. 
Nalgúns casos, estas historias corren o risco non só de ficar no 
esquecemento senón de desaparecer por completo logo da morte 
dos seus protagonistas. Ou o que é peor: aceptamos como válida a 
versión acaída dun feito que alguén espalla, pola sinxela razón de 
que outras testemuñas gardan silencio.

Algo disto foi o que me levou a pescudar primeiro e a escri-
bir despois os feitos acaecidos na misa en lembranza de Rosalía 
de Castro, organizada polo Padroado Rosalía de Castro en San 
Domingos de Bonaval o ano 19691. Un acto relixioso e poético 
que se viña organizando desde o ano 1932 no Panteón de Galegos 
Ilustres, no Día de Galicia, por Xosé Mosquera Pérez e Manuel 
Beiras García, dous galeguistas composteláns vinculados a Deus 
Fratesque Gallaeciae, unha irmandade de galeguistas cristiáns á 
que se unirá Xaime Isla Couto no ano 1935.

Mais a misa de 1969 non habería ser igual á de anos an-
teriores e marcaría un feito diferencial para sempre na historia 

1. Unha versión completa desta investigación pode consultarse no meu libro 
Xaime Isla Couto: entre o Galiza Ceibe e o Venceremos Nós. Os feitos acaecidos 
na Misa de Rosalía 1969 (Fundación Isla Couto - SEPT, 2019), dispoñible 
para a súa descarga e lectura en <https://bit.ly/3xi2wbh>.

deste acto pola detención e procesamento de Xaime Isla Couto, 
un respectado avogado, profesor universitario na Escola de Pe-
ritos Industriais de Vigo e intelectual galeguista vinculado a ese 
proxecto cultural, político e económico que se chamou Galaxia e 
que acabou dando nome a toda unha xeración2.

Que aconteceu despois da Misa de Rosalía de 1969? Escoitei 
distintas versións dos feitos porque este acontecemento, coñeci-
do fundamentalmente a través do testemuño dos asistentes, varía 
moito segundo quen o conte. Tiven a sorte de escoitalo directa-
mente dos beizos de Xaime Isla e tamén escoitei outros relatos 
de persoas que me merecen o maior respecto intelectual. Porén, 
uns e outros difiren, ás veces, substancialmente na crónica dos 
acontecementos. A convicción persoal de que é posible recons-
truír cunha base documental sólida os feitos acaecidos levoume a 
escribir un traballo amplo, do que ofrezo unha breve síntese.

A MISA DE ROSALÍA: GALEGUISMO E RELIXIÓN

A orixe do culto rosaliano en Bonaval (1891-1931)

Foron Xosé Mosquera Pérez, o Vello dos Contos, coa axuda 
de Manuel Beiras García, os que organizan o 25 de xullo do ano 
1932 en San Domingos de Bonaval unha primeira misa en honor 
de Rosalía de Castro, que, a partir do ano 1933, se celebrará coa 
decidida vontade de que fose un acto enmarcado na celebración 
do Día de Galicia e tivese continuidade anual. Así o explica Ma-
nuel Beiras:

Para encetar as xornadas do Día de Galicia, nada mellor se 

nos ocorreu que dedicar unha misa a nosa Rosalía, diante do seu 

2. Cf. Isla Couto 1991, pp. 51-66.

sartego en San Domingos de Bonaval, na que a homilía fose dita 

en galego, xa que daquela non se podía, nin soñar, na liturxia en 

galego3.

Son varias as fontes documentais que sitúan o comezo des-
ta tradición galeguista a comezos dos anos 30. Os propios prota-
gonistas da súa organización, Mosquera e Beiras, achegan dous 
valiosos testemuños. O primeiro nun discurso que pronuncia en 
Buenos Aires o 24 de xullo de 1959:

No ano 32, e perdoádeme esta efeméride que non ten impor-

tancia ao parecer, inaugurouse a emisora Radio Galicia de Santiago, 

invitáronme para que axudara a darlle un pouco de calor. Acudín 

e o primeiro que se me ocorreu foi espallar por todos os ámbitos da 

nosa Terra as composicións de Rosalía. Deste xeito, facíase tamén 

patria, facíase tamén Terra. Ao pouco tempo, preséntanse as festas 

do noso Apóstolo e por idea tamén doutro compañeiro meu fíxose 

a Misa de Rosalía o Día de Galiza na igrexa de San Domingos, na 

capela onde está o mausoleo onde repousan os seus restos, tendo á 

fronte tamén o daquel esgrevio galego, morto tempranamente, aquel 

grande Alfredo Brañas. Aos poucos días fixen a promesa solemne, 

tamén pola emisora, para que todos o souberan e o gravaran, que 

namentres eu tivera vida e no meu peto houbera unhas cadelas, non 

lle faltaría nunca esa misa pola súa ánima, o Día de Santiago, o Día 

de Galicia. Ata agora cumpriuse4. 

Testemuño e resistencia durante a II República e Guerra Civil

No ano 1933 non haberá unha misa en lembranza de Rosalía 
senón dúas. Na véspera do Día de Galicia as autoridades munici-

3. Beiras García 1980, p. 24.
4. Mosquera 1959. Arquivo Sonoro de Galicia. Consello da Cultura Galega.

pais de Santiago de Compostela, xunto cos galeguistas Castelao, 
Suárez Picallo e Blanco Amor, acompañan os representantes de 
Euskadi e Cataluña para facer unha ofrenda floral diante do mo-
numento a Rosalía de Castro. Ese día vaise propoñer oficialmente 
a reactivación do Pacto de Galeusca, asinado por primeira vez en 
Cataluña o 11 de setembro de 1923. Ademais da ofrenda floral do 
día 24, o Partido Galeguista organiza unha misa o día 25 de xullo. 
O sorprendente é que, tal como recolle a prensa local, o día 26 hai 
outra misa, organizada por Mosquera Pérez e Beiras. O adiamento 
suxire a intención de deixar patente unha concepción distinta da 
homenaxe a Rosalía.

No ano 1935 Xaime Isla Couto, que malia a súa mocidade 
participara arreo nas actividades da Federación das Mocedades 
Galeguistas, vai dar mostras do seu compromiso cristián. En pri-
meiro lugar, integrándose no mes de febreiro na asociación Deus 
Fratesque Gallaeciae,

que vén ser un intento de ampliación e introdución social 

do pensamento de Logos, especialmente na mocidade. […] Desde 

Pontevedra a DFG esténdese a Santiago e Ourense. Como máximos 

expoñentes cómpre salientar a Iglesias Vilarelle, Filgueira Valver-

de, Sesto López, Fontenla Méndez e Isla Couto, entre outros5.

Ninguén pensaría que o 25 de xullo de 1936, tan só unha se-
mana despois do levantamento militar do 18 de xullo, se celebrase 
a misa en lembranza de Rosalía de Castro. E, porén, mantivéronse 
os actos en San Domingos de Bonaval por iniciativa de Mosquera 
Pérez. Segundo nos conta Carlos Baliñas:

A Guerra Civil non lle quitara os tentos: un recibo conservado 

demostra que pagara do seu peto os gastos da Misa de Rosalía […]. 

5. López Muñoz 1989, p. 30.

A misa costoulle exactamente 10 pesetas. Cómpre supoñer que a súa 

man andivese tamén detrás da ofrenda floral diante da estatua no pa-

seo da Ferradura: flores para unha poeta no medio de tiros e sangue6.

Galeguismo e relixión durante o franquismo

As novas circunstancias políticas da España da posguerra 
impoñen algo máis de cautela. Apréciase na discreción e sobrie-
dade das notas de prensa convocando o acto. A que publica El 
Correo Gallego o día 24 de xullo de 1940 ten apenas tres ou catro 
liñas. Tamén a hora é moito máis discreta, pois celébrase ás oito 
e media da mañá do 25 de xullo, para non interferir na misa so-
lemne do día do Apóstolo que se celebra na catedral compostelá a 
partir das dez e media. As fotos que se conservan das misas destes 
primeiros anos do franquismo amosan este espírito de resistencia 
en que só unha manchea de fieis asistían a unha eucaristía que se 
celebraba no interior da capela da Visitación que dá acubillo ao 
Panteón de Galegos Ilustres. E sobraba espazo!

O 15 de novembro de 1947 Xaime Isla participa na constitu-
ción do Padroado Rosalía de Castro. Asisten: Ramón Otero Pedra-
yo, Manuel Gómez Román, Luís Iglesias Iglesias, Fermín Bouza 
Brey, Paulino Pedret Casado, Felipe R. Cordero Carrete, Aquilino 
Iglesia Alvariño, Manuel Beiras García, Xaime Isla Couto, Antonio 
Fraguas Fraguas e Xesús Ferro Couselo. A xuntanza celébrase na 
sala de xuntas do hotel Compostela, convocados por Xosé Mosque-
ra Pérez e Xosé Villar Granjel. O principal motivo que leva á cons-
titución do padroado é o de dar un soporte institucional á recente 
adquisición da Casa da Matanza, en Padrón, con mentes en facer 
dela o espazo que perpetúe a memoria de Rosalía de Castro. 

Coido que Carlos Baliñas atinou ao titular un dos capítulos 
do seu libro sobre Rosalía de Castro “Cando Galicia foi (oficial-

6. Baliñas 1987, p. 109.

mente) pouco máis que Rosalía” para expresar o significado desta 
misa durante o franquismo.

A PRIMEIRA MISA “OFICIAL” EN GALEGO

No ano 1965 prodúcense un conxunto de feitos relevantes. 
O primeiro deles a renovación do Padroado Rosalía de Castro. 
Pasan a ocupar a presidencia e a secretaría Octavio San Martín 
Domínguez e Avelino Abuín González de Tembra, respectivamen-
te. Xaime Isla continuará ata a súa morte como “persoeiro”, na 
súa calidade de membro fundador. A saúde do iniciador da Misa 
de Rosalía, Xosé Mosquera Pérez, deteriórase e falece en Santia-
go de Compostela o 30 de decembro de 1965. Outros feitos teñen 
que ver co longo proceso de galeguización da Igrexa. Entre eles, a 
creación de SEPT (Sociedade de Estudos, Publicacións e Traba-
llos) e a celebración da primeira misa en galego, o 25 de xullo, en 
Bonaval, a cargo de Xaime Seixas, da que Xaime Isla escribe en 
Grial unha crónica do feito.

Nos anos anteriores a misa celebrábase en latín e só algunhas 
das partes dicíanse en galego: o Evanxeo, o Noso Pai, e a homilía. 
Moitas veces realizábase unha alocución en galego ao rematar o 
acto relixioso, antes da ofrenda floral. A chamada popularmente 
“Misa de Rosalía” era un dos poucos actos relixiosos, por non 
dicir o único, en que o uso do galego era “obrigado”, dentro das 
limitacións litúrxicas impostas polo ordenamento católico vixente. 
A maioría dos cregos aos que se invitaba para celebrala estaban 
na “loita” pola introdución do galego na liturxia ou, polo menos, 
estaban de acordo co uso do galego. 

O 25 de xullo de 1965 celébrase a primeira misa en galego en 
San Domingos de Bonaval. Lendo o capítulo de Manuel Cabada 
Castro dedicado á “Misa galega compostelá” no seu libro O padre 

Seixas desde dentro podemos reconstruír como se desenvolveron 
os feitos. O Padroado reúnese co cardeal Quiroga Palacios para 
solicitar poder celebrar a misa en galego e este accede, deixando 
en Xesús Precedo, membro do padroado e cóengo compostelán, 
a interlocución para encomendarlle a responsabilidade ao padre 
Xaime Seixas. A nova recóllea El Correo Gallego, e tamén no nú-
mero 10 da revista Grial de 1965 atopamos un artigo titulado “A 
primeira misa en galego”, referíndose deste xeito á misa do padre 
Seixas en Bonaval:

Niste Ano Santo de 1965 a “Misa de Rosalía” acadou un si-

ñificado verdadeiramente histórico: foi a primeira Misa dita en ga-

lego. Con ela iniciouse a incorporación da nosa lingua vernácula á 

liturxia. […] A esta Misa, oficiada polo P. Seixas, recén chegado de 

terra de América, onde tantos e tantos galegos alivian as súas nos-

talxias da terra cos versos de Rosalía, acudiron centenares de fieis 

de todos os puntos do país e de tódalas condicións sociais. Todos 

iles, formando unha comunidade afervoada, sentían a emoción e 

a trascendencia daquil intre histórico prá espiritoalidade galega7.

OS FEITOS ACAECIDOS NA MISA DE ROSALÍA DE 1969  

E COMO SE CONTARON

Hai tres versións dos acontecementos publicadas en distintas 
épocas e lugares por tres diferentes protagonistas: Manuel Bei-
ras García, un dos históricos organizadores da misa de Rosalía; 
Xaime Isla Couto, que alude aos feitos nunha entrevista d’A Nosa 
Terra do ano 2000; e, máis recentemente, Xosé Luís Pastoriza no 
capítulo “Un galeguista maligno (1969-1975)”, pertencente ao li-
bro Xaime Isla. Raíz e utopía de Galicia. Vou principiar con eles 

7. Grial 10, 1965, p. 376.

e, seguindo unha orde cronolóxica inversa, comezarei pola breve 
crónica dos feitos realizada por Xosé Luís Pastoriza, probable-
mente a persoa que máis traballou as fontes documentais conser-
vadas polo propio Xaime Isla Couto no seu arquivo persoal:

O 25 de xullo [1969], á saída da Misa de Rosalía e tras a in-

terpretación autorizada do Himno galego polo coro vigués Ondas do 

Mar de Vigo, Xaime, o doutor ourensán Carlos Guitián Rodríguez e 

Fidel Villar, membro do coro, foron detidos polo canto do “Vence-

remos nós” e supostos berros dos gritos subversivos “Viva Galicia 

ceibe” e “Liberdades para Galicia”. O canto colectivo do “Vence-

remos nós” no adro de San Domingos de Bonaval foi iniciado polos 

membros da UPG que, liderados por Xosé Luís Méndez Ferrín e 

Bautista Álvarez, acudiron á saída da misa. Xaime foi zarandea-

do, golpeado polos “grises” e levado polo aire até o jeep policial. 

Tras prestaren declaración, sería o único axuizado polo Tribunal 

de Orden Público. En abril de 1970 foi condenado a tres meses de 

arresto maior, suspensión de todo cargo público, profesión, oficio e 

dereito de sufraxio pola comisión do delito de desordes públicas. 

Presentado o correspondente recurso, a sala segunda do Tribunal 

Supremo anulou a sentenza condenatoria en febreiro de 1971 ao 

coidar que o berro de “Viva Galicia Ceibe” non perturbara a paz 

cidadá8.

Velaí o primeiro relato completo dos feitos e das consecuen-
cias. O segundo atopámolo no artigo de Manuel Beiras García, 
titulado “Historias da ‘Misa de Rosalía’”, escrito con motivo do 
trinta aniversario da editorial Galaxia (1980). A versión de Ma-
nuel Beiras, testemuña directa dos feitos, introduce algún aspecto 
diferencial:

8. Pastoriza 2015, p. 70.

O día de Galicia do 1969 foi o día dramático que deu lugar 

ao respaldo xurídico do berro “Viva Galiza ceibe”, pronunciado á 

saída da Misa de Rosalía deste ano, polo irmán Xaime Isla Couto, 

motivo do cal foi detido, mallado a porrazos, guindado polo chan, na 

calzada de San Domingos de Bonaval9.

O último testemuño é do propio Xaime Isla. Algunha vez fa-
lamos persoalmente destes acontecementos, mais non tiven o coi-
dado de gravar a conversa. Por iso, a breve alusión aos feitos na 
entrevista que lle fai Carme Vidal n’A Nosa Terra, en xaneiro de 
2000, ten un gran valor como testemuño vivencial, directo, do que 
alí aconteceu ou, polo menos, de como o viviu Xaime. Vén o conto 
a propósito da tradución ao galego da canción “Venceremos nós”:

Basilio Losada leu Grial e quedou entusiasmado. Eu tiña ami-

gos na Nova Cançó Catalana e falei con el porque pensei que tamén 

na Galiza necesitabamos iso. Atopamos un cantante catalán que es-

taba disposto a cantar en galego. Entón decidimos mandar os textos, 

entre eles, a canción de Joan Baez, “Venceremos nós”, que, por certo, 

Méndez Ferrín se negou a traducir porque non lle pareceu suficien-

temente revolucionaria. Despois dinlla a Xohana Torres e a Franco 

Grande, que traballaba no meu despacho porque mo mandara Piñei-

ro. Franco, con Beiras ao piano, foi elaborando a canción. A fin dos 

sesenta, cando estabamos na misa de Rosalía no día de Galiza a UPG 

convocara unha manifestación. Viñeron pola tarde até alí a provocar. 

Eu mirei para Ferrín cantando “Venceremos nós” porque ademais 

aquel ano conseguiramos que o coro interpretase por vez primeira 

o himno galego. Cantei forte e mirei para Ferrín dicíndolle cos ollos 

que, por el, non teriamos aquel tema musical na nosa lingua. A poli-

cía deunos vergallazos pero eu decidín continuar cantando10.

9. Beiras 1980.
10. Vidal 2000, p. 9.

RECONSTRUCIÓN DOCUMENTAL DOS FEITOS

Comparecencias na Comisaría de Policía de Santiago (25-VII-69)11.

Son as 20,15 horas e comparecen diante do inspector de ser-
vizo de garda, responsable de instruír e certificar a declaración, 
por unha banda, o capitán da Policía Armada, así como outro 
policía armado da mesma unidade; por outra banda, Xaime Isla 
Couto, catedrático domiciliado en Vigo, e Carlos Julio Roberto 
Guitián Rodríguez, médico domiciliado en Ourense.

a) Declaración do capitán da policía armada
O capitán da policía armada manifesta o seguinte:
 
– Que sobre as 19,45 horas do día 25 de xullo, logo de rema-

tar a Ofrenda Floral organizada polo Padroado Rosalía de Castro 
diante do Panteón de Galegos Ilustres, en San Domingos de Bona-
val de Santiago, o numeroso público asistente, despois de aban-
donar o devandito templo e xa nas escalinatas que dan acceso ao 
mesmo entoou primeiramente o Himno galego, acompañando o 
Orfeón que participou no acto.

– Seguidamente cantaron o himno “Venceremos nós”, ao 
tempo que se oían berros de “Galicia ceibe” e “Libertades pra 
Galicia”.

– Á vista disto e sendo Xaime Isla un dos máis destacados en 
proferir berros do tipo sinalado e no canto antes mencionado, foi 
convidado a que cesase na súa actitude.

– Lonxe de obedecer o requirimento que o comparecente lle 
fixo, aumentou máis nos seus cánticos e berros de “Galicia ceibe” 

11. Fonte: Comparecencia. Comisaría do Corpo Xeral de Policía. Dirección Xe-
ral de Seguridade. Ministerio de Gobernación. Fondo Xaime Isla Couto-Ar-
quivo da Fundación Isla Couto (FXIC-AFIC).

e outros semellantes, incitando aínda máis os asistentes ao acto, 
polo que se procedeu á súa detención, chegando a berrarlle ao 
policía armado “Pégueme, se se atreve”, envorcallándose acto se-
guido no chan, e facendo moi difícil que se lle puidese internar 
nun dos “jeeps”.

– Esta actitude fixo que fose secundado pola maioría dos par-
ticipantes no acto, producíndose un momento de certo nerviosismo 
na masa, cousa que de non actuar o comparecente coa máxima pa-
ciencia e dados os gritos do comparecente de “Pégueme se se atre-
ve”, puidese dar lugar a unha posible alteración da orde pública.

b) Declaración de Xaime Isla
Comparece despois Xaime Isla Couto, pregúntanlle se algun-

ha vez estivo detido ou procesado, contesta que non. A continua-
ción con relación ao feitos manifesta:

– Que na tarde de hoxe asistiu á misa na igrexa de San Do-
mingos desta cidade, entoando na propia misa cantos litúrxicos e 
despois de saír da igrexa iniciou outro canto, cuxa versión galega 
leva por título “Venceremos nós”, himno cristián do movemento 
de Martín Lutero King. O declarante di que se uniu ás voces que 
iniciaron este canto.

– Que pouco despois se sentiu sorprendido ao sentirse gol-
peado cunha porra por un dos policías armados, preguntándolle 
ao policía armado por que era golpeado, xa que este era un cántico 
profundamente cristián.

– A continuación e inexplicablemente, malia a súa actitude 
pacífica do declarante, viuse empuxado e levado ao coche celular.

– Preguntado cal era o motivo da función relixiosa que esa 
tarde se celebraba no devandito templo e en que idioma se ex-
presaron durante a celebración da Santa Misa manifesta que a 
cerimonia relixiosa consistía nunha misa que se celebraba todos 

os anos na mesma data e no mesmo templo, organizada polo Pa-
droado Rosalía de Castro, e rezándose responsos no Panteón de 
Galegos Ilustres, sendo o idioma empregado o galego, consonte a 
autorización litúrxica e segundo o misal autorizado pola xerarquía 
eclesiástica.

– Preguntado se non é máis certo que o motivo da reunión do 
declarante e dos demais asistentes ao devandito templo se debe 
en realidade a que el pertence a algunha organización política 
ou partido de tipo galeguista separatista, e a que a celebración 
relixiosa é tan só un acto espiritual en que poder escudarse, con-
testa que iso é absolutamente incerto e insidioso e, pola contra, 
é sobradamente notorio o carácter da misa e a significación do 
declarante libre de chata ningunha con relación ao que se refire 
a pregunta.

– Pregúntanlle despois se cantou o himno relixioso titulado 
“Venceremos nós” e se proferiu os berros antes indicados. Con-
testa que participou no canto, principiando a cantalo e sen poder 
rematalo a causa do incidente aludido, e que é totalmente incerto 
que pronunciase berro ningún.

– Pregúntanlle se pronunciou todas as frases ás que se alu-
diu e se foi invitado polo policía armado a que calase, e lonxe 
de facelo cantou con máis brío, pronunciando as frase aludidas. 
Contesta que iso é absolutamente incerto e que o único que fixo 
ao ser golpeado foi afirmar clara e vehementemente pero con toda 
corrección que o que estaba cantando tiña un sentido pura e ex-
clusivamente cristián. O dos berros só pode ser un puro infundio.

– Pregúntanlle se no momento da detención lle dixo ao po-
licía armado: “Pégueme, se se atreve”. Contesta que o único que 
manifestou ao ser violentamente empurrado, golpeado e agarrado 
é que o seguiría perfectamente ao coche celular.

– Preguntado se tivo que ser subido á viva forza ao coche ce-
lular ao jeep do policía armado, despois de que se envorcase polo 

chan, co fin de que estes puidesen proceder á súa presentación 
nesta Comisaría, manifesta que o contido da pregunta ou denun-
cia é abraiante e pintorescamente falsa. E que o que é certo con 
relación ao que se lle pregunta é que o declarante foi libremente 
polo seu pé e sen violencia ningunha ata o coche celular, podendo 
testemuñar este feito mesmo os policías armados que o conduci-
ron a esta dependencia.

– E sen ter máis que dicir firma a declaración en proba de 
conformidade.

c) Posta en liberdade
Os dous detidos pasan a noite nos calabozos da Comisaría 

de Santiago e póñenos en liberdade ao día seguinte pola mañá, 
tal como recolle a prensa, coa obriga de prestar declaración ese 
mesmo día no Xulgado de Instrución número 1 de Santiago. 

Cando Xaime marcha cara a Raxó, a súa residencia nos me-
ses de verán, fai unha parada en Combarro para solicitar un reco-
ñecemento do médico Antonio Búa Rivas, quen asina o seguinte 
parte médico:

Participo a ese xulgado que examinado no día da data na miña 

consulta don Xaime Isla Couto, residente actualmente en Raxó 

(Poio) presenta dúas contusións no ombro dereito de prognóstico 

leve. Combarro, 26 de xullo de 1969.

Actuacións xudiciais do Xulgado de Instrución  
número 1 de Santiago

Ao día seguinte, Xaime Isla preséntase no Xulgado de Ins-
trución número 1 de Santiago de Compostela. Vai impecable-
mente vestido, como sempre: traxe claro e gravata. Nervioso 
e preocupado pero sen deixar que tal cousa se aprecie exte-

riormente. Ao cabo, el é tamén avogado e coñece o que é un 
procedemento xudicial. Aínda que é ben distinto vivilo como 
procesado. Dous pensamentos enchen de serenidade o seu espí-
rito: que os padecementos sufridos de véspera en Bonaval e todo 
o que a partir de agora aconteza é por causa da liberdade e de 
Galicia; o segundo, que se limitará a dicir a verdade. “A verda-
de faravos libres”, lese nos Evanxeos: así o agarda con todas as 
forzas tamén neste caso.

a) Declaración de Xaime Isla no xulgado de Santiago (26-
VII-69)

Xaime Isla Couto, de 56 [sic] anos de idade, casado, de profe-
sión catedrático, tamén avogado, e residente en Vigo, comparece 
diante do xuíz de Santiago. Esta tamén presente, como manda o 
procedemento, o secretario xudicial, que actúa en calidade de tes-
temuña. Xaime declara:

– Que se afirma e ratifica na declaración prestada diante da 
Comisaría de Policía, e con relación ás novas preguntas que lle 
fai o xuíz engade:

– Que pertence á editorial católica SEPT, que traduciu ao 
galego o Misal, os evanxeos e algunha peza musical.

– Que ao iniciarse no adro de San Domingos de Bonaval, des-
pois da misa en sufraxio por Rosalía de Castro, o cántico “Vence-
remos nós”, despois de entoar o himno galego, o declarante uniuse 
ás voces dun grupo de mozos que o iniciaran.

– Naquel momento foi golpeado por un policía armado, re-
accionando no sentido de afirmar que o canto era profundamente 
cristián.

– Que non é verdade que discutise, nin moito menos se resis-
tise ao axente policial, sendo totalmente incerto, así mesmo, que 
se envorcou polo chan.

– Que tampouco é verdade que dese gritos de “Galicia cei-
be”, oíndo exclusivamente voces de “Viva Galicia”.

– Que, polo tanto, a súa intervención se limitou aos aspectos 
litúrxicos e relixiosos do acto que viñan de celebrar.

– Que na mesma ocasión, en anos anteriores, e con idéntico 
motivo, se cantara este himno sen perturbación ningunha. Can-
ción que está nun disco editado legalmente e á venda do público, 
nunha gravación conxunta con outras cancións que non teñen sig-
nificación política nin social.

b) Dilixencias previas do Xulgado de Instrución número 1 de 
Santiago

Ao xulgado de Santiago interésanlle como dilixencias pre-
vias, en primeiro lugar, que o médico de Combarro amplíe e pre-
cise o seu parte médico.

Que polo médico de Combarro, don Antonio Búa Rivas, se 

amplíe o parte de lesións que con respecto ao querelante, don Xai-

me Isla Couto, expediu o 26 de xullo de 1969; precisando con todo 

detalle, a natureza das lesións que observou; a súa posible orixe, e 

se a súa intervención como médico se limitou a unha primeira cura 

ou se continuou prestando periodicamente asistencia facultativa ao 

lesionado e, en tal caso, se cursou os oportunos partes de adianto e, 

de non ser así, exprese a razón de non facelo.

Que de estar curado o devandito lesionado, emita o corres-

pondente informe de sanidade, precisando os días que estivo im-

posibilitado para o traballo, os que investiu na súa curación e as 

secuelas ou incapacidades que lle puidesen quedar a consecuencia 

das mesmas.

A segunda dilixencia é a solicitude de informe sobre Xaime 
Isla que o xuíz decano do Xulgado de Primeira Instancia e de Ins-

trución de Santiago eleva ao comisario xefe de Vigo. Paga a pena 
reproducir, neste caso literalmente, o informe policial porque é 
unha boa maneira de coñecer o curriculum vitae dun avogado, 
profesor e intelectual galeguista de 53 anos:

En relación co interesado no seu escrito de data de 26 dos 

correntes, polo que se interesa se informe a ese xulgado coa maior 

urxencia sobre os antecedentes e conduta político-social de Xaime 

Isla Couto, nado o 24 de febreiro [sic] de 1915 en Santiago de Com-

postela, avogado e catedrático, fillo de Fidel e de Manuela, veci-

ño de Vigo, con domicilio en Prolongación de Venezuela, nº 14-8º, 

Dta., cúmpreme participar á V. I. que é persoa que leva residindo 

moitos anos nesta cidade, onde, ademais de exercer a súa profesión 

de avogado, é asesor da Caixa de Aforros Municipal de Vigo, e cate-

drático da Escola de Enxeñeiros Técnicos Industriais; observa boa 

conduta moral pública e privada, estando ben conceptuado social e 

profesionalmente na boa sociedade da localidade.

No aspecto político-social, con anterioridade ao Movemento 

Nacional, pertenceu ás mocidades galeguistas, se ben, ao ser poli-

tizadas, causou baixa nas mesmas. Ao iniciarse o Movemento, in-

corporouse ao Exército, marchando á fronte, onde acadou a gradua-

ción de oficial de Complemento. Na actualidade, coñécese como de 

marcada tendencia galeguista, sen caer no liberalismo extremista, 

aínda cando é progresista no seu concepto da evolución social e 

económica de Galicia. Toma parte en case todas as manifestacións 

de cultura e arte rexionais que se celebran nas distintas localida-

des da Rexión, unhas veces como oínte e outras como colaborador 

activo ou como conferenciante.

Nos arquivos desta Comisaría figuran do informado os seguin-

tes antecedentes:

En maio de 1966, figurou como adherido á homenaxe que se 

lle tributou a Celso Emilio Ferreiro Míguez, destacado galeguis-

ta-separatista, desafecto ao Réxime e actualmente en Venezuela, 

e denominado exiliado político, acto que se celebrou en Ourense, 

e ao que acudiron todos os elementos galeguistas destacados da 

Rexión. No mes de xuño de 1968 foi sancionado polo Ministerio 

de Información e Turismo con multa de 25.000 pesetas pola publi-

cación dun artigo na Revista de Economía de Galicia do primeiro 

trimestre do ano 1967, editado pola Editorial Galaxia, que versaba 

sobre “Disturbios e conflitos do problema marisqueiro en Galicia”. 

Desempeña o cargo de conselleiro-delegado da Editorial Galaxia e 

forma parte do Consello de Administración da mesma editorial; e é 

asiduo colaborador da Revista de Economía de Galicia12. 

Nada que dicir da profesionalidade da ficha político-social. 
Pode que lle escapase algún que outro detalle, pero ninguén po-
derá dicir que non tiñan a Xaime Isla ben fichado.

O PROCESO XUDICIAL: ALGO MÁIS CA UNHA BATALLA LEGAL

Querela interposta por Xaime Isla Couto por maltrato  
e detención ilegal

Claro que Xaime Isla non queda cos brazos cruzados. Moi 
axiña, o día 28 de xullo de 1969, pide ao Colexio de Avogados de 
Santiago, sendo el avogado en exercicio incorporado ao Colexio de 
Avogados de Pontevedra, que posto que ten que defender asuntos 
propios no Xulgado de Santiago o habiliten para tales fins.

Acto seguido, o día 30 de xullo, presenta no Xulgado de Ins-
trución número 1 de Santiago unha querela por “maltrato de obra 
e detención ilegal” contra a autoridade que tivese o mando e 

12. Fonte: Dilixencias previas nº 164/969; N/Ref.ª Sec. Local I. Social, nº 831, 
Vigo, 30-VII-1969. FXIC-AFIC.

interviñese nos feitos denunciados. Intervén como procurador dos 
tribunais José Gándara Nión. 

Para acreditar os feitos, propón como testemuñas a Xosé Luís 
Franco Grande, Xosé Luís Fontenla Méndez, Carlos Martínez 
Alonso, Xosé Manuel Magadán Pardo, Eva Fernández de Prieto, 
Isaac Alonso Estravís, Mª Carmen Valderrama Currás. Presenta 
como probas documentais a gravación discográfica da canción 
“Venceremos nós”, legalmente editada e difundida; e copia do 
parte facultativo de asistencia médica polas lesións ocasionadas.

Declaración das testemuñas

Para completar o relato dos feitos, coido que son de gran-
de interese as testemuñas propostas por Xaime Isla Couto. Son 
testemuñas de parte, abofé, mais nalgunha carta privada con-
sultada o procurador pídelle que se limiten a declarar a verda-
de dos feitos, algo que complementa as versións que ata agora 
coñecemos documentalmente. Son nomes coñecidos da cultu-
ra, da política, da sociedade, que acadarían maior notoriedade 
aínda despois da transición política: Eva Fernández Lorenzo, 
Isaac Alonso Estravís, Xosé Luís Franco Grande, Xosé Manuel 
Magadán Pardo, Xosé Luís Fontenla Méndez e Mª Carmen Val-
derrama Currás.

Malia seren distintos os testemuños, todos coinciden no esen-
cial:

 
– Detivérono mentres cantaba o “Venceremos nós” no adro 

de San Domingos de Bonaval.
– Foi cominado a deixar de cantar. Preguntou a razón, cousa 

que exasperou á policía.
– Ningunha das testemuñas oíu que proferise berros do tipo 

“Viva Galiza ceibe” ou “Liberdade para Galiza”.

– Ninguén indica que se resistise á autoridade ou se envor-
case polo chan.

– Dous policías armados levárono detido, colléndoo cada un 
por un brazo.

– Recibiu varios golpes coa porra dun policía nas costas, 
máis exactamente no ombreiro.

– Foi levado á Comisaría de Policía de Santiago nun jeep, 
confinado nun calabozo, onde pasou a noite, e tomáronlle decla-
ración.

– Ao día seguinte pola mañá, 26 de xullo de 1969, foi libera-
do coa obriga de presentarse nos xulgados.

Estas son as conclusións que razoablemente podemos tirar 
tanto da súa declaración como do manifestado polas testemuñas. 
A policía tiña outra versión dos feitos, que é a que achega ao Xul-
gado de Primeira Instancia de Santiago o día 28 de agosto.

O informe do comisario xefe de Santiago ao xuíz (28-VIII-1969)

O día 20 de agosto, o xuíz de primeira instancia de Santiago 
solicita á Comisaría de Policía de Santiago o preceptivo informe 
dos feitos acaecidos o 25 de xullo para valorar a querela de “de-
tención ilegal e maltratos” presentada por Xaime Isla. Unha se-
mana despois, exactamente o día 28 de agosto, o comisario xefe 
de Santiago envía un informe, dun folio de extensión, onde indica:

– Os datos identificativos de Xaime Isla (nado o 24-X-1915, 
casado, catedrático e avogado, natural de Santiago etc.).

– Que foi detido e posto a disposición do señor maxistrado 
xuíz de Instrución de Garda con data de 26 de xullo de 1969.

– Motivo da detención: “Proferir gritos subversivos contra el Ré-
gimen y desobediencia y resistencia a los agentes de la autoridad”.

– Indícase que o lugar do feitos foi a escalinata do templo de 
San Domingos de Bonaval, a iso das 19:45 horas, logo que acabar 
os actos dedicados nese templo a Rosalía de Castro.

– Non perde a ocasión o comisario de lembrar ao xuíz que 
nese día 25 de xullo se celebra o Día de Galicia en San Domingos 
de Bonaval por estaren soterradas alí as cinzas de Rosalía de Cas-
tro e doutros galegos ilustres.

– Con relación aos feitos que provocaron a detención, informa 
que, despois de ser requirido varias veces polos funcionarios do 
corpo xeral de Policía e da Policía Armada para que abandonase 
a “actitud hostil al Régimen y cesara en sus gritos subversivos 
contra la integridad de la Patria”, secundado por un numeroso 
grupo de individuos que provocaron unha grave alteración da orde 
pública, Xaime Isla, no canto de obedecer ese requirimentos, in-
tensificaba máis as súas voces e gritos.

– Tamén ameazou e desafiou os axentes pronunciando repeti-
damente a frase: “Péguenme, si se atreven”, incitando deste xeito 
os demais membros do devandito grupo de “revoltosos”.

– Polo que foi preciso proceder á súa detención, opoñendo 
unha tenaz e activa resistencia, empuxando violentamente os po-
licías armados que tentaban levalo e guindándose ao chan.

– Os policías víronse, xa que logo, obrigados a suxeitalo forte-
mente e collelo polo aire e introducilo no vehículo de servizo para 
levalo á Comisaría.

– Aclara o comisario que foi tratado coa maior corrección 
posible tanto no momento da detención, malia a súa resistencia, 
coma durante o tempo que permaneceu en dependencias poli-
ciais. En ningún momento foi “golpeado e empuxado brutalmen-
te” por ningún dos policías armados que procederon a restablecer 
a orde pública.

– Tampouco estivo incomunicado, algo do que poden dar 
testemuña os múltiples amigos e “correlixionarios” que o foron 

visitar no curto espazo de tempo que permaneceu detido nas de-
pendencias da Comisaría de Santiago13.

– O único que admite o comisario é que foi “requirido” non 
“increpado” repetidas veces para que cesase na súa actitude de 
rebeldía “impropia de un catedrático y de un abogado de su cate-
goría social, cual llevó a cabo los referidos hechos para que no lo 
tildaran de ‘cobarde’ los elementos allí presentes galleguistas-se-
paratistas-comunistas, entre los que figura catalogado y ‘figura 
destacada’ de los mismos”.

– A querela buscaba os mesmos fins, remata dicindo o comi-
sario da policía, e foi aireada a “bombo y platillo por los órganos 
de la prensa periódica, incluso antes de haber sido presentada en 
el juzgado” para calumniar e inxuriar a policía gobernativa.

Sentenza inculpatoria (24-IV-1970)

Remata o verán de 1969 coa instrución e as dilixencias prac-
ticadas polo Xulgado de Instrución número 1 de Santiago de Com-
postela, que finalmente se inhibirá en favor do Xulgado Especial 
de Orde Pública14. O Xulgado de Orde Pública acorda, con data 
de 1 de setembro de 1969, o procesamento consonte ao artigo 
384 da Lei de enxuizamento criminal, considerando que os feitos 
constitúen un delito de desordes públicas, recollido polo Código 

13. Esta versión é contraditoria tanto co testemuño de Xosé Manuel Magadán, 
como co doutras persoas, testemuñas directas dos feitos, coas que me entre-
vistei, caso de Carlos Baliñas Fernández, que acudiu esa noite á Comisaría 
para visitar a Xaime Isla e entrevistarse co gobernador, Prudencio Landín 
Carrasco, ou co comisario, sen poder ver a ninguén.

14  Data do auto: 14 de agosto de 1969. Tamén se inhibirá o Xulgado de pri-
meira instancia de Santiago, con data de 12 de novembro de 1969, en favor 
do Tribunal de Orde Pública con relación á causa aberta a raíz da denuncia 
de Xaime Isla por “Maltrato e detención ilegal”. De feito, nin tan sequera se 
realizan dilixencias, agás o relativo á toma de declaración das testemuñas. 
FXIC-AFIC.

Penal (artigo 248). Asemade, decrétase a súa liberdade provisio-
nal, establecendo unha fianza de trinta mil pesetas para asegurar 
as responsabilidades pecuniarias que procedan.

Comeza, xa que logo, a década de 1970, que sería a da mor-
te do ditador Francisco Franco e do seu réxime, agardando unha 
sentenza que alén de afectar a unha persoa concreta poñía en 
evidencia a falta de escrúpulos de toda a maquinaria policial e 
xudicial. Nin as cousas pasaran do xeito que se relataran nos in-
formes policiais, nin na instrución xudicial, nin tiña moito sentido 
no contexto dunha Europa democrática coutar o dereito á liber-
dade de expresión. Por iso, eran moitos os que agardaban unha 
sentenza absolutoria.

Non foi así. O Tribunal de Orde Pública dita sentenza conde-
natoria o día 24 de abril de 1970, considerando probado:

– Que Xaime Isla, de 54 anos, formou parte dos numerosos 
asistentes á misa celebrada o 25 de xullo en San Domingos de 
Bonaval, na que se cantaron diversos himnos, entre eles o titulado 
“Venceremos nós”, no que el participou. Que pronunciou a frase 
“Viva Galicia ceibe”, sendo detido, aínda que sen quedar acredi-
tado que alterase a orde pública.

– O ministerio fiscal cualificou os feitos como constitutivos 
dun delito de desordes públicas, sendo o procesado responsable 
do mesmo en concepto de autor. Delito polo que o ministerio fis-
cal solicitou a pena de catro meses de arresto maior e multa de 
15.000 pesetas, con apremio persoal de 30 días en caso de non 
facer efectivo este importe, máis o pago das costas.

– A defensa solicitou a absolución por considerar que non 
cometera ningún delito.

Á vista dos puntos anteriores, o tribunal establece os catro 
considerandos seguintes:

– Que a conduta do procesado entraña un delito de desordes 
públicas dado que proferiu o berro de “Viva Galicia ceibe”, que 
“debe reputarse de rebelión porque implica un atentado á integri-
dade da patria ao afirmarse o desexo dunha Galicia independente 
de España”. Un feito agravado por producirse nunha reunión nu-
merosa de persoas nun lugar público.

– Que do devandito delito é responsable criminalmente en 
concepto de autor o procesado, pola súa participación directa nos 
feitos.

– Que non concorren circunstancias que modifiquen a res-
ponsabilidade orixinal a efectos punitivos.

– Que as costas do proceso deberá satisfacelas o procesado, 
dada a súa condena.

Catro demoledores considerandos que dan lugar á seguinte 
resolución:

Que debemos condenar e condenamos ao procesado Xaime-Lo-

renzo Isla Couto como responsable, en concepto de autor, dun delito 

de desordes públicas á pena de TRES MESES DE ARRESTO MAIOR, coas súas 

accesorias de suspensión de todo cargo público, profesión, oficio e 

dereito de sufraxio durante o tempo da condena e ao pago das costas15.

A sentenza foi, de certo, un duro golpe porque, entrementres, 
Xaime Isla recibira ducias de cartas dándolle azos e confiando na 
absolución por parte do Tribunal de Orde Pública, cartas entre as 
que figuraban non só as de persoas amigas, senón as dos colexios 
de avogados de Galicia. Manuel Iglesias Corral, despois coñecido 
deputado autonómico, envía o 16 de setembro unha carta ao 

15. Sumario 765 de 1969, Xulgado de Orde Pública. Rolo nº 766 de 1969. 
Actuou como presidente do tribunal o xuíz José Francisco Mateu Canoves. 
FXIC-AFIC.

presidente do Consello Xeral da Avogacía Española, dando conta 
da alarma que provocara nos colexios de avogados galegos o trato 
que recibira. De nada serviron todas estas mostras de apoio.

Dúas sentenzas exculpatorias (23-II-1971 e 23-III-1971)

Mais Xaime Isla Couto non se rende. Despois de tantos anos 
de fidelidade galeguista e de loita política, despois de aprender a 
lidar as autoridades e a censura nas causas abertas contra Galaxia 
e contra Grial, despois dos desgustos gobernativos, e tamén dos 
éxitos e conquistas roubadas ao réxime a base de estratexia e in-
telixencia, non ía renderse sen presentar batalla.

Deste xeito, con data de 24 de abril de 1970 presenta un 
recurso de casación no Tribunal Supremo por “quebrantamento 
de forma e infracción de lei”. Un defecto de forma e unha mala 
aplicación da lei! 

Se no canto de ser un xuízo fose unha partida de naipes, a cou-
sa podería semellar ser un farol en toda regra. Nunha das moitas 
cartas que se conservan sobre o caso, datada o día 13 de outubro 
de 1970, o avogado Ramón Chaves González explícalle a Xaime 
o sentido desta estratexia, sorprendente para alguén alleo ao día 
a día do Tribunal Supremo, e remata cunha frase ateigada de es-
peranza e que resultou ser profética: “Ao mellor ocorre que agora, 
cando co outono se sinte un menos optimista, gañas o recurso”.

Á vista ten lugar o día 11 de febreiro de 1971, sendo poñente 
Ángel Escudero del Corral, en base ao seguinte motivo de casación:

Ao amparo do nº 1 do art. 849 da Lei de enxuizamento cri-

minal, infracción por aplicación indebida do artigo 248 do Código 

Penal, por canto ese precepto esixe para a súa aplicación que se 

“desen berros” e só consta que o recorrente deu un16.

16. Recurso 1167/70, vista 11-II-71, Ponencia 5136. FXIC-AFIC.

Tamén se fai unha reflexión de carácter sociolóxica sobre o 
que significa alterar a orde pública, poñendo a comunidade nunha 
situación real de perigo, ou o que significan desde o punto de vista 
semántico algúns dos termos empregados polo Tribunal de Orde 
Pública para cualificar os feitos. Chama a atención o relator sobre 
o sentido da expresión “palabras provocativas” desde o punto de 
vista axiolóxico, así como as condicións de lugar, tempo, ocasión, 
reiteración, que outorgan á infracción un matiz relativo e circuns-
tancial. Concluíndo que os simples berros son inocuos e polo tanto 
deben quedar fóra do campo penal, aínda que poidan ser conside-
rado doutro xeito no ámbito administrativo, no que se poden repro-
char condutas menos graves e de risco remoto ou abstracto. 

Por outra banda, considera o relator que non se pode afirmar 
que asistir a un acto en memoria dunha gran poetisa galega teña 
como fins promover o separatismo desintegrador da patria. Enga-
dindo, a continuación, un argumento tan abraiante, dada a época 
e o contexto en que se pronuncia, que me permito reproducir a 
continuación:

Nin sequera que o berro tivese —dado o diferente contido da 

palabra “ceibe”— un seguro matiz separatista non permitido, ou 

que máis ben envolvese un sentido rexionalista, exaltador da uni-

dade dentro da variedade, que non é reprobable, senón que incluso 

resulta defendible no cultural e político, por non lesionar senón 

posiblemente beneficiar a seguridade e intereses do Estado17. 

Máis ca a argumentación xudicial dun maxistrado, semella, 
ás veces, lendo os considerandos, que asistimos a unha clase de 
filosofía, de metafísica ou de moral. Porén, unha cousa é certa: 
esta sorprendente argumentación en apoio do único motivo de ca-
sación presentado funcionou. 

17. Ídem.

No seu fallo o Tribunal Supremo declara que hai lugar para 
o recurso de casación e, polo tanto, anula a sentenza ditada polo 
Tribunal de Orde Pública verbo da consideración dos feitos xulga-
dos como un delito de desordes públicas. Ordena igualmente que 
lle devolvan o depósito que constituíra e indica que tampouco lle 
corresponde o pago das costas.

O 23 de marzo de 1971 volve reunirse o Tribunal Supremo 
para tratar nunha peza separada o delito de desordes públicas 
que apreciara o Tribunal de Orde Pública. No seu considerando, 
o maxistrado limítase a dicir que, por todo o que xa fora ampla-
mente exposto na anterior sentenza de casación (que o feito non 
era constitutivo de delito consonte ao artigo 248 do Código Pe-
nal, que o berro pronunciado por ser illado, polo lugar en que 
se pronunciou, pola falta de significación certa, pola ausencia de 
consecuencias que implicasen risco ou perigo inmediato capaz 
de incitar a rebelión separatista) debe absolver tamén neste caso 
o imputado do delito de “desordes públicas”, con todas as conse-
cuencias legais. 

O procurador Saturnino Estévez Rodríguez envíalle a Xaime 
Isla un oficio con data de 13 de marzo de 1971 onde lle comunica 
o fallo das dúas sentenzas:

Fallamos: Que debemos declarar y declaramos haber lugar al 

recurso de casación por infracción de Ley, interpuesto por la repre-

sentación del procesado Jaime Lorenzo Isla Couto y en su virtud 

casamos y anulamos la sentencia dictada por el Tribunal de Orden 

Público de fecha 24 de abril de 1970 en causa seguida al mismo 

por el delito de desórdenes, declaramos de oficio las costas proce-

sales, devuélvase el depósito que tiene constituido, comuníquese 

esta sentencia y la que a continuación se dicta a la referida Audien-

cia a los afectados legales procedentes.

SEGUNDA SENTENCIA

Fallamos: Que debemos absolver y absolvemos a Jaime Loren-

zo Isla Couto del delito de desórdenes públicos de que venía acu-

sado, con todas las consecuencias subsiguientes de dejar sin efecto 

cuantas medidas cautelares reales o personales se hubieren tomado 

en relación con la causa de que este recurso dimana. Declaramos 

de oficio las costas”18.

Tamén o avogado Ramón Chaves González lle escribe unha 
carta, datada en Madrid o 16 de marzo de 1971, para darlle os pa-
rabéns, pero fai algúns comentarios dignos de seren reproducidos:

A sentenza, ademais de absolverte reparando a inxustiza “a 

sabiendas” do Tribunal da Orde Pública, quere compracerte. Non 

hai máis que ler nela, p. e., a referencia que fai ao avogado, ou 

ao rexionalismo… Case, case, Escudero merece unha carta túa, e 

non de agradecemento, porque o facer xustiza o repugna, pero si 

de recoñecemento ao valor polo triunfo da Xustiza (Chaves, 1971).

As dúas sentenzas exculpatorias supuxeron moito máis ca 
a recuperación da cordura e do sentido común no contexto dun 
réxime político onde todo era excéntrico e delirante. No horizonte 
dunha nova década que traería a España e a Galicia a recupe-
ración das liberdades, interpretáronse coma unha conquista co-
lectiva para desmontar, peza a peza, un réxime tan anacrónico 
e caduco coma o propio ditador. Agora si que podía ser certo o 
profético título da canción: “Venceremos nós”.

18. Procedemento 1167/1970, seguido por Xaime Isla contra a sentenza do Tri-
bunal de Orde Pública, ditada o 23 de febreiro de 1971 e comunicada o 10 
de marzo de 1971. FXIC-AFIC.

CONCLUSIÓN

A historia do galeguismo político do século XX é imprescin-
dible para comprender Galicia contemporánea. Moitos dos logros 
políticos, sociais e institucionais dos que agora gozamos tiveron 
os seus alicerces nun tempo ben distinto á realidade democráti-
ca do século XXI, dentro dunha España das Autonomías. Moitas 
persoas traballaron caladamente durante décadas para que a nosa 
terra se situase un día en pé de igualdade con calquera outra cul-
tura europea. Devolver a dignidade á nosa cultura, xeneralizar ou 
normalizar a lingua galega en todos os eidos, tamén no da Igrexa, 
sentírmonos orgullosos dos logros que xuntos podiamos acadar 
como pobo foi un proceso longo e difícil, ao que moitas persoas 
entregaron o mellor de si.

Ramón Piñeiro, Xaime Isla Couto, Francisco Fernández 
del Riego, entre outros, xunto a algúns nomes da xeración Nós, 
respectados como verdadeiros patriarcas, caso de Ramón Otero 
Pedrayo, traballaron arreo para devolver Galicia á normalidade 
cultural, política e social roubada polo franquismo. 

Un destes eidos nos que se implicou de maneira moi intensa 
Xaime Isla Couto foi a galeguización da Igrexa. A creación de 
revistas de pensamento cristián desde moi cedo, caso de Logos 
en Pontevedra, o agromar de grupos como Deus Fratesque Ga-
llaeciae, a loita desde a editorial SEPT para traducir ao galego 
os textos litúrxicos e a Biblia, e moitas outras iniciativas estaban 
orientadas xustamente á consecución deste obxectivo galeguiza-
dor, que tiña na misa en lembranza de Rosalía de Castro, celebra-
da cada 25 de xullo en San Domingos de Bonaval, unha referencia 
histórico-simbólica.

A historia, que decote argalla o destino dos homes ao seu an-
tollo, quixo que fose nunha destas misas rosalianas cando o réxi-
me franquista mediu as súas forzas cun home íntegro chamado 

Xaime Isla Couto, entregado á causa de Galicia. Os feitos aconte-
cidos ao rematar a misa do 25 de xullo de 1969, no adro da igre-
xa de San Domingos de Bonaval (agresión, detención, cativerio e 
proceso xudicial), alén de probar a coherencia persoal de quen 
os sufriu, foi un dos episodios nos que as institucións franquis-
tas tentaron dobregar as ansias de liberdade da sociedade galega 
máis concienciada, sen conseguilo.

O PODER DO SILÊNCIO EM XAIME

XOSÉ CARLOS MORELL

Em 1972, Zhou Enlai, primeiro-ministro da China sob Mao, 
conseguiu organizar uma visita ao seu país do presidente dos Es-
tados Unidos, Richard Nixon. Em uma conversa informal, Zhou, 
ao ser questionado sobre o que ele achava da Revolução Francesa, 
respondeu que “era muito cedo para dizer”. A anedota tornou-se 
um ícone do enfoque oriental da sabedoria. Mais tarde foi esclare-
cido que Zhou Enlai não se referia à revolução francesa de 1789 
(200 anos antes), mas à de Maio de 1968 (4 anos)! Aos chineses 
nem sempre os compreendemos à primeira…

A anedota perdeu o fascínio, mas não a sua verdade. Com cer-
teza, em ocidente a nossa escolástica concentrou-se em estudar a 
realidade das coisas com a ontologia herdada de Aristóteles, mas 
esqueceu a dimensão simbólica e a pessoal que se precisa para 
interpretar, e… por que não?, um pouco de visão oriental, isto é, 
vermo-nos de fora de nós mesmos, com outra perspetiva espacial 
e temporal. Este contributo a dez anos do passamento de Xaime 
à eternidade não pretende ser uma análise de um expert-cientista 
nem cientologista, nem se quer alinhar corretamente no galeguismo. 
Apenas vai oferecer uma perspetiva e reflexão pessoal na procura 
da verdade e o compromisso pessoal com o bem que ela contém.

Conheci Xaime no final dos anos 1980, início dos anos 1990. 
Éramos os “saefes”, um grupo de rapazes e raparigas (Alberte, 

Carme, Miguel Anxo, Xavier…) que recebemos dele uma rica he-
rança intelectual de profunda compreensão da Galiza, do mundo 
e do ser humano, que contrastava com a superficialidade ofere-
cida pelos programas educativos académicos. O dom da amizade 
entre nós foi multiplicado por um desenfreado pluralismo ideo-
lógico, que ia do nacionalismo de esquerda até uma perspetiva 
mais liberal, conservadora, ou simplesmente sem filiação.

Naquela altura, eu desempenhava a minha primeira ati-
vidade como professor e colaborava com o Instituto Galego de 
Estudos Comunitários (do qual Xaime era o presidente) “na 
promoção e formação do jornalismo escolar e juvenil” , primei-
ramente no colégio Montecastelo-Las Acacias de Vigo, depois 
no jornal Redacción Xove feito por estudantes de essa cidade. 
Xaime apoiou com entusiasmo a iniciativa. Logo na primeira 
etapa recebia na sua casa os alunos e alunas do citado colégio e 
dava umas palestras magistrais de humanismo cristão europeu 
que eram dias depois publicadas como coluna no jornal men-
sal. Nessa sequência, os artigos foram glosados e condensados 
numa publicação no livro homenagem a Xaime (1996)1. Isso 
não era propaganda encoberta ao colégio, pois não era eu ainda 
funcionário em vendas nem marketing. A intenção, acho que 
compartilhada por Xaime, era com certeza bem outra: colocar 
algumas ações e ideias que dessem uma nova oportunidade à 
riquíssima floração, que houve na Europa do século XX de ini-
ciativas apostólicas da Igreja como aquela que governava esse 
colégio. Com efeito, aquelas instituições procediam de carismas 
e pensamentos que depois tinham amadurecido no Concílio Va-
ticano II (e que portanto a Igreja quer proteger), mas infelizmen-
te naquela altura estavam altamente mundanizadas tanto pelos 

1. Vid. Morell González, X. C. (1996) “A crise da modernidade vista por Xaime 
Isla en Montecastelo 20 días”. En Homenaxe a Xaime Isla Couto. Vigo: Ga-
laxia, pp.169-175.

excessos (1960 a 1980) quanto pela reação (1990 a 2010), dos 
quais Xaime era muito consciente.

Deve-se ter em conta que desde a década dos 1970, Xai-
me, ainda que continue colaborando, estava retirado da linha de 
frente para conseguir renovar o encontro da Gallaecia e a fé (in-
culturação, liturgia no vernáculo…). É possível que não apenas 
as suas circunstâncias pessoais de fadiga e doença tenham a ver 
com isso, mas também fosse ele desativado pela crise pós-conci-
liar que abalou a Igreja. Menos interessado agora em encontros, 
edições, traduções, movimentos, e cruzadas, e mais no significado 
da liturgia como expressão da manifestação definitiva de Deus na 
história pessoal de Cristo, e como a extensão dessa história atra-
vés de uma comunidade de fé. 

Em um contexto, em que tudo se confundia e politizava facil-
mente e surgiram tensões inesperadas, Xaime continuou a discer-
nir perfeitamente de que maneira a cultura, a fé e o mundo devem 
estar interligados e até que ponto são necessários entre si. Nesse 
sentido, a minha opinião é que não só a ação ou o pensamento ori-
ginal de Xaime mas muito especialmente a sua atitude foi de mais 
utilidade, e ainda de máxima importância para que a Galiza pudes-
se encontrar o seu caminho específico entre os povos da Europa. 

Uma proposta de boa nova move-se no “transfronteiriço”, 
além da lógica do nacionalismo e o racionalismo ortodoxo. Por 
isso, para compreender ou empatizar nos seus fins com uma insti-
tuição como a Igreja Católica, que por definição é universal e tem 
objetivos transcendentes, a estratégia do galeguismo tardo e pós 
franquista da infiltração e aquela outra de oferecer legitimidade 
política em troca de integrar um discurso e um relato de Galiza 
(por muito que este conseguisse ser excelente e ainda predomi-
nante) não parece a mais adequada nem prática. A fim de contas, 
trata-se de uma instituição que vai durar enquanto houver homens 
na Terra. 

De facto lembremos que todo o trabalho pela liturgia em ga-
lego teria ido mais rápido sem o programa político que este tinha 
aderido, se permanecesse no conceito científico do idioma, e que 
o motivo final de o Vaticano dar via livre à petição de liturgia em 
galego não foi outro do que defender à Igreja universal dos inten-
tos de interferência do nacionalismo espanhol franquista.

“Derrote o inimigo sem desembainhar a espada” diz um an-
tigo provérbio chinês. O futuro de uma comunidade, e de uma 
língua baseia-se em compartilhar realidades humanas, e não na 
especulação técnica nem na controvérsia. Mais construtivo é pro-
curar as razões do outro do que tentar destruir as suas posições, o 
qual significa aceitar que na sociedade podem existir vários lados 
em torno de cada questão controversa. O silêncio e a escolha de 
um segundo plano são mais úteis do que os argumentos gritantes, 
em todos os sentidos desta palavra.

πόλεμος ἐν τῷ οὐρανῷ (polemos en to ourano): uma polémi-
ca nos céus (guerra de espíritos) foi a origem do mal no universo 
segundo a cosmogonia ocidental. Xaime não gostou do esquema 
do frentismo, e sempre tentou evitar as polarizações em qualquer 
campo. O seu objetivo era formar indivíduos capazes de se rela-
cionarem e de transcender o individualismo do eu para abraçar 
a diversidade de um Nós inclusivo. As pessoas que são o sal da 
terra, como ele, não vencem entre as estruturas insolentes do po-
der ou nas liturgias da vaidade. A alegria dos seus corações é ver 
que quem vence são valores permanentes e transcendentes. Deus 
escreve direito por linhas tortas, permitindo a sabedoria humana 
e nós, os seus pobres portadores, amadurecer.

